
	“Монголын улс төрийн хэлмэгдэгсдийн холбоо” Улаанбаатар хотноо 2000 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Монголд 1950―1960-аад онд явагдсан улс төрийн хэлмэгдүүлэлт нь Сталины эзэгнэлийн үед Орост явагдсан, улс төрийн цуст яргаллын хаялга,  цуурай байлаа. Гулагийн дэглэм нь үндсэндээ 1953 онд И. Сталины үхлээр төгсгөл болж, Н. Хрушевын үед тамынх нь цас, мөс хайлж эхэлсэн билээ.  Коминтерн цөмтэй дэлхийн тоталитаризмын системийн хувьд энэ нь том сүйрэл, нуралт болсон хэрэг. Гэвч хэлмэгдүүлэлтийн их давлагааны хаялга, цуурай холын орон зайнд ч бүрэн замхраагүй байлаа. 

	Өөрөөр хэлбэл, тухайлсан зарим улс оронд тоталитаризмын хэлбэр зай “зөөлөрч”, “либеральчлагдаж”, шинэвтэр маягийн “цусгүй” хэлбэрт шилжиж байлаа. Урьд нь дэлхийн пролетарист хувьсгалыг хамгаалах, дайснуудыг нь ангийнх нь хувьд уг үндсээр нь дарах уриа дор “ариутгалын” их яргалал явагдаж байсан бол, шинэчлэгдсэн хэлбэр нь “хөрөнгөтний лагерийг сөрөн зогсож, энх тайвныг хамгаалах, ЗХУ тэргүүтэй социалист системийн эв нэгдлийг хамгаалах” гэсэн үзэл суртлын уриа дор явагдаж, мөн дайснуудаа тухайн салбарт хайж байлаа. Үзэл суртлын дайсангүй социализм байж чадахгүй байлаа. Социализмын өрнүүн байгуулалтад учирч байсан саад бэрхшээлийг социализмын өөрийнх нь дотоод учир холбогдолд бус гаднын дайсагналын хүчин зүйлд тохох хэрэгтэй байлаа. Үүн дээр дэлхийн коммунист ажилчны намууд нь нэгдсэн нэг үзэл баримтлалтай, бат нягт, эв нэгдэлтэй байх хэрэгтэй байв. 

	Энэ утгаараа МАХН нь дэлхийн коммунист ажилчны хөдөлгөөнөөс ангид байж чадаагүй, харин нэлээд идэвхтэй гишүүн нь байсныхаа хувьд монгол дотроо намын өндөр сонор сэрэмжийн дэглэмийг тогтоож, хажуудахаа, дэргэдхээ хардах сэрдэх, өөчлөх, өөнтөглөх нийгмийн сэтгэл зүйг хэвшүүлэх гэж чармайж байлаа. Нийгмийн хөдөлгөгч хүчин гэгчээр ажилчин ангийг “өргөмжлөн” ажилчин-малчин, тариачны давхаргын бат холбоо гэсэн зусар лоозон дэвшүүлж, сэхээтнүүдэд “хөдөлмөрийн” гэдэг чимэг зүүлгэж бүхнийг МАХН-ын тойрон хүрээлэлд нягтруулахыг оролдож байлаа. Гэхдээ МАХН-ын үзэж байснаар нийгмийн энэ гурван давхаргын дотроос хамгийн найдваргүй нь сэхээтний давхарга болж байв. Болохгүй бүтэхгүй юм болгон сэхээтнүүдээс л гарна гэж үзэж байлаа. Хил, гааль дээр баригдалгүй, хийсээд ороод ирдэг хөрөнгөтний үзэл суртал, барууны аж байдлын тухай мэдээллийн нэвчилт, алдагдлын гол буруутан нь сэхээтнүүд байж таарах байлаа. Яагаад гэвэл сэхээтнүүд л мэдээлэл цуглуулж, боловсруулж, шилж, сонгож олон нийтэд түгээж чадах байлаа. Энэ утгаараа МАХН өөрийн үзэл суртлын хурц үзүүрийг ямагт сэхээтнүүд рүү чиглүүлж, буруутай, буруугүй ч тэд нарын дундаас буруутныг олж, нээж, золиосолж, олон түмний нүүрэн дээр хашраан цээрлүүлэх “хээрийн сургуулийг" зохион байгуулж байлаа. Ингэхгүйгээр ийм маягийн айдасгүйгээр нийгмийг гартаа атгаж байхад бэрхшээлтэй байжээ. 

	Ажилчин, малчны дотроос нэгэн төрлийн “аристократуудыг" бойжуулж, тэднийг цол хэргэм, одон медалиар харамгүй шагнаж намынхаа талд татан “бууны ноход"-ыг бэлтгэж байв. Айдсын орон зай бүх л нийгмийг хамрах ёстой байв. Айдас гэдэг амар зүйл биш. Хүн болгон эгэл жирийн амьдралаар, хүний дайтай амьдралаар амьдрахыг хүснэ. Айдсаас айсан бүхнийг буруутгах аргагүй. Гэвч бусдын зовлонгоор жаргахыг хичээдэг “бууны ноход" бол нийгмийн бие дээр гарсан хамгийн аюултай хорт хавдар болж байв. Гэвч айдсын орон зай дотор айдсаас айж эмээлгүй дуугарч, ажиллаж, эх орныхоо сайн сайхны төлөө тэмцлийг туг болгосон монголын охид хөвгүүд байсаар байсан юм. 

	Энэхүү бяцхан номд гагцхүү эдгээр монголын ард түмний сор, сод болсон, үнэн мөний төлөө өөрсдийгөө аймшиггүйгээр зориулж, золиосолсон хүмүүсийн тухай товч боловч чадан ядан өгүүлэхийг хичээсэн болно. Францын гүн ухаантан Андре Глюксмен 

	 

	“Хүн төрөлхтний залуу үе болгон 20 жил тутам тулалдааны талбар дээр буюу ардчиллын төлөө хөдөлгөөнд өөрсдийгөө зарлаж мэдүүлдэг” 

	 

	гэж бичсэн байдаг. Энд үндэсний ухамсрын сэргэлтийн тухай ярьж байна. Монголын хувьд авч үзвэл үндэсний ухамсрын сэргэлт 1920, 1940-өөд онуудад үе шатлан явагдаж, үүний шууд үргэлжлэл нь 1950―1960-аад оны сэхээтний хөдөлгөөн байсан гэж үзэх үндэстэй. Өөрөөр хэлбэл, эдгээр үндэсний ухамсрын сэргэлтийн фазууд нь нийгмийн хөгжлийн шаардлага, захиалга байсан байна. 

	“Сэхээтний төөрөгдөл”, ”тэрс үзэлтэн”, “намын эсэргүү бүлэг” гэх мэтийн нэр хаяг зүүлгэсэн нийгмийн хөдөлгөөний эдгээр илрэлүүдэд голчлон сэхээтнүүд хамрагдаж байснаараа дээр өгүүлсэнчлэн МАХН-ын удирдлагын анхаарлыг гойд татаж байсан байна. Сэхээтний хөдөлгөөний эдгээр илрэлүүд нь тухайн үеийн эрх баригч МАХН-ын эсрэг сөрөг хүчин болж байв. Гэвч энэ нь зөвшөөрөгдөөгүй, санкцигүй сөрөг хүчин байлаа. Учир нь тэр үед олон намын тогтолцоотой парламент мэтийн нийгмийн институтүүд, эрх зүйн орчин байсангүй. Ийм учраас эрх баригч нам сөрөг

	...

	 

	Одоогийн өндөрлөгөөс үзэхэд тэр үед сэхээтнүүдээс дэвшүүлэн тавьж байсан бүх асуудал өө сэвгүй байсан гэж хараахан хэлж болохгүй биз. Тодорхой нөхцөл байдлаас тасрахгүй ч юм уу, хэт яарсан, романтик маягийн, заримдаа үндсэрхэх үзлийн шинж чанартай асуудлууд байсан ч байж болох юм. Гэхдээ л эдгээр асуудлууд нь сэхээтнүүдийг хоморголон егүүтгэхийг зөвтгөх үндэс болж чадахгүй юм. 

	Сэхээтнүүд юу хүсэж байв?

	— Гадаад харилцаанд олон тулгуурт бодлого баримтлах, дэлхийн нийгмийн хөгжлийн нийтлэг зүй тогтлын дагуу улс орноо хөгжүүлэх, 

	— Нийгмийн амьдралд ил тод байдал буюу олон шинэ үзэл баримтлалыг хэвшүүлэх, улс төрийн ардчиллыг хөгжүүлэх, 

	— Эдийн засаг, техник, шинжлэх ухааны салбарт нээлттэй бодлого явуулж, монгол орныг дэлхийн хөгжлийн өндөр түвшинд ойртуулах, хөгжлийн хурдцыг түргэтгэх, 

	— Үндэсний уламжлал, ёс заншил, соёл, эх хэлээ хамгаалж, хадгалах, 

	— Шашин шүтлэгийн эрх чөлөөг хангах, 

	— Улс орныхоо газар нутаг, эдийн засгийн тусгаар тогтнолоо хамгаалах зэрэг асуудлууд байлаа. 

	 

	1950—1960-аад оны Монголын сэхээтнүүдийн тэмцэл юу өгөв?

	1. Эрх баригч МАХН сэхээтнүүдийн санаа бодлыг няцааж, нухчин дарангуйлж байсан ч цаанаа санаа авч тэдгээрийг өөрийн санаа болгон, алдаа оноогоо сэмхэн засварлах, нийгмийг өөртөө татахын тулд арга буюу зарим нэг буулт хийхэд хүрч байсан нь тодорхой. Жишээлбэл: ард түмний амьдралыг доройтуулж байснаа цагаатгахын тулд үе үе юмны үнэ бууруулах, импортын бараагаар булах гэх мэт гал унтраах арга хэмжээ авдаг байсан юм. Хамгийн өнгөц хэлбэрээр ч гэсэн үндэсний соёл урлагийг хөгжүүлэхэд анхаарсан зарим алхам хийж байлаа. 

	2. Хэчнээн эмгэнэлтэйгээр нухчин дарагдсан ч гэсэн сэхээтнүүдийн тэдгээр хөдөлгөөн нь ард түмний сэтгэл зүрхэнд хадгалагдан үлдэж, ирээдүйд ардчилал, шударга ёс тогтоох гэгээн хүсэл мөрөөдөл, итгэл найдварт нь гэрэл гэгээ болж байсан нь гарцаагүй. Ямар ч харгис хар хүчин Монголын ард түмний тэмцлийг мохоон булшилж чадахгүй гэдгийг харуулсан. Энэ утгаараа монголын сэхээтнүүдийн үе үеийн тэмцэл нь одоогийн ардчиллын төлөө тэмцлийн эх суурийг тавьж, салхийг нь хагалсан гэдгийг үгүйсгэхгүй биз ээ. Одоогийн ардчилал ерөөс юу юу ч үгүй хөрсөн дээр гэнэт ургаагүй. Харамсалтай нь өнөөдөр янз бүрийн улс төрийн хүчнүүд эдгээр асуудлыг янз бүрийн өнцөг булангаар үзэж байх юм. Зарим нь тухайлбал, МАХН улс төрийн хэлмэгдлийн асуудалд бодитойгоор хандах эр зориг гаргаж чадахгүй байсаар л XXI зуунтай шинэ сэтгэлгээтэй орж чадсангүй. Дэлхий нийтээр ардчилах өргөн хөдөлгөөн явагдаж байхад, хуучин сэтгэлгээтэйгээ зууралдаж, суух нь эцэстээ ганцаардахын цондон хөтөлнө гэдгийг ойлгоход бэрхтэй гэж үү дээ. 

	 

	1990 оноос хойш ардчиллын шинэ тогтолцоо бий болсны үр дүнд улс төрийн хэлмэгдэгсдийн асуудалд хандах хандлагад зарим нааштай алхмууд хийгдэж байгаа нь олзуурхууштай. Улс төрийн хэлмэгдлийг дахин давтахгүй байхын үндэс болсон эрх зүйн орчин бий болж байна. Ямар ч гэсэн өрөвдөх, өрөвдүүлэх, тэтгэмжлэх, нөхөх олгох гэх мэтийн процесс эхэлсэн. Гэвч биетийн амьдрал ахуй, сэтгэл оюун санааны хэлмэгдлийн хохирлыг тав, арван төгрөгөөр нөхөж цайруулна гэж байхгүй нь ойлгомжтой. Цаашдаа хэлмэгдэгсдийн асуудалд иж бүрэн хандах, хэлмэгдэгсэд болон тэдний үр хүүхдийг нийгэм, улс төрийн амьдралд иргэний бүрэн эрхээр оролцоход нь онцгойлон анхаарч ард түмнийхээ төлөө тэдний мөрөөдөж байсан, хийж амжаагүй болгоныг ямар нэг хэмжээгээр гүйцээн нөхөн бүтээхэд нь өргөн боломж олгож байх нь хүмүүнлэгийн дээд зарчимд нийцэх сэн болов уу!

	Ид бүтээх залуу идэр насаа дарангуйллын дэглэмд баллуулж нэгэнт насан ахисан үедээ шинэ нийгэмд гологдон, ялгаварлагдах ахул энэ хоёр хандлагын хоорондох ялгаа юун байх вэ? Ерөөс хүмүүн нэгэн насаараа, үеэрээ хэлмэгдлийн одонд төрөх гэж байхгүй буй заа. Гэхдээ ёолох хэрэггүй. Дарангуйллын харанхуй орчинд ёолоогүй. Одоо ч ёолохгүй. Монгол орныхоо тусгаар тогтнол, хөгжил цэцэглэл, ард түмнийхээ сайн сайхны төлөө тэмцлийн тэргүүн эгнээнд явж, амьдралаа зориулсан Монголын сор содон охид хөвгүүд унтрахын заяанд төрөөгүй. Ардчилал, шударга ёсны үе үеийн буухиалсан тэмцлийн бамбар болон асаж, түүхийн буурал хуудаснаа гэрэлтэх аваас тэдний гэгээн хүслэн зорилго нь талаар өнгөрөөгүй нь тэр болох билээ. 

	 

	Үнэн шударга ёсны өлмий бат орших болтугай. Хүмүүсээ сонор сэрэмжтэй байгтун.

	 


ЯДРАХ ЦАГТ НӨХРИЙН ЧАНАР ТАНИГДАНА

	Нэрийн хуудас: Бандийн СУРМААЖАВ

	Б. Сурмаажав 1921 онд Ховд аймгийн Цуут сумын нутагт малчин ард Бандийн (Шар банди) гэрт төржээ. Б. Сурмаажав бага сургуульд суралцаж, төгсөөд Улаанбаатарт үлгэр жишээ сургууль (одоогийн 1-р арван жил)-д орж нэг жил суралцаад, 1936 онд Автономит Буриад Монгол улсын Улаан-Үд хотын Монгол рабфакт шилжин суралцаж төгсжээ. 

	1941 онд Ховд хотноо очиж багш, хичээлийн эрхлэгч, захирлын ажлыг хийсэн байна. Ховдод Б. Сурмаажавын ажиллаж байсан энэ үе бол ЗХУ-д эх орны дайны гал ид дүрэлзэж, түүний нөлөө ч манай оронд тусч байсан хүнд жилүүд байлаа. 

	Б. Сурмаажав дунд сургуульд түүх, газарзүй, орос хэлний хичээл заахын зэрэгцээ шатар, биеийн тамирын олон төрөл, дуу хөгжим зааж маш идэвх зүтгэлтэй ажиллаж “ёстой л хөдөө нутгаар соёлын үр тарьж” явжээ. 

	Б. Сурмаажав МУИС-д амжилттай суралцан төгсөж, МАХН-ын ТХ-нд лектор, Үйлдвэр барилгын хэлтсийн эрхлэгчээр ажиллаж байгаад ЗХУКН-ын ТХ-ны дэргэдэх Нийгмийн шинжлэх ухааны академид суралцан “Социализм байгуулахад аж үйлдвэрийг хөгжүүлэхийн ач холбогдол” сэдвээр дэд эрдэмтний зэрэг хамгаалжээ. Дараа нь СнЗ-ийн Статистикийн төв газрын даргаар ажилласан байна. 1965—1976 онуудад Хэнтий аймгийн Бэрхийн уулын үйлдвэрт норм зохиогч, диспетчер, слесарь, бэлтгэн нийлүүлэгч, туслах ажилчнаар ажиллаж байгаад 1987 онд өндөр насны тэтгэвэртээ гарчээ. 

	Б. Сурмаажав Чулуунтай 1942 онд гэр бүл болж, гурван хүүтэй, хүүхдүүд нь дээд боловсролтой болж, цөм гэр бүлтэй 1—2 хүүхэдтэй болцгоон төр түмнийхээ төлөө хөдөлмөрлөж явна.

	 

	 

	Дөчөөд оны сэхээтнүүдэд мэдэхгүй чадахгүй юм бараг байхгүй байлаа. Тэдний нэгэн адил Сурмаажав шүлэг, дуу хөгжим, дууны үг зохиох ажилд шимтэн оролдсоор чамлахааргүй бүтээл туурвисныг үр хүүхдүүд нь “Нэр бүтэн, мөр цагаан” хэмээх номыг нь хэвлүүлжээ. Энэ номыг уншаад Б. Сурмаажав боловсрол мэдлэгтэй, уйгагүй ажилладаг, авьяаслаг манай сэхээтнүүдийн нэгэн сор байж дээ гэж бодогдоно. 

	 

	Б. Сурмаажав юунаас болж өндөр албан тушаалаас зайлуулагдах болов?

	“Нэр бүтэн, мөр цагаан” гэдэг номынхоо “Шударга үнэн олдох ёстой” гэсэн бүлэгт 1964 оны XII сард хуралдсан МАХН-ын ТХ-ны бүгд хурлын хар өдрүүдийг дурсан бичсэн байдаг. 

	Сурмаажав Статистикийн төв газрын даргаар ажиллаж байхдаа гадаад оронд явж, юм үзэж, нүд тайлж олныг эргэцүүлэн бодох, нам, төрийн удирдлагын арга барилыг эргэцүүлэн харж улс орныхоо ирээдүй, хөгжил цэцэглэлт, ард түмнийхээ амьдралыг дээшлүүлэх талаар өөрийн бодлыг дэвшүүлэн нөхөр Цэдэнбал түүний орлогч нартай олон асуудлаар ажил хэргийн талаар санал зөрөлдөж байсан байна. 

	 

	Б. Сурмаажавын шүүмжлэлийн гол санаа нь: 

	Манай улсын мал аж ахуй дээр хөдөө аж ахуй зонхилж байхад 1920—1930-аад оноос үүсэж хөгжсөн эд хэрэглэгчдийн хоршоолол, гар үйлдвэрийн хоршооллын шалгарсан туршлагыг баримтлан хөдөө аж ахуйн нэгдлүүдийг аймагт, аймгийн зөвлөл нь улсын хэмжээгээр Дээд зөвлөл өөрийн ардчиллын үндсэн дээр тулгуурлан аж ахуй, санхүү, үйлдвэрлэл-техникийн бүх талаар удирдан зохион байгуулдаг байх нь зөв байсныг Цэдэнбалд ярихад ойлгодоггүй. Цэдэнбал намын байгууллага, аж ахуй захиргааны ажлыг шүүрэн авч хийх ёстой гэсэн шугамаа хамгаалсаар ирсэн. 

	Сайд нарын Зөвлөлийн хурлууд дээр хүүхдийг 7 настайд нь 1-р ангид оруулах, ерөнхий боловсролын сургуульд сургах хугацааг 10 жил байсныг 11 жил болгох саналыг тооцоотой боловсруулан тавьсан боловч бас л хүлээн аваагүй, бас экспортын нөөц хүрэлцэхгүй байгаа учир ЗХУ-аас олон сая рублийн өргөн хэрэгцээний барааг зээлээр авах санал тавьсныг эсэргүүцэж энэ зээл өнөөдөр таатай боловч бидний ач гуч нар төлнө, зээл авахаа болъё гэхэд Сурмаажавыг мөн буруутган зэмлэж байжээ.

	Уг диссертацдаа: Ер нь монгол оронд аж үйлдвэрийн ямар чиглэлийг баримтлах, хүнд аж үйлдвэрийн суурь буюу машины үйлдвэр барьж байгуулж болох эсэх, монголчуудын уламжлалт салбар юу болох, уламжлалт (классик) ажилчин анги бий эсэх, байгаль эдийн засгийн нөөц аль хэр, түүний тархалт байршилд судалгаа хийгээд монголд хүнд буюу машин аж үйлдвэрийг хөгжүүлэх боломжгүй, зөвхөн хөнгөн хүнсний салбарыг голлож олзворлох, боловсруулах чиглэлийн үйлдвэрийг хавсарга маягаар хөгжүүлэх нь зүйтэй гэсэн дүгнэлт хийжээ. Энэ нь манай зарим сайд нар монголд машин тракторын завод барьж гаднаас техник тоног төхөөрөмж авах шаардлагагүй, бүх зүйлийг дотоодоо үйлдвэрлэх боломжтой гэж дэндүү дэврүүн сэтгэж байсан хийгээд МАХН-аас социализм, коммунизмыг хурдан байгуулна, Монголыг үйлдвэржсэн эдийн засагтай хөгжингүй социалист орон болгоно гэж хэт шуурхайлж байсан үе. Энэ үзэл санааг үндэслэгч Цэдэнбал тэргүүтэй хэт хувьсгалчдын дургүйг хүргэсэн нь мэдээж.

	Ер нь Ю. Цэдэнбалын удирдах арга барил, нөгөө талаас хөгжил тэмцлийн шинэ үе, нөхцөлийн хооронд ан цав гарч Цэдэнбалыг тахин шүтэх болсон ба ардчиллын хооронд хүчтэй зөрчил тэмцэл үүсэж байна гэж Сурмаажав үздэг байв. Б. Сурмаажав тухайн үеийн нөхцөл байдал, улс орны хөгжлийн хоцрогдол, ард түмний амьдралд ахиц өөрчлөлт гарахгүй байгааг бүгд хурлууд дээр байнга шүүмжлэлтэй хандаж санал бодлоо хэлдэг байсан учир дээдсийн хар дансанд оржээ. 

	Ю. Цэдэнбал 1956 онд сэхээтний эсэргүүцлийг “сэхээтний төөрөгдөл” хэмээн нэрлэн дарж, дараа нь өөртэй нь өрсөлдөх эрдэм боловсролтой сэхээтнүүдийг хардаж сэрдэн Д. Дамба (1959), Д. Төмөр-Очир (1962), Л. Цэнд (1963) нарыг намын эсрэг хандсан мэтээр гүтгэн халж зайлуулсан нь Цэдэнбал ба түүний ойр дотнын тойрон хүрээлэгчдийн урагшгүй явуургүй явуулга байсан юм. Ю. Цэдэнбал ба түүнийг тойрон хүрээлэгчид 1964 оны XII сарын бүгд хурал дээр Ц. Лоохууз, Б. Нямбуу нарын цөөн хүмүүс Цэдэнбалын үзэл, үйл ажиллагааг тодорхой баримтаар нотлон шүүмжлээд түүнийг халах санал тавьсан билээ. 

	Тус бүгд хуралд дээр Сурмаажавын тавьсан шүүмжлэлийн гол санаа нь манай оронд нөхөр Цэдэнбалыг тахин шүтэх явдал хэр хэмжээнээсээ хэтэрч МАХН-ын ТХ-ны УТТ ажилдаа дүгнэлт хийж, дутагдлаа засах талаар тодорхой ажил хийхгүй байгаа, манай НТ Хороо, улс төрийн товчоо роль үүргээ биелүүлэхгүй байгаа, урьдах их хурлаас хойш дөрвөн жил болсон боловч ээлжит их хурлаа хуралдуулах бэлтгэл хийхгүй байгаа, намын программыг бэлтгэж батлуулах талаар санаа тавихгүй нам үндсэндээ программгүй болсон, гуравдугаар таван жилийн төлөвлөгөөг хагас дутуу боловсруулан батлуулаад, баталсан төлөвлөгөө нь биелэхгүй болохоор бодит гүйцэтгэлд тохируулан төлөвлөгөөг хасаж багасгаад биелэгдсэн болгож тооцдог заншил тогтсон, нам бодлого шийдвэрээ ултай бодитой боловсруулдаггүй, НТХ төрийн байгууллагын ажлыг аж ахуйн зүг хандуулах нэрээр нам аж ахуйн ажлыг шүүрэн авч хийдэг болсноор аж ахуйн яамдын ажлыг сулруулсан, цаг үеийн тариа хураалт, зуд эсэргүүцэх зэрэг аж ахуйн ажлаар төлөөлөгчид томилох, орон сууцны байшин хуваарилахад хүртэл УТТ оролцож байна. Энэ бүхэн нь намын удирдлага гол зарчмаасаа гажиж, төрийн роль буурч байна. 

	Намын ТХ-ны бүгд хурлуудаар тулгамдсан гол асуудлыг хэлэлцэхийн оронд хоёрдугаар зэргийн асуудал хэлэлцэх, бүгд хурал жилд нэг хуралдах болсон, энэ бүхэн бол ардчиллыг зөрчиж, манайд ардчилал цаасан дээр тунхгийн чанартай болсон билээ. 

	Манай нам улс, аж ахуйн ямар ч салбарт ардчилал, шударга ёс алга, хүний эрх, эрх чөлөө гэдгийг аман дээр хэлбэрийн төдий ярихаас хэтрээгүй, цаашид намын улс төрийн бодлогыг хамтын удирдлагаар шинжлэх ухааны үндэстэй боловсруулан хэрэгжүүлэхийг амьдрал шаардаж байна. Энэ бүхэн бол нам, төрийг олон жил толгойлсон Цэдэнбалын үйл ажиллагаа, ажлын арга барилтай шууд холбоотой. 

	Ю. Цэдэнбал 1939—1953 оны ажлын арга барилтайгаа зууралдан шинэ нөхцөл байдлыг харж чадахаа больжээ. Бидний ажиллаж амьдарч байгаа үе бол дээрх үеийн нөхцөл байдлаас шал өөр болсон гэдгийг Цэдэнбал ойлгох чадваргүй хоцрогджээ. Ю. Цэдэнбал ба түүний тойрон хүрээлэгчдийн байр суурь, албан тушаалаасаа салахгүйн тулд ямар ч муухай ажил хийж, эднийг шүүмжилсэн сэхээтнүүдэд элдэв нэр хоч өгч тэднийг нударгалан дарах ажлыг ичгүүр сонжуургүй явуулах боллоо. 

	МАХН-ын ТХ-ны 1956 оны бүгд хурлаас “нэг хүнийг тахин шүтэхийн илрэл бүртэй хатуу тэмцэх”-ийг заасан боловч түүнийг хайхрахгүй, тэр бүгд хурал УТТ-ны гишүүн 7 байсныг 8 болгож, орлогч 3-ыг 5 болгосныг сүүлийн үед дахин цөөрүүлжээ. Намын Төв Хороо, Засгийн газар хоёр тусдаа байсныг Ю. Цэдэнбал, Д. Дамбыг халсны дараа нэгтгэн Цэдэнбал өөрөө эдгээр суудлыг эзэлсэн, Цэдэнбал НТХ-ны бүгд хурлын ролийг бууруулж бусдын санал шүүмжлэлийг буруугаар тусгаж авдаг болсон, өсөж байгаа залуу боловсон хүчнийг муу таньдаг, зарим хэсэгтэй нь хувийн харилцаа тогтоодог, зарим хүмүүсийн мэргэжил, дадлага сонирхлыг харгалзахгүйгээр ажил албанд сэлгүүлэн буруу томилдог болсон, боловсон хүчний хуваарилалт судалгаа муутай, дур зоргын хэрэг болсон байв. 

	Цэдэнбалын тойрон хүрээлэгч түүний дотор боловсон хүчний ажил хариуцсан хар Ламжав, Цэдэнбалын авгай нар ч, боловсон хүчнийг томилох, дэвшүүлэх, халах, ажилд дур мэдэн хошуу дүрдэг болсон. Ер нь нам төрийн удирдлага солигдох, өөрчлөгдөх ёсыг бий болгоё, нөхөр Цэдэнбал тухайн үедээ өндөр соёл боловсролтой, улс орны хөгжил, ард түмний аж амьдралыг дээшлүүлэх, улс орноо хөгжүүлэх, ялангуяа ЗХУ-ын тусламжтайгаар атар газрыг эзэмших ажлыг эрчимжүүлэхийн төлөө их зүйл хийснийг хэн бүхэн мэднэ. 

	Гэвч Цэдэнбал намын удирдах хариуцлагатай ажил дээр ихээхэн дутагдал гаргаж байна. Улс орны эдийн засгийн хөгжил удааширч, ард түмний амьдралаас улам бүр тасарч, мэдлэг боловсролын хувьд хоцрогдож, шинэ юм сэдэх, хүлээн авахаа больжээ. 

	НТХ-ны Ерөнхий нарийн бичгийн дарга, СнЗ-ийн даргын ажлыг нэг хүн хавсран гүйцэтгэдгийг болиулж Ю. Цэдэнбалыг эдгээр ажлаас халах нь зүйтэй гэсэн санал тавьж үгээ дуусгахад хуралдагсад дотроос "... цаг болсон, боль, буу, чамайг танилаа”, гэж Цэдэнбалыг аялдан дагалдагч, бялдууч этгээдүүд хашхиралдан байсан нь Б. Сурмаажав, Ю. Цэдэнбалыг дутагдлыг үнэн зөв, шударгаар шүүмжилснийг хүлээж авахгүйгээр барахгүй тус бүгд хурлаас илрүүлсэн нэрээр тэднийг ажил, албан тушаалаас нь халж, МАХН-аас хөөн, хөдөө нутагт “цөллөг”-т хатуу хяналтын дор ажиллуулах шийдвэр гаргаснаар эдгээр хүмүүсийн бодол саналыг нухчин дарж, эдний зовлонтой хөөрхийлөлтэй амьдрал 25 жил үргэлжиллээ. 

	Ю. Цэдэнбалын тойрон хүрээлэгчид тэр үедээ Цэдэнбалыг “хамгаалсан” нэр зүүсэн боловч түүний дутагдлыг улам даамжруулан улс орны хөгжилд саад тотгор болсноос гадна Цэдэнбалын уналтыг улам “наашлуулснаар” төгсгөл болохыг ойлгох ч үгүй, ойлгох чадвар ч үгүй хүмүүс байсан. Тэд өөрсдийгөө “үүрд мөнх” дээд суудалд залран сууна гэж бодож байсан юм шүү. Б. Сурмаажавыг үг хэлж байхад Дэлэгжунайн Балжинням “наад эсэргүүгээ нам буулгаад статистикийн нууц түлхүүрийг над хүлээлгээд өг” гэж дэвхцэн хашхирч байжээ. 

	Цөллөгийн жилүүд: Өвлийн ес эхэлсэн тачигнасан хүйтэн цагаар орон байрнаас нь хөөн гаргаж заасан нутаг руу нь албадан хүргэх “их аян” эхэлжээ. Зөвхөн Б. Нямбуу, Ц. Лоохууз, Б. Сурмаажав нарыг хохироогоод зогсоогүй тэдний эхнэр, үр хүүхэд, ах дүү, төрөл төрөгсөд, анд нөхдийг нь хоморголон хэлмэгдүүлж эднийг талархан дэмждэг сайн нөхдийг нь илрүүлэн нухчин дарах ажилд тэр үед НХШХ-ны дарга асан Лувсанравдан, НТХ-ны боловсон хүчний хэлтсийн эрхлэгч агсан Ламжав, тэр үед НТХ-нд ажиллаж байгаад хожим Улсын дээд шүүхийн даргын албан тушаалаар “шагнуулсан” Иш зэрэг Цэдэнбалын найдвартай дуулгавартай этгээдүүд, До яамны аппарат энэ ажилд маш идэвхтэй оролцсон юм. 

	Сурмаажавын эхнэр гэм зэмгүй жирийн эмэгтэй Чулууныг тэр үед Намын түүхийн институтэд ажиллаж байсныг дор нь ажлаас нь халжээ. 

	Ядрах цагт нөхрийн чанар танигдана. Б. Сурмаажав “эсэргүү хэрэгтэн”-д тооцогдон ажил албанаас хууль бусаар халагдан, намаас хөөгдсөнийг зарим сайн санаатай, сайхан нөхөд нь уг хэргийн мөн чанарыг зөв ойлгон, хэн “эсэргүү” айлаар оров? гэдэг хяналтыг үл хайхарч байсныг Сурмаажав, Чулуун нар ер мартдаггүй, сайн нөхдөө одоо ч дурсан ярьж байдаг юм билээ. 

	Энэ ч аргагүй шүү дээ. Эдгээр хүмүүс бол урьд хамт суралцаж, ажиллаж байсан сайн нөхөд Лодойдамба, Пэлжээ, Дагвасүрэн, их эмч Цэрэндулам нар ийм байдалд орсонд их харамсаж санаа сэтгэлээ чанга барьж, эрүүл саруул байж амьдрахын төлөө тэмцэхийг захиж байжээ. Ойдовданзан, жолооч Ёндон, Намсрайжав нарын олон сайн нөхөд нь ирж уулзсанд Сурмаажав, түүний гэр бүл маш их баярлаж санаа сэтгэлийн асар их тэнхээ өгсөн гэж дурсан ярьж байв. Тэр үед чинь “эсэргүү”-нийхээр хэн оров? юу ярив? гэдгийг До яамны тагнуул туршуулууд алхам бүрд нь мөрдөн мөшгөж “хар данс” нээж дээш нь алтан хошуу өргөдөг байлаа шүү дээ. 

	Б. Сурмаажав 1965 оны 1-р сарын эцсээр Бэрх орохоор өвлийн хүйтэн жавар, цасан шуурга тавьсан нэгэн өдөр үүр шөнөөр хөдөөг зорьжээ. Засгийн газрын шийдвэрт Сурмаажавыг өөр аймаг, Улаанбаатарт явах гэвэл зөвхөн Засгийн газрын зөвшөөрөл авахаар тогтоож, явах газар хориотой, Бэрх тосгоноос өөр газар явж болохгүй, гаднаас хүн ирвэл мөрдөн мөшгөн хянаж байх хатуу хараа хяналтад ажиллах болжээ. 

	 

	Б. Нямбуу дурсан ярихдаа: “Сурмаажав тал бүрийн өргөн мэдлэг боловсролтой, төлөв төвшин, сайхан зан харьцаатай, сэргэлэн золбоолог, шулуун шударга хүн байсан. НТХ-нд ажиллаж байхад нь би хот, хөдөө түүний удирдлагад ажиллаж байв. Намын Төв Хорооны бүгд хурлууд, удирдах ажилтны зөвлөгөөн зэрэг улс төрийн том том арга хэмжээнд бид бишгүй л хамт оролцож байлаа. Өөрийн үзэл бодлоо шулуухан хэлчихдэг, түүнийгээ хамгаалж хэнтэй ч хэлж маргаж чаддаг хүн юм аа. Сурмаажав ганцаараа биш, НТХ-ны хэлтсийн эрхлэгч нар гэхэд Базар, Дорж (Цэдэнбалын хүргэн) зэрэг хүмүүс Сурмаажав шиг зарим асуудалд их эмзэглэн зөрөлддөг байв. Үүнд удирдлагын томчууд дургүйцэж хар дансандаа хадгалаад байсныг би мэднэ” гэж дурсан бичээд... бидэнд эвссэн, бүлэглэсэн зүйл байхгүй, нам улсын удирдлагын ялзрал, завхралыг урьд ч хэлж ирсэн энэ удаа ч хэлэх л гэснээ хэлсэн... гэж бичсэн байв. 

	 

	Уурхайчид хүлээж авсан нь: Б. Сурмаажав 1965 оны эхээр “намын эсэргүү” хэмээгдэн Бэрхийн уурхайд ирэхэд, Б. Сурмаажавыг гэр хороололд айлын дунд гэрт амьдруулах тушаал дээд газраас өгсөн боловч сайн санаат нөхөд, уурхайн дарга Баяндэлгэр, намын хорооны дарга Сэдбал болон бусад хүмүүс өөрсдөө шийдэж байшинд оруулан (дээд газрын шийдвэр)-ийг зөрчсөн гэдэг. Сурмаажав 50 км-ээс цааш зөвшөөрөлгүй явах эрхгүй, явбал аймгийн намын хороо, До яамны төлөөлөгч зэргээс зөвшөөрөл авах, тэднийд хэн ирж, юу ярив? ер нь юу ярьдгийг нь ямагт хянан мөрдөж, мөрөөр нь мөшгөдөг, тагнадаг илүү ажлыг До яамны гар хөл бологсод цаг ямагт хийнэ. 

	Тэр үед Бэрхийн уурхайд ажиллаж байсан, эдүгээ Багануурт өндөр насны тэтгэвэрт суугаа Дорж хэмээх өвгөн дурсан ярихдаа: Би Сурмаажавыг Бэрхийн уурхайд ажиллахаар ирэхэд, тэндхийн цахилгаан станцын дарга, намын хорооны гишүүний сонгуультай байлаа. Бэрхийн уурхайнхан Сурмаажавыг зочин ёсоор угтаагүй ч, хүний ёсоор угтсан шүү. Уулын цехийн норм зохиогчоор ажиллаж эхэлсэн үеэс нутгийн ардууд, уурхайчидтай сайхан танилцаж, ах дүүс шиг болцгоосон. Сурмаажав маань хүний наад захын эрх, эрх чөлөө гэж байхгүй алхах, гишгэх, хэлэх, ярих нь хүртэл хориотой, хараа хяналтад байсан. Б. Сурмаажав ажиллахын зэрэгцээ биеийн тамирын арга хэмжээнд байнга оролцож, волейбол, шатрын аймаг сумын аварга шалгаруулах тэмцээнд олон удаа оролцож байр эзэлдэг байсан. Б. Сурмаажав эрдэм номтой, даруу төлөв, хэнтэй ч сайхан ярьчихдаг хүн байсан бөгөөд тэр үеийн уурхайн хөдөлмөр зохион байгуулалт, норм, цалин хөлс олголт үндэслэл муутай, бүртгэл тооцоо муу байсныг өөрчлөн ихээхэн эсэргүүцлийг давж, уйгагүй зүтгэл гарган 1966—1967 онд уурхайн бүх салбарын хөдөлмөрийн нормыг өөрчлөн 1968 оноос (хоногийн нэгдсэн төрөлжсөн бригадаар) зохион байгуулсан нь хөдөлмөрийн бүтээмж дээшлэн, ажилчдын цалин хөлс нэмэгдсэнд тэдний идэвх өрнөж 1966—1975 онуудад жил дараалан Бэрхийн уурхай улсад төлөвлөгөөгөө давуулан биелүүлж, НТ Хороо, Засгийн газрын үүрд хадгалах туг, Алтан гадас одонгоор шагнуулсан юм. Үүнд эрдэмтэн Б. Сурмаажавын уйгагүй хөдөлмөр зүтгэлийн үр дүн ихээхэн нөлөөлснийг дурдах нь зүйтэй. 

	Түүний эхнэр Чулуун багшилж, монгол хэл, уран зохиолын кабинет байгуулах, сурагч багачуудын эрдэм номд сургах талаар идэвх зүтгэлтэй ажиллаж байсан боловч Сурмаажавыг ч, Чулууныг ч үнэлэх явдал тун дутмаг байсан даа хөөрхий. Манай уурхайд дөнгөж дөч хүрсэн сайхан залуу “монголчууд дөч хүрсэн эр, дөрвөө дарсан ат” ид гялалзаж юм бүтээх насанд хөдөө нутагт цөлөгдөж, уурхайн гүнд ажилласны хор уршгаар “селикоз” гэдэг мэргэжлийн өвчин тусч группэд орж, биегүй болж аар саар ажил хийж, санаа сэтгэлийн хувьд үргэлж дарамт шахалтад байсаар урт наслахааргүй болсон. Энэ бол тэр үеийн Цэдэнбал түүнийг тойрон хүрээлэгч хүний махан хүнстэнгүүд, тэдгээрийн бууны нохой До яамныхны хийж сурсан ажлын уршиг юм шүү. Эдний хараа хяналт, хар дансанд орсон сайхан эрс ийм эмгэнэлт хувь заяагаар амьдрал нь төгсөж байв. Үүнийхээ хариуг түүхийн үнэн цагааны дагуу Ю. Цэдэнбал өөрөө амсаж Орос газар үйл тамаа эдэлж байгаад нүгэлт хар хэрэг нь түүнийг тамдаа аваачсан хувь тавилантай төрсөн дөрвөд юм билээ, гэж үнэн мөнийг нүдэнд харагдтал ярьсан даа. 

	Жирийн хүмүүс манай монголын мэргэн ухаант буурлууд хар цагааныг ялгах билгийн нүдтэй ухаант мэргэд шүү. 

	 

	Бандийн Сурмаажав 1991 оны IV сарын нэгэн дурсамжид бичихдээ: Миний бие 1962 онд БНМАУ-ын Засгийн газрын төлөөлөгчөөр Ази, Алс дорнодын эдийн засгийн комиссын (НҮБ-ын) Токиод болсон хуралдаанд оролцохдоо Япон, Хонконгод очихдоо японы сайд Икеда болон гадаад орны зарим сайд, бусад олон хүнтэй уулзахдаа капиталист оронд хүмүүсийн баян хоосны ялгаа байдаг боловч хүний эрх, тэгш эрх ямар байдгийг өөрийн орныхтой зэрэгцүүлэн харж сонин сэтгэгдэл төрсөн юм. 

	Японд байдаг монгол хүн ямраар яаж амьдардгийг ч тэндээс үзэж сонссон юм. Гадаад оронд үзэж танилцсан зүйл 1964 оноос эхлэн цөллөгт эрх чөлөөгүй 25 жил амьдрах үедээ хүний эрх, эрх чөлөө, ардчилал гэдэг юу болохыг урьдынхаас улам тодорхойгоор жинхэнэ яс махан дээрээ туршиж ойлгожээ. Эрх чөлөө гэдэг бол хэн хүнд эд эрдэнэ, эрдэм боловсрол, эрүүл мэндээс дутахгүй эрхэм чухал юм байна... 

	... 1990 онд Монголд ардчилсан хувьсгал, өөрчлөлт боллоо. Энэ их өөрчлөлт биднийг дахин амьдруулсанд хэмжээлшгүй их баярлаж байна. Ардчилал эрх чөлөө, хүний эрх нэлээд өргөжин дэлгэрч түүний төлөө тэмцэлд амь насаа өргөсөн бидэнд их таалагдаж байна... гэж бичсэн байлаа.

	 


АМИА АЛДАХ ШАХСАН АРВАН НЭГЭН АСУУЛТ

	Нэрийн хуудас:  Дэжидбалын БААСАНЖАВ

	 

	Тас харанхуй шөнө 

	Таг сохорт буруугүйн адил 

	Тариачин ардын ядуу зүдүүд 

	Тал хөндий л буруу хүлээхгүй 

	(Р. Гамзатов) 

	 

	Монголын ЭЗДС-ийн бүртгэл санхүүгийн тэнхимийн эрхлэгч багш, шинжээч, эдийн засагч асан 1960-аад оны сор болсон сэхээтнүүдийн нэг, хэлмэгдүүлэлтийн хүчит хар шуурганд 20 гаруй жил шорон гяндан, цөллөг, ажил заалтаар эрх чөлөөгүй тарчлан зовж явсан ахмад сурган хүмүүжүүлэгч, монголын улс төрийн хэлмэгдэгсдийн холбооны тэргүүн Дэжидбалын Баасанжавтай сэтгүүлч Харчуу овгийн Бадарчийн Мягмаржавын ярилцсаныг дор нийтлэв. 

	Дэжидбалын Баасанжав 1932 он буюу Цагаагчин хонин жилийн өвлийн адаг сарын шинийн 8-нд Хөвсгөл аймгийн Цагаан-Үүр сумын нутаг Барсын -Эрээн толгойд төржээ. "Задгай галын утаагаар ариусгаж залтас модны илчээр дулаацуулж заяа тэтгэн тосож авсан гэрийн буурь тулганы чулууг мөнхлөн хадгалсан нутаг ус минь хүнийх болчхоогүй минийх хэвээрээ монголын сайхан орон хэмээн дуурьсагдсаар байнам. Эх орон гэж үүгээр би бахархахгүй бол юугаар би бахархах билээ” гэж хэлчихдэг нэгэн. 

	Сумынхаа бага сургууль,Улаанбаатар хотын Санхүү эдийн засгийн техникум, ЗХУ-ын Ленинградын СЭЗДС дүүргэж 1960 онд санхүүч мэргэжлээр эдийн засгийн дээд боловсрол эзэмшжээ. 

	1946 оноос бичиг үсгийн бүлгэмийн багш, 1953―1960 онд БНМАУ-ын Сангийн Яаманд байцаагч, мэргэжилтэн, Сэлэнгэ аймгийн санхүүгийн хэлтсийн даргаар, 1960―1965 онд ЭЗДС-ийн тэнхимийн эрхлэгч багшаар, 1970―1991 онд Хөвсгөл аймгийн Ринчинлхүмбэ сумын нэгдлийн эдийн засагч, Улаанбаатар хотод Шаазангийн үйлдвэрийн эдийн засагч, орлогч даргаар ажиллаж байлаа. Д. Баасанжав “буурлаас сонсож, бусдаас сурч, багшаар заалгасан эрдмээ өсвөр үедээ өвлүүлсэн сайн багш байх юм сан гэж насан туршдаа мөрөөдөж явлаа" гээд шүүрс алдав. 

	 

	 

	Чухамхүү энэ л хүсэлдээ хөтлөгдөн 1962 онд МҮЭТЗ-д нарийн бичгийн дарга, 1963 онд Барилгын яаманд орлогч сайдаар дэвшүүлэхэд уг саналаас татгалзан “Би та нарт олон сайн мэргэжилтэн бэлтгэж өгье” гээд мултарч байсан нь үнэн байх юм. Үүнийг "Я полагаю, что вы находитесь на педагогической работе. Вы мечтали быть педагогом” гэж Ленинградаас доцент В. А. Маздоров багшийнх нь 1969 онд бичсэн захидал ч бас дахин батлах ажээ. Гэтэл Д. Баасанжав гуай Монголын коммунист дэглэмийн жилүүдэд хэнд хэрхэн юуны учир засаршгүй нэн аюултай дайсан болон 25 жил улс төрийн хэрэгтэн гэгдэж хүний байтугай, адгуусны эрхгүй доромжлогдон ял эдэлж ирэв? 

	Аваад үзье л дээ: 

	 

	1. Ю. Цэдэнбал МАХН-ын ТХ-ны 1963 оны V бүгд хурлаар Л. Цэндийг удирдлагаас зайлуулсан бузар хуйвалдаанаа далдлах зорилгоор “Цэндизм”-ийг устгах кампани болгон өргөтгөж анхны цохилтоо Ж. Бямбадорж (МҮЭТЗ-ийн дарга асан) дээр буулгахаар хэлэлцэн тохирсон юм байж. Тэгээд л 1964 он гаруут НХШХ-ноос С. Рагчаа даргатай шалгалтын хэсэг МҮЭТЗ дээр буучхав. Тэд зарим хүмүүстэй уулзаж ярилцан, мэдээ материал цуглуулан 2 сар гаруй болсон юм даг. Би шалгах бүрэлдэхүүнд орсны хувьд МҮЭ-ийн төв ШБК-ын дүрэмд заагдсан эрх үүргийнхээ хүрээнд хийсэн гурван удаагийн шалгалтын актыг тодорхой танилцуулаад НХШХ-ны энэ шалгалт бол эрх хэмжээ, цар хүрээгээрээ манай ШБК-ын шалгалтаас зүйрлэшгүй өргөн гэдгийг ойлгож байна” гэв. Энэ нь “Цэндизм”-ийг дарах тэдний сорын галд нэмэрлэх тос болж чадсангүй. МАХН-ын ТХ-ны УТТ шалгалтын дүнг хэлэлцээд (1964—4—09) Л. Цэндийн намч бус, зальтай, эрх тушаал булаалцалддаг, нэр төр хөөцөлддөг, хуурч мэхэлдэг өөдгүй үзэл санааны илэрхийлэгч болсон... МҮЭТЗ-ийн зарим удирдах хүмүүсийн зохисгүй арга ажиллагаатай эвлэрэнгүй хандаж байсан МҮЭ-ийн Төв Шалган байцаах комиссын дарга нөхөр Баасанжавыг ШБК-ын даргаас өөрчлөн шийтгэхээр тогтоов. Ийнхүү Л. Цэндийн хамсаатан Ц. Бямбадоржийг хаацайлан, түүнтэй эвлэрч байсан нэрээр Д. Баасанжавыг хэлмэгдүүлэн "Цэндизм” гэсэн хар дэвтрийнхээ хуудсыг зузаалах нь тэр ээ. 

	 

	2. Эзэмшсэн мэргэжил, үзсэн үнэн, шинжээчийн мэдлэгтээ тулгуурлан Монгол улсын төсөв, гадаад худалдаа, санхүүгийн алдагдлыг арилгах, зээлийн хөрөнгийг үр өгөөжтэй ашиглах, алт эрдэнэс, ардын буян, улсын санг дур зоргоор бүрэлгэн шамшигдуулж, улс орноо хоосруулан өрөнд бариулах баримжаагаа алдсан бодлогоос үүдэн гарах хожмын нөхөгдөшгүй хорт уршгаас сэрэмжлүүлэх, эдийн засгийн хараат бодлогоос ангижруулахад чиглэгдсэн 11 асуулт Цэдэнбалд тавьсны төлөө МАХН-ын ТХ-ны 1964 оны VI бүгд хурлаар “Намын эсрэг бүлгийн хамсаатан” гэгдэж БНМАУ-ын эрүүгийн хуулийн 49-ийн А зүйлээр улс төрийн хэрэгт 5 жилийн, (үүний 1 жил 6 сар гянданд) ял эдлүүлж (1965—1969), дараа нь 3 жил нутаг заагдан цөлөгдөж (1970—1972), 18 жил Шаазангийн үйлдвэрээс өөр хаана ч, ямар ч ажил хийх, мэргэжлээ ахиулах, суралцах аливаа эрх, эрх чөлөөгөө хугацаагүйгээр хасуулж ял шийтгэлээ эдэлсээр 1990 оны ардчилсан хувьсгалтай золгожээ. 

	 

	3. Хэдийгээр социалист давхарга хэмээх нүсэр бүрэлгэн аппаратыг тэжээдэг, улсын төсвийн алдагдлаа ард олноос нууж орлого нь зарлагаасаа илүү байдаг мэтээр гоёж харуулахын тулд аж ахуйн газруудын олсон ашгийн 80—90 хувийг улс хураагаад авчихдаг ч гэсэн айл гэр, аж ахуй бүхэн ашигтай баймааж нь улсын санхүүг бэхжүүлдэг мэдээжийн үнэнд тулгуурлан үйлдвэрээ ашигтай болгон тогтвортой өсгөх арга боломжийг судалж, хэлэлцэж хэрэгжүүлснээр шаазангийн үйлдвэр 1972―1989 онд 54.2—5726.3 мянган төгрөгийн ашигтай ажиллаж, ашгаа 105.7 дахин өсгөв. Гэтэл мөн хугацаанд БНМАУ-ын төсвийн орлогын өсөлт дөнгөж 3.1 дахин болсонтой харьцуулахад түүнээс 34 дахин илүү хурдацтай өссөн юм. Эрх мэдэл, ухаан бодол, хувийн ашиг сонирхлыг гав гинжээр хүлчхээд байдаггүй сэн бол үүнээс ч илүү үр дүнд хүрэх боломжтойг хамт олон улам бүр ухааран урам зоригтой ажиллаж 30 жилд гурван живаа аяга хийж байлаа. 

	Үйлдвэрийнхээ эдийн засгийн удирдлага, технологи, хөдөлмөр зохион байгуулалтыг боловсронгуй болгож, 5 жилийн хугацаатай гэрээний үүрэг авах зэргээр ашиг, цалин хөлсөө нэмэгдүүлэн нийгмийн асуудлаа шийдвэрлэх талаар мэргэжилтнүүдтэйгээ зөвшилцөн боловсруулсан санал төслүүд нь хав дарагдах буюу хориг тавигдсаар ирснийг ХХҮЯ-ны 1982—5—06-ны 6/2671 тоотдоо “н. Баасанжавын тавьсан асуудалтай танилцав... Танай үйлдвэрийн талаар нэмэлт шийдвэр гаргахгүй. Нэгдүгээр орлогч сайд Н. Дагвадорж” гэсэн ганцхан баримтаар харуулаад зогсъё. Гэтэл Д. Баасанжавыг оролдохдоо “олон нийтийн шүүхээр олон хүн шийтгэхгүй, толгойг нь илж ОНШ-ийн ажлыг унагав” хэмээн МҮЭ-ийн гишүүнээс хөөхийг сануулан шийтгэсэн тухай Улаанбаатар хотын НХТ-ны гишүүн, хотын ҮЭЗ-ийн дарга Жуваагийн гарын үсэгтэй тогтоол ирж билээ. 

	Д. Төмөр-Очир, Л. Цэнд, С. Аварзэд, Ц. Лоохууз нарыг дараа дараагаар нэрмэн буруутгаж дээрээс хайр хишиг хүртэж байсан өрөвдөлтэй хүмүүсийн төрх, иймэрхүү л байж дээ хөөрхий. Өнгөрсөн үеийн хэлмэгдүүлсэн, хэлмэгдсэн хүмүүсийн тухай бичихээс одоо байж байгаа амьд хүмүүсийн тухай бичих нь арай хялбар болов уу. 

	 

	 

	Сэтгүүлч: Хэлмэгдсэн, хэлмэгдүүлсэн хүмүүсийн аль аль нь алга болчхоод зөвхөн хагас дутуу шарласан цаас үлдсэн үед сэтгүүлч бид чинь хэлмэгдэгсдийн дотоод сэтгэлд нэвтрэн үзэл бодол, дүр төрхийн тухай бичих гэж оролддог боллоо шүү дээ. Тэгэхээр та бид хоёр тэрхүү шарласан цаасаар бус, түүхэн үнэний амьд гэрчтэй нүүр тулан уулзаж сэтгэлийн үгээ нээн ярилцаж байгаа болохоор асуулт хариултын хэлбэрээр яриагаа өрнүүлбэл чөлөөтэй, илүү сонирхолтой болох юм биш үү?

	Д. Баасанжав: Тантай санал нийлж байна. Би мөрдөн байцаагчид яллуулах гэж байцаагдаагүй, мөрийнхөө цагааныг харуулах гэсэн сэтгүүлчийн асуултад хариулахдаа нэн баяртай байна. 

	 

	 

	ХУГАЦААГҮЙ ЯС ЦООЖИНД 290 ХОНОГ ХАТААГДЛАА

	 

	Ажлын бүтээл багадаад л 

	Арын хаалганууд ихдээд л 

	Улс орон маань нэг л 

	Унасан шинжтэй байх юм. 

	(Р. Чойном. 1966 он)

	 

	Сэтгүүлч: Та ямар асуулт тавьчхаад эсэргүү болон яллагдсан юм бэ?

	ДБ: Би эдийн засагч, шинжээчийн хувьд улсын маань санхүү гадаад худалдаа, өр зээл зэрэг эдийн засгийн зангилаа асуудлууд эмгэг согогтой болж, цаашид улам архагшин арваад жилийн дараа бүр сүйрэлд хүргэж болох нь тодорхой болоод байсан учраас харилцан холбоотой дараах 11 асуултыг намын гишүүний үүргийн дагуу МАХН-ын Төв Хороонд тавьсан юм. Тухайлбал:

	— Таны хэрэгцээнд зориулан сард 40—50 кино зураг гадаадаас авчирдаг гэж үнэн үү? Тэр чинь улсын өрийг нэмэгдүүлдэг болов уу?

	—       НТХ-ны V бүгд хурал дээр аж үйлдвэрийн нийт бүтээгдэхүүнийг 15 дахин нэмэгдүүлнэ гэсэн билээ. Гэтэл одоо аж үйлдвэрийн нийт бүтээгдэхүүнийг 10 дахин, хөдөө аж ахуйнхыг 4 дахин нэмэгдүүлнэ гэж ярих боллоо. Таны хэлсний аль нь зөв юм бэ? Эсвэл та ингэж баримжаагаа алдчихсан юм уу?

	— Та ер нь эх орондоо амарч үзсэн үү?

	— Нэг удаа гадаадад амрахдаа хэдэн төгрөг зарцуулдаг вэ?

	— Таныг Октябрийн 47 жилийн ойд оролцоод ирэхдээ нөхдөөсөө хоцроод Б. Александровын ансамблийнхантай 6 хоног архидаж ирсэн гэж ярилцдаг, тэр үнэн үү?

	— Танай эхнэр жилдээ хэдэн удаа улсын зардлаар гадаадад зугаалдаг вэ? Нэг удаа явахдаа хэчнээн төгрөг зарцуулдаг вэ?

	— Танай авгай гадаадад эд бараа, үнэт зүйл илгээмжээр явуулдаг, худалдаа хийдэг гэж үнэн үү?

	— Манай гадаад худалдаа алдагдалтай (пассив үлдэгдэлтэй) нь үнэн биз дээ?

	— Улсын төсөв алдагдалтай нь үнэн үү? Юунаас болоод тэр вэ?

	— Улсын валют, санхүүгийн чадал ямаршуу байна вэ? 

	— Та гадаадад улсынхаа алтны нөөцөөс бэлэглэж явдаг гэдэг үнэн үү?

	гэсэн 11 асуулт тавьсан юм. 

	 

	Юун дутагдлын өмнүүр дуугүй өнгөрөхгүй гэсэн намын гишүүний үүрэг байх вэ? Амар байна уу гэсэн биш гай болов гэгчээр өнөөх 11 асуулт минь намын эсрэг бүлгийн идэвхтэй туслагч, хамсаатан, эсэргүү этгээд болгон хамгийн хүндээр яллагдахын үндэс шалтаг болон хувирчихдаг юм байна. 

	 

	Сэтгүүлч: Тэгвэл манай гадаад худалдаа, санхүү төсвийн алдагдал яваандаа бүр архагшин улс орон өрөнд баригдсан, хараат эдийн засагтай тэжээврийн улс болохын аюул нүүрлээд байгааг та урьдчилан харж сануулаад байсан юм биш үү?

	Д. Б.: Тэрхүү аюулыг чинь надаас өмнө олж харж сэрэмжлүүлж хэлээд байсан А. Амар, Д. Догсом, Г. Дэмид, С. Довчин гээд эх орончид, эрдэмтэн сэхээтнүүд зөндөө олон байсан. Харамсалтай нь тэднийг эсэргүү гээд цаазалчихсан юм. Хожим 1950—1960-аад оноос үнэнийг ухаарсан эх оронч эрдэмтэд сэхээтнүүд маань дахин амаа нээсэн боловч хамгийн шилдгээсээ эхлээд төөрөлдсөн, үндсэрхэх, үгүйсгэх үзэлтэн, ревизионист, догматист элдэв бусын нэр хаяг зүүж, Цэдэнбализмд дараа дараалан нугаслуулсаар байсан цаг. Би бол мэргэжлийн санхүүч, шинжээчийн хувьд өөртөө мэдэгдэж харагдаад байгаа баримжаагүй балмад бодлоготны хожмын тэр аюулыг одоохон хэлж засуулахгүй магтаж бялдуучлаад өнгөрвөл “ниргэсэн хойно хашхирахын” адил хожимдоно гэж яарсан минь тэр ээ. Санхүү эдийн засгаа сэргээхгүй унагааж, сэхээхгүй мөхөөж, улсаа “угжны хурга” шиг болгох бодлоготон нам, төрийн толгойд давамгайлна гэж даанч зүүдэлсэнгүй. Тэдний эрүүл санхүүчээ ялласан нь эх орны санхүүг балласан тогтоол байсныг 1980-аад оны бодит үнэн баталсан юм. Тэр үеийн хэдхэн баримт хэлье дээ. 

	— 1980-аад он гэхэд аж үйлдвэрийн нийт бүтээгдэхүүнийг 15 дахин нэмэгдүүлэн аж үйлдвэр-хөдөө аж ахуйн орон болчихно гэдэг бол малаа 200 сая хүргэнэ гэдэг нөгөөх үлгэртэй адилхан байв. Ямар сайндаа л тиймэрхүү мөрөөдөл, хоосон зөгнөлийг Ж. Батмөнх “1958 онд хөдөө аж ахуй - аж үйлдвэрийн орон боллоо” гэсэн Цэдэнбалын дүгнэлт нь 30 жилийн дараах өнөөгийн бодит байдалд арай ойртох" болов уу гэж ёжлон шүүмжилж байх вэ? (”Үнэн”―1988 № 306)

	— Эквивалентгүй үнэ худалдааны бус ил далд элдэв зардлуудаас үндэслэн, манай гадаад худалдааны экспорт нь импортоосоо ихээхэн хэмжээгээр дутаж тэрхүү алдагдлыг гадаадын зээлээр нөхөж байлаа. 

	— Улсын төсвийн орлогоос давсан зарлага буюу төсвийн алдагдлыг бас “зээл тусламж” барааны үнийн зөрүүгээр хааж, орлого нь зарлагаасаа давсан мэтээр гоёж үзүүлдэг байлаа.

	— Энэ бүхэнтэй холбоотойгоор гадаад зээлийн өр эрс нэмэгдэж түүнийг үр өгөөжтэй ашиглах явдал бүрмөсөн орхигдоод байхад өр зээлээ нуучхаад коммунизмд нэгэн зэрэг орчихоор хэн нь хэнээсээ зээлийн өр нэхэх юм бэ? зээл аваад л байх хэрэгтэй гэж Цэдэнбал онолдон, УТК-ын дарга Т. Рагчаа нь түүнийг тоть шиг давтаж байв. 

	 

	Төсөв санхүүгийн дээрх алдагдлыг нэмэгдүүлэхэд хүнд суртлын нүсэр аппаратын үргүй зардал. Цэдэнбал ба түүний авгай мэтийн хүмүүсийн үрэлгэн зан бүрэлгэн хэрэглээ ихээхэн нөлөөлж байсан нь мэдээж шүү дээ. 

	 

	Сэтгүүлч: НТХ-ны 1964 оны VI бүгд хурлаар Ц. Лоохууз, Б. Нямбуу, Б. Сурмаажав нарын намын эсрэг бүлгийн хань хамсаатныг илчлэн бут цохих ажлаа их, дээд сургуулиуд ялангуяа сэхээтнүүд рүү чиглүүлсэн биз дээ? Ямаршуу нарийн арга хэрэглэж илчилж байсан юм бэ?

	Д. Б.: Тэр үнээн. Хурал эхлэхээс өмнө л нөгөө нууц даалгавартан, мэдээлэгч нар нь идэвхжин энд тэндгүй холхиж шиншлэн дагаад салахгүй байсан. Тэдний мэдээлэл, хов жив үнэд орж зөвхөн ЭЗДС-иас гэхэд л арваад эрдэмтэн багш, аспирантуудыг баривчлан хорих, нутаг заан цөлөх, ажлаас халах, сургуулиас хөөх, зардлыг төлүүлэх зэргээр гэр бүл, үр хүүхдийнх нь хамт ажил амьдралаар нь хохироож байсан юм даг. Ялангуяа Б. Нямбуу, Ц. Лоохууз нартай хамт суралцаж байсан сонсогч, аспирантууд, урьд хамт ажиллаж, суралцаж байсан нөхөд, ах дүү, анд нөхөд, гэмгүй танилыг нь хүртэл хамруулан хэлмэгдүүлж байлаа. 

	Эсэргүү нарыг илчлэн дарах их аянд С. Батаа, генерал Ж. Жамъян, Б. Ламжав, Б. Жамбалсүрэн, С. Жалан-Аажав, С. Даваахүү, Иш зэрэг олон хүмүүс маш идэвхтэй оролцож хожим түүнийхээ шанд албан тушаал ахиж, цол хэргэм хүртсэн нь нууц биш. Ер нь сэхээтнүүдийг “Жижиг хөрөнгөтний нөлөөнд автагсад” “төөрөлдөгсөд" “чалчигчид” гэж нэр өгч тэдэнтэй шийдвэртэй тэмцэхийг Цэдэнбал дарга НТХ-ны VI бүгд хурлын индрээс уриалсан нь одоо ч цагаан цаасан дээр хар бэхээр бичээстэй байгаа шүү дээ. 

	 

	Сэтгүүлч: Өөрийг чинь мэдээлж, хов зөөж байсан хүнийг та мэдэх үү? 

	Д. Б.: Заримыг нь мэднэ. Тэр бүгдийг хэлээд ч яах вэ дээ. Харин миний багын танил, манай тэнхимийн багш Д. Цэрэнпил намайг нөхдөдөө тусч биш, хүйтэн харьцаатай, мөнгөнд шунахай, илүү цагийн мөнгө хөөцөлдөж байсан, шүүмжлэлд дургүй, Дондогдорж, Дашдондог багш нарыг зарчимгүйгээр өмгөөлж байсан” гэж 1965 оны 1-р сарын 27-нд НАХЯ-д мэдээлэл бичээд, түүнийгээ ЭЗДС-ийн захирал Батмөнхийн 1965 оны 2-р сарын 3-ны 50 тоотоор Д. Баасанжавын тодорхойлолт болгон хүргүүлсэн байв. Түүнийхээ шагналд Д. Цэрэнпил НТХ-нд суга дэвшсэн боловч удалгүй МҮЭТЗ, ХЦХУХ, эдийн засгийн хүрээлэн зэргээр дамжин шааригдсаар хуучин сургуулийнхаа буурин дээр буцаж ирсэн гэлцдэг юм. 

	Бас миний дотнын анд нөхөр П. Жасрай НХШХ-нд: “Баасанжав нарын цөөн хэдэн хүн Гацууртад сэм зугаалсан нь намын эсрэг бүлгийнхээ ажлыг зохион байгуулж явсан байх” гэж мэдээлснийг шалгаад "ямаа боож, архи айраг ууж явснаас өөр зүйл илэрсэнгүй. Харин намын эсрэг бүлгийн Д. Баасанжав, Д. Тангад нар оролцсоныг цаашид анхааралдаа авах хэрэгтэй... Рэнцэн" гэсэн тодорхойлолт 1995 оны үеэр сонинд нийтлэгдсэн байв. 

	НТХ-ны VI бүгд хурлын шийдвэрийг намын хурлаар хэлэлцэхэд зарим хүн илүү цагийн мөнгө нэхсэн, бүх багш нарыг чиний хамсаатан болгож шинэ эсэргүүг илчилсэн гавьяатнаар тодрох гэсэн гэх мэт хэн юу хэлснийг найзууд маань надад тодорхой ярьсан л даа. Ер нь мэдээлэл, хов зөөх ажлыг дотнын сайн нөхдөөр нь хийлгэдэг юм билээ. Тэгж мэдээлж байсан урьдын сайн танилууд хожим дөлөөд нүүрээ буруулан огт танихгүй мэт болчихдог. Түүгээр барахгүй эсэргүү болсны дараах хожмын зарим шинэ танилууд сүүлийн хэдэн жил бас л зүсээ хувирган талийж одсон нь инээдэмтэй сонин байгаа биз. Тэгж байхаар үнэнээ хэлээд сэтгэлээ онгойлгон санаж бодох юмгүй мэнд устай явбал хэн хэндээ сайхан баймаар юм. 

	 

	Сэтгүүлч: Таны НТХ-нд тавьсан 11 асуулт яагаад НАХЯ-нд очиж хэргийн материал болчихдог байна аа?

	Д. Б.: Би асуултаа Төв Хороонд тавьж өгөхийг хүсэж НТХ-ны гишүүн Ц. Лоохуузад өгсөн юм. Гэтэл тэр нь яагаад ч юм, Ж. Нямдариар дамжсан юм байж. Уг асуултыг хадгалж байгаад бүгд хурал өнгөрсний дараа НХШХ-нд дуудагдахдаа аваачиж өгсөн гэж Нямдарь өөрөө мэдүүлсэн байдаг. Ингээд уг асуултыг гэмт хэргийн баримт болгон ашиглахаар НХШХ, НАХЯ, Улсын прокурорынхон санал нэгтэйгээр шийдэж НАХЯ-нд шилжүүлэн өгсөн бололтой. 

	 

	Сэтгүүлч: Та баривчлагдаж яаж хоригдож, мөрдөгдөж байсан тухайгаа ярихгүй юу?

	Д. Б.: НТХ-ны VI бүгд хурлын маргаашаас эхлээд л манай багш нар НХШХ-нд дуудагдан цувж эхэлсэн. Тэнд Лувсанравдан тэргүүтэй эсэргүүг илчлэн бут цохих багийнхан ажиллаж, түүнд дээр дурдсан хүмүүсээс гадна С. Чойжамц, Д. Ёндондүйчир гээд таних танихгүй олон хүн мэдээлэгчдийнхээ хов живээр хардан сэжиглэгдсэн бүгдийг толгой дараалан байцааж гадаа үүдэнд нь цагаан шилтэй, нүдээрээ инээмсэглэсэн хүн сууж хүн бүрийг зүсэлж байсан нь НАХЯ-ны 1-р орлогч сайд Р. Гүнсэн гэдэг ажээ. 

	НТХ-ноос Т. Рагчаа, Н. Жагварал нар дараа дараагаар манай сургууль дээр ирж, бүгд хурал эсэргүү бүлгийг илрүүлэн устгав. Тэд нар Монгол-Зөвлөлтийн найрамдлын эсрэг гүтгэлэг хийж манай ололт амжилтыг үгүйсгэсэн, Хятадын бодлогыг дэмжиж ЗХУ, Хятадтай хоёултай нь адилхан харьцаатай байж эдийн засгаа хөгжүүлнэ гэж улс төрийн янхан болохоо харуулав. Үндсэрхэх, үгүйсгэх үзлийг дэвэргэн интернационализмын эсрэг дайралт хийж намын жанжин шугамыг эсэргүүцэж бүлэглэсэн ажиллагаа явуулсан гэх мэт үгээр буруутгаж хараан зүхэж байлаа. Энэ эсэргүү бүлэгт танай сургуулиас олон багш нар хамрагдсан байна гэж сүрдүүлэн загнаад “манай улсын хөгжлийн түвшнийг хэдэн онтой харьцуулах нь зөв бэ? Өмнөговийн мал хорогдсон нь Б. Нямбуугийн буруу юм бол Монголын мал хорогдсон нь хэний буруу вэ?” гэх зэрэг асуултыг хариулж чадахгүй буцааж байлаа. Тэгж байтал шинэ жил болж багш нарын үдэшлэг дээрээс Ч. Пүрэвжав мэтийн өдөөн хатгагчдын явуулгаар Д. Төмөр-Очирыг баривчилсанд дургүйцэн цагдаатай хэрэлдсэн гэж Г. Уламбаяр багшийг бас баривчлан 72 цаг суулгаад гаргасан юм. Уламбаяр гарч ирэхдээ баривчлагдсан, хоригдсон, үзсэн харснаа нэгд нэгэнгүй бидэнд тоочин ярьж билээ. 

	Түүнээс 5 хоногийн дараа буюу 1965 оны 1-р сарын 8-нд үдээс хойш НХШХ намайг дуудлаа. Очвол хэн дуудсан нь мэдэгдэхгүй, өрөө дамжин сурагласаар С. Даваахүү (Сэлэнгийн өнөөх гайхал) дээр орлоо. Даваахүү: "Өнөөдөр орой боллоо, өглөө уулзъя” гэсний дагуу Ордны урд хаалгаар гартал энгийн хувцастай, эрлийз царайтай хоёр залуу сугадаж аваад 69 машинд чихэж оруулаад Улсын прокурорын баталсан баривчлах хуудсыг үзүүлж, шууд л До яамны арын хаалгаар оруулж энгийн хувцастай, халзан толгойтой нэгэн хүнд намайг тушаав. Тэр нь VII хэлтсийн орлогч дарга дэд хурандаа Жанцанбалсан гэдэг аж. Ингээд НТХ дуудаж баривчлаад НАХЯ-нд хүргэдэг урьдын уламжлал дахин давтагдах нь энэ. 

	Тэр бээр миний бүх хувцсыг тайчин нэгжиж, авч явсан бүх зүйлийг хураан авч 41224 дугаартай намын батлахыг минь төмөр шүүгээнийхээ ёроол руу шидэж харагдав. Ингэж намтайгаа хамт шоронд орлоо. Тэгээд шоронгийн хуягаар харгалзуулан До яамны ард байдаг дээр үеийн нуугдмал шоронгийн “Б-3” гэдэг ганцаарчлан хорих камерт цоожлогдлоо. Ингэж л улаараа алхаж орсон хүн, ууцаараа чирүүлж гардаг гэсэн яриатай До яамны түүхт чангаланд 11 асуултынхаа төлөө бүтэн арван сар шахам хугацаагаар цагдан хоригдож мөрдөгдлөө. Тэнд агаар, нар үзэхгүй, чийгтэй, өмхий, давчуу, өтгөн шингэнтэйгээ хутгалдсан, дээрээс өдөр шөнөгүй асаатай гэрэл шарсан ёстой л тамын ордон байв. Бас унших, үзэх, сонсох, бичих юм бүхэн хориотой. Адууны зовлого, шар будаа, зүсэм хар талх (түүхий байх нь голдуу), аяга хар цайгаар гол зогоож хоёр төө хүрэхгүй өргөн модон вандан дээр сүүжээ цоортол нухлуулан хоног өнгөрөөнө. Цувдайны шөл өдрийн од шиг тохиовол бөөн баяр. Эрүүгийн ялтан эрлийз, хурлийз оргодол хятадаар хүртэл тагнуул туршуул тавина. Энд хүний бие эрхтэн, оюун санаа, хүсэл эрмэлзэл цөм орчинтойгоо хамт өмхөрч, ялзран хүнийг адгуус болгон хувиргах мэт санагдана. Харин хүн аврах тангарагтай А. Климова гэдэг эмч эрүүл мэндийн минь төлөө чадах бүхнээ зориулж байсныг үүрд санан дурсаж явдаг юм. 

	Яргачин Б. Жамбалдоржийн байгуулж тоноглосон тамлагын өрөөг би үзээгүй. Зодож нүдэж эрүүдэхийг зөвшөөрсөн МАХН-ын ТХ-ны тэргүүлэгчдийн 1942 оны тогтоолыг (Цэдэнбал, Чойбалсан, Сүрэнжав нарын гарын үсэг зурсан) хүчингүй болгуулсан Д. Дамба гуайн ач гавьяагаар тэрхүү яргын газар хаагдсан бололтой. 

	Арваад сар болоход мөрдөн байцаагч Жанцанбалсан, Цанлиг, Бандихүү нар 3–4 сараар гар дамжуулан байцааж тус бүр ялын төлөвлөгөө үйлдсэн юм даг. Ингэж дамжуулдаг нь жижүүрлэх хугацааг сунгасных уу, байцаагчийн чадварыг сонгосных уу, эсвэл тэднийгээ сонжиж турших арга нь байв уу гэдгийг би яахан мэдэх билээ. Ямар боловч тэр нь мэдээжийн илэрхий асуудлыг сунжруулан зоориндоо зовоох хугацааг сунгаж, санасандаа хүрэх гэсэн тодорхой бүлгийнхний бодлого байсныг ойлгосон. Улсын прокурорын Дугарсүрэн гэгчийг эс тооцвол хэрцгий догшин ааштай, хэлснийг ухаарах чадваргүй гэмээр байцаагч надтай тааралдаагүй шүү хөөрхий. Харин асуултынхаа өнгө аясаар дотоод төрх нь танигдах нэлээд ялгаа тэдэнд бий. Жишээлэхэд: Жанцанбалсан гэдэг туршлагатай, ноён нуруутай болов уу гэмээр байцаагч намайг улсын нууцыг хадгалах үүрэгтэн ч биш, нууц задруулсан хэрэгтэн ч биш гэдэг маргаангүй үнэнийг тогтоож, Эрүүгийн хуулийн 49-ийн “а”-гаар ял төлөвлөн (1965—3—26-нд) прокурор Цэдэнжаваар батлуулан хүргүүлсэн баримт хавтаст хэргийн 466 дахь талд байдаг. Хожим нь гудамд тааралдаад мэндэлж ажил сайн уу? гээд санаандгүй асуучихсан чинь хөөрхий сэтгэл нь зовсон янзтай “нөгөөх ажлаа" больсон шүү гэлээ. Тэгэхэд нь өрөвдөх, инээд хүрэх хослон дэмий ч юм асуучихлаа гэж бодоод өнгөрч билээ. Хожим нийслэлийн шүүхэд “Тэр үед Баасанжавыг баривчлах асуудлыг дээрээс НХШХ-ноос шууд үүрэг болгож байсан юм” гэж тэр бээр тодорхойлж байв. (1991—3―14)

	 

	Сэтгүүлч: Таныг байцаагч нар чухам юугаар буруутгаж, яаж байцааж байсныг ярихгүй юу?

	Д. Б.: Миний 4819 гэсэн дугаартай гурван дэвтэр (1 нь 1—262, 2 нь 263―536, 3 нь 533―750)-ийн 750 хуудсанд цөм байгаа. Тэр бүгдийг ярих аргагүй. Тэд НТХ-ны 1-р нарийн бичгийн дарга Ю. Цэдэнбалд та, таны гэдэг төлөөний нэрээр эхэлсэн нөгөөх 11 асуултыг минь “оргүй худал" юм бичсэн гэж гүтгээд нийгэм, төрийн байгууламжийг гутаахад чиглэсэн гүтгэлэг тараасан болгож хүчээр мушгин гуйвуулах, нэгэнт холбогдолгүй болгочихсон ЭХ-ийн 54-ийн “а”-г дахин хамааруулж 5―4 жилийн хүнд ялаар зориуд айлган сүрдүүлж, сэтгэлээр үхүүлэхэд бүхнийг зориулж байсан юм. Бас миний хариултыг зориуд ороож мушгиад байхаар нь асуултыг нь сөргүүлэн адайрлаж, нийгмийн “самосознание” мандтугай... гээд босон харайснаа санаж байна. 

	 

	Сэтгүүлч: Хавтас хэрэгт буй тэр олон асуултаас хамгийн чухлыг та хэрхэн хариулсан, түүний өнөөдрийн ач холбогдлыг яривал сонирхолтой болов уу?

	Д. Б.: Уг нь улс төрийн хэрэгтэн гэгдсэн хүмүүсийн хавтаст хэрэг НАХЯ-ны (одоо УАБХГ-ын) нууц архивд байх ёстой. Гэтэл 1990 оны 12 дугаар сарын 4-нд тэр үед АИХ-ын депутат асан зохиолч Ж. Бямбаа бид хоёрыг НАХЯ-ны архивд очиход миний 4819 дугаартай гурван боть хавтаст хэрэг, 15383 дугаартай хоёр дэвтэр болоод хувирчихсан, түүнд миний гарын үсэг зурсан мэдүүлгүүдийн оронд урьд хожид үзэж байгаагүй гар бичмэл, машиндсан тодорхойлолт протокол зэрэг материалууд байв. Энэ чинь миний хавтаст хэрэг биш байна гэхэд талийгаач Ж. Бямбаа маань “чамайг устгачихсан бол судлаачдад үзүүлэх хоёр дахь хувилбар нь байна” шүү дээ гээд ёжтой жуумалзаж байсан сан. 

	Түүнд Ж. Нямдарь, Ж. Бямбадорж нарын бичиж машиндуулсан 10 гаруй хуудас материал, асуулттай холбогдуулсан тайлбар, байцаагч Цанлигийн 1965 оны 6-р сарын 10-нд санаанаасаа зохион бичсэн, миний гарын үсэггүй протокол нэртэй хэдэн хуудас байв. Түүнчлэн Сангийн яамны 1-р орлогч сайд Н. Баасанжавын төсвийн алдагдал нь цаг зуурын ялимгүй бэрхшээл гэсэн тодорхойлолт, улсын банкнаас ирсэн бичиг болон нэр бүхий хүмүүсийн бичсэн материал байлаа. Мөн Цэдэнбалыг МАХН-ын ТХ-ны УТТ, СнЗ-ийн тогтоолуудын дагуу зардал олгож амруулдаг, түүний гэргийн гадаадад зугаалж явдгийг бид мэдэхгүй. Үнэ бүхий зүйлийн илгээлт явуулдаг гэж бид сонсоогүй, Александровын ансамблийнхныг ганцхан удаа хүлээн авсан гэх мэтээр Ж. Болд, Д. Батаа, Б. Дөрвөлжин нар үнэнийг нуун гэрчилж байсан болон бас “Үнэн” сонины 1964 оны 1-рт “1980 он хүртэл хөгжүүлэх хэтийн төлөвлөгөөнд аж үйлдвэрийн нийт бүтээгдэхүүнийг 15 дахин нэмэгдүүлэхээр төлөвлөж байна” гэснийг олж үзэлгүйгээр яллагдагч Баасанжавын хэлдгээр аж үйлдвэрийн бүтээгдэхүүнийг яг 10 дахин нэмэгдүүлэх гэсэн тоо байхгүй... байцаагч Бандьхүү, Цэен-Ойдов гэж тодорхойлолт гаргасан байжээ. 

	Нэг сонин нь гэвэл Т. Рагчаа Цэдэнбал даргын ажилласан 24 жилийн 9-өөс бусдад нь мал өссөн гэж худал хэлээд улсын гадаад худалдаа алдагдалтай нь үнэн. Заавал ашигтай байх албагүй гэж онолдсон байхад нөгөөх байцаагч Цанлигийн бичсэн протоколд Баасанжав бол хэргээ хүлээж тун гэмшиж байна гэх маягтай зүйлийг санаанаасаа зохион бичсэн байлаа. Хэрэв би амьд байгаагүй бол уншсан хүн энэ нөхөр чинь хэргээ хүлээчихсэн юм байна шүү дээ гэж ойлгохоор бичсэн байв. Гэтэл миний 4819 тоот хавтаст хэрэг УДШ-д 1991 он хүртэл хадгалагдан УДШ-ийн 1-р орлогч Ц. Лувсаншаравын гарын үсэгтэйгээр НХШХ-нд хүргэгдэн 1965 оны 11-р сараас 1966 оны 1-р сарыг дуустал гүтгэлгийн сурталчилгааны хэрэглэгдэхүүн болгон ашиглуулж байсан бол 1984 онд С. Жалан-Аажавыг хэлэлцэхтэй холбогдуулан УДШ-ийн дарга Б. Чимид, орлогч Дангаасүрэн нарын даалгавраар дахин уншигдаж байсан тухай Цэрэн-Очир 1984 оны 1-р сарын 20 гэсэн тэмдэглэлтэйгээр тэнд хадгалагдаж байв. Гэтэл тэр нь одоо УДШ дээр байхгүй гээд надад үзүүлэхгүй олдохоо больчихлоо. Уг хавтаст хэргийг хэнд, хэзээ, хэн ямар зорилгоор шилжүүлэн ашиглуулж байгаа нь мэдэгдэхгүй байгаад сэтгэл нэн эмзэглэж байгааг онцлон тэмдэглэж байна. Тэгэх тусмаа одоогийн техник хөгжсөн цагт түүнийг яаж ч хувиргаж, өөрчлөн ашиглаж магадгүй тул хожмын болзошгүй үр дагаврыг УДШ хариуцах болно. 

	 

	Одоо мөрдөн байцаагчдын (МБ) тулгасан зарим асуултад хэрхэн хариулсныг цөөн хэдэн баримтаар толилуулъя. 

	 

	МБ: Та энэ асуултаа чухам яагаад тавих болсон юм бэ?

	Би: Энэ бол манай орны нийт эдийн засагтай холбоотой учир, санхүүч эдийн засагчийн мэргэжилтэй багш учраас байдлыг мэдэх судлах, оношлох, дүгнэлт өгөх, засах шаардлагатай гэж бодоод тавьсан юм. Одоо бодоход асуултаа тавих ёстой газраа л тавьсан юм. Тэр маань анхаарч арга хэмжээ авагдсан бол эдийн засгийн эмгэг 80-аад оны сүүлчийнх шиг архагшихгүй л байсан даа. Үүнийг тойрон хүрээлэгчдийн тухай МАХН-ын ТХ-ны 1990 оны III бүгд хурлын тогтоолд хүлээн зөвшөөрчихсөн байгаа. 

	 

	МБ: Олон түмний ролийг үгүйсгэж, тэдний саналыг хүчээр бут цохин дарж ганц хүний санааг тулган хүлээлгэх арга ширүүссэн ямар баримт байна?

	Би: Улс орныхоо хөгжлийг түргэтгэж, ард олны амьдралыг дээшлүүлэхийн төлөө үгээ хэлсэн эх оронч, эрдэмтэд сэхээтнийхээ саналыг сонсохын оронд тэднийг элдэв нэрээр буруутган дарсаар ирсэн баримт олон бий. Хамгийн сүүлийн баримт нь би өөрөө болоод байна. Ганц хүний саналыг тулгасан гэж Цэдэнбалыг хэлж байгаа юм. 

	 

	МБ: Нөхөр Цэдэнбалыг эх орондоо амарч үзсэн эсэхийг мэдэж яах, юу хийх гэсэн юм бэ? Үүнийг сониуч зангаас гарсан гэж үзэхгүй хэмээн ёстой До яамныхаа уламжлалт асуултыг тавихад нь: 

	Би: Хаана амруулдаг нь хамаагүй, хэчнээн хөрөнгө урсгадаг нь сонирхол татсан юм. Арвилан хэмнэж ардын буяныг арвижуулна гэдэг хамгийн том даргад ч нэгэн адил хамаатай. 

	 

	МБ: Та Цэдэнбалыг төдийгүй, авгайг нь гадаадад их явдаг гэж гүтгэлгийн журмаар асуусан юм шив дээ?

	Би: Бас л тэдний хаана явдаг нь хамаагүй, хэчнээн их үрлэг, зарлагыг улс үүрч эдийн засагт хор учруулан өрөнд унагаж байгаа бол гэдгийг л сонирхсон юм. Тэр бүхнээс үүсэн өр төлбөрийн хэмжээ одоо мөн ч олон тэрбум долларт хүрсэн шүү дээ. 

	 

	МБ: Та даргыг баримжаагаа алдчихсан юм уу гэдэг чинь юу гэсэн үг вэ? 

	Би: Хамгийн чухал нь энэ л байгаа юм. 200 сая малтай болохоос эхлээд 15 жилд коммунизм байгуулах тухай, өөрийгөө тэтгэх санхүү эдийн засгийн үндэс суурьгүйгээр 1980 он гэхэд аж үйлдвэрийн нийт бүтээгдэхүүнийг 15 дахин, ХАА-нхыг 4 дахин нэмэгдүүлнэ гэж эргэж буцсан үл гүйцэлдэх төлөвлөгөө лоозонгууд нь эдийн засагч, шинжээчийн байтугай, эрүүл ухаантай хэнд ч ойлгомжтой байсан тул баримжаагаа алдсан юм уу гэсэн билээ. Үүнийг ухаараад дүгнэлт хийсэн бол улсын удирдагчийн хувьд өөрт нь л хэрэгтэй гэж бодсон юм. Үнэхээр баримжаагаа алдсан нь 1980-аад оны хожмын үйл явдлуудаар батлагдсан түүнийгээ МАХН-ын ТХ хүлээн зөвшөөрснийг өнөө үеийнхэн сайн мэднэ. 

	МБ: Ц. Гайтавын “Юуг хэрэгтэй, юуг хэрэггүй гэх вэ?” гэсэн шүлэгтэй сониноор яах гэсэн юм бэ?

	Би: “Үнэн” сонины 1964 оны 12-р сарын 19-ний тэр дугаарыг олж унших гэж эрсэн минь уншигчийн хувьд буруугүй, харин алдаатай шүлэг хэвлүүлчихсэн бол зохиолчдын хорооны С. Удвалаасаа, алдаа мадагтай хэвлэчихсэн бол ”Үнэн” сонины Ц. Намсрайгаасаа асуухгүй юу. 

	 

	МБ: Банкны хөрөнгө оруулалтын эх үүсвэрт гадаад зээлийн хэмжээ, үлдэгдлийн нууц тоог яах гэж авсан бэ? Хэнд өгсөн бэ? 

	Би: Нэгд, би улсын нууц хадгалагч нь биш. Сонин хэвлэл, баланст ил хэвлэгдэж л байдаг тоог гуйж авсан. Хоёрт, сургалтыг амьдралын үнэнээр бататгах шаардлагын үүднээс хэрэгтэй тоо, мэдээлэл эрэн олж ашиглахыг багш нарт үүрэг болгодог байсан. Гуравт, “Зээлийн хөрөнгийн ашиглалтын үр өгөөжийг тодорхойлох, түүнд шинжилгээ хийх шаардлага болон их барилга, хөдөө аж ахуйн үйл ажиллагааны шинжилгээ” гэсэн хоёр дахь номдоо материал цуглуулах шаардлагатай байсан. Дөрөвт, би нууц хадгалах үүрэг хүлээгээгүй, тийм боломж мэдлэгээр хангагдаагүй байсан. Тавд, Хэрэв тэр тоо үнэхээр нууц юм бол хэнд ч өгөөгүй, хэрэгцээ хангахгүйг нь шатаасан, хэрэг болох нь хадгалагдаж байсныг та нар л үзсэн байх. Надад лавлах материал, хэвлэл үзэх боломж олговол хэвлэл, дарга нарын илтгэл ярианд орсон тийм тоонуудыг олоод үнэхээр нууц биш юм гэдгийг батлаад өгье л дөө. Надад тийм боломжийг олгоод өг. Эсвэл дарга нарт нууц биш, эрдэм шинжилгээний ажилтан, багш нарт нууц болж байна уу? Энэ бүхний уршиг нь статистикийн мэдээ тайланг гоёж гоодох буюу нуун дарагдуулах замаар ард түмнээ олон жилээр хуурч ирсэн нь өнөөгийн хоцрогдлын гол шалтгаан гэсэн МАХН-ын ТХ-ны 1990 оны III бүгд хурлын дүгнэлтээр хөдөлбөргүй батлагдаж байгаа юм. 

	 

	МБ: Та, манай улсыг гадаадад их өртэй гэдгийг хаанаас яаж мэдсэн юм бэ?

	Би: Өртэйг нь мэдэхэд амархан. Харин их өртэй гэдгийг танаас анх удаа дууллаа. “Өртэй бол өөдөлдөггүй, өттэй бол таргалдаггүй” гэдэг биз дээ.

	 

	МБ: ХКН-ын ТХ-ны ямар товхимлыг яах гэж олж уншсан юм бэ? Юу гэж ойлгосон бэ?

	Би: "Тольятти бидний зөрөлдөөн”, “М. Торезод өгөх хариу”, Ленинизм мандтугай, “Пролетарийн диктатурын тухай бас дахин” гэх зэрэг 2—3 товхимол олж уншсан. Адам Смит Гегелийг унших нь Марксыг ойлгоход тус болдогтой адил юм даа. 

	 

	МБ: Та асуултаа юунд тулгуурлаж яах гэж тавьсан юм бэ?

	Би: 1956 оны сэхээтний төөрөгдөл гэгчээр гарч байсан асуудлууд, ЗХУ-д нэг хүнийг тахин шүтсэний хор уршгийг арилгах талаар явуулж байгаа тэмцлийг нүдээр үзэж, мэдэрсэн монголын оюутан сэхээтний танин мэдэхүйд гарсан дэвшлийг үндэслэн өнгөрсөн үеийн харгис бурангуй, залхаан цээрлүүлэлтийн уршгийг арилгахад чиглүүлэн тавьсан юм. 

	 

	МБ: Таны тавьсан асуултууд манай нийгэм, төрийн байгуулал, түүний үйл ажиллагааг гутаахад чиглэгдсэн гүтгэлэг болох нь улам бүр тодорхой болж байх шив дээ?

	Би: Үгүй. Би нийгэм төрийн байгууламжийг гутаан гүтгэхийн тулд биш, харин түүнийг авран хамгаалахын тулд бодлогоо засаж залруулах, санаа авхуулахад чиглэгдсэн нь улам тодорхой байгаа. 

	 

	МБ: Үйлдсэн хэрэгтээ дүгнэлт хийж гэмт хэрэг үйлдсэн гэдгээ ойлгож байна уу?

	Би: Яаж дүгнэлт хийлээ ч гэмт хэрэг үйлдсэн гэж огтхон ч ойлгохгүй байна. Хэрэв миний асуулт гүтгэлэг болох нь онол, арга зүй, үнэн баримтаар нотлогдвол тэр нь Цэдэнбалыг гүтгэсэн болохоос нам төрийг гүтгээгүй. Цэдэнбал бол нам ч биш, төр ч биш иргэн хүн. Та нарынхаар бол Цэдэнбалыг нас барахаар нам төр маань хамт мажийх болж байна уу?

	 

	МБ: Та зөвхөн СнЗ-ийн даргад асуулт тавьсны учир яллагдах гээд байна гэж бодоод байгаа хүн үү?

	Би: Яг тийм. Том даргад зарчимгүй асуулт тавилаа гэж яллагдах болоод байгаа бололтой. Иймэрхүү л байдлаар нөгөөх 11 асуултыг маань эргүүлж тойруулан мушгих, гүтгэх, далайлгах, сүрдүүлэх, худал гэрчлүүлэх зэрэг элдэв аргаар ял тулгаж байлаа. Энэ нь үнэнийг олох гэсэндээ бус, олон хоногоор туйлдуулан зовоох гэсэн далд бодлого байсан нь хожим мэдэгдсэн. Тэр үед бие сэтгэл эрэмдэг зэрэмдэг болсон ч сэтгэлийн тэнхээ, залуу насны эр зоригоор зовлонг туулж амьд гарсан юм. 

	 

	Сэтгүүлч: Зөвхөн тэр 11 асуултын төлөө бүтэн 10 сар шахам хорьж мөрдөнө гэдэг ЭБШ хуулийн болон бусад хууль дүрэмдээ тохирч байсан хэрэг үү?

	Д. Б.: Би, ЭБШ хууль мэдэхгүй надад холбогдох хуулийг үзүүлж өөрийгөө хамгаалах боломж олгохгүй байсан болохоор яах нь тэдний дур байлаа шүү дээ. Түүнд хяналт шалгалт тавьдаг прокурор, мөрдөн байцаадаг НАХЯ, таслан шийтгэдэг УДШ-ийн удирдлагууд гурвуул намайг гэмт хэргийн бүрэлдэхүүнгүй хэрэгт хууль бусаар хамруулан яллаж Цэдэнбалд үнэнчээ харуулан түүний хайр хишгийг хүртэхийн төлөө өрсөлдөж байсан цаг юм чинь. 1965 оны 3-р сарын 26-нд мөрдөн байцаагч Эрүүгийн хуулийн 49-"а” гэсэн ганцхан зүйлээр ял төлөвлөөд очиход, улсын прокурор Д. Ёндондүйчир, УДШ-ийн дарга Х. Дамдин нар түүнийг эсэргүүцэн Эрүүгийн хуулийн 54-ын “а”-г заавал нэмж оруулахыг шаардаж уг ялын төлөвлөгөөг хүчингүй болгон буцаах шийдвэр гаргаж байлаа. Тэгэхэд нь УДШ-ийн гишүүн Г. Цэрэн-Очир түүнд эргэлзэн энэ хэргийн субъект нь Д. Баасанжав мөн юм уу гэхэд Х. Дамдин: "мөн гэж үзэж байна” гэв. УДШ-ийн гишүүн А. Загд, Д. Баасанжавын авч ашигласан тоо яг тэр хэвээрээ бүгд хуралд орж яригдсан юм уу? гэхэд Х. Дамдин “тэр хэвээрээ яригдаагүй".. гэж хариулж байсан. Түүнчлэн УДШ-ийн 1965 оны 6 дугаар сарын 25-ны захиран тушаах хурлын магадлалаар ЭБШ хуулийн 94-ийг үндэслэн намайг 1965 оны 5-р сарын 25-наас шүүх хурлаар хянан хэлэлцэх өдрийг хүртэл хугацаа заахгүйгээр цагдан хорьж таслан сэргийлэх тогтоол гаргаж байв. Түүгээр барахгүй 1965 оны 10 дугаар сарын 7-нд хоёр хавтаст хэрэг нь өөр газар байгаа бөгөөд уул хэргийг авсан хүн албан ажлаар өөр газар яваа тул хорьж мөрдөх хугацааг сунгуулахаар бичиг явуулж байсан зэрэг аль инээдэмтэй, эмгэнэлтэй зүйлийг тоочиж барах вэ?

	Яг тэр үеэр ЗХУ-ын ерөнхий прокурор Р. Руденког урьж ирүүлэн манай нам төрийн болон намайг яллах хуулийн байгууллагын дээд тушаалтнууд 8 өдрийн турш түүнтэй зөвлөлдөн чухал асуудал шийдвэрлэж байсан цаг. Харин аз болоход 1965 оны Руденко бол 1937 оны Фриновский биш байсанд тэд сэтгэл дундуур үлдсэн юм. 

	 

	Сэтгүүлч: Тэгээд та хэдийд нь хуулийн ямар зүйл ангиар хэрхэн яаж яллагдав? Танд өмгөөлөгч байсан уу?

	Д. Б.: Надад 3 удаа ял төлөвлөсөн юм. Эхнийх нь (1965—3—26 ЭХ-ийн 49-ийн “а”), Хоёр дахь нь (1965—4—26 ЭХ-ийн 49 "а" + 54-ийн “а"), гурав дахь нь (1965―10—9 ЭХ-ийн 49-ийн “а” + 54-ийн "а") энэхүү ялын төлөвлөгөөнд: “Д. Баасанжав нь БНМАУ-ын нийгэм төрийн байгууламжийг гутаахад чиглэсэн гүтгэлгийн материал бэлтгэн бусдад өгсөн ба ажил төрлийн боломжоо ашиглан бусдаас улсын нууц тоо баримт авч заримыг үрэгдүүлсэн хэрэгтээ БНМАУ-ын ЭХ-ийн 49-ийн “а”, 54-ийн “а”-д зааснаар тус тус яллагдана. Ялын төлөвлөгөөг ахлах мөрдөн байцаагч Ц. Бандьхүү үйлдэж, НАХЯ-ны МБ Хэлтсийн дарга Ц. Цэрэн-Очир хянаж НАХЯ-ны 1-р орлогч сайд Р. Гүнсэнг (Чулуунбаатар) зөвшөөрч улсын прокурорын орлогч Д. Загд баталжээ. 

	Эхний ялын төлөвлөгөөг Жанцанбалсан үйлдэж, Д. Цэдэнжав, хоёр дахийг Цанлиг үйлдэж Д. Ёндондүйчир тус тус баталсан байв. 10 сар шахам мөрдөнд суулгаад 1965 оны 10-р сарын 25-нд УДШ-ийн хаалттай хуралдаанаар намайг таслан шийтгэх боллоо. Шүүх хуралд улсын яллагч Д. Загд, өмгөөлөгч Бираадамба нар оролцож хурлыг УДШ-ийн Л. Зэвгээ даргалан, ардын төлөөлөгч Ч. Очирбал, Н. Сугар, нарийн бичгийн даргаар Дэмбэрэлдулам нарын бүрэлдэхүүнтэйгээр хийсэн юм. Энэ бол 3 дахь удаагийн ялын төлөвлөгөөний дагуу болсон хэрэг. Хуралд яллагч Д. Загд: ялын шүүмжлэл нэртэй 15 хуудастай, намайг гүтгэн буруутгасан улс төрийн илтгэл тавилаа. Түүний утга нь: 

	 

	УААА-н бүх салбарт асар их амжилт гарч, ард түмэн маань жаргалтай сайхан амьдарч байна. Улсын маань хөгжил сааршгүй эрч хүчтэй алхалж байгааг хэн ч үгүйсгэхгүй. Манай нийгэмд аливаа гэмт хэрэг гарч байх уг сурвалж байхгүйг, хэн ч бат хэлнэ. Үүнийг манай нам зааж байна. 

	Гэвч амиа бодож хууль зөрчин хөдөлмөрчдийн эрх ашигт хор хүргэх үйл ажиллагаа хийхээс буцдаггүй этгээдүүд мэр сэр байна. Эд бол хөгжил дэвшилд саад болон хорлосоор байна. Ийм этгээдүүдийн оюун санаанд феодализм ба манай улсын алгасан хөгжсөн хөрөнгөтний нийгмийн дадал заншил, зан суртахууны үлдэгдэл нэлээд бөх орогнож байгаагийн зэрэгцээгээр капиталист нийгмийн хорт үзэл суртал нэвтэрч байгаатай шууд холбоотой. Биеэ тоож сагсуурах, дураараа аашлах, ойлгож мэдсэн, эзэмшиж сурсан мэргэжил, мэдлэгээ эх орон, ард түмэндээ зориулахын оронд манай ажлын дутагдал доголдлыг дөвийлгөн хөөргөж, эх орныхоо төлөө санаа зовогчийн дүрийг хуурамчаар гаргаж, түүгээр халхавчлан намч, зарчимч биш яриа өгүүлэл, асуулт лавлагаа гаргах зэргээр нам, улсын удирдах зүтгэлтнийг дайрч доромжлох, хутган үймүүлэх, эрх тушаал хөөцөлдөх зэрэг үзэшгүй хэрэг хийж байгааг үгүйсгэж болохгүй. Тэр нь манай нийгмийн мөн чанарыг гутаах, ажилд хор саад учруулахаас өөр юу ч үгүй. МАХН-ын ТХ-ны 6-р бүгд хурал намын эсрэг бүлэглэн дайрсан этгээдүүдийн хорт бодлогыг бут цохисныг бид мэднэ. Одоо шүүгдэгч Д. Баасанжавын гэмт үйлдлийн талаар товч дурдан яръя. Шүүгдэгч Баасанжав нь 1964 оны 12-р сард В. Дашбалжир, Г. Жамбалдорж нараас нууц тоо авсан, мөн ХКН-аас гаргасан ном товхимол авч уншиж байсан нь тэдний улс төрийн бодлоготой холбох үндэстэй. Шүүгдэгч Баасанжав нь БНМАУ-ын нийгэм төрийн байгууламжийг гутаахад чиглэгдсэн нэргүй бичгийг (11 асуултын хэлбэрээр) зохион бэлтгэж намын эсрэг бүлгийнхний удирдагч Ц. Лоохуузад шилжүүлэн тэдний үйл ажиллагаанд тусалсан. 

	Шүүгдэгч Баасанжав нь эдгээр 11 асуудлаа гагцхүү нэг хүн рүү, НТХ-ны нэгдүгээр нарийн бичгийн дарга руу чиглүүлэн тавьсан гэж урьдчилсан мөрдөн байцаалтад ба одоо ч шүүх хуралд дээр хэлж байгаа юм. Эдгээр асуудлууд нь үнэхээр та, таны гэж төлөөний нэр гаргаж дурдсан нь үнэн. Тэгэхдээ үүнийг бид ганц нэг хүн ТХ-ны 1-р нарийн бичгийн дарга руу чиглэсэн гэж хууль ёсоор үзэхгүй, харин манай ялалт амжилтуудыг зохион байгуулж, чиглүүлэн удирдаж байгаа манай НТХ, түүний УТТ, Засгийн газар луу чиглэн тавигдсан гүтгэлэг, ажилд будилаан самуурал, маргаан тэмцээн гаргаж, намын нэгдэл нягтралыг задлахыг оролдсон явуулга, гүтгэлэг гэж үзэж байгааг улсын яллагч зориуд тэмдэглэн хэлэхийг хүсэж байна. 

	Ер нь нэг хүн рүү чиглэсэн асуудлууд байна гэж үзлээ ч гэсэн нөхөр Цэдэнбал одоо 25 жил МАХН, ардын төрийн удирдах тушаалын үүргийг биелүүлж, нам ард түмнээсээ даалгасан хариуцлагатай хүндэт даалгаврыг гүйцэтгэж яваа намын гишүүн, хөдөлмөрчдийн хурлын төлөөлөгч иргэн мөн. Зөвхөн хүний хувьд ч доромжлол гүтгэлэг хийсэн байна. Ардчилсан төвлөн удирдах зарчим ба нэг хүнийг тахих гэдэг ойлголтыг эсэргүүцүүлэн тавьж болохгүй. Шүүгдэгч Баасанжав эх орныхоо төлөө санаа зовогчийн нүүр царай гаргасан мэтээр үйлдлүүдээ булзааруулж байгаа боловч хэрэгт цугларсан материалуудыг ширхэгчлэн уншиж дүгнэхэд ёстой худалч, зүсээ хувиргасан этгээд, сэхээтний ялзралд орсон, намын эсрэг бүлгийнхний ажлын арга барил, үзэл суртлын балчигт унасан этгээд байна. 

	Асуусан асуултууд нь ямар ч үндэслэлгүй, санаанаасаа зохиосон нь мөрдөн байцаалтад шалгагдаж, зохих хариуг өгсөн албан тушаалтан, албан байгууллагуудын тодорхойлолтоор батлагдаж байна. Шүүгдэгч Баасанжав хоёрдугаар асуултаа Таны хэлсний аль нь зөв бэ? Та баримжаагаа алдчихсан юм уу? гэж төгсгөж байна. Цэдэнбал дарга баримжаагаа алдана гэдэг бол МАХН-ын ТХ, түүний УТТ, манай Засгийн газар баримжаа чигээ алдах явдалтай холбоотой билээ. Тэгвэл манай нам, төр хувьсгал хийх, социалист байгуулалтын асуудал бүхнийг марксист-ленинист шинжлэх ухааныг удирдлага болгон маш үнэн зөвөөр шийдвэрлэж яваа 45 жилийн түүх гэрчилж байгаа юм шүү. Үүнийг юугаар ч үгүйсгэж чадахгүй. МАХН, засгийн газар монгол орны хөгжлийг зөв удирдсаар ирсэн, зөв удирдаж байгаа, зөв удирдах болно. Баримжаагаа алдчихсан юм уу? гэж асуусан болохоос “алдчихжээ” гэж хэлээгүй шүү дээ гэж шүүгдэгч Баасанжав хэлэх байх. 

	Ер нь иймэрхүү үг сөргөж, цэц булаацалдах, буруу тал руу нь мушгихдаа их сүрхий хүн. Баасанжав олж авсан мэргэжил мэдлэгээ эх орноо хөгжүүлэхэд зориулах ёстой. Гэтэл асуудлыг буруу тал руу нь мушгиж би эдийн засагч гэж ханхалзан ажлын дутагдлыг шүүмжилж сайн болгох нэрээр улс хэчнээн өртэй, нам засгийн удирдагчид хэдий чинээн мөнгө хөрөнгө зарж байна гэдгээр хөөцөлдөж нам, улсын эрх ашигт хортойгоор асуудлыг тавьж одоо түүнийгээ үг булаацалдан өөрийнхийг зөв болгох гэж оролдож байгаа этгээд дээ. 

	СнЗ-ийн даргыг НТХ-ны УТТ, хэзээ хаана амруулах нь Баасанжав мэтийн этгээдэд огтхон ч хамаагүй. Архидсан, зугаалдаг, илгээлт явуулдаг талаар оргүй худал болох нь тогтоогдсон тул түүнийг гүтгэлэг гэж үзэж байна. Дутагдлыг арилгах, ажил сайжруулах нэрээр бамбай хийж, үг хэлэх, шүүмжлэх эрхтэй гэж хашхиран нэг хүнээр далимдуулан нийт нам төрийн үнэн зөв үйл ажиллагааг гуйвуулж гүтгэн дайрч элдэв хэлбэрээр намч зарчимч биш үйл явдал гаргахтай хэрхэвч эвлэрэхгүй. Өнгөндөө үнэнч шударгын баг өмссөн хутган үймүүлэгч, нийгэм төрийн ажил үйлсэд хор учруулагч этгээдүүдийг хатуу цээрлүүлэх хэрэгтэй. 

	Нөхөд шүүгчид ээ! Өөрөө хэдийгээр уг сурвалж, үнэн санаагаа хэлэхгүй байгаа боловч түүний гэмт үйлдэл нь улсын нууц тоог олж авч заримыг нь үгүй болгосон ба асуултын хэлбэрээр нийгэм, төрийн байгууламжийг гутаахад чиглэгдсэн гүтгэлгийг гаргасан нь хавтаст хэрэгт цугларсан нотлох баримтаар гэмт хэргийн бүрэлдэхүүнийг бий болгожээ

	 

	гэж улсын яллагч урт илтгэлээ дуусгалаа. 

	Өмгөөлөгч Бираадамба өмгөөлөхдөө:

	 

	Хэрэгт холбогдуулан гаднаас нэмэлт бичиг баримт олж аваагүй, авах ч шаардлагагүй байлаа. Харин хэргийн бүрдэл, хуулийн зүйл ангийн хувьд улсын яллагчаас хийсэн дүгнэлтийн талаар маргах зүйлгүй. Харин шүүгдэгч Баасанжав нь ЭХТА-ийн 54-"а”-д заасан гэмт хэргийн субъект болж чадахгүй юм гэж бодож байна. Чухам яаж шийдвэрлэх нь шүүх хурлын эрх хэмжээний асуудал юм 

	 

	гэх зэргээр намын эсрэг бүлгийн хэрэгтнийг өмгөөлж, хамгаалсан, буруутан болохгүйн тулд их л цэрвэж зайлуулсан үг хэллээ. (түүний хэлсэн үг хавтаст хэргийн 736—740-р хуудсанд бий). 

	Өмгөөлөх коллегийн дарга Бираадамба 1965 оны 5-р сард надтай ердөө л ганц удаа уулзаж "Би чиний өмгөөлөгчөөр томилогдлоо. Тэгээд “Френсис Пауэрсийг өмгөөлсөн материалыг уншиж үзлээ” гэснээс өөр ямар ч юм асуугаагүй, бас ямар нэгэн зөвлөгөө, санамж өгөөгүй. Тэгэхэд нь өмгөөлөгч бол надад гүн туслалцаа үзүүлэх хуулийн зөвлөгч гэж ойлгож байна. Та чухал материал уншжээ. Харамсалтай нь би Френсис Пауэрс биш юм даа гэснээр бид хоёрын яриа дууссан юм. Тэрхэн агшинд Пауэрсийн ялласан шүүх хуралд түүний эцэг эх, төрөл садан, эхнэр, гадаадын дипломат, сэтгүүлчдийг оролцуулан хэргийг олны өмнө ил тасалж байсныг санаад манайх тийм ардчилсан шүүхтэй болчихвол сайхан аа гэх бодол төрж билээ. Өмгөөлөгчийг үг хэлсний дараа улсын яллагч Д. Загд хоёр дахь удаагаа босож шүүгдэгч Баасанжавыг ялын төлөвлөгөөнд заасан хоёр зүйл ангиар яллах хэрэгтэй гэж саналаа дахин батлан шаардаж байсан нь улсын прокурорын баримтлах шугам байж. 

	Дараа нь шүүгдэгч Баасанжавт хэлэх үг байна уу? гэхэд нь би бослоо: 

	 

	Надад урьд нь хэлж байсанчлан тэнд дуу хураагч тавьсангүй, ялын төлөвлөгөө хэргийн материал, холбогдох хуультай танилцах, эцсийн үгийг бичиж бэлтгэх цаг, боломж олгосонгүй. Нөгөө талаар шүүх хурлыг хаалттай хийж, яллагч, өмгөөлөгч, шүүх бүрэлдэхүүн цөмөөрөө намайг хамгийн хатуугаар яллах ганцхан зорилгод нэгдчихсэн байлаа. Тэнд, тийм нөхцөлд үг хэлэх нь элсэнд ус асгахтай адилхан санагдлаа. 

	Гэвч би "Эх орон, ард түмэн, нам төрдөө хар буруу санаагүй, тэгэх учир шалтгаан ч байгаагүй, харин нам төр гэж хэнийг хэлдгийг өнөөдөр хүртэл ойлгохгүй явснаас Цэдэнбал даргад тавьсан асуулт минь төрийн эсрэг гэмт хэрэг, би өөрөө гэмт хэрэгтэн болчхоод байгаа нь санаанд багтамгүй нэн харамсалтай хүнд зүйл болж байна. Чухамдаа мэргэжлийн санхүүч, шинжээчийн хувьд эдийн засаг, нийгмээ хөгжүүлэн, эх орон, ард түмнийхээ аж амьдралын нэн чухал асуудлуудыг мэдэх эзнээс нь асууж бодит байдалд зөв дүгнэлт өгөх, засаж залруулах ганцхан зорилт байлаа. Энэ бол мушгин гуйвуулах аргагүй цорын ганц үнэн бөгөөд үнэн хэвээрээ үлдэх болно. Иймд энэхүү маргашгүй үнэнийг эрхбиш тунгаан үзэж намайг хэрэгт холбогдолгүй болгож өгөхийг шүүх хурлаас хүсье” 

	 

	гэв. 

	Миний хэлснийг шүүх хурлын нарийн бичгийн дарга тэр хэвээр нь бичиж үлдээсэн эсэхийг би мэдэхгүй. Миний толгойд л мөнхрөн үлдсэн юм. БНМАУ-ын дээд шүүхийн 1965 оны 10-р сарын 25-ны таслан шийдвэрлэх тогтоолоос 

	 

	“Баасанжав нь нийгэм, төрийн байгууламжийг гутаахад чиглэсэн гүтгэлгийн утга агуулга бүхий нэргүй бичгийг 11 асуудлын хэлбэрээр бичиж намын эсрэг бүлгийн этгээдэд өгч байсан нь нотлогдсон тул ЭБШ хуулийн 252-т заасныг удирдлага болгон БНМАУ-ын Дээд шүүхийн шүүх хурлаас тогтоох нь:

	1. Д. Баасанжавыг БНМАУ-ын ЭХ-ийн 49-ийн “а”-д заасныг баримтлан 5 жил хорьж шийтгэсүгэй. Оногдуулсан ялыг 1 жил 6 сарыг гянданд, 3 жил 6 сарыг засан хүмүүжүүлэх хөдөлмөрийн колонд тус тус эдлүүлсүгэй. 

	2. Урьдчилан хоригдсон 9 сар 16 хоногийг ЗХХК-д эдлэх ялд оруулан тооцсугай. 

	3. Баасанжав ЭХ-ийн 54-ийн “а”-д заасан гэмт хэргийн субъект нь болж чадахгүйн дээр задруулсан нь нотлогдоогүй тул ЭБШ хуулийн 6-гийн 2-ыг удирдлага болгон холбогдолгүй болгосугай. 

	4. Энэ тогтоолыг давж заалдах эрхгүй. 

	 

	Тогтоол өнөөдрөөс эхлэн хүчин төгөлдөр болно. 

	Дарга Л. Зэвгээ

	Ардын төлөөлөгч Ч. Очирбал, Н. Сугар гэжээ. 

	 

	 

	ХУГАЦААТАЙ ЯС ЦООЖИНД 550 ХОНОГ ХАДАГДЛАА

	 

	Хор, хонзон, худал гүтгэлэг бүхэн 

	Хорвоогийн хүнийг үхэлд живүүлсэн түүх 

	Үеэс үед улиран ирсэн болохоор 

	Үнэн худалд эргэлзэх нь юун билээ. 

	(Р. Гамзатов)

	 

	Сэтгүүлч: Тэгээд яав?

	Д. Б.: Шүүх хурал хаалттай болсон тул гэр орныхонтой минь уулзуулалгүй “мүглэн” гэж нэрлэгдэх битүү чингэлэгт машины төмөр сараалжин камерт түгжигдэн улаан байшин гэдэг төв хорихын гянданд (одоогийн Мамба дацангийн зүүхэнтэй байсан) хүргэгдэж урьдаас суллаж бэлтгэсэн ганцаарчлан хорих камерт цоожлогдлоо. 

	Тэр үед Халхын төв шорон зэвсгийн агуулах байсан тэр улаан байшинд Батцагаанаас шилжиж ирээд байсан цаг юм. Ганц худагт 1968 оны өвөл шилжсэн байх. Намайг оруулсан тэр камераас гяндангийн хэдэн ялтан ханын тоосгыг сугалан хулгана шиг нүхэлж оргоод баригдаж байсан юм билээ. Тэгэхээр гяндангаас оргох нь Авдрантаас гучаад жилийн өмнө эхэлсэн түүхтэй. Би ч хэд хоногийн дараа 5 номерын камерт шилжин ярьж, хөөрөх нөхөдтэй болж дотор уужрав. 

	 

	Сэтгүүлч: Гяндан гэдэг чинь нөгөөх яс цоож нь мөн үү? Тэнд улс төрийн хоригдлуудыг хорих нөхцөл эрүүгийнхнээс ялгаатай байдаг гэл үү? Гяндан гэдэг тэрхүү хөл хориотой далд бүсийн тухай юу сонирхуулмаар байна даа? 

	Д. Б.: Яс цоож гэж хуулийн хэллэгт байдаг эсэхийг би мэдэхгүй. Битүү камерт ямар ч эрхгүй цоожлогдон хоригдохыг яс цоожинд суух гэж манайхан яриад хэвшчихсэн бололтой. Тэгэхээр гянданд хоригдох нь хугацаатай яс цоож, ЭБШ хуулийн 94 дүгээр зүйлийн дагуу цагдан хорих гэдэг нь хугацаагүй яс цоож л юм даа. Намайг хугацаатайд нь 550, хугацаагүйд нь 290, бүгд 840 хоног яс цоожинд суулгасан. Хоригдож байгаа хүнд хугацаа дуусах хоногоо тоолж суух нь хугацаагүйгээсээ хамаагүй дээр юм билээ. Харин намайг ялласан хуулийн зүйл ангид заавал гянданд хийж хүндрүүлэх заалт байгаагүй атал хамгийн дээд хэмжээнд нь тулган 5 жилээр яллаж, гянданд хорьж чангаруулан, шүүхийн тогтоолгүйгээр онцгой дэглэмтэй колонид ял эдлүүлэн тамласан боловч бас буудаж алах оролдлого хийж байсан зэргийг тодорхой бүлгийн ашиг сонирхлоос ангид үзэх аргагүй... Юутай ч гэсэн хуулийн хэдэн хүн Цэдэнбалд үнэнчээ харуулан тал засаж, алдар хүртэхийн тулд та нарыг яахаас ч буцахгүй байсан шүү... хэмээн баттай мэдэх нэгэн хүний хэлсэн нь түүхээр нотлогдсон үнэн байлаа. 

	Улс төрийн хоригдлуудыг эрүүгийнхнээс өөр нөхцөлд хорьж үзэх, сонсох, унших, бичих зэрэг оюуны хоол тэжээлээр чөлөөтэй хангадаг гэж шал худлаа. ёстой л хамаг бүхэн хаалттай, хатуу чанд заалттай, харанхуй тамын орон байв. Монголын коммунист дэглэм гяндан дотроо ч хүний эрхийг дээдлэн хамгаалдаг мэтээр НҮБ-ыг мэхлэх тайландаа л тэгж бичсэн байж магадгүй. Гянданд улс төрийн хоригдол гэгдэх Д. Лхамжав, Д. Самбуу гуай бид гурав эрүүгийнхэнтэй (махны 5, ноосны 3, хулгай, хүн амь, бусад)-гээ нийтдээ 50—60 ялтан зургаан камерт холилдон чихэлдэж хоригдоно. 

	Харин бид гурвыг хамт оруулах байтугай, уулзуулна гэж саналтгүй. Хааяа салхинд гаргахад нь бараа бараагаа халти харж амьд мэндээ мэдэлцэнэ. Лхамжав маань немц1 хэл үзэж, казак, хятад хэл оролдож байгаа болон надад англи хэлээр тусална гэж “утас цохив”. Удалгүй хоёулаа орчуулга хийе гэсэн хүсэлт гаргав. Гэтэл НАХЯ-ны төлөөлөгч Цэрэндэжид “зөвшөөрөхгүй” гэсэн хариу өгснөөр бидний хүсэлт, мөрөөдөл бут цохигдов. Түүгээр ч зогссонгүй унших, үзэх, хэл сурах ном хэвлэл, цаас харандааг маань нэгжиж хурааж устгах улангасан дайралт, түймэр шуурга мэт өрнөх болов. Тэрхүү дайралтын эхэнд гадаад хэл байтугай гарын үсгээ зөв бичих боловсролгүй “пусть” Жамъян мэтийн хүн явах нь инээдэмтэй бөгөөд өрөвдөлтэй. Ямар өөдтэйд нь л хоригдлууд: “пусть” Жамъянгаас бусад нь дүүст цацсан жорлон хүртэл баяртай” гээд явж байх вэ дээ. 

	Тэд Д. Лхамжавын орчуулахаар авчруулсан В. Шекспирийн "Гамлет”, “Лир ван” болон миний англи хэлний сурах бичиг зэрэг ном, хэвлэлийг хураан авч шатааж устгасан билээ. Эрдэм соёлын өвийг эрдэмгүй “пусть” мэтийн тэнэгүүд ийнхүү шатааж устгадгийг нүдээр үзнэ гэж даанч санасангүй явлаа. Хэрэв биднийг оюунаар нь өлсгөж мөхөөх бус, оюуныг нь ашиглаж орчуулга хийлгэсэн бол улс орондоо мөн ч ихийг бүтээлгэх байсан даа.

	Тэнд өвчин тусвал үхэхээс өөр замгүй. Миний хажууд 18 настай Б гэдэг залуу хоёр хоног орь дуу тавин ёолсоор өөд болж, бас 70 настай Ч. орондоо унтаагаараа өнгөрсөн байж билээ хөөрхий. Хоол унд, ариун цэвэр, эрүүл ахуй, хүний эрх гэж ярихын ч хэрэг байхгүй. Өглөө зүсэм хар талх, цай, өдөр адууны зовлогоор хийсэн аяга жонхуу, орой хар цайгаар ам дэвтээж өдөртөө аяганы амсар гурвантаа зууна. Өтгөн шингэнээр дүүргэсэн өмхий төмөр торхоо дэрлэн ууж идэж, унтаж амрахчаан болцгооно. Аяга усаар хөнжлийн даавуугаа угааж, ширхэг сониноор литр цай буцалгаж, хөвөнгөөр гал асааж, ширхэг чүдэнзийг дөрөв хувааж хэрэглэнэ. Ханандаа нүх ухаж атга тамхи, харандаа цаасханаа нууж, хажуудах камертайгаа “вагончик” гүйлгэн харилцах гээд орчиндоо амархан дасаж, их юм сурлаа. Нарсанд сурсан эрдэм наранд хэрэг болж, хөвөнгөөр гал асаан хөлдөж үхэх шахсан хэдэн нөхдөө аварсан удаа бас бий. Энэ тухай дурсах болсон минь тэр жил ойд төөрчихсөн нэгэн философичийг замчлан майханд нь хүргэж аварсан найз маань “Философи бясалгаж суухаар усанд сэлээд сурчихсан бол авгайгаа усанд живэхээс аварчихгүй юу” гэсэн гэдэгтэй л адилхан юм боллоо... гээд инээж байсныг нэхэн санасных бөлгөө. Наранд байдаг мэдээлэгчид нарсанд бас л адилхан бий. Тэнд хошуугаа худалдсаны шанд нь үмх талх, чимх тамхи, хөнгөн ажил горьдоно. Ер нь хүний муугаасаа сайн нь олон шүү дээ. Албаныхан цөмөөрөө “пусть” Жамъян шиг өөдгүй хүмүүс хаанаас байх вэ. Мөрдөнд Самбуу, Даваадорж, гянданд Дамдин, Бадарч гээд хүнлэг сайхан сэтгэлтнүүд зөндөө л байсан. Боловсрол мэдлэгээ ахиулахаар суралцагчид биднээс философи, политэкономоор байнга зөвлөгөө авдаг байсныг эргэн санахад сайхан байдаг. Нарт ертөнцөөс далд 840 хоног үзсэн эмгэнэлт түүхийг бичвэл олон ном болно доо. 

	 

	 

	ҮЛДСЭН 985 ХОНОГИЙН ЯЛАА ОНЦГОЙД ЭДЭЛНЭ... 

	 

	Алаг дээлээсээ салаагүй 

	Анд найз минь хаа байна 

	Хар айргийн онцгойд уу 

	Хажуу улааны чангад уу 

	(нөхрийн захиа)

	 

	Сэтгүүлч: Тэгээд хэдийд яс цоожноосоо салж, хаанахын хөдөлмөрийн колонид хүргэгдэв?

	Д. Б.: 1967 оны 4-р сарын 25-ны 12 цагт гяндангаас гарлаа. Ийнхүү хоёр жил хагасын дараа хөрс дэлхийгээ үнэрлэж, алтан нараа харж, ариухан агаараар нь чөлөөтэй амьсгалаад амьд байгаадаа итгэх шиг болсон юм. Яг тэр өдөр Орос эхийн хүү Владимир Комаров сансарт тоос болон арилаад байхад халхын хүү би эх дэлхийдээ амьд хөл тавьсан билээ. Үхэх амьдрахын үйл гэдэг энэ буюу. Гяндангаас гарч байгаадаа баяртай байсан ч суугаад хоцорсон хоёр нөхрөө өрөвдөн нулимс унагааж билээ. Тэгээд дамжуулан хуваарилах зоонд аваачихад, гянданд хамт байгаад гарсан Аюушжав намайг дэргэдээ байрлуулан хоол цайгаар тордож байв. Маргааш нь манай гэр бүлийнхнийг төмөр замын Улаанбаатар өртөөн дээр уулзаарай... гэж хэлчхээд намайг зөрүүлэн Амгалан өртөөнөөс вагонд суулган “Хар айргийн колонид" хүргэсэн юм. 

	Вагон дотор хуучин танил багш Намсрай, тогооч Туяа зэрэг сайн хүмүүстэй тааралдаж тэд надад мөнгө төгрөг өгч, идээ ундааны дээжээр дайлан хүний сайхан чанараа үзүүлсэнд баярлан бэлгэшээж явлаа. Гэтэл харгалзагч Галбаа намайг тэндээс холдуулан тасалгаат вагонд суулгатал урьд манайхыг нэгжиж, надаас үг авахаар өдөөн тагнаж байсан зүс таних нэгэн эрлийз нөхөр, гавтай хятадыг авч яваатай гэнэт тулгарсан нь түүнийг сэртхийн зэвүүрхэхэд хүргэж байлаа. Ялтан гэгдэж хусуулсан унаган үсээ, жил зургаан сар амсрыг нь зуусан аягаа гяндангийн мухарт орхилгүй авч явсаар жанжин Чойрын талд наран мандах зүг рүү өргөөд шөнө орой болсон хойно Хар Айргийн шоронд ирэв ээ. 

	 

	Сэтгүүлч: “Хөлсний мөрдөгч” сонины 1999 оны 5-рт Д. Сандаг сэтгүүлч Б. Ойдовтой хийсэн ярилцлагадаа: Онцгой дэглэмийн шорон байгуулахад эхний 88 хоригдол тамтаггүй зовлон туулсныг дурдаад үзэл бодолдоо үнэнч улс төржсөн хүн гангаар хийгдсэн юм шиг байдаг юм байна гэдгийг эрүүгийн хэрэгтнүүдээс ялгаж ойлгосон. Одоо энэ Хэлмэгдэгсдийн Холбооны дарга Баасанжав гуай гяндангаас дөнгөж гарч ирээд байсан тэрхүү эхний 88-ын нэг. Энэ хүн бол оюуны хөдөлмөрөөс өөр ажил хийгээгүй хүн. Тэгэхэд энэ хүн чулуутай носильк барьж вагон руу шогшсоор байгаад гарын алганаас нь цус гоожиж улаан нялга болчхоод байхад аргагүйн эрхэнд ачаад л дуусгаж байсан. Би ядарч байна гэж ганц хэлээгүй. Тэгээд би Баасанжав гуайг үнэхээр биширч байсан” гэж бичсэнийг би уншсан. Тэгэхлээр та тэнд үзсэн бэрхшээл, туулсан зовлонгоо ярьж болох уу?

	Д. Б.: Халхын шоронгийн түүхийн амьд гэрч болсон тэр хүний ярьсныг би ч бас уншсан. Сандаг тэгэхэд уран зохиолд их дуртай, өндөр сайхан залуу байсан. Тэрээр амьд хүнийг робот болгон хувиргадаг шоронгийн машины нь тухай, хоригдол гэдэг эрхгүй боолууд жад сэлмийн үзүүрт хэрхэн ажиллан зовж байсныг үнэнээр нь бичсэн байна лээ. Би чинь данснаас хасагдсан тэрхүү эрхгүй боол, Цэдэнбалч дэглэмийн социалист онцгой шоронг барилцсан андагчдын нэг байлаа. 840 хоног битүү саванд цоожлогдоод арьс яс болсон миний бие тэнд очсоныхоо маргаашаас эхлээд хорихын туслахын зооны 3х6-гийн гүн шуудуу ухах, хайрга чулуу бэлтгэж татах, жонш гаргах, вагонд ачих, ачаа буулгах зэрэг бүхий л хүнд хатуу ажлыг тэрхүү анхны 88-ынхантай хамт хийж сэлэм, жадны нь үзүүрт ёстой л нохой бөөс шиг үсчиж явлаа. 

	Энд хөдөлмөр хамгаалал, эрүүл ахуй энээ тэрээ гэж ярилтгүй. Битүү агуулах дотор задгай цемент уутлах шиг аюултай, хортой хэцүү юм байхгүй. Орой ирэхэд жоншны тоос, цемент, шороо хамар амны нүх сүв болгоноор чихчихсэн байна. Үүнээс болоод мөн ч олон хүн чулуун уушгитай болсон доо. Энэ өвчнөөр хоригдлууд төдийгүй, шоронгийн дарга, ажилчид өвдөж байсан нь олон. Ямар дэглэмтэй шоронд хийхийг шүүхийн тогтоолоор заадаг ёстой. Гэтэл намайг шүүхийн тогтоолгүйгээр онцгой дэглэмд 1967 оныг дуустал хорьсон нь бас л нууц ноёны заалтаар хийгджээ. Тэр ч байтугай энд Хо, Го нарын ялтан намайг гуалинд цохиулж, чулуунд даруулж чадвал алах, ядвал бэртээх оролдлого хийж байсан нь бас л дээрхтэй холбоотой байсан биз ээ. Хүнд ажилд өнжин туйлдсан хоригдлуудыг шөнөжин жагсааж гүйлгэх, хооллох, унтах, босох, суухад нь минут тогтоон цагаар хавчих, хүйтэн бороо, шороон шуурганд зогсоох зэрэг элдвээр дэглэж ид бахаа хангана. Тэр бүхнийг даалгүй өвдөх, үхэх, өрөөл дутуу болох, оргож баригдах явдал байж л байсан. 

	Үнэнийг хэлж эрхээ өчүүхэн төдий хамгаалбал Шаргаравын бариулсан “сахилга” нэртэй амьдын тамд хоригдоно. Нүдээ аньж, чихээ бөглөж, амаа барьж дуугүй явбал зодуур сахилгаас аврагдаж магадгүй. Гэвч “нэг нь нийтийн төлөө” гэдэг коммунист зарчмаар нэг нь “зөрчил” гаргасан бол нийтээрээ дэглүүлэн лайг нь эдэлнэ. Онцгой шоронгийн 6 метр гүн шуудуутай, дээшээ 4 метр илүү өндөр гурван давхар туслах зоонтой, шувуунаас бусад амьтан давамгүй өндөр торон хэрмийн дөрвөн буланд “АКА” буутай харуулын цэрэг өдөр, шөнөгүй ээлжлэн зогсоно. Та нарын амь ганц сумны үнэтэй тэнцэнэ. Буудахад хуульгүй гэж биднийг сүрдүүлэн заналхийлнэ. 

	 

	“Түмнийг залгисан их шорон чамтай 

	Түр ч гэсэн гар барьчихъя... 

	Гараа хүлээстэй дарлуулахгүйн тулд 

	Гаран гартлаа эвлэрье”

	 

	гэж Р. Чойном хэлсэн нь тэнд улс төрийн хоригдлын зүрхний үг байв. Ингэж л эрхгүй боолын хөдөлмөр, өөрийгөө авслах онцгой шорон, өрөөлийг тэжээх “хуримтлал” болон хувирч дарангуйлагчийн ёроолгүй сав руу сая живаагаараа цутгаж байв. Гэтэл хөлсгүй хөдөлмөрөөр гаргасан үнэгүй шахам тэр их жоншийг бүр үйлдвэрийн зардлаас нь доогуур үнээр ЗХУ-д нийлүүлж алдагдлыг нөхөхөд нь улсын төсвөөс 250 сая төгрөгийн дотаци олгосон (”Үнэн” 1993 №5) гэж хожим сонсоод эдийн засгийн хорлон саатуулагчдын мөн дүрийг эргэн санахад хүрч билээ. Монголыг өрөнд бариулсан гэмтнүүд ингэж 25 жилийн дараа илрэх нь энэ ээ. 

	Чөлөөтэй олддог агаар, нар хоёрын ач, идэр залуугийн ааг омог, хор шарын хүчээр ажлын хүндийг үүрч хэнээс ч дутахгүй ажиллан Бор-Өндөрийн хэсэгт жонш хийж байтал нөгөөх “пусть” Жамъян хүрээд ирдэг байгаа. Түүнд даалгавар өгч миний хойноос зориуд явуулсан нь тэр. Дөнгөж ирүүт л намайг гүтгэн сахилгад хийлгэхээр Хар Айргийн төвд ачуулсан боловч ахмад Банзрагч, Санжаа гээд шударга сайн дарга нар намайг аварсан юм. Харин “пусть”-ийн тар нь танигдаад удалгүй тонилсон гэдэг. Тэнд л Л. Балган, Базарбиднаа, Саран, Бямбаа, Мажигсүрэн, Гомбодорж гээд бас олон сайн дарга, сайн нөхөд байсныг талархан дурсаж явдаг. Хоригдлууд чинь хүний үрс, хүн шүү дээ гэж би ямагт бодож харилцдаг байв. Уран дархан, авьяас чадлаар онцгой шалгарсан, ажилд нухлагдаж элдүүр нь гүйцсэн гэмээр янз бүрийн мэргэжлийн хүмүүстэй олдсоноо хувааж явлаа. Тэд надад муу байгаагүй, хорихын дарга Харцага гуай хоригдлуудад алаг хувцас өмсгөж, дугаар зүүлгэн хүнээс этгээд байлгахыгаа “моралийн дарамт” гэж нэрлэнэ. Тэр бээр коммунизмын орны хорих лагерийн туршлага судалж ирээд тэндхийн сайхныг шагшин магтаж “дарга нар нь сунагар хар тэрэгтэй, генералууд байх юм, чам шиг навсгар 69-тэй даргыг би л үзсэнгүй” гэхэд нь миний инээд хүрч суусныг хожим А. Солженицины ГУЛАГ-ийг уншихдаа эргэн санаж билээ. 

	Би шорон барьж, шороо чулуу ухаж, элдвийн хүнд ажилд нухлагдан нэг жил болоод 1968 оны хавраас эхлэн Баруун цагаан дэл, Алтанширээ, Шийрийн чулуу, Бор-Өндөр, Бужгар, Бортолгой гээд хөдөөгийн хэсгүүдээр 20—30-аад хоригдлын хамт жонш гаргаж тээвэрлүүлэн Хар Айргийн төвийг хэдэнтээ тойрч нүүдэллэсээр 1969 оны 10-р сарын 5-нд ялын хоногоо дуусгаад байтал ах Бямбажав маань намайг авахаар машинтайгаа хүрээд иржээ. Гэтэл хорихын дарга дэд хурандаа Харцага, ялаа эдэлж дуусаагүй хоригдолд тооцож ахтай минь хамт явуулахгүй, ахлагч Лундаагаар харгалзуулан вагоноор ЗХБУ Газарт хүргүүлнэ гэв. Тийнхүү тушаал биелүүлэн ахлагч Лундаа намайг вагоноос буунгуут гэрт ч оруулалгүй шууд монгол ГУЛАГ-ийн төвд хүргэн хүлээлгэж өгснөөр миний хугацаагүй ялын шинэ үе эхэлснийг би яс махандаа шингэтэл мэдэрч билээ. Тэр мөчөөс эхлэн ил дагуул минь нууц дагуулаар солигдон таних танихгүй шинжээчид гэр орноор арзганалдан оровч гаравч сүүл шиг дагах болов оо. Булан тойруут эргээд зогсоход араас хөөсөн нөгөөх дагуул урдаас улаан нүүрээрээ мөргөлдөөд гөлөлзөж байх нь тун инээдэмтэй байдаг сан. Тэдний нэлээдийг нэр зүсээр нь мэднэ. Зарим мэдээлэгчид нь “би цулгуй цаасан дээр гарын үсэг зураад өгсөн. Тэд юу бичсэнийг мэдэхгүй” гэж худал ярих бүр ч инээдтэй. 

	 

	ХОРИГДОХ ТОГТООЛГҮЙ Ч ХОРИГДОЛ ХЭВЭЭРЭЭ... 

	 

	Сэтгүүлч: Хорихын ахлагчаар харгалзуулан ирсэн болохоор хоригдол хэвээрээ л байж дээ. “Төрийн хамгаалалтад” авсных биш бололтой? 

	Д. Б.: Харин тийм ээ. Шүүхийн тогтоолд заасан ялын хугацаа дууссанаар ялтан суллагдаж эрх чөлөөтэй болдог бол би тэгсэнгүй, хугацаагүй ялтан болохоо л ойлгосон. Надад эрүүгийн хуулийн 20 дугаар зүйлд заасан нутаг заах, нутгаас зайлуулах, тодорхой ажил хийх эрхийг хасах гэсэн гурван төрлийн ялыг ямар ч тогтоолгүйгээр нэгэн зэрэг нэмж эдлүүлсэн нь мэргэжлийн алдаа юу? Мэдээжийн яргалал уу? Буруутан нь хэн бэ? гэдгийг тогтоохоос одоо ч бултан зайлсаар байгаа. Би 1969 оны 12-р сараас нутаг заагдан зайлуулагдаж багшлах, эрдэм шинжилгээний ажил хийх болон хэвлэх, нийтлэх, сурах, улс төрийн аливаа эрх, эрх чөлөөгөө хасуулан яллагдаж 25 жилийн дараа 1990 оны Ардчилсан хувьсгалын ачаар эрх чөлөөтэйгөө золгохын эхлэл тавигдав. 

	 

	Сэтгүүлч: аныг яагаад заавал Ринчинлхүмбэ суманд нутаг заасан юм бэ? Тэнд юу хийж байв? Д. Дамба даргаас эхлээд Хөвсгөлд нутаг заагдсан олон хүн байдаг. Тэдгээр эсэргүүг “дахин хүмүүжүүлэх” талаар Баянхонгорын Н. Норолхоо шиг “авьяастан” тэнд олон байсных уу? Өөр учир шалтгаан байв уу?

	Д. Б.: Хотод ирүүлэн хоёр сар хүлээлгэсний эцэст НАХЯ-ны гүйцэтгэх хэлтсийн Дорж “чам шиг аюултай гэмт хэрэгтнийг Улаанбаатар, Дархан хотод суулгахгүй, Хөвсгөл аймагт явуулна. Манай зөвшөөрөлгүйгээр заасан газраас өөр хаашаа ч явж болохгүй. Санхүүгээс замын зардлаа ав, Шархүү хошууч хүргэж өгнө гэв. Би одоо ахлагчаар бус хошуучаар хүргүүлэх болов. Харин Ринчинлхүмбэд очих болсон минь Говь-Алтай, Сэлэнгэ, Завхан зэрэг олон аймгийн даргаар ажиллаж, аливаа ажлыг удирдаж зохион байгуулах их туршлагатай, эрс шийдмэг, зусардаж бялдуучлахыг мэдэхгүй, шулуун шударга зантай Эдэнгийн Ёндон гэдэг эртний сайн танилын хүч байсан юм. Тэгээд л бригадын тоо бүртгэгчээс дээшгүй ажил хийх заалттай хүнд нэгдлийн эдийн засагчийн үүрэг хүлээлгэсэн юм. 

	Монголын Швейцар гэгдсэн Хөвсгөл нутгийг минь цөллөгийн орон болгож доромжилсонд гүнээ харамсаж явдаг. Тэнд Д. Дамба, Д. Төмөр-Очир, Ж. Төмөрбаатар, Т. Жамбал, Н. Гунгаажав, хожим Ц. Лоохууз гээд олон сэхээтнүүдийг нутаг заан суулгасны нэг нь би билээ. Тэдний зарим нь эмнэлгийн тусламж авах ч эрхгүй бурхан болсон доо. Баянхонгорын Н. Норолхоо, Хархорины Гомбосүрэн шиг эсэргүүг дахин хүмүүжүүлэх нэрт авьяастан ч олон байгаагүй байх. Харин “эсэргүү бослогын” нутгийнхан эсэргүү нартай хэрхэн харилцаж яаж хандахаар нь тэднийг шалгах гэсэн сөрөг тагнуулын далд арга байж гэвэл үнэнд арай оройтож магадгүй хэмээн би боддог. Би бээр зөвшөөрөлгүйгээр явахыг хориглосон тухай Мөрөний сэргийлэхээс дахин санамж аваад харгалзагчаасаа түр хагацан нэгдэлжих хөдөлгөөн ялсны 10 жилийн ойд ирж, уралдааны улаан тугаа аваад буцаж байгаа нэгдлийн дарга Э. Ёндон, аварга малчин М. Лувсандорж гуай нарын хамт АН-2 онгоцоор өндөр сарьдгийг давж, өргөн Шишгэдийг уруудсаар Ринчинлхүмбийн төв, Зөөлөнгийн энгэрт зөөлхөн газардах нь тэр ээ.. Дархадын цэнхэр хотгор хэмээх энэ сайхан нутагт нутаг усныхантай ахан дүүс шиг амьдарч ажиллаж байсан гурван жил надад мартагдашгүй сайхан сэтгэгдэл үлдээсэн. Тэгээд ч би энэ нутгаар дахин дахин айлчлан очиж, өвгөд өтгөстэй золгон, тэдэнтэй хөөрөлдөх нэн таатай байдаг. Миний ажилд гүн туслалцаа үзүүлж, хийсэн судалгаа шинжилгээний дүгнэлт саналуудыг анхааралтайгаар хүлээн авч хэлэлцүүлж, хамтран хэрэгжүүлж байсан Э. Ёндон даргадаа энэхэн завшааныг ашиглан гүн талархлаа илэрхийлье. 

	 

	Сэтгүүлч: Та нэгдлийн эдийн засагчийн хувьд тэнд ямар тодорхой зүйлийг санаачлан хэрэгжүүлэв?

	Д. Б.: Би тэндхийн цаг уурын ажиглалтын 8 жилийн судалгаа гаргаж, нутаг бэлчээр, өвс ургамал, отор нүүдлийн тухай мэдээ тайлан, Улсын аварга малчин Д. Рэнчин, Ц. Лувсгаа, Пүрэв нарын туршлага болон түүхэн уламжлалыг судалж түүндээ тулгуурлан мал сүргийг өсгөх, сайжруулах, оторлох, бордож таргалуулах, хадлан тэжээл бэлтгэх, хөдөлгөөнт суурь зохион байгуулах, туслах үйлдвэр, далайн тээврийг өргөтгөх, цаа сүргийг өсгөх, хөдөлмөрийн нөөцийн ашиглалтыг сайжруулах зэрэг бүхий л нөөц бололцоог ашиглах арга замын талаар судалгаа, дүгнэлт, төлөвлөгөө боловсруулж арга хэмжээ авхуулж ажилласан нь зохих үр дүнд хүрсэн боловч орон даяар хэвшин тогтсон "сангийн юм сундлаад явъя” гэсэн сэтгэлгээг халах эдийн засаг нийгмийн цоо шинэ механизмгүйгээр хөдөөг дорвитой хөгжүүлж чадахгүй нь ойлгогдож байсан. Хийсэн хэрэгжүүлснээ баримтжуулсан тэр бүхнийгээ хоёр хавтас (1—154, 1—150 хуудастай), нийт 304 хуудас материалыг сумын захиргаа, нэгдлийн зөвлөлд тус тус хүлээлгэн өгсөн болой. (1972—06—05). Ринчинлхүмбийн архивд одоо байх л ёстой. Түүнийг уншсан хэд хэдэн хүн “тун хэрэгтэй зүйлүүд байна лээ” гэж хожим надад хэлж байсан. 

	 

	 

	ОЮУНЫ ХОРИГДОЛ РОМЫН БООЛООС Ч ДООР... 

	Сэтгүүлч: Тэгээд хэзээ Улаанбаатарт ирэв? Хориглосонгүй юу? Хотод ирээд ажил өгөхгүй дахин хөөгдөхийн зовлонг бас л чамгүй амссан гэл үү?

	Д. Б.: Хотод 1972 оны 7-р сард ирлээ. Цөллөгийн хугацаа дуусан болохоор хориг саад байгаагүй. Нэгдлийн холбооны дээд зөвлөлийн орлогч дарга асан С. Лувсандорж НХШХ-той утсаар ярилцан УБЗИ-д ажиллуулах шийд өгөв. Гэтэл тэндхийн намын хорооны дарга Ухна гэгч халгаасангүй. Тэгээд урьд Сангийн яаманд хамт ажиллаж байсан эртний танил, Сангийн яамны сайд Моломоос санхүүгийн техникумд туслах ня-богоор ч болов ажиллуулж өгөөч гэж гуйлаа. Гэтэл “чамд өгөх ажил манайд байхгүй, наашаа битгий ир, ажил хийж үйлдсэн хэргийнхээ нүглийг арилга” гэж дүрэмдээд ярвалзан хөөж гаргав. Дарангуйлагчийг хаацайлан, данс нээж, нууцыг нь хадгалж байсан тэр хүн нутгийнхаа Б. Дэжид ахад багалзуурдуулан огцроход нь дарангуйлагч Цэдэнбал далайсан лантуугаараа нэрмэнэ ээ гэж тэрхэн үедээ даанч зүүдлээгүй биз дээ. Хотын намын хорооны Б. Цэрэн: ”Хотод хэн чамайг ирүүлсэн юм бэ? Одоохон буц” гэж хөөв. Ингэж ажил эрж газар газрын хаалга татсаар арай гэж ХХҮЯ-ны мэдэлд очив. Тэндээс бас л Налайхын шилэнд оч, Дарханд оч гэх зэргээр хөөгдөж байснаа эцэст нь Шаазангийн үйлдвэрт ажиллах томилолт авлаа. Ингэж л миний хамгийн олон жил ажилласан газар бол Х. Дагвадоржийн үндэслэн байгуулсан Шаазангийн үйлдвэр болох нь энэ. 

	 

	Сэтгүүлч: Та 20 шахам жил ажилласан үйлдвэрийнхээ тухай, хийсэн ажил, үр бүтээлийн талаар юу онцлон дурдмаар байна?

	Д. Б.: Анх ирэхэд үйлдвэр жижигхэн, техник хоцрогдонгуй ч Герман, Орос, Монгол, Польшид дээд боловсрол эзэмшсэн мэргэжлийн сэхээтнүүдтэй, ажилдаа дадсан, туршлагатай уран гартнуудтай, үйлдвэрлэл нь өсөх ирээдүйтэй, товхийсэн хамт олон байсан. Энэхүү оюуны их потенциалыг нэгэн зорилтод чиглүүлэн түүнд түшиглэхээс бүх зүйл шалтгаалах байв. Үйлдвэрийн техник, технологи, удирдлага, зохион байгуулалт, бүртгэл тооцооны ажилтай танилцаж, үйлдвэрлэлийг өргөтгөх төслийн техник эдийн засгийн үндэслэлийг нөхдийн хамт дахин хянаж боловсруулан хэрэгжүүлснээр үйлдвэр маань 1974 онд 2.0 сая, 1981 онд 4.0 сая жишмэл аяга үйлдвэрлэх хүчин чадалтай болсон нь арван жилийн өмнөхөөс 4 дахин илүү нэмэгдлээ. 

	Би шаазангийн артель анх 1955 онд байгуулагдсанаас хойших үйлдвэрлэл эдийн засгийн бүрэн хэмжээний судалгаа гаргаж түүндээ тулгуурлан хэд хэдэн асуудал боловсрууллаа. 

	1. Үйлдвэрлэлийн шуурхай мэдээлэл, тайлан шинжилгээ, хяналт оношлолыг хэвшүүлэн шуурхай удирдлагын арга хэрэглүүр болгов. 

	2. Үйлдвэрлэлийн хэмжээг ширхгээр тодорхойлдог аргыг өөрчлөн жин, эзлэхүүн, жишмэл аяга (250 мл) зэрэг метрийн системээр хэмжих болов. 

	3. Шаазангийн өөрийн өртгийг зөв тодорхойлох аргачлал боловсруулж мөрдүүлэв. 

	4. Тэр бүхэнтэй уялдуулан шаазангийн үнийг боловсронгуй болгох асуудлыг зарим хэмжээгээр шийдвэрлүүлэв. 

	5. Эргэлтийн хөрөнгийн нормативыг шинэчлэн батлуулж санхүү зээл урамшлын фондуудын ашиглалтыг сайжруулахад чиглэгдсэн нэлээд зүйл хийлээ. 

	6. Бас гэр ахуйн шаазан эдлэлийн технологийн зааврыг анх удаа олж орчуулж хамтын бүтээл болгов. Мөн тэргүүний ажилтан Ч. Жадамбаагийн туршлагыг судалж товхимол болгож гаргаснаар, айлаас эрдэг туршлагыг, авдраасаа гаргах шиг болж билээ. 

	Энэ бүхнийг хэрэгжүүлэн тодорхой амжилтад хүрсэн нь үйлдвэрийн дарга асан Ч. Батбилэг, Ш. Магван нарын идэвхтэй дэмжлэг, инженер техник болон санхүү бүртгэл тооцооны ажилтан, эв нэгт бүтээлч хамт олны чармайлтын үр дүн хэмээн бахархаж явдаг. Дурдсан хугацаанд шаазангийн үйлдвэрлэлийн үр ашгийн үзүүлэлтүүд (фонд өгөмж, материал багтаамж, ашигт ажиллагаа) улсын хэмжээний мөн үзүүлэлтээс хол түрүүлж 1989 онд 1972 оныхоос 105.7 дахин их ашиг олсон нь мөн үеийн улсын төсвийн орлогын өсөлтөөс 34 дахин илүү хурдацтай өссөн юм шүү. 

	 

	Сэтгүүлч: Ер нь таны ажилд тохиолдож байсан саад тотгор юу байв? Түүний учир шалтгаан? Та мэргэжлийнхээ хувьд санаснаа хийж чадаагүй буюу гүйцээж амжаагүй ямар зүйлд сэтгэл дундуур байдаг вэ? Ер нь таны харамсдаг зүйл юу вэ?

	Д. Б.: Бэрхшээлгүй аяндаа бүтэх зүйл гэж үгүй шүү дээ. Тийм ердийн бэрхшээл хаана ч байлгүй яах вэ. Харин зориудын зохиомол бэрхшээл, элдвээр тээг тавьж саатуулах нь ердийнхөөсөө огт өөр нэн хорлолтой зүйл байсан, одоо ч тийм. "Эвлэвэл бүтнэ, ховловол гутна” гэсэн хаана, хэзээ, хэн боловч мартаж болохгүй үүрдийн үнэн үг таны асуултад хариу болох болов уу. Бүтээсэн бүхэн эвлэснийх, гутаасан бүхэн ховлосных байсан түүхэн үнэний гадна байгаагүй. Хийснийг мушгин гуйвуулж, хийхийг өөнтөглөн саатуулж хийрхсэн, бялдуучилсан, хов зөөсөн хоолны савнууд тоогоор цөөн ч халдвар ихтэй нь хаяагүй л ажиглагдаж байсныг санахад илүүдэхгүй. Мэдэхгүйн бэрхшээлээс мэдэмхийрэхийн аюул түм дахин илүү хорлолтойг би ч үзлээ, түүх ч харууллаа. 

	1978 оны хавар юм сан. Сайд П. Дамдин ирээд манай луутай гүц, таван хүүхэдтэй өвгөн, өндөр гэгээн Занабазарын мөнхийн бүтээлүүдийг Хятадын сурталчилгааг дэмжив, бурхан шашныг дэлгэрүүлэв хэмээн хэв загварын хамт хэмхчин устгуулснаас мөн олон арван мянган төгрөгийн хохирол учруулж билээ. Түүнээс болоод луутай гүц нь загастай болж хувиран, луу жилтнүүд жилээ нэрлэхээс эмээдэг болсон юм даг. 

	Багш нарыг нь шоронд хатаан, бүтээлийг нь хулгайлж, оюутныг нь түймэрт шатаан, сургуулийг нь устгасан гавьяандаа ургацын комиссын Жамъян, Угтаалын САА-н Батчулуун, Улсын их сургуулийн Батмөнх гурав хөдөлмөрийн баатар, НТХ-ны ерөнхий нарийн бичгийн дарга болон дэвшсэн 35 жилийн тэртээх трагедийг мартдаггүй. Баяжиж хөрөнгөжихийг хавчин хязгаарлах зорилготой өсгөн үржүүлэх татварыг өөрчлөн санхүүгээ эрүүлжүүлэх гэсэн санааг минь, санхүү эдийн засгийг нураах бус босгох, эвдэх бус эвлүүлэх ухаанд сургадаг мэргэжлийн сайн багш байх эрмэлзлийг минь нударгалан хаасанд туйлаас харамсдаг. Харамслын үнэ цэнийг цаг хугацаа харуулсан, харуулах ч болно. Шаазангийн үйлдвэрийг “Таван жилийн гэрээний үүрэгтэй ажиллуулах болон үйлдвэрлэл хөдөлмөрийн зохион байгуулалтыг боловсронгуй болгох төслүүдээ ХХҮЯам, НТХ хүртэл тавиад зөвшөөрүүлж чадалгүй бут цохигдсондоо харамсдаг. Тэдгээр нь цаг үеэ мэдэрсэн нэн чухал зүйл байсныг хэдхэн жилийн дараах үйл явдлын өрнөлт тов тодорхой харуулсан. 

	 

	Сэтгүүлч: Таныг сайн ажилласан гэж Статистикийн төв газар, ХХҮЯам шагнаад байхад Улаанбаатар хотын ҮЭ-ийн Зөвлөл МҮЭ-ээс хөөхийг сануулан шийтгэж байсан нь ямар учиртай юм бэ? 

	Д. Б.: Намайг ОНШ-ийн дарга нэрээр хамт олны өөдөөс сөргөлдүүлэх бодолтой байж. Би тэднийг ял шийтгэлээр далайлгахгүй, хэл амаа ололцож болоод байв. Тэгтэл олон хүн шийтгэсэнгүй, ОНШ-ийн ажлыг унагаж үүргээ муу биелүүлсэн гэж МҮЭ-ийн гишүүнээс хөөхийг сануулж шийтгэсэн хөгийн явдал болов. Үүнийг Улаанбаатар хотын НХ-ны Товчооны гишүүн, хотын ҮЭЗ-ийн дарга Жуваагийн үйлдсэн тогтоолоор хийсэн тул алсаас эхлэлтэй нь тодорхой байгаа биз. 

	Одоогоос 36 жилийн өмнө МАХН-ын ТХ-ны УТТ, “Цэндизмийг” илрүүлэн устгах нэрээр Л. Цэндийн намч бус, зальтай, эрх тушаал булаалцдаг, нэр төр хөөцөлддөг, хуурч мэхэлдэг өөдгүй үзлийг илэрхийлэн хамгаалагч болсон МҮЭТЗ-ийн дарга Ж. Бямбадоржийн зохисгүй үйл ажиллагаатай эвлэрэнгүй хандсан гэж намайг МҮЭ-ийн Төв шалган байцаах комиссын даргаас өөрчлөн шийтгэхдээ түүнийг МҮЭТЗ-ийн өмнөх тогтоолын дагуу ШБК-ын шалгалт хийсэн хугацаанд цалин олгосон болон, 1963 онд Германы ЧҮЭ-ийн 6-р их хуралд намайг төлөөлөгчөөр оролцуулсан нь ШБК-ыг хахуулдан худалдаж авсан гэж буруутгасан юм. Тэр жүжгийн тухай би “Ил товчоо” сонины 1997 оны 31-рт “Цэндизм - нийгмийн үзэгдэл” гэж бичсэн билээ. 

	 

	 

	Шаазангийн үйлдвэрийн дарга асан Ш. Магваны дурсамжаас:

	Дэжидийн Баасанжав бол эдийн засагчийн асар өндөр мэдлэг мэргэжилтэй хүн байлаа. 1972 оноос эхлэн Шаазангийн үйлдвэрт эдийн засагчаар хориод жил тасралтгүй ажиллахдаа үйлдвэрт эдийн засгийн бүртгэл тооцоо нэвтрүүлэх ажлыг судалгаа дээр үндэслэж асуудлыг боловсруулдаг учир хийсэн ажил бүхэн нь үндэслэл сайтай, үр дүн ихтэй байлаа. Шаазан эдлэлийн нэгж бүхэнд зарцуулах материалын орцын нормыг зохион мөрдүүлж эрчим хүч, дулаан, уур, ус, материал түүхий эдийг хэмнэх аргыг судлан боловсруулж үйлдвэрлэлд нэвтрүүлснээр үйлдвэрлэлийн эдийн засгийн үр ашгийг нэмэгдүүлэх өргөн боломжийг нээж өгсөн билээ. Үйлдвэрлэлийн үйл ажиллагаа, баланст дүн шинжилгээ хийж тэдгээрийг бүтээгдэхүүний нэг төгрөгт ногдох зардлыг хямдруулах арга хэмжээ авч байв. Үйлдвэрлэлийн үр дүнг өмнөх жилүүдтэй нь харьцуулсан судалгаа хийж шаазангийн үйлдвэрт эдийн засгийн бүхэл бүтэн аргачлал, судалгаа бүрдүүлсэн нь үйлдвэрийг удирдахад гарын авлага болдог байлаа. 

	Д. Баасанжавын махруу, ажил хэрэгч үйл ажиллагаа, хамт олны итгэл хүндэтгэлийг хүлээж, эвсэг хамт олныг бүрдүүлэхэд ихээхэн үүрэг гүйцэтгэсэн хүн юм. Д. Баасанжав шаазан ваарын артелийг орчин үеийн тоног төхөөрөмжөөр тоноглосон үйлдвэр болгосон анхны жилүүдээс эхлэн мэргэжлийн инженер техникийн ажилтнуудтай хамтран ажиллаж, монгол технологитой том үйлдвэр болтол нь өргөжүүлэн хөгжүүлэхэд, үнэхээр их хувь нэмэр оруулсныг би түүнтэй арав гаруй жилд нь хамт ажилласны хувьд сайн мэдэх юм. Ялангуяа үйлдвэрлэл, эдийн засаг, санхүүгийн мэдлэг дульхан миний биед үйлдвэрийг удирдах үйл ажиллагаанд хамтран зүтгэгч, сайн нөхөр, зөвлөгч минь байсан гэж дурсан бичсэн байна. 

	 

	 

	ЦАГААН БҮХЭН ЦАГААНААРАА САЙХАН

	 

	БНМАУ-ын Дээд Шүүхийн тогтоолоос:

	 

	1990 оны 4-р сарын 6 

	№2

	 

	Д. Баасанжавт холбогдох хэргийн талаар: Д. Баасанжавын үйлдэл гэмт хэргийн бүрэлдэхүүнгүй байна. Нийгэм, төрийн байгууламжийг гутаахад чиглэсэн зорилго “гүтгэлгийн нэргүй бичиг" гэгдсэн 11 асуултад байхгүй байсан болох нь тогтоогдлоо. БНМАУ-ын ЭБШ хуулийн 369-р зүйлийн 2-д заасныг удирдлага болгон ТОГТООХ НЬ:

	1. УДШ-ийн 1965 оны 10-р сарын 25-ны өдрийн 17 тоот таслан шийдвэрлэх тогтоолыг хүчингүй болгосугай. 

	2. БНМАУ-ын ЭБШ хуулийн 6-р зүйлийн 2-д зааснаар хэргийг хэрэгсэхгүй болгож Дэжид овогтой Баасанжавыг улс төрийн хэрэгт холбогдолгүй болгож цагаатгасугай. 

	 

	БНМАУ-ын Дээд Шүүхийн Дарга Л. Рэнцэн

	Бүгд хурлын нарийн бичгийн дарга Б. Пүрэвдорж 

	 

	гэжээ. 

	 

	МАХН-ын Хянан Шалгах Төв Комиссын Товчооны тогтоолоос:

	 

	1990 оны 5 сарын 15 

	№49 

	 

	Дэжид овогтой Баасанжавыг МАХН-ын гишүүнээр сэргээн тогтоох тухай

	 

	МАХН-ын ХШТКТ-ноос ТОГТООХ НЬ:

	Дэжид овогтой Баасанжавыг хөөсөн НХШХ-ны 1965 оны 5-р сарын 19-ний өдрийн 10/67-р тогтоолыг хүчингүй болгож түүнийг МАХН-ын 1954 оны гишүүнээр сэргээн тогтоосугай. 

	 

	Хуулбар үнэн. 

	Хянан шалгагч Б. Батсайхан... 

	 

	гэжээ. 

	Сэтгүүлч: 25 жилийн зовлонг энэ хоёр тогтоолоор арилгачих нь энэ үү?

	Д. Б.: Энэ бол зовлонг цагаатгасан хэрэг биш. Хор уршгийг арилгахын баталгаа болсон юм. Ийнхүү 1990 оны ардчилсан хувьсгалтай золгож нэрээ цагаатгуулсны дүнд БНМАУ-ын АИХ-ын 12 дахь удаагийн сонгуулийн 393-р тойрог буюу төрсөн нутаг Хөвсгөл аймгийн Цагаан-Үүр сумаас Ардын Их Хурлын депутатаар сонгогдож, шинэ Үндсэн хуулиа хэлэлцэн батлалцахад МАХН-ын ардчиллын төлөө бүлгийг тэргүүлэн ардчилсан эвсэлд нэгдэж чухал хувь нэмрээ оруулсан юм. Одоо Монгол дахь Хүний эрхийн төлөө тууштай тэмцэж байгаа Монголын Улс Төрийн Хэлмэгдэгсдийн Холбоог тэргүүлж байна. 

	Тус холбооны идэвхтэй үйл ажиллагааны дүнд хэлмэгдэгсдийн дурсгалын өдөр, музей, хөшөөтэй болж, улс төрийн хилс хэрэгт хэлмэгдэгсдийг цагаатгах, тэдэнд нөхөх олговор олгох тухай хууль гарч 1999 онд уг хуульд нэмэлт өөрчлөлт оруулснаар 30000 гаруй гэмгүй иргэдээ цагаатгуулж 5694 хүнд 5.7 тэрбум төгрөгийн нөхөн олговор олгогдоод байна. 

	 

	 

	Бусдын төлөө өөрийгөө зориулсан хүн хамгийн сайхан хүн

	(Л. Линкольн)

	 

	Сэтгүүлч: Бид хоёрын яриа өндөрлөх тийшээ хандлаа. Асуултаар хөтөлчихсөн бол хүлцэл өчье. Төгсгөлд нь Та юу хэлмээр байна даа?

	Д. Б.: Улсад алба хааж, социализмын тогоонд чанагдсан 38 жилийнхээ 25-ыг нь “улс төрийн хэрэгтэн” нэртэй, боолын боолоор өнгөрөөсөн түүхэн үнэнээ танд өчлөө. Энэ бол монголд цусан зам татуулсан коммунист дэглэмийн харгис залхаалтад үрэгдсэн, үлдсэн түм түмний нэгний зүрхний өчил болой. Улс төрөөр залгиулсан урьдын тэр олон ухаантны хойч үедээ үлдээх сэтгэл зүрхний өчлийг нь буун дуугаар тасалдуулжээ... Тэгэхлээр алагдсан хүмүүсийн зүсний төсөөллийг зураглан бичнэ үү гэхээс биш, зүрхний өчлийн тасалдлыг үргэлжлүүлэн бичиж, гүйцээн гаргах боломжгүйг би сайн мэднэ. 

	Харин туурга тусгаар Монгол улсаа хэнээс ч хараат бус хүчирхэг, бичиг, хэл, ёс суртал, түүх соёлоо бадруулан ардын буян улсын санг хямгадан арвижуулж, монгол үндэстнээ хүний байтугай малынх нь амь үнэтэй, баян чинээлэг улс шиг улс болгохын төлөө амь амьдралаа огоорон тэмцсэн мятаршгүй тэмцэл нь үе үеийнхнийг нэгтгэсэн юм шүү. Тэдгээр түм түмэн халуун эх орончдын туйлын зорилт, хүсэл, эрмэлзлийг гав гинж, галт зэвсэг, шорон гяндангаар ч таслан зогсоож чадсангүй 1930—1940-өөс 1950—1960—1970-аад оноор буухиалан дамжсаар 1990 оны цагаан морин жилтэй золгууллаа... 

	Би бээр өмнөх үеийнхнийхээ мөр нь тасарсан ордонд мөрийг нь, дуу нь тасалдсан шоронд дууг нь залган Монголынхоо төлөө хэлж гүйцээгүй өчгийг нь мөрдөн байцаагчийн өмнө бас гүйцээн үргэлжлүүлж мэдүүлсэн 1960-аад оны амьд гэрчийн нэгэн байсныг энэхүү өчилдөө тоймлон үзүүллээ. Цус урсгаж нулимс дуслуулсан он жилүүдийн тухай олон дэвтэрт бичигдсэн тэмдэглэлийн баримт сэлтүүд минь энд бүрнээ тусгагдаж чадаагүй нь мэдээж. Тэдгээрийн мөр бүхэнд сэтгэл зүрхний минь өчил шингэсэн байх тул түүнийг шүүн тунгааж эмхэтгэн толилуулах сайн санаатан олдоно гэдэгт итгэнэм. 

	 

	 

	ҮНЭН ХЭВЭЭРЭЭ ҮЛДСЭН ЦОРЫН ГАНЦ ҮНЭН

	 

	Ухаантнуудаа тэнэгүүдээс ялгахгүй болсон цагт засаг төр нь сөнөнө. 

	(МЭӨ IV зууны Грекийн философич Антисфен)

	 

	1980-аад оны дундаас эдийн засгаа сүйрэлд орууллаа. Эх орноо сөхрүүллээ, өрөнд унагалаа. Энхрий хайрт намын УТТ орвонгоороо нурлаа. Энэ бүхэн чинь нөгөөх баримжаа алдсан балмад бодлоготны хор уу? Согтуу дээдсийн солиорсон хийрхлийн гор уу? гэдгийг цаг үе ухааруулж өглөө. Ямар боловч нийгэм төрийн байгууламжийг гутаасан биш, нийгмийн ялзралыг оношилж, сануулсан 1964 оны асуулт минь түмэн зөв байсныг үнэний шалгуур болсон амьдралын хэдэн баримтаар баталъя. “Бодит биш тоо баримтаар гоёчлон үзүүлсэн" статистикийн лавлахаар тоймлоход 1980 онд аж үйлдвэрийн нийт бүтээгдэхүүн 15 дахин биш дөнгөж 3.7 дахин өслөө. Хөдөө аж ахуйнх 4 дахин биш дөнгөж 9.5 хувиар нэмэгдэв. Хараарай, харьцуулаарай, халхын сэхээтэн гүтгээгүй, гутаагаагүй үнэнийг хэлсэн байгаа биз?..

	Мөн хугацаанд улсын төсвийн алдагдал байнга өсөж зарлага нь орлогоосоо давсаар тэр нь 1980 онд 19.3 хувь, 1990 онд 27.8 хувь болж тусгаар тогтносон улсын санхүүг сүйрэлд оруулж, өрөнд бариулсан дарангуйлагч Цэдэнбал 44 жил ард түмнийг тонон дээрэмдэж хураасан хөрөнгөө аваад харьд зугтан одсоныг нууж чадах нь өнгөрсөн. Улсын төсөв алдагдалгүй гэж улаан цайм хашхирч бас намайг гүтгэж, яллаж байсан чинь хаана байна вэ? Ахиад харцгаа. Ард түмнээ олон жил хуурч ирсэн тэрхүү савангийн хөөс шиг худал хуурмаг тоотойгоо өнөөдрийг харьцуулан муулах гэж мэдэн будилдаг сурсан тэр аргаараа олон нийтийг дахин хуурч төөрөлдүүлдэг статистик, улс төрч байсаар байгаа нь нэн харамсалтай төдийгүй нэн аюултай. Бусдыг гүтгэх буюу хуурах аливаа бузар булай үйлдлээ гүйцэлдүүлэхийн тулд Цэдэнбал “аялдан дагалдагчдадаа тусгай хангамж эдлүүлэх, мөнгөн тусламж үзүүлэх, алдар цол олгох зэргээр тал засаж өөртөө татдаг байжээ... гэж төрийн эрхээ хортойгоор урвуулан хээл хахуул болгон хувиргасан нь хов жив зөөх, хоосон магтах, зусардаж бялдуучлах зэргээр нийгмийн ялзралыг газар авхуулсныг МАХН-ын ТХ (1990—6—29) арга буюу ил зарлаж хүлээн зөвшөөрсөн юм. Харин дарангуйлагчаа бялдуучлан улсын прокурорын орлогч Д. Загдаас: Цэдэнбал тэргүүтэй МАХН-ын ТХ-ны УТТ “зөв удирдсаар ирсэн, зөв удирдаж байна, зөв удирдах ч болно” гэж ялласан үгийн үнэн худлыг тунгаах чадалтан улсын прокурорт одоо байх л учиртай. Хүчний байгууллагыг ийнхүү бялдуучдаар дүүргэх ямар аюултайг хойч үе минь үүрд санаж явууштай. "Бялдуучдаас зугтааж яв, тэд чинь хонины арьс нөмөрсөн чононууд юм шүү”... гэсэн мэргэн үг бий. Цэдэнбал, түүний эхнэр хоёрын үр ашиггүй зардал, үрэлгэж, бүрэлгэж, сүйтгэж, дураар авирласны хор хохирлыг хэвлэл мэдээлэлд ил тодоор нийтэлсэн тул тэр бүхнийг дахин энд дурдаж батлах нь илүүц биз дээ. Улс төрөөр залгиулагсад хэзээ ч хар амиа хичээгсэд байгаагүй. Тэд хамаг олныхоо төлөө, хараат биш Монгол улсынхаа төлөө, түмний хөрөнгийг санхүүгийн махан лүүнүүдээс хамгаалахын төлөө, үнэн шударга хэргийн төлөө, юугаа ч хайрлаагүй, гагцхүү бусдын төлөө өөрийгөө зориулагсад байсан юм. Үүнийг төрийн шагналт, яруу найрагч Р. Чойном агсан 1966 онд бичсэн нэгэн шүлэгтээ: 

	 

	Өөрсдийн чинь төлөө 

	Өнөр ирээдүйн төлөө 

	Гал шиг насаа 

	Ганцхан олдох амьдралаа 

	Гаргуунд нь гаргалаа... 

	 

	гэхээс илүү юугаар илэрхийлэх билээ. Цэдэнбалчууд ангийн тэмцлээр аймаглан устгасныг нууж, гэм буруутныг хамгаалан 1950-аад оноос эхэлсэн улс төрийн цагаатгалыг таслан зогсоож, дахин хэлмэгдүүлэхдээ нэрт яруу найрагч Р. Чойномыг ч бас үлдээсэнгүй. Гэвч урьдын тэдгээр нүглийг мөрөөдөн санагалзагчдын байнгын эсэргүүцлийг давж, улс төрийн хилс хэрэгт хэлмэгдэгчдийг цагаатган нэр төрийг сэргээж хүсэл эрмэлзлийг мөнхлөн дээдлэх хууль гаргасан нь Монголын ардчилсан ололтын нэг гол үр дүн юм. Ийнхүү эзэн Чингисээ оройдоо залж, бурхан шүтээнээ тахиж, хувийн өмч, хөрөнгө, малаа хязгааргүй өсгөж баяжих эрхээ эдэлж, бүтээж туурвих оюун санааны хүлээс нь тасарч Монгол улс маань тив дэлхийн улс түмэнтэй эрх тэгш найрсаг харилцаа тогтоож ардчилал, хүний эрх, эрх чөлөө зул болон бадарлаа. 

	Бадраасан энэ зул улам улам мөнхрөн бадамлаж, Хөх Монголын гал голомтыг үеийн үед мөнхлөх болтугай.

	 


АМЬДРАЛДАА ИХИЙГ ҮЗСЭН ХҮН

	Нэрийн хуудас: Намтайширийн ЛХАМСҮРЭН

	 

	Н. Лхамсүрэн 1915 онд Сэлэнгэ аймагт төржээ. Тэрээр анх 1927 онд 12 настайдаа Богд хан уулын аймгийн Ноён уулын хошууны Тамгын газар тал бичээчээр ажиллаж эхэлсэн байна. 1931 онд Эрхүүгийн Их сургуулийн хоёр жилийн бэлтгэл курст суралцаж төгсөөд хүн эмнэлгийн техникумд орж хоёр жил болоод дараа нь агрономчийн ангид орж дөрөвдүгээр курс төгсөх жилдээ Монголдоо эргэж ирээд дахин явсангүй. 1936—1939 онуудад Сэлэнгэ, Булган аймагт агрономич байжээ. Дараа нь мал тариалангийн яаманд хэлтэс, тасгийн дарга, дэд дарга, 1943 оноос НТХ-ны улс ардын аж ахуйн хэлтсийн дарга, суртал ухуулгын хэлтсийн эрхлэгчээр ажиллаж байгаад 1945 оны XI сараас Японы эсрэг дайны үед Манжуурт тусгай отрядын даргаар ажиллаж байжээ. Дайн дууссаны дараа буюу 1945 оны X сараас ГЯЯ-ны дэд сайдын үүргийг хавсран хийж байгаад 1946 оны 2-р сараас ГЯЯ-нд бүрмөсөн шилжиж ажиллажээ. 

	1951 онд Ерөнхий сайдын орлогч бөгөөд ГЯЯ-ны жинхэнэ сайд болжээ. Дараахан нь УТТ-ны орлогч гишүүн, 1954 оноос жинхэнэ гишүүн болжээ. 1954 оноос НТХ-ны үзэл суртал эрхэлсэн нарийн бичгийн дарга болоод, 1956 онд бүх албан тушаалаасаа буусан нь Цэдэнбалтай холбоотой ажээ. 1956 онд ЗХУ-д аспирантурт суралцаж, 1959 онд эрдмийн зэрэг хамгаалж ирээд ШУА-д эрдэм шинжилгээний ахлах ажилтнаар ажиллаж байгаад 1965 онд намын эсрэг бүлэгт оролцсон ял хүлээж Увс аймагт цөлөгдөн 24 жилийн турш төв орон нутгийн хэвлэлд мэдээ ч бичих эрхгүй явжээ. 

	Н. Лхамсүрэн “Хөдөлмөр" сонины 1989 оны 131 дүгээрт “Өнгөрч байгаа дуртгалын хэсгээс” гэсэн гарчиг бүхий дуртгалдаа: — Энэ дуртгалаа бичиж суухад амьдралдаа амссан бүх гашуун минь алга болчих шиг л санагдах нь “хүний сэтгэл зөөлөн үедээ цэцгийн дэлбээнээс ч зөөлөн, хатуу үедээ бул чулуунаас ч хатуу" гэдэг ардын минь цэцэн үгийг өөрийн эрхгүй санагдуулна. Өдгөө ардчилал ил тод байдал гэдэг үгс уриа лоозонгийн үеийнх шиг цаасан дээр буусангүй. Үүнд би маш их бахархан баярлаж өөрийн эрхгүй уяран хайлж сууна. Ардчилал нь хүн хүнээ хайрлан хүндэтгэх, хүнлэг ёс юм гэж бичсэн байв. 

	1965 онд Н. Лхамсүрэн намын эсрэг бүлгийнхний хань хамсаатан гэж адлагдан Увс аймгийн Баруунтурууны Хар цагаан ус гэдэг газар цөлөгджээ. 1969—1974 онуудад баазын механик, ногооны комбинатын өргөст хэмх, улаан лоолийн бригадын дарга, саримс таригч, 1974 оноос Баянхонгорт эмийн ургамал тариалах агротехник боловсруулах ажил хийжээ. Талийгаач өөрөө хүндээр өвчилж ЗХУ-д явж эмчлүүлж, нэг сайхан хүү нь хүнд алуулсан зэрэг амьдралын хэцүү бэрхийг үзэж гуних зовох, баярлах хөөрөхийн аль алийг үзсэн нэгэн билээ. 

	Н. Лхамсүрэн маршал Х. Чойбалсан, Лувсан, БНХАУ-аас БНМАУ-д суух Онц бөгөөд бүрэн эрхт элчин сайд Заяатын хамт. 1950-иад он (баруун талаас)

	Хятад Монголын эдийн засаг, соёлын хэлэлцээрт гарын үсэг зурах ёслол. (зүүн талаас 5 дахь нь)

	Н. Лхамсүрэн гэр бүл, хүүхдийн хамт. 1961 он

	 

	 

	Н. Лхамсүрэн 1929 оноос Ю. Цэдэнбалтай ойр дотно явсан залуу багын найз нар. Ю. Цэдэнбалын сайн тал нь хүний дор орохгүйг хичээсэн их хор шартай байсан гэж дурссан байв. Н. Лхамсүрэн уул дуртгалдаа “Манайд байгаа империализмын хоёр төлөөлөгч нь Н. Лхамсүрэн, Б. Ширэндэв хоёр юм. Энэ хоёрын бүх баримт Батаа дээр байгаа. Одоо тэднийг даруйхан барих хэрэгтэй. Баривчлах хуудас бичээд гарын үсэг зурчихъя” гэж Дамба гуайд Цэдэнбал хэлжээ. Гайхаж хоцорсон Дамба гуай ч гэсэн ЗХУКН-ын XX хурлыг хүртэл хойшлуулъя, яарах хэрэггүй, одоохондоо хэнд ч битгий хэл хэмээн үнэмшсэн дүр үзүүлэн аргацаажээ. Тэр даруйд нь надад энэ бүгдийг Дамба гуай хэлж толгой сэгсэрч билээ... гэж дурсан ярьсан юм. 

	... 1956 оны “Сэхээтний төөрөгдөл”-ийн талаар ганц хоёр үг хэлье. ЗХУКН-ын XX их хурлаас хойш манай сэхээтнүүдийн дунд Ю. Цэдэнбалын улс төрийн үйл ажиллагааг шүүмжлэн хэлэлцэх явдал их болж ирсэн. 

	Ер нь түүнийг хэн бэ? гэдгийг гадарлаж эхэлсэн дээ... Сэхээтнүүд ч түүнийг (Цэдэнбалыг) ил шууд эсэргүүцэж эхэллээ... Манай оюун ухааны сор болсон олон шилдэг сэхээтэн, эх оронч халуун үгээ хэлж, тэр хэлсэн үгнүүдэд нь Цэдэнбалын тогтоож эхлээд байсан шинэ системийг хурц шүүмжиллээ. Цэдэнбалыг, түүний системийг шүүмжилсэн сэхээтнүүдийг үндэсний үзэлтэн, үгүйсгэх үзэлтэн, хөрөнгөтний үзэл сурталд автагдагсад гэсэн пайз зүүж ажил амьдралаар нь тоглов. “... Хэн түүх соёлоо сайн мэднэ, тэр түүнээсээ урвадаггүй. Эх оронч бүр интернационалч байна. Үүнийг л сануулъя” гэж бичжээ. Н. Лхамсүрэнд орос-монгол дээр бичигдсэн нэгэн үнэмлэх байдаг. 

	Энэ нь 

	 

	“БНМАУ-ын СнЗ-ийн дэргэдэх Шинжлэх Ухааны Хүрээлэн. 

	 

	Гишүүний үнэмлэх дугаар 13. 

	 

	Нөхөр Лхамсүрэн болбоос ШУХ-ийн Хөдөө аж ахуйн мэргэжлийн жинхэнэ гишүүнд 1930 оны 11-р сарын 22-ны өдөр СнЗ-ийн хурлаар сонгогдсон тул үнэмлэх олгов. 

	 

	Дарга Дүгэрсүрэн, 

	Эрдэмтэн нарийн бичгийн дарга Содном” 

	 

	гэсэн үнэмлэхээс үзэхэд н. Лхамсүрэн нь 1940 онд ШУХ-ийн жинхэнэ гишүүнээр сонгогдсон байна. Н. Лхамсүрэнд Газар Тариалангийн Хүрээлэн, Сүхбаатарын дээд сургуулийн ректорын тодорхойлолт, Зөвлөлтийн В. Р. Вильямсын нэрэмжит тэжээлийн бүх холбооны эрдэм шинжилгээний институтийн нэгэн тодорхойлолтод: 

	 

	нөхөр Лхамсүрэн аспирантурт суралцах хугацаандаа шинжлэх ухааны тулгамдсан асуудлыг үнэн зөвөөр шийдвэрлэх авьяастай, санаачилгатай эрдэм шинжилгээний ажилтан байв. Эрдэм шинжилгээний ажил хийх хугацаандаа маш их ажилсаг хүн болохоо харуулж БНМАУ-ын ой хээрийн бүсийн нөхцөлд эрдэнэ шиш ургуулах тухай сэдвээ хугацаанаас нь өмнө онц дүнтэй биелүүлэв. Эрдэм шинжилгээний ажил хийж байх хугацаандаа өөрийн удирдагч профессор С. С. Шайнтай хамтран “БНМАУ-д эрдэнэ шишийг тариалах тухай” сэдвээр товхимол бичиж Улаанбаатар хотод 1959 онд хэвлүүлсэн. Үүнээс гадна БНМАУ, ЗХУ-ын хэвлэлд эрдэм шинжилгээний дөрвөн өгүүлэл хэвлүүлсэн. 

	Нөхөр Лхамсүрэн аспирантурт суралцах хугацаандаа нөхдийнхөө дунд нэр хүндтэй, сахилга баттай, даруу төлөв ажилтан болохоо харуулсан юм 

	 

	гэж тодорхойлсон байв. Бас Зүүнхараагийн газар тариалангийн хүрээлэнгийн захирал Л. Бадарч, Сүхбаатарын нэрэмжит НДС-иас өгсөн тодорхойлолтуудад Н. Лхамсүрэнг ажилсаг даруу, эрдэм шинжилгээний ажилдаа шаргуу, дүгнэлттэй, үр бүтээлтэй ажиллаж байгааг дурдсан байв. Энэ бүхнээс үзэхэд Лхамсүрэн нь улс эх орондоо ихийг бүтээх, ард түмнийхээ амьдралыг дээшлүүлэхэд тус нэмэр болохын төлөө шаргуу ажиллаж байсныг харуулж байна. Н. Лхамсүрэнгийн хөдөлмөрийн дэвтэрт 1936 оноос Зүүнхараагийн САА-д туршлагын агрономич, Хөдөө аж ахуйн техникумын багш, Мал тариалангийн яамны орлогч сайд, Сайд, НТХ-нд хэлтсийн эрхлэгч, НТХ-ны нарийн бичгийн дарга, СнЗ-ийн орлогч бөгөөд ГЯЯ-ны сайд, ХААДС-д багш, Москвад “Үнэн” сонины сурвалжлагч зэрэг ажил хийж явсаар 1965 оны 2-р сарын 8-нд Увс аймгийн Баруунтуруун, Төвшрүүлэх, Амгалангийн САА зэрэг олон газар мэргэжлийн ажлаа хийж өгсөж, уруудаж явсаар 1977 онд өндөр насныхаа тэтгэвэрт гарчээ. 

	Н. Лхамсүрэн бол эх нутгийнхаа уудам нутгийн өнцөг булан бүрд ажиллаж амьдарч НТХ, СнЗ, ГЯЯ, МТЯ-нд өндөр албан тушаалын ажил хашиж явсан "туг ч барьсан, тугал ч хариулсан” жаргах, зовохын аль алийг амссан нэгэн явсаар амьдралаа өнгөрөөжээ. 

	Н. Лхамсүрэнг НТХ-нд ажиллаж байхад Цэдэнбал, багын дотно найзаа эсэргүү буриадын үр сад гэж хэлж зайлуулсан нь хань нөхрөө хайрладаггүй, хардамтгай зангаас гадна далдын муу санаандаа хөтлөгдсөн болохыг Улаанбаатар хотын намын хороонд ажиллаж байсан Б. Нямбуугийн бичсэнээр: Цэдэнбал багын найз Лхамсүрэнгийнхээ эхнэрийг эргүүлж элдвээр оролдоод бүтэхгүй, зөвшөөрөхгүй болохоор нь хонзондоо түүнийг (Намсрайжавыг) намаас арга хэмжээ авхуулж санаагаа амраасан гэдэг.

	 


БИЕТИЙН ХУВЬД Л УСТГАХГҮЙ ЮМ БОЛ, СЭТГЭЛИЙГ МИНЬ ХУГАЛЖ ЧАДАХГҮЙ БАЙСАН

	Нэрийн хуудас: Пүрэвийн САНЖ

	 

	Уугуул нутаг Хэнтий аймаг. Батноров сум. Бар жилтэй. 1958―1963 онд Москва хотын Нефть хими-хийн аж үйлдвэрийн дээд сургуулийг дүүргэсэн. 1965―1990 онд Лоохууз, Нямбуу, Сурмаажав нарын намын эсэргүү бүлгийн хамсаатан хэмээгдэн 25 жилийн турш хөдөө нутаг

	заагдсан. 1965―1990 онд Бүрэнцог, Бэрх, Налайхын уурхайд бага тушаалын ажил гүйцэтгэж байв. 1990 онд улс төрийн талаар цагаатгасан. 1991―1998 онд Монгол-Америкийн газрын тосны Баян-Ойл компани, ГТХЭГ-т ахлах мэргэжилтэн, хэлтсийн даргын ажил хийсэн. 1998 оноос ТИС-д багш. Ам бүл 5. Гэр бүл, 3 хүүхэдтэй. Техникийн Ухааны Доктор. 

	 

	1. ЦӨЛЛӨГ:

	1965 оны 3-р сарын 16-ны өдөр Зүүнбаяны Нефтийн үйлдвэрээс кокс ачсан машины задгай тэвш дээр Бүрэнцогтын уурхай буюу цөллөгийн газраа очихоор хорин хэдэн насны залуу хүү суужээ. Тэр бээр хаврын жихүүн өдөр дан савхин цамцтай, толгой нүцгэн салхи татуулан явах нь харахад өрөвдмөөр боловч бас залуу насны гал халуун илч гэгч энэ болов уу гэж бахархмаар. Түүнийг Пүрэвийн Санж гэнэ. 1963 онд Москва хотын нефть хийн аж үйлдвэрийн дээд сургууль төгсөж Зүүнбаяны нефть олзворын үйлдвэрт ерөнхий инженерээр ажиллаж байгаад Ц. Лоохууз нарын намын эсэргүү бүлгийн хамсаатан гэгдэн намаас хөөгдөж ажлаасаа халагдан нутаг заагдаж явсан нь тэр буй. 

	Түүний өгүүлэх нь: Бүрэнцогтын уурхайд ирэхэд зун оодонгийн үхэр орж зогсдог байсан болов уу гэлтэй, шалан дээр нь хатсан сармай баас бүхий салхи сүнгэнэсэн амбаарт байрлуулав. Малын сармай баас хөдөө нутгийг ямар нэг байдлаар санагдуулах тул уянгын сэтгэл төрүүлж аятайхан байв. (тэр инээмсэглэв) Гар хийцийн ил утастай туйпуун плитка, эвхдэг цэрэг төмөр ор тавьж, хэдэн номоо шалан дээр хурааж тавиад л айл болох нь тэр. Плиткээ байнга залгаатай байлгаж, дулаацаж суухад ар талаасаа сэнгэнэж, урд талаасаа халуу оргино. Уурхайн гүнд вагон түрэгчээр ажиллуулав. 15 кг-ын багтаамжтай том хүрзээр вольфрамын хүдэр уурхайн тэргэнцэрт ачихад эв дүй, булчингийн хүч шаардаж байлаа. Гэвч их удалгүй дассан даа. Нормоо дандаа л давуулан биелүүлж байсан. Ус шүүрэнтсэн уурхайн гүнд ажиллаж байхад сайхан ч юм шиг тэгээд өөрийгөө каторжник - цөлөгдөгч гэж бодоход санаанд декабристуудын дүр зураг бууж А. С. Пушкиний "...Сибирийн уурхайн гүнд сэтгэлээ чанга барь...” гэсэн шүлгийн мөр орж ирдэг байлаа. Бүрэнцогтын уурхайд хоёр жил хэртэй ажиллаж байтал эцэг минь нас барж, хөгшин эх маань ганцаар үлдсэн тул дээш нь гуйж түйж байж Бэрхийн уурхайд шилжсэн. Тэнд геологичоор 7 жил ажилласан. 

	Тэнд мөн Сурмаажав гуай цөлөгдөн уулын цехэд норм зохиогчоор ажиллаж байсан. Бид хоёр нөхцөл байдлаас болж төдийлөн уулзаж чаддаггүй байсан. Харин нэг удаа л манай ээжид золгохоор орж ирэхдээ “би өөрийгөө хэзээ ч буруутай гэж үзэхгүй” гэж байсан. 1974 онд тэр үед ТЭХГУУЯ-ны орлогч сайд байсан эдүгээ экс ерөнхийлөгч П. Очирбат нэгэн удаа уулзаад “чи ер нь дажгүй” парень юм шиг байна. Чамайг яаманд мэргэжилтнээр авна гэхэд нь зөвшөөрч хот руу шилжсэн. Яаманд ажиллаж байхад үнэхээр дажгүй байсан юм байлгүй. Яамны сайдын тушаалаар Бүрэнцогтын уурхайд ерөнхий инженерээр томилов. Цөлөгдөж вагон түрэгчээр ажиллаж байсан газраа ерөнхий инженерээр дэвшин томилогдоход мэдээж хэн дургүй байх вэ. Хагас жил хэртэй ажиллаж байтал нэгэн өдөр “Танайд ерөнхий Инженерээр ажиллаж буй П. Санжийг нэн даруй үүрэгт ажлаас нь халж бага тушаалын ажил хийлгэ. Ц. Гүрбадам” гэсэн цахилгаан уурхайн захиргаанд ирсэн байв. 

	Тэр үед үйлдвэрүүдийн ерөнхий инженерүүдийг НТХ-ны мэдлийн хүмүүс гэж үзэж ажилд томилж, халж солиход НТХ-ны аж үйлдвэрийн хэлтсийн зөвшөөрлийг авдаг байсныг М. Пэлжээ сайд дур мэдэн томилсон тул буруутаж, тушаалаа хүчингүй болгоход хүрсэн. Яаман дээр очтол “Намын Төв Хорооны чиглэл тийм байгаа бол бид зөрчиж чадахгүй. Тэгээд ч хотод ажиллахыг чинь зөвшөөрөхгүй байгаа” гэлээ. Налайхын уурхайд бэлтгэл малталтын хэсгийн даргаар ажиллуулав. Ингээд Налайхад 1976―1991 он хүртэл 14 жил нийтдээ 20 гаруй жил гүний уурхайд ажилласан даа...”

	 

	2. Хэлмэгдэх болсон шалтгаан: 

	П. Санж өгүүлрүүн: 1960-аад он бол Монголын үндэсний ухамсрын сэргэлтийн нэгэн үе байлаа. Төрийн эрхийг барьж байсан МАХН дороосоо аваад дээрээ хүртэл хүнд суртал захиргаадалтын аппарат болон хувирч, улс орны хөгжил удааширч байсан нь Монголын сэхээтнүүдийн дунд дургүйцэх, намын бодлогод шүүмжлэлтэй хандах явдал ил далд хэлбэрээр газар авч байлаа. Бүр Москвад сурч байхад оюутнуудын дунд улс орны хувь заяа, хөгжил дэвшлийн хурц асуудлууд ихээр яригддаг байлаа. Тэр үед НТХ-ны нарийн бичгийн дарга байсан Л. Цэндийг оюутнуудтай уулзахад нэгэн оюутан босоод "манай савхины боловсруулалт маш муу, технологи нь гадаад орнуудынхаас ихэд хоцрогдсон байна...” гээд ярьж байсан. Мэдээж энэ нь зөвхөн цэвэр технологийн асуудал бус харин технологийн хөгжил дэвшлийн талаар МАХН-аас баримталж байсан бодлого, үйл ажиллагааг чамласан, шүүмжилсэн хэрэг байлаа. 

	Амралтын өдөр Лениний уулан дахь цэцэрлэгт амарч суухдаа энд тэндхийн оюутнууд бөөгнөрч, өөр өөрсдийн хэрээр ёстой л “цуурдаг” байсан даа. Зарим нь дургүй нь хүрсэн янзтай босоод явчихна. Энэ улс төрийн “дугуйлангаас” би хөндий байж чадаагүй. Сургууль төгсөж ирсний дараа, 1964 онд байх аа, Италийн коммунист намын дарга Пальмиро Толъятти нас барахдаа “Памятная записка” гэдэг түүхэн нийтлэл бичсэнийг олж уншсан. Тэр нийтлэл над хүчтэй сэтгэгдэл төрүүлсэн. Тэр бээр “... Дорнод Европын социалист орнуудын дотор төвөөс (ЗХУ-ыг хэлж байна) зугтах хүч үйлчилж байна...” гэж бичсэн. Энэ нь гашуун ч гэсэн үнэн байлаа. 

	Үнэхээр 1953 онд ардчилсан Германд, Польшид, 1956 онд Унгарт гарсан “эсэргүү” бослогуудыг Зөвлөлтийн танк гинжээрээ няцлан дарсан. Энэ тухай бодлоо би Зүүнбаян хотын намын гишүүдийн нэгэн хурал дээр илэрхийлсэн. Энэ бол ЗХУ тэргүүтэй социалист лагерийн эв нэгдлийг хагалан бутаргах гэсэн хорт явуулга гэсэн үнэлгээ авахад хүрэлцээтэй байлаа. Мөн хотын намын нэгэн гэгээрлийн хурал дээр “Орос хэл - Их Лениний хэлд шамдан суралцах” тухай хэлэлцсэн. Илтгэгч нь “яг точно” гээд л ярьж байх юм. ”Яг”-ийн дараах “точно”-ыг орчуулбал яг болно. Тэгээд л “яг-яг” гэсэн тун эвгүй сонсголтой хэллэг болчхож. Санал шүүмжлэл хэлэх болоход би босоод “орос хэл гэхээсээ монгол хэлээ дөнгүүр сурч, эх хэлнийхээ цэвэр ариун байдлыг сахимаар юм. Сая илтгэлд “яг-точно” - “яг-яг” гэсэн ханхай эмээлтэй мориор шогшуулж яваа юм шиг эвгүй сонстоод байна. Ер нь бид чинь манай нам төрийн тэргүүн Ю. Цэдэнбал орос эхнэртэй болохоор л орос хэлд ингэтлээ шамдаад байгаа юм уу?...” гээд хэлчихсэн. 

	Хурлын тэргүүлэгчдийн ширээнд суусан хүмүүсийн царай цонхийгоод явчих шиг болсон. Танхимд ялаа нисэхэд сонсогдмоор нам гүм болчихсон... Энэ бол жинхэнэ эсэргүү үндсэрхэг үзлийн илрэл гэж үзэхээс өөр аргагүй байлаа. Сүүлд мэдэх нь ээ аль хэдийнээ над хар данс (досье) нээсэн байсан. Энэ бол 1964 оны VI бүгд хурлаас өмнө болж байгаа хэрэг. 

	Нэгэн зүйл. 1965 оны II сард Зүүнбаянд, төвөөс хүн ирж МАХН-ын ТХ-ны VI бүгд хурлаар бут цохигдсон Ц. Лоохууз, Б. Нямбуу, Б. Сурмаажав нарын намын эсрэг бүлгийнхний тухай нууц захидал гэгчийг намын гишүүдэд уншиж танилцуулав. Хурлын дотоод уур амьсгал их зөрчилтэй болж байгаа нь мэдрэгдэж байв. Магадгүй нууц захидлын талаар тэнд сууж байсан хүмүүсийн дийлэнх нь ТХ-ны үзэл бодолтой нийлэхгүй байсан гэхэд хэтрүүлэг болохгүй. Хүмүүс ямар нэгэн юм хүлээж байв. Гэхдээ зориглож хэлж чадахгүй байлаа. Тэр лугшмал байдлыг хагалах үүрэг надад ногдсон юм шиг санагдаад байв. Ер нь тийм ч байсан байж болно. Өөрөөр хэлбэл хэн нэгэн нь золиосонд гарах хэрэгтэй байлаа. Тийм ээ, миний алхам юунд хүргэх вэ? гэдгийг би сайтар ухамсарлаж байсан. Гэхдээ би өөрөө өөрийнхөө эсрэг зогсож чадахгүй байлаа. 

	Миний цаг цохив. Ц. Лоохууз, Б. Нямбуу, Б. Сурмаажав нараас бүгд хурал дээр тавьсан асуудал, хэлсэн үгийг яг эх байдлаар нь үзэж уншилгүйгээр НТХ-ноос тэдний талаар гаргасан шийдвэрт итгэх боломжгүй байна. Би асуудалд өөрийн итгэл үнэмшлээр хандмаар байна. Зүүнбаяны намын хорооны дарга Бямбаа үгийг минь тасалдуулахыг завдахад төвөөс ирсэн хүн: яриг яриг гэв. Аливаа онол, үзэл бодол практикаар шалгагдах ёстой. Ц. Лоохууз, Б. Нямбуу, Б. Сурмаажав нарын тавьсан асуудал нэг нарлаг сайхан өдөр зөв байсан нь нотлогдвол яах вэ?.. Ц. Лоохууз нарт ямар ч онолын юм байхгүй гэж Бямбаа бухимдангуй хэлэв. Та НТХ-ны шийдвэрт итгэдэггүй юм байж, тэгвэл жишээлбэл: 1921 оны ардын хувьсгалыг ялуулах хэрэгтэй байсан гэдэгт эргэлзэж байна уу? гэж хэн нэгэн дарга асуув. Мушгисны хэрэггүй гэлээ. Хурал тарахад хурал миний ялалтаар төгслөө гэдгийг би сэтгэл догдлон ойлголоо. Дараа нь үйл явдлын өрнөл номын дагуу явагдав. Намын бүх гишүүдийн хурал, аймгийн намын хорооны товчооны гишүүдийн хурлаар намайг намаас хөөв. Түүнээс хойш хэд хоногийн дараа МАХН-ын ТХ-ны гишүүн, Аж үйлдвэрийн Яамны сайд П. Дамдин Зүүнбаянд хүрэлцэн ирж сайд бид хоёрын хооронд дараах ярилцлага буюу “буудалцаан” болов. Чи муу НТХ-ны шийдвэрт итгэхгүй байгаа юм уу гэж сайд ширүүлэв. Би сохроор итгэж чадахгүй. Чамайг ажлаас чинь хална. Би өнөөдөр Монгол улсын төрийн сайдын хувьд чамайг монголын газар нутгийн сая таван зуун мянган хавтгай км-ын аль дуртайд нь тавина. 

	— Тэг, тэг. Би хаана ч, юун дээр ч ажилласан, ажилласан юм шиг ажиллана. Би чам шиг нэр алдар хөөцөлдөгч (карьерист гэж оросоор хэлэв) биш. Сайд маш ихэд хилэгнэн: —  Чи дипломоо аваад ир гэв. 

	— Дипломоо би чамаас аваагүй, Зөвлөлтийн доктор, профессоруудаас авсан, чамд өгөхгүй. 

	Би харьж унтав. Дараа өглөө нь сонсох нь ээ: Санж маш их уурласан, сайдын амь насанд халдаж магадгүй гэж зочид буудалд сайдыг гурван цагдаагаар мануулж хонож... Өглөө сайдыг сэрэхэд цагдаа нар цөм нам унтаж байж. Сайдын биед ямар нэг халдлагын ул мөр байсангүй гэнэ. Яая гэхэв, гуниг инээдэм хоёр зэрэгцэн байдаг газар даа. 

	 

	 

	3. Хэлмэгдлийн үеийн шахалт дарамт: 

	Хэлмэгдэл гэдэг нь залхаан цээрлүүлэлт гэсэн үг. Залхаан цээрлүүлэгчийн зорилго нь хохирогчийг: 

	1. Бүх төрлийн мэдээллээс таслах

	2. Оюуны талаар хоослох

	3. Бие махан бодийн хувьд хашраан туйлдуулах

	4. Улмаар хүний зэрэгтээ амьдрах эрхийг хасаж аажмаар үхдэл болгох зорилго агуулна. Үүнээ хэрэгжүүлэхийн тулд дарангуйллын механизм дараах шахалт дарамтыг үзүүлж байлаа. 

	5. Гадаад хэвлэл захиалгад далдуур хяналт тавина. 

	6. Хэсэг, цехийн даргаас дээш албан тушаалын ажил хийлгэхгүй байх

	7. Хүний физик боломжоос давсан хар ажил хийлгэх

	8. Гэр бүл, үр хүүхдийг нь ажиллах сурах боломжоор хавчих

	9. Ажлын ямар ч амжилт гаргасан байсан түүнийг нь үл тоомсорлох, шагнал урамшил үзүүлэхгүй байх гэх мэт. 

	 

	Санж өгүүлрүүн: “Би хэлмэгдэх хугацаандаа хаа ч ажилласан ажилдаа эзэн болж ямагт чанарын өндөр түвшинд гүйцэтгэдэг байсан. Олон шинэ санаачилга гаргаж, сэдэж улсад олон сая төгрөгийн ашиг оруулсан. Үүнийхээ төлөө төрөөс ганц медаль ч аваагүй. Миний удирдсан хамт олны амжилтыг сонинд бичсэн сурвалжлагч нар намаас хууль шиг зэмлэл авдаг байлаа. Нэгэн удаа Налайхын уурхайд “Яамны сайд ирж тэргүүний ажиллагаатай хэсгийн даргаар амлалт үүрэг авхуулна гэхэд нь надаар үүрэг авхуулсны төлөө тэр үед уурхайн намын хорооны дарга байсан Чимэд ажлаасаа хусагдсан гэх мэт ийм жишээ олныг дурдаж болно. Миний охин Оюунням 10 жилд 40 улирал дараалан онц суралцаж, нийслэлийн тэргүүний сурагчаар шалгарах ч юм уу, МХЗЭ-ийн их хурлын төлөөлөгчөөр сонгогдох болзол хангасан байхад зөвхөн Санжийн хүүхэд гэсэн шалтгаанаар уг зүйлүүдээс хассан байх жишээтэй. Тэр ч байтугай 10-р ангийг онц төгсөхөд алтан медаль олгохоос татгалзаж, дээд сургуульд суралцахыг нь зөвшөөрөөгүй. Үүнийг зөвхөн 1990 оноос хойш нааштай шийдсэн дээ. ЗХУ-д өөрчлөн байгуулалт явагдаж бас ч гэж гэрэл гэгээ гарч байсан үед хэлмэгдлийнхээ учир шалтгааныг олуулж, цагаатгуулах санаатай НХШХ-д албан байгууллагаараа тодорхойлуулан өргөдөл бичсэний хариуд НХШХ-ны Жаал гэгч ирж Налайхын намын хорооны дарга Чойжилжавыг бангадаж, уурхайн барилгын трестийн намын даргыг “ажилтай чинь ярина шүү гэж” сүрдүүлээд буцсан. Дарангуйллын систем задран унахаас өмнө цагаатгуулах ямар ч яриа байж болохгүй гэдэг нь ойлгогдсон. 

	 

	 

	4. Төгсгөл:

	Залхаан цээрлүүлэлт П. Санжийн мөхлийг авчирч чадсангүй. Би өнгөрсөн амьдралдаа харамсахгүй. Учир нь амьдрал маань үнэн, шударга ёсны төлөө тэмцэл, иргэний эр зоригийн шалгуур байсан юм. Дарангуйлал намайг биетийн хувьд л устгадаггүй юм бол сэтгэлийг минь хугалж чадахгүй байсан гэж П. Санжийн ярьснаар энэхүү өгүүллийг өндөрлөв. 

	 

	“Өөрийн намтарчилсан тууж” хэмээх номоос хэсэгчлэн авав. 

	 

	2000. 03. 10. 

	Доктор П. Санж

	 


ГЭМ ХИЙГЭЭГҮЙ БАЙЖ ГЭМТЭН БОЛСОН НЬ

	Араа зууж өс хонзон авах нь хүн муутай монгол хүний зан юм уу даа. 

	 

	Нэрийн хуудас: Адъяагийн ЖАМЦ

	1926 онд Өмнөговь аймгийн Ханбогд сумын нутаг Гашуун-Улаан Овооны өвөлжөөнд төрсөн, тэр үеийн хүүхдүүдийн нэгэн адил хурга ишиг хариулахаас эхэлж хонь мал маллаж өсжээ. 

	1942 оноос баг, сумын төвд бичиг үсгийн бүлгэмийн багш, 1944 оноос аймгийн ХЗЭ-ийн хороонд зааварлагч, Ханбогд, Баян-Овоо сумдын ХЗЭ-ийн үүрийн даргаар ажиллажээ. 1947 оноос аймгийн намын хороонд зааварлагч, аймаг дахь хэлтсийн төлөөлөгч, 1947 оноос Намын шинэ хүчний дээд сургуульд суралцан төгсөөд 1951 оноос Дорноговь аймгийн намын хороонд хэлтсийн эрхлэгч, 1954—1955 онуудад Дорноговь аймгийн ХЗЭ-ийн хорооны 1-р нарийн бичгийн дарга, 1955—1958 онуудад Москва хотноо Морис Торезын нэрэмжит Москвагийн гадаад хэлний дээд сургуулийн англи хэлний ангид суралцан төгсөж, Монголын мэдээлэл радиогийн улсын хороонд гадаад нэвтрүүлгийн хэлтэст редактораар ажиллаж байжээ. А. Жамц, н. Цэвэлмаа нар 1962 онд Москвагийн гадаад хэлний дээд сургуульд суралцаж байхдаа гэр бүл болж уул сургуулиа төгсөж ирээд СнЗ-ийн дэргэдэх Мэдээлэл радиогийн улсын хороонд Жамц гадаад нэвтрүүлгийн хэлтэст редактор, Цэвэлмаа мэдээллийн хэлтэст тоймчоор ажиллажээ. 

	 

	 

	Үр хүүхэдтэйгээ аз жаргалаар дүүрэн, мэдсэн сурснаа ард түмэн эх орондоо зориулах сэтгэл дүүрэн эрмэлзэлтэй эцэж цуцахыг үл хайхран шулуун шударга хөдөлмөрлөж байлаа. Орон байргүй учир Намын дээд сургуулийг хамт суралцаж төгссөн Нямбуу найзынхаа байранд түр зуур сууж байжээ. 1964 он дуусах дөхөж МАХН-ын ТХ-ны бүгд хурал болж Ц. Лоохууз, Б. Нямбуу, Б. Сурмаажав нарын хэрэг мандаж, эдгээр эсэргүү нарын өдүүлсэн хэрэг, бүгд хурлын шийдвэрийг намын бүх байгууллага гишүүдээр зохион байгуулалттай хэлэлцүүлж өдөр шөнөгүй мунгинатал хуралдаж байсан үе. 

	Мэдээллийн реакцид олуулаа ажиллана. Цаг давчуу, радиогоор нэвтрүүлэх мэдээ дандаа цаг хугацаа шаардсан яаруу сандруу байдаг. Бидний дотор зарим нэг хүн балгаад ажлаас хожимдох, таслах явдал гарна. Түүний нэг нь орчуулагч Пэлжээ байв. Ажлын шаардлагаас Пэлжээд ажлаас хожимдох, таслахгүй байхыг сануулж зэмлэнэ. "Үнэн үг хэлсэн хүнд хүн өстэй, үхэр унасан хүнд нохой өстэй" гэсэн монгол ардын минь мэргэн үг яасан онож хэлсэн үг вэ? Намын үүрийн бүх гишүүдийн хурал шөнө дүл болж энэ хурал дээр Пэлжээ: нөхөр Жамц Нямбуугийн байранд суудаг, тэд найз нөхөд, Жамц энэ хоёр холбоотой байлгүй яах вэ гэж хэлжээ. 

	Намын Төв Хороо энэ бүгд хурлын өмнөх хэдэн өдрүүдийн шөнө орой манай дарга Жалан-Аажав, Нямбуу, Лоохууз, Лувсанчоймбол нартай хамт радиогийн контороос монгол дээд өмсөцгөөсөн гарч явахтай хэд хэдэн удаа тааралдсан. Тэгсэн чинь мань хашрууд бүгд хурлын “бэлтгэл ажлаа” хийж явсантай шөнө орой болтол ажилладаг Жамц маань санамсаргүй тааралдаж байжээ. Пэлжээгийн шүүмжлэлийн дагуу Жамцыг НХШ Хороо дуудан тэдний ажилтан Дамба байцаана. Лоохууз, Нямбуу, Сурмаажав нарын хамсаатан болгож энэ талаар хэд хэдэн удаа асууж байцаахад Жамц энэ бүлгийнхэнтэй ямар ч холбоогүй гэдгээ дахин дахин ярьж нотолжээ. Харин манай дарга Жалан-Аажав эдэнтэй сэм хуйвалдаж байсан шүү... та нар эзнээ олохгүй гэм хийгээгүй намайг гэмтэнд тооцож хардан яллаж сэрдэж байхаар гэм хийсэн жинхэнэ эзэнтэй нь яривал дээр биш үү гэж Жамц өчжээ. Лувсанравдан, Жамц нар ид залуу насандаа Өмнөговьд ажиллаж байсан танилууд. 

	Лувсанравдан тэгэхэд Өмнөговьд багшилж тэндээс эхнэр авсан, багш гэвч энэ үед Лувсанравдан Жамцыг огт танихгүй хүн шиг мэндийн зөрөөгүй хялайн харж хямсалзаад хачин зан гаргаж байжээ. Жалан-Аажав ч “Жамц намайг илчилж магадгүй” гэж бодсон ч байх, тэгээд л шууд ажлаас халах тушаал гаргаж ажилгүй болгожээ. СнЗ нөхөр Жамцыг Өмнөговь аймгийн Цогтцэций сумын Их Шанхай нэгдлийн туслах үйлдвэрт ажилчнаар томилсон тогтоол гарч Жамц гэдэг айлын амьдрал буруугаар эргэж 26 жил эсэргүүгийн хамсаатан болж хөдөө хөхөрч гадаа гандах болжээ. Эхнэр Цэвэлмаа нь нялх хүүхэдтэй, өвлийн хүйтэнд хөдөө явах бололцоогүй байж. Тэр үед орон байртай болж амьдрал эхэлж байтал хар шуугай дайрч уруудах чиг рүүгээ оржээ. Орон байрнаас нь цагдаагаар хөөлгөж гудамжинд гаргав. Ахындаа очиж түр толгой хоргодож хоноод бэлтгэсэн ачааны машинд нь гэрийн жаал зугаа юм, хадам аавын минь авч өгсөн бэлэн гэрийг ачаад Жамцыг хүргэж, хүлээлгэж өгөх намын хянан шалгах хорооны дагуултай хамт говь нутгийг зорилоо. 37-хон настай ид залуу Жамц явсаар Өмнөговь аймгийн Цогт Цэций сумын төвд ч хүрч, гэрийг нь барилгын манаач Лондон гэгч айлын хажууд барих шийд сумын намын дарга гаргасан байж... Жамц дөнгөж гэрээ бариад аяга цай ууж байтал сумын намын дарга дуудсан ёсоор очжээ. Тэр дарга: За ажилдаа орно оо гээд л барилга дээр цемент зуурах, зөөх ажилд шууд л ороод явчхаж. Жамцыг үдэж, хүлээлгэж өгсөн НХШХ-ны ажилтан сумын намын үүрийн дарга, хэлтсийн төлөөлөгч нарт “хүлээлгэж” өгөөд буцлаа. Жамц говийн хөдөөх суманд 100 гаруйхан төгрөгийн цалинтай барилгын ажилчин болж явах газар хэмжээ хязгаартай, эргэн тойрон хянан тагнах туршуултай болжээ. Хөдөө газар хар бор ямар ч ажил гарна, тэр бүрийг хийнэ, нүүрс түлээ зөөнө, мал ноослох, ямаа самнах зэрэг ажилд томилогдоно. 

	Цэдэнбал дарга Польшид айлчилж явахад, Варшаваас ирүүлсэн мэдээг Пэлжээ архидаж яваад орчуулаагүй байсан учир Пэлжээ урьдах мэдээг давтан нэвтрүүлэх санал тавихад Пэлжээг зэмлэж, яаж цаг үе таарсан хуучин мэдээг давтан нэвтрүүлэх юм бэ гэж шаардлага тавьсанд маань Пэлжээ муу Жамцаасаа өшөө авах санаагаар тэр нэгэн хурал дээр Цэдэнбал даргын айлчлалын материалыг давтан нэвтрүүлэхээс татгалзаж байсан. Тэгэхээр энэ нөхөр Нямбуу нарын хамсаатан гэж тойруу замаар урьдах өс хонзонгоо авч байгаа хэрэг байжээ. Жамцыг Дорноговь аймгийн намын хороонд үзэл суртлын хэлтсийн эрхлэгч байхад НХШХ-ны ажилтан Дамба Дорноговьд гэгээрлийн хэлтсийн даргаар ажиллаж байсан хуучин танилууд боловч Дамба нь Жамцыг чангалах талдаа байж. 

	Тэр үед Дамба авгай хүүхдийн будилаанд орооцолдож, намын хорооны эрхэлсэн хэлтсийн эрхлэгчийн хувьд Дамбыг дуудаж, авгай хүүхдийн будилааны тухай ярилцаж, зэмлэж явсан нь энэ үед Дамба Жамцыгаа чангалах хүндрүүлэх талдаа бас урьдах санаандаа бодсоныг араандаа зууж байсан нь мэдэгдээд байлгүй яах вэ. Өдөр шөнө ээлжилсээр нэг мэдэхэд 3 жил болжээ. Жамц өвдөж аймгийн эмнэлэгт нэлээд удаан хэвтэж эмчлүүлээд сайн санаат их эмч Цогт-Цэцийн салбарын эрхлэгч (Архангайн Чулуут сумын харьяат) Дамба Жамцыг эмчилнэ. Аймгийн эрүүлийг хамгаалах газрын дарга Түмэндэмбэрэл (Хөвсгөлийн харьяат), нэгдсэн эмнэлгийн их эмч Довчин Самбуу нар Жамцад хүн ёсоор хандаж, аймгийн төвд эмнэлгийн хараанд байх акт бичиж өгчээ. 

	А. Жамц намын сургуульд хамт суралцаж, төгссөн хэсэг нөхөдтэй. 

	1960 он (өвөр эгнээ баруун талаас 1 дэх нь)

	А. Жамц, Н. Цэвэлмаа нар Москвад гэр бүл болж, батлуулж байгаа нь. 1963 он

	 

	 

	Жамц аймгийн намын хорооны нэгдүгээр дарга байсан Банзрагчид учир байдлаа хэлж аймгийн төвд суулгаж өгөхийг хүсжээ. До яамны туршуул, эмч нараас яагаад эсэргүү Жамцыг эмнэлэгт удаан хэвтүүлж байна, яаралтай гаргаж суманд нь явуулахыг шаардсаар байж, нэгдлийн туслах үйлдвэрийн манаач Лондон гэгч Жамцын туршуул, Жамцынд хэзээ хэн ирсэн, юу ярьсныг нарийн бүртгэдэг туршуулаар томилогдсон хүн байж. Хүн чанар муутай энэ хүн Жамцынд хүн л ирвэл ороод ирнэ ээ... суугаад байна. Гэтэл туршуул байсныг хожим нь мэджээ. Аймгийн намын хорооны нэгдүгээр дарга нар солигдох зааг дээр Жамцынх аймгийн төв дээр суух зөвшөөрөл авч нүүж иржээ. Б. Банзрагч Жамцын биеийн байдал, эмчийн актын дагуу туслахыг дараагийн дарга Түвшиний Хорхойд хэлж хүсээд явсан байж. Банзрагч Жамцад хүн ёсоор хандаж туслах гэж чармайж байсан хүн чанар сайтай хүн байсныг Жамц ду рсан ярьж байв. 

	Харин Т. Хорхой бол тийм биш, ядарсан муу хүнд туслахыг бодохоосоо чангалаад л байх санаатай чанар муутай хүн байсныг Жамц ярьж байв. “Ядрах цагт нөхрийн чанар танигдана гэсэн монгол түмний минь ухаант мэргэн үг үргэлж л санаанд орно. Жамц шилжиж ирээд бага цалинтай нярвын ажил хийж байтал үзэл суртлын ийм чухал ажилд болохгүй гэсэн яриа гарчээ. Аймгийн төвөөс нэлээд зайдуу оршдог цаг уурын станцад экологийн ажиглагчаар ажиллуулжээ. Жамц ажилдаа өглөө эрт бараг шөнөөр явж, харанхуй болсон хойно гэртээ ирнэ. Хүн амьтантай ярих уулзах бололцоо ч олдохгүй... ийм байлгахыг ч тэд хүссэн юм. Цаг уурын станцын дарга Санжаа хэмээх сайхан сэтгэлтэй сайн залуу байсан. Энэ залуу их сайн хүн байсныг Жамц маань дурсан ярилаа. Тэгээд энэ сайхан сэтгэлт Санжаагийн тусламжаар бөмбөлөг хөөргөгч хэмээх алба хаших болжээ. Их эмч Дамба, Түмэндэмбэрэл, цаг уурч Санжаа багш, Балдорж гээд түмэн олны дотор сайхан сэтгэлтэй сайн хүмүүс олон л байдгийг Жамц цөллөгт байхдаа мэдэрч байжээ. Жамцын эхнэр хүүхдийг бас л эсэргүүгийн эхнэр хүүхэд гэж ажил сургуульд явуулахгүй элдвээр хавчина, бас ажилд авахгүй, авсан ч түр нөхөөсний ажилд авна, хүүхдийг нь хүсэлтэй сургуульд нь оруулахгүй хавчина. Эхнэр Цэвэлмаа нь бага сургуульд багшилна. Аймгийн төвийн 10 жилийн сургуульд багшил гэхэд эсэргүүгийн эхнэр гэр бүл Зөвлөлтийн тусламжаар бариулсан энэ сургуульд багшлах эрхгүй гэж гадуурхаад ТМС-д багшлуулжээ. Жамц Өмнөговь аймгийн цаг уурын станцад ажилласаар байгаад тэтгэвэртээ гарчээ. Эхнэр Цэвэлмаа нь нас өндөр болсон аавыгаа асарч сувилах шаардлагын үүднээс Улаанбаатарт шилжин ирсэн ч хотод суулгахгүй гэж холбогдох хүмүүс бас л хөөрхөн зовоожээ. Шургуу хөөцөлдсөний хүчинд хотод суух зөвшөөрөл олгож энд тэнд түр нөхөөсний багш хийж явсаар хамгийн сүүлд 18-р сургуулиас өндөр насны тэтгэвэрт гарсан нэгэн. 

	Одоо Жамц тэтгэвэртээ гарсан боловч бие ядруу, нэг нүд хараагүй шахам тэр цөллөгийн хатуу жилүүдийн уршиг Жамцыг тахир дутуу өвчин зовлонд нэрвэгдсэн өвгөн болгожээ. Гэвч Жамц гэдэг айл 1990 оны цагаан морин жилийн ардчилсан хувьсгалын ачаар эсэргүүгээ цагаатгуулж, үр хүүхэд нь өсөж сургууль соёлд явж айл гэр болж үр ачтай ч болжээ. Одоо Жамцынх бусдын нэгэн адил дажгүй л амьдарч байна. Би Жамцынд очиж тэдэнтэй нэлээд ярилцаж суулаа. Тэд маань боловсрол мэдлэгтэй сайхан ааштай зочломтгой нэгэн гэр бүл юм. Жамц, Цэвэлмаа нар: Хүнд сайхан сэтгэл, санаа сэтгэлийн тух тавтай байдал хэчнээн үнэтэй болохыг ойлголоо, ардчилсан хувьсгалын ач буянаар Ерөнхийлөгч Очирбат орон байр ч өглөө. Ядарч явахад санаа сэтгэлийн дэм өгч байсан сайн нөхдөө дурсан ярилаа. Ярианы эцэст Жамц маань: Өмнөговь аймгийн төвд байхдаа “ЯВА” мотоцикл худалдаж авсан маань цөллөгийн үеэр хавчигдал туршуулуудын хараа хяналтаас түр ч болов гарч, хөдөө нутгаар явж, сайхан сэтгэлт монгол түмэнтэйгээ уулзаж ярилцах, тэднээсээ цайны сүү авах боломж олдож, надад жигүүр ургуулсан даа гэснээр бидний яриа өндөрлөв.

	 


ҮҮЛЭН СҮҮДЭР БУЮУ ДАМБЫН БАЗАРСАД ТҮҮНИЙ НӨХӨД

	Нэрийн хуудас: Дамбын БАЗАРСАД

	 

	Дамбын Базарсад 1927 онд ядуу гэр бүлд төрсөн. 1935 онд үлгэр жишээ бага сургуульд орж суралцаж байхад эцэг Дамба нас барсан учир айлын том хүүгийн хувьд түлээ, нүүрс түүх, ус мөс зөөхөөс эхлээд гэр орны хар бор ажил хийж сурчээ. Бага сургуулийн 3-р ангиас дунд сургуулийн 5-р ангид дэвшиж, дунд сургуулийн VIII ангиас УИС-ийн бэлтгэл ангид орж 1948 онд МУИС-ийн тоо физикийн факультетын төгсөх курст улсын шалгалт өгөхөөр бэлтгэж байв. Тоонд авьяастай учир тэр үеийн оюутан нөхөд болон үе тэнгийнхэн нь “Логарифм Базарсад” гэж нэршүүлсэн юм. Сүүлд 1955—1959 онуудад мотоспортын анхны аварга, улсын рекорд амжилт тогтоосон билээ. 

	Би 21 настай байв. 1948 оны V сарын 6-нд оюутны хурал болж маршал Чойбалсангийн даалгавраар ерөнхий сайдын орлогч Шарав яриа хийнэ гэлээ. Шарав гуайн хийсэн ярианы гол утга нь: ахлах курсийн оюутнуудын дунд өөрсдийн сурч мэдсэн зүйлдээ эрдэж, үл тоомсорлож сахилга бат алдах явдал гарч байна гэлээ. Тэгтэл ректорын тушаал унших болов. Түүнд: дор нэр дурдсан оюутнуудыг сургуулиас хөөсүгэй... гээд Дамдины Лхамсүрэн, Дамбын Базарсад, Товуугийн Пунцаг нар гэлээ. 

	 

	 

	Д. Лхамсүрэн байгаагүй (4—5 хоногийн өмнө баривчлагдсаныг бид мэдээгүй байсан) учир Дамбын Базарсад би байна гэвэл намайг танхимаас гар гэлээ. Би танхимаас гарахад хоёр хүн хүлээж байсны нэг нь дунд сургуульд ойролцоо ангид сурч байсан Лодонгаваа гэгч байлаа. Тэд надтай хамт доош бууж өлгүүрийн орчим очих үед надад жижиг зурвас өгснийг үзвэл: “Хэргийн учир 24 цагийн дотор дайчлав” гэсэн байв. Ингээд тэр хоёр манайд очиж гэрт ороход ээж маань цай хийж өгөөд гайхширсан шинжтэй байхад нь би ээждээ ийн хэллээ. 

	— Ээж ээ, битгий зовоорой. Хүүг чинь сургуулиас хөөж, хэргийн учир дайчлан баривчилж байна. Хүүд нь хийсэн хэрэг байхгүй, эндүүрэл болсон байх, учир нь олдоно биз гэлээ. 

	Энэ үед өнөө хоёрын нэг нь дахин нэг зурвас гаргаж үзүүлсэн нь: “нэгжих эрхтэй” гэсэн байв. Тэд босож миний ном дэвтрийн жижиг шүүгээ, зургийн жаазыг нэгжиж 2—3 конспект, фото зургийг авах үед ээж минь тэр хоёроос: 

	— Хүүхдүүд минь, энэ юу болж байгаа хэрэг вэ? Миний хүү ямар хэрэг төвөг тарьсан болохыг хэлж өгөөч гэж уйлагнан гуйхад, хоёр дүү минь орилж уйллаа. 

	До яамны зүүн хаалгаар оруулж нэгдүгээр давхрын өрөөнд оруулан нэгжлэг хийгээд малгай, тэлээ, халаасанд байсан зүйлийг аваад мөрдөнд хийлээ. Мөрдөнгийн жижүүрийн өрөөнд дахин нэгжиж мөрдөнгийн дотоод дүрмийг танилцуулахдаа: Мөрдөнд байгаа хүн өрөөнийхөө голд хаалга руу харж сууна, дуулах, исгэрэх, босож явах, хана түших, тогших явдал хориотой, “хэрэв зөрчвөл хатуу шийтгэдэг” гэлээ. Хуяг намайг дагуулж нэг өрөөний хаалга нээж оруулбал хүнгүй (23 м орчим талбайтай) хананд нь сойж цоожилсон вандан (3 банзаар хийсэн) наарнаас өөр юу ч үгүй. (30x100 см орчим хэмжээтэй) төмөр сараалжин хамгаалалттай гэгээвчтэй, цэвэрхэн тасалгаа байлаа. Орой 23 цагийн үед хуяг орж ирээд өнөө хананд сойж цоожилсон ванданг хоёр тулгуур дээр буулгах нь хэвтэж болно гэсэн хэрэг байлаа. Ингээд хавар, намрын нимгэн пальтотой, хуучин шевро гуталтай толгой нүцгэн залуу дэр дэвсгэргүй модон вандан дээр хэвтэж, ямар хэргээр энд орох болсноо мэдэхгүй элдвийг эргэцүүлж бодож хэвтсэн сэн. 

	 

	 

	Байцаагч бид хоёрын яриа: 

	— За хийсэн хэргээ ярих уу?

	— Би хийсэн хэргээ мэдэхгүй, намайг эндүүрч авчирсан байх. 

	— Хэрэг хийгээгүй хүнийг энд авчирдаггүй юм. Хийсэн хэргээ санатал наад савандаа сууна даа гэсэн яриагаар эхэлж билээ. 

	Намайг мөрдөж байсан Чулуун гэдэг хүн хатуу үг, сүрдүүлэг хийж байсан боловч зодох нүдэх зэрэг балмад үйл ажиллагаа хийгээгүй, ер нь хүний мөсний хувьд муугүй, гол нуруутай хүн байсан. Ингэж мөрдөн байцаагч Чулуун гуай хууль хяналтын байгууллагынхаа үндсэн дэг журмыг сахиж, хэрэгтнийг ямар хэргээр баривчлагдсаныг өөрт нь хэлээгүй боловч намайг ядарч байна уу? гэж асуугаад ширээнийхээ нүднээс 3 ширхэг боов гаргаж өгөөд тамхи татдаг уу? гэхэд нь би татъя гэсэнд нэг ширхэг хар морьт асааж өгсөн сөн. Ингээд хэд хонотол дуудаж нэг өрөөнд оруулсан нь мөрдөн байцаах даргын өрөө байсан билээ. Тэр дарга намхан нуруутай, маш ширүүн зан авиртай, шингэн паргиа хоолойтой хүн байлаа. Намайг мөн л халуун пийшингийн дэргэд байгаа санжганасан өндөр сандал дээр суулгалаа. Тэгээд: 

	— За муу эсэргүү чи хийсэн хэргээ санахгүй байна гэнэ ээ? гэж зандрангуут ширээнийхээ нүднээс гар буу гаргаж: —  Хэргээ хүлээхгүй бол үүнийг ойлгож байгаа биз дээ гэв. Би арай ч буудаж орхихгүй байгаа гэж бодох боловч магадгүй ч юм шиг санагдаж: 

	—  Дарга аа, би эсэргүү биш. Миний эцэг МАХН-ын гишүүн, аж үйлдвэрийн комбинатад барилгын аравны дарга хийж байгаад намайг 9 настай байхад өвчнөөр өөд болсон. Би өөрөө ухаан орсон цагаасаа сургууль соёлын мөр хөөж явсаар УИС төгсөх шалгалтад орох гэж байтал баривчилчихлаа, гэж үнэн учраа хэлсэн. 

	Гэтэл нөгөө хүн: 

	— Мөөн. Чи нам улсын бодлогын эсрэг хэрэг бас хийчхээд бас санахгүй байна гэнэ ээ? Чиний хань хамсаатан чинь хэргээ хүлээгээд байхад, чи муу хаа холдох вэ? гэх зэргээр зандчин довтоллоо. 

	Энэ үед нэгэн бодол толгойд харван орж ирлээ. Аль хэдийн нэг өдөр “Соёл” нийгэмлэгийн мөсөн гулгуурын газар тэшүүрээр гулгаад буцах замдаа оюутны дотуур байраар ортол манай ангийн С. Түвдэндорж, Д. Лхамсүрэн, зоотехникчийн 3-р ангийн оюутан Пунцаг нар ямар нэгэн зүйлээр маргалдаж байсан нэг оюутан унтаж байсан нь санагдлаа. Энэ унтаж байсан оюутан бол Увсын Батын Равдансамбуу гэгч байжээ. 

	Равдансамбуу бол До яам болон Дээд газарт алтан хошуу хүргэж байдгийн шанд Сүхбаатарын нэрэмжит шагнал авна гэж Ширэндэв ректорыг шахахад “тэр стипендийг чинь алтан хошуугаар авдаггүй юм сурлага, хичээлийн үнэлгээгээр авдаг юм” гээд огт зөвшөөрөхгүй өнгөрсөн гэдэг. Бас оюутнуудтай маргаад, тэд нь чи муу юун сайд болох... гэхээр нь болохгүй юм уу гэсээр байгаад хожим орлогч сайд гэсэн албыг алтан хошууны шанд авсан нэгэн байлаа шүү дээ. 

	Уул нь Увсын хүн. Энэ үе бол МАХН-ын XI хурал дуусаж, анхдугаар 5 жилийн төлөвлөгөө батлагдан гарсан үе байлаа. Энэ бүхнийг бичсэн “Үнэн” сониныг Пунцаг дэлгэсэн байх ба Д. Лхамсүрэн, С. Түвдэндорж нар Т. Пунцагтай маргана. Пунцаг нь сонинд нийтлэгдсэн малын тоо толгойг нэг таван жилд 35 саяд хүргэж, бат найдвартай тэжээлийн баазтай болгоно гэсэн байна гэхэд Лхамсүрэн нь 31 саяд хүргэх боломжгүй, тэжээлийн бааз гэдэг чинь тийм амархан бүтэх ажил биш гэж маргаж байхад нь би хошуу нэмж маргалдахдаа: —  Та нар ардын хувьсгал ялахад сүм хийд, жасын мал болон хувийн мал хэд байсныг мэдэх үү? Тэр мал энэ төлөвлөгөөний чинь дагуу өссөн бол одоо 50—60 сая малтай байх учиртай бус уу? 30 сая малын тэжээлийг гар хадуур ч барьж чадахгүй малчид маань бэлтгэх хэрэг үү? гэж цэцэрхсээр сүүлдээ маргаан маань бараг хэрүүл болж тарсан юм. Бидний энэ маргаан До яаманд хүрчхээд Лхамсүрэн баригдсаныг ойлголоо. Нөгөө дарга ч үүнийг тоочин загнаад: 

	— Тэгэхээр чи эсэргүү гэдэг нь хөдөлшгүй гэж ширээнийхээ нүднээс нэг ном (Эрүүгийн хууль) гаргаж: —  За чамайг энэ хуулийн энэ зүйл ангиар шийтгэнэ дээ гэв. 

	Тэр хэсгийг уншвал: 66-р зүйл. 1 гээд, “Хувьсгалын эсэргүү зорилгоор худал цуурхал тараасан, хэвлэл, ном, ухуулах хуудас нийтэлсэн, хурал цуглаан, жагсаал зэргийг үйлдсэн аваас 3—10 жил хүртэл хугацаагаар хорих, хэрэв хүндэтгэх шалтгаан буй аваас буудан алсугай” гэсэн заалт байлаа. 

	Байцаалт завсарлаж намайг Лхамсүрэн, Пунцаг нартай хамт олон хүний өрөөнд оруулав. Ингээд биднийг 1948 оны V сарын 5-ны өдөр БНМАУ-ын Дээд Шүүх таслах газрын Эрүүгийн коллегийн хаалттай хурлын 54-р тогтоолоор Лхамсүрэн бид хоёрыг 1942 оны Эрүүгийн хуулийн 66-р зүйлийн нэгээр тус бүр 3 жил, Пунцагийг мөн хуулийн 113-р зүйлийн нэгээр 1 жил хорих ялыг (давж заалдах эрхгүйгээр) таслан шийтгэж, Төв хориход шилжүүлсэн билээ. Энэ ялыг би Зүүнхараа, Цагаанхуаран, Налайх, Толгойт, Зүүн Сэлбийн тоосгоны хорих лагерьд засан хүмүүжүүлэх хөдөлмөр хийж ажлын хоног авснаар 1950 оны VI сарын 20-ний өдөр ялын хугацаа дуусаж суллагдсан. Энэ завсар хорих газрын түмэн зовлон (дээрэм, тонуул, дээрэлхэх, дэглэх, матах зэрэг) туулсан сан. 

	Шоронгоос суллагдаад 3 хоногийн дараа тэр үеийн Аж үйлдвэрийн яамны барилгын зураг төсвийн конторт зургийн дагалднаар орж ажилласнаар миний чөлөөт хөдөлмөрийн зам эхэлсэн гэх боловч хойно амьдралын алхам бүрд “улс төрийн хэргээр яллагдаж хоригдож байсан” гэдэг хар толбо, хавчлага, хяналт салдаггүй байсан юм. Шоронгоос суллагдсан хавраас эхлэн УИС-ийг төгсөх буюу гадаад (Лхамсүрэн Москвад сурч байсан үе)-д суралцуулж, дээд мэргэжил эзэмшихэд минь тусална уу гэдэг хүсэлтийг жил бүр гаргасан боловч 6 жилийн турш уул өргөдөл усанд хаясан чулуу шиг алга болж байлаа. 

	МАХН-д элсэх өргөдлөө мөн л жил бүр гаргасаар байсан боловч 1996 он хүртэл бүтэн 16 жил элсүүлдэггүй байлаа. Энэ завсарт би зураг төлөвлөгөөний газарт ажиллаж байхдаа шинэхэн захирал болсон Агваанлувсан гэдэг даргадаа: 

	— Намайг оруулж явуулахгүй бол ажлаас гарна гэсэнд дарга маань: хамт олны хурлаар хэлэлцүүлнэ гээд бүтэл муутайхан өнгөрч билээ. Тэгээд би ажлаасаа гарч төмөр замд илчит тэрэгний туслах, машинистын курст сурч байтал зураг төлөвлөгөөний газар орон сууцаа суллахыг шаардахад арга буюу орон сууцтай газар хайж явтал Удвал даргатай уулзаж МҮЭТЗ-д барилгын зураг төсвийн техникчээр ажиллах болж тэдний аж ахуйн хашаанд шинээр барьсан дан байшинд орж баярласан сан. 

	Дараа жил нь дарга байсан Агваанлувсан гуай уулзаж: 

	— Манай газар Москвагийн барилгын инженерийн дээд сургуульд 10 хүүхэд сургах хуваарь авлаа. Чи явахгүй юу? гэхэд би баярласан боловч Удвал дарга юу гэх бол гэж эмээсээр орж учир байдлаа хэлсэнд тэр: 

	—  Чи залуу хүн, сурах хэрэгтэй, явахаасаа өмнө амар, гэж амралтын тушаал гаргаж хагас сарын цалингаар шагнахад нь би "ийм буянтай хүн байдаг аа" гэж магнай тэнийн баярлаж явснаа мартах аргагүй. Ингээд 10 жилийн 1-р сургуулийг сайн суралцаж төгссөн Болд, Чойжилжав, Өлзийхишиг нарын есөн хүүхэдтэй Москва зорьж билээ. Энэ үед миний найз Лхамсүрэн Москвагийн Барилга инженерийн дээд сургуулийг улаан дипломтой төгсөж байсан сан. Би очсон жилээ Архитектурын институтэд хуваарилагдсан нь миний эх орондоо хийсэн (тооцооны инженерийн мэргэжилтэй болох) гэрээтэй зөрчилдсөн учир дараа жил нь Лхамсүрэнгийн сурч байсан Барилгын инженерийн институтэд шилжин суралцаж байтал бие муудаж эмч нарын зөвлөгөөнөөр намайг эрүүл мэндийн хувьд Москвад суралцах боломжгүй, эх орондоо буц... гэсэн юм. 

	Ирээд тэр үед шинээр байгуулагдсан барилгын комисст ажилласан. Тэнд байцаагч, ахлах байцаагч, тасаг хэлтсийн ерөнхий инженер хийсээр 1963 он болоход Барилга-уул техникийн байцаан шалгах газрын ерөнхий инженер болж улмаар газрын даргаар томилогдсон. Гэтэл намын гишүүн биш учир газрын дарга болгохгүй байгаа юм гэсэн яриа гарч МАХН-д элсүүлж газрын даргаар томилж байсан удаатай. Ингэж засангийн хоригдлоос засагт, улсын хорооны газрын дарга хүртэл алба хаших завсар хар толбо, хардлага сэрдлэг, үргэлжилсээр байсан нь хачирхалтай. Үүнээс ганцыг дурдахад: 1965—1966 оны үед ЭЗХТЗ, Москвад барилгын материал захиалагчийг хариуцах комплекс импортын газрын төлөөлөгчийн албан тушаалд томилох гэхэд НТХ-ны боловсон хүчний хэлтсийн эрхлэгч хар санаат хар Ламжав хориг тавьж байсан юм. Би барилгын удирдах байгууллага болон барилгын захиалагч, барилгын ТМС-ийн захирал зэрэг ажлыг 30 гаруй жил хийх завсар “Тэргүүний барилгачин” тэмдгээр 3 удаа, ойн медалиар 2 удаа шагнагдаж байв. Ажил хэчнээн сайн байлаа ч надад одон өгөх учиргүй байж л дээ. Харин спортын хэд хэдэн төрлөөр өндөр зэрэг авч спортын ууган мастер, олон улсын уралдаан тэмцээний шагналт байрын медаль диплом авч байсан. Хэрэг үүсэх шалтгааныг тодруулбал: Дээр дурдсан Лхамсүрэн, Пунцаг биднийг 1947 оны сүүлчээр оюутны дотуур байранд маргалдаж байхад нэг оюутан унтаж байсан гэсэн шүү дээ. Тэр нь унтаж байгаагүй, тагнаж байсан хүн байжээ. Нэр нь Равдансамбуу. Равдансамбуу их сургуулийг 1952 онд төгсөж, нэг үе Үйлдвэрийн яамны орлогч сайд, Жин хэмжүүрийн газрын дарга хүртэл алба хашиж явсан сүүлийн үед Зөвлөлт-Монголын барилгын хамтарсан трестийн монгол ажилчдын захиргааны дарга хийж байгаад тэтгэвэртээ гарсан. Равдансамбуу нь бидний маргааныг чагнаж хэвтэхдээ юу бодож байсныг тааж мэдэхэд бэрх боловч тэр хүн бидэнд өс хонзон санах шалтгаан байжээ. Бид волейбол тоглох дуртай байсан юм. Одоо шиг биеийн тамирын ордон байтугай талбай ч гэж байгаагүй. Тэгэхэд оюутны байрны хашаанд уранхай тортой, улаан шороо бүрхсэн газарт хүйсээр нь үлээж хийлсэн бөмбөгөөр бүрэнхий болтол тоглож орой болсон хойно Дунд гол орж усанд орох юутай сайхан жаргал байв. Тэр намар нэгэн удаа хичээлийн дараа VIII хорооны байранд очиж бөмбөг тоглож эхлэхдээ гадуур хувцсаа оюутны байранд оруулж орхидог заншлаараа өрөөнд орвол 4—5 хүүхэд нэгнийгээ зодохоос наахнуур байв. Учрыг лавлавал нэг нь: Энэ Равдансамбуу бидний нормын гутлыг хулгайлж зах дээр зарж байхад нь бид барьсан юм гэж өчсөн учир би тэр оюутныг (Равдансамбууг) өмгөөлөх эрхгүй дээр гадаа тоглолтдоо яаран гарч билээ. Энэ үед Равдансамбуу намайг өмгөөлж хамгаалсангүй гэдэг гомдол төрсөн, түүнийгээ сүүлд хэрэгжүүлсэн болов уу ч гэж боддог. Ийм шалтгаанаар Равдансамбуу гэгч маань бидний маргааныг хэрэг болгохоор оюутны зөвлөлийн дарга асан Готов (Эрхүү хотод консул байсан) гуайд хүргэж арга хэмжээ авахыг хүссэнд Готов багш Равдансамбууд хариу болгохдоо: 

	— Чиний яриаг сонсож мэдлээ. Чи ийм юм голчилж хөөцөлдөөд сурлагаар хоцрох вий. Харин Лхамсүрэн шиг онц сурч, Пунцаг шиг цэвэрч нямбай байвал дээр байх шүү... гэж сургамжилсан гэдэг. Үүнийг сонссон Равдансамбуу тэндээс гарахдаа ахмад багш байсан Готовын зөвлөмжийг авахын оронд До яам гэдэг газар мэдээлэл өгөх нь зүйтэй гэж шийдсэн ёсоор болгосон байсан. 

	Д. Лхамсүрэн даруухан төвшин явсаар таалал төгссөн. Эсэргүү оюутны толгойлогч гэж Дамдины Лхамсүрэнг хамгийн түрүү баривчилсан. Эцэг Дамдин 1917 онд Бичүүрскийн районоос нүүж, Октябрийн хувьсгалаас дүрвэж, ар монголд суурьшсан олон мянган буриадуудын нэгэн. Д. Лхамсүрэн 1926 онд 9 настай Алтанбулагийн бага сургууль, нийслэл хотноо дунд сургуульд сурч байгаад 1945 онд МУИС-д суралцжээ. Төгсөх ангиас хөөгдөн, шоронгоос суллагдсаны дараа Барилгын зургийн институтэд туслах ажилтан байгаад Москвад, Барилгын инженерийн институтэд суралцан улаан дипломтой төгсжээ. Энэ үеэс гэрэл гэгээтэй мөч эхэлсэн боловч нам, засгийн бодлогыг эсэргүүцэгч этгээд гэдэг хар дансанд “анхаарлын тэмдэгтэй” хэвээрээ л явжээ. Хүний хувьд туйлын даруухан, ядарсан хүнд туслахын төлөө хүчин зүтгэдэг, зав чөлөөндөө эрдэм номын мөр хөөсөн нэгэн байв. 1960 онд Барилгын Зургийн Институтийн захирал болж өндөр албан тушаал хашсан боловч баярхаж гайхуулсан, халгиж цалгисан амьдралаас хол хөндий байв. Лхамсүрэн гэргий Цэвэгмидтэй төвшин, ердийн амьдралаар амьдарч 6 хүүхэд төрүүлж өсгөж хүмүүжүүлжээ. 

	Сэхээтний төөрөгдөл гэгч цусгүй хэлмэгдэл 1950 оноос өмнө дөчин хэдэн онд явагдаж, үнэнийг хэлсэн оюутан сэхээтнүүдийн ам хааж л байсан шүү дээ... гэж 1947 онд анхдугаар таван жилийн төлөвлөгөөг эсэргүүцсэн хэргээр шоронд орж хэлмэгдэж явсан Д. Лхамсүрэн (хожим барилгын зургийн институтийн захирал байсан) хуучилдаг байв. Д. Лхамсүрэн гуай ийнхүү ярьсан юм. 1947 оны хавар Анхдугаар таван жилийн төсөл боловсруулах үед Ю. Цэдэнбалын тавих илтгэлийн эх хэсгийг МУИС-ийн багш оюутнуудад танилцуулж санал асуулга явуулсан. Энэ үед болон ер нь Монголын малын тоо хэд байсан нь тодорхойгүй. Х. Чойбалсангийн урьд өмнөх илтгэлүүдэд Ардын хувьсгалын өмнө монголын мал дөнгөж 13 сая байснаа ардын хувьсгалын ачаар 1922 онд хоёр дахин нэмэгдэж 25 сая малтай болсон гэдэг. Гэтэл Зөвлөлтийн судлаач Майский Монгол тавин сая малтай гэсэн байхад Германы эрдэмтэн Вауден Монгол улс тал дүүрэн малтай байсан гэсэн зөрүүтэй толгой эргүүлсэн тоонд хууртагдмааргүй байна. Ер нь нүүдлийн соёл иргэншилд уламжлагдсан, байгаль шүтсэн, тэжээлийн найдвартай баазгүй Монгол оронд засгийн хуулиар малыг санаанаасаа өсгөх боломжгүй юм шүү гэсэн үгийг хэлжээ. Лхамсүрэн тэр үед МУИС-ийн төгсөх ангид байсан учир бас нэлээд ном уншиж судалсан, орос хэл сайтай, бас ч багш нартайгаа маргачихдаг шаггүй оюутан байжээ. 

	Дараа нь нэг өдөр НТХ-д лектор байгаад хожим НАХЯ-ны сайд болсон Б. Жамбалсүрэн нарын НТХ-ны хүмүүс ирж Д. Лхамсүрэнгийн хурал дээр хэлсэн үгийг улам дэлгэрүүлж бичүүлж авчээ. Түүндээ... Октябрийн хувьсгалын удирдагчдын нэг Николай Бухарин хувийн аж ахуйг төлөвлөгөөжүүлэх нэн ярвигтай гэсэн байдаг. Би хувьдаа тархай бутархай нүүдлийн малчдыг төлөвлөгөөжүүлж, төвлөрсөн хатуу бодлогод шилжүүлэх арай болоогүй гэж үзэж байна. Энэ төлөвлөгөөний гол утга санаа нь: —  Олон малтай, сайн малчдаа хатуу төлөвлөгөөний бодлого, албан татвараар хавчих бодлого давамгайлж байна, бас малчид малынхаа тооны хойноос хөөцөлдөж чанар алдах хандлага ноёлбол бүр аюултай гэж бичжээ. Удаа ч үгүй До яаманд дуудагдаж социализмын эдийн засгийн бодлого, Лениний хоршооллын төлөвлөгөөг үл зөвшөөрсөн, улс төрийн эсэргүү үг яриатай, намын бодлогыг сөргүүлж тавьсан оюутнууд МУИС-д гарчээ гэсэн цуу яриа тарж хамт суралцаж байсан Базарсад, Пунцаг нартай хамт баривчлагдаж шийтгүүлж шоронд оржээ. 

	Энэ төлөвлөгөө үнэндээ буруу бөгөөд олон малчдыг ядууруулж хот, хөдөөгийн гуйлгачин болгосон нь туйлын үнэн аж. Энэхүү жирийн сэхээтний яриаг эсэргүүгийн хэмжээнд дэвэргэж До яаманд мэдээлсэн эзэн бол нэг ангид суралцаж байсан Увс аймгийн иргэн Батын Равдансамбуу гэдэг оюутан байж. До яамнаас ийм олон эсэргүү илрүүлсэн оюутныг Маршал Чойбалсангийн шагналт оюутан болговол зохино гэж шаардаж ч байж. 10 улирал дараалан онц сурсан оюутанд олгодог журамтай байсан учир биелэгдсэнгүй. Гэвч Равдансамбуу насаараа сайд хийж, нөхдөө барьж өгсний шанд тарган цатгалан сайн яваа билээ. 

	Базарсад 1989 оны эхээр МАХН-ын Төв Хорооны дэргэд Цагаатгалын комисс бий болсон гэдгийг сонсоод "үхэхээсээ өмнө үнэн мөнөө олох сайхан цаг ирлээ” гэж баярлан уул комиссын нэр дээр дээрх хэрэг явдлын товчийг дурдаж хянан шалгахыг хүслээ. Гэтэл сар гаруй болсон хойно Улсын прокурорын газраас хариу мэдэгдсэн 1989 оны VI сарын 17-ны өдрийн 4/480 тоотод: 

	 

	“Таны гаргасан өргөдлийн үндсэн дээр холбогдох хэргийг тань хянав. Тухайн үед прокурорт уг хэрэг хянагдаж ялын төлөвлөгөө нь батлагдаж шүүхэд шилжсэний зэрэгцээ шүүх хуралд шилжүүлэх тухай прокуророос санал гаргасны дагуу таслан шийдвэрлэсэн байна. Хавтаст хэргээс үзэхэд хэргийг хууль бус аргаар мөрдсөн баримт тогтоогдоогүй бөгөөд таныг хилс хэрэгт холбогдуулж хэлмэгдүүлсэн гэх үндэсгүй байх тул тэтгэмж тусламж үзүүлэх боломжгүй байгааг мэдэгдье” 

	Улсын прокурорын орлогч Б. Хатанбаатар 

	 

	гэсэн хариу ирсэнд үнэн голоосоо гомдож, миний хэрэг гэгч цагаатгагддаггүй бол чухам ямар хэрэг цагаатгагдах учиртай болохыг таах аргагүй болж, хоног сар өнгөрсөөр 1990 он гарч өөрчлөлт шинэчлэлтийн төлөө олон түмний хөдөлгөөн ид өрнөх үе өвгөн миний гол тасартал горьдлого тасрахгүй учир 2-р сарын эхээр Улсын прокурорын газар очиж Хатанбаатар прокурортой бас л уулзаж ярилцсан юм. Бид хоёрын яриа бас л бүтэлгүй боллоо. 

	1990 оны 3-р сарын 11-нд “Ялалт” кинотеатрын үүдэнд болсон Сүхбаатарын районы МАХН-ын үүрүүдэд зарласан "МАХН-аа хамгаалъя” гэсэн цуглаанд оролцохдоо би микрофоноор үг хэлэх завшаан гарсан тул дээрх МАХН-ын Төв Хорооны цагаатгалын комисст гаргасан өргөдөл, Улсын прокуророос ирсэн хариуг олон түмэнд уншиж сонсгон, миний хэлмэгдэл 42 жилийн турш үргэлжилсээр байгааг нотлохыг оролдсон билээ. Энэ бүхний үрээр хавтаст хэрэгтэйгээ танилцаж үзвэл, гэмт хэргийн бүрэлдэхүүн гэж үзэх зүйл үнэхээр байхгүй тул энэ талаар прокурор Хатанбаатарт дахин хандсанд: Бид ярилцаж зөвлөлдөөд хариу өгнө гэж явуулсаар 1990 оны IV сарын 24-ний өдрийн 4/411 тоотоор хариу мэдэгдэхдээ: 

	 

	“Танд холбогдох хавтаст хэргийг БНМАУ-ын Дээд Шүүхээр хянуулах нь зүйтэй гэж шилжүүлсэн болохыг мэдэгдье. Танд Улсын Дээд Шүүх хариу өгөх болно”

	улсын прокурорын орлогч Хатанбаатар” 

	 

	гэжээ. 

	Ингэж Улсын прокурорын газрын хэн нь миний хавтаст хэргийг (цагаатгалын комисст өгсөн) өргөдлийн дагуу үзэж үнэнд нийцэхгүй хариу төлөвлөсөн нь тодорхойгүй, уул хэргийг дахин хянаж үзсэн тухай ямар ч баримт байхгүй бүтэн жил намайг чирэгдүүлэн зовоосны эцэст Улсын дээд шүүхээр хянуулах нь зүйтэй гэдгээр өөрсдийнхөө жинхэнэ гэмт хэргийг хаасан юм. Харин Улсын Дээд Шүүх миний “улс төрийн хэрэг гэгчийг сар гаруйхан хугацаанд хянаж 1990 оны VI сарын бүгд хурлынхаа 29 дүгээр тогтоолоор хилс болохыг тогтоож цагаатгасан үнэмлэх олгосон юм. Энэ хэлмэгдүүлэлт бол миний амьдралыг насан туршид хаасан “үүлэн сүүдэр” байлаа.

	 


ЦАСАН ДЭЭР МӨРТЭЙ, ЦААСАН ДЭЭР НЭРТЭЙ ААВЫН ХҮҮ

	Нэрийн хуудас: Ванчигийн ДАШБАЛЖИР

	 

	Ванчигийн Дашбалжир 1930 онд Баянхонгор аймгийн Баянбулаг сумын нутаг “Бор толгой” гэдэг газар малчин ард Ванчигийн 5 дахь хөвгүүн болон төржээ. Морь жилтэй, бага дунд сургуульд суралцаж төгсөөд 1949 онд Санхүү эдийн

	засгийн техникумыг төгсөж, Дундговь, Баянхонгор аймагт банкны даргаар ажиллаж байгаад 1954―1956 онуудад Москва хотод Санхүү эдийн засгийн дээд курст хоёр жил гаруй түргэвчилсэн сургалтад амжилттай суралцаж мөнгө зээлийн эдийн засагч, 1960―1964 онуудад Эдийн засгийн Дээд сургуульд оройгоор суралцаж ня-бо, эдийн засагч мэргэжилтэй төгссөн байна. 

	В. Дашбалжир бүхий л амьдралаа банк санхүүгийн үйл ажиллагаанд зориулсан, энэ талын өндөр мэргэжил мэдлэгтэй, дадлага туршлагатай манай сор сэхээтний нэг юм. 1954 оноос Улсын банкны ерөнхий хороонд зээл эдийн засгийн хэлтсийн дарга, мөнгө эргэлтийн хэлтсийн дарга, зээл, мөнгө эргэлтийн газрын даргын ажлыг хийхийн зэрэгцээ 1960 оны VII сараас эхлэн ЭЗДС-д дөрвөн жил шахам цагаар хичээл зааж байсан. Дашбалжир нь банк, санхүүгийн салбарт олон жил ажиллаж, олон сайн санхүү банкны мэргэжилтэй боловсон хүчин бэлтгэхэд жинтэй хувь нэмэр оруулсан багш, нэртэй сурган хүмүүжүүлэгч юм. 

	Үүрэгт ажил албаа хэнээс ч доргүй биелүүлж, улс эх орондоо хувь нэмрээ оруулж, үр хүүхдээ өсгөн сургаж хүмүүжүүлэн хүний зэрэгт хүргэхийн төлөө ухамсарт амьдралаа зориулж явсан МАХН-ын жирийн нэгэн гишүүн байв. 

	 

	Хар салхины нөөлөгт өртсөн нь: 1964 оны II сард НХШХ-ны дарга Лувсанравдан дуудаж: — “Чи намын эсрэг бүлгийнхэнд нууц тоо, мэдээ материал өгсөн байна. Чамд олон нийтийн арга хэмжээ авна” гэж сүржигнэжээ. 

	В. Дашбалжир дурсан ярихдаа: 

	— Би 1965 оны 1 сарын 7-ны шөнө ажил дээрээ ажлаа хийгээд сууж байтал банкны харуул цагдаа “Тантай уулзахаар хоёр хүн ирээд байна” гэдэг юм байна. Хуучин танил хурандаа Цэрэнхүү, үл таних залуутай ороод ирлээ. Тэд Улсын прокурорын дайчлан баривчлах хуудас үзүүлээд намайг баривчлаад явлаа. Намайг До яаман дээр авчран биед байсан бүх зүйлийг хураан авч До яамны ард байдаг шоронд хийгээд цоожлоод авав. Бүүдгэр гэрэлтэй умгар өрөөнд ганцаараа байж суух ч аргагүй, цаг ч урагш явдаггүй, элдвийг бодсоор гиюүрэн ганцаардана. 

	Намайг нэг өнжөөд л До яамны II хэлтсийн мөрдөн байцаагч нар байцааж ял тулгана, ямар учраас намын эсрэг бүлгийнхэнд нууц тоо, мэдээ материал өгснийг дахин дахин асууна, байцаана, тамлан зовооно. Би тэр үед 35-хан настай ид залуу байсан даа. Намайг баривчилсан тэр нэгэн тас харанхуй шөнө манай гэрт нэгжлэг хийж хамаг юмыг онгичиж номын дотроос (манай эхнэр Долгор хүний эмч) эхнэрийн маань оюутан ахуйдаа ашиглаж байсан хүний анатомийн хичээл дээр үздэг араг ясны гэрэл зураг олоод хураан авч түүгээр их л олз олсон мэт тэнэглэж байж билээ. 

	До яамны шоронд сар гаруй суулгаад 1963 оны 2-р сарын 12-нд Дээд шүүхийн эрүүгийн хэрэг эрхлэх коллегийн хурлаар өмгөөлөгчгүйгээр таслан шийтгэхэд улсын шүүгч Лувсаншарав яллан, улсын нууц задруулсан улс төрийн хэргээр 2 жил 6 сарын ял өгч (давж заалдах эрхгүйгээр) До яамныхан, МАХН-ын удирдах хүмүүсийн санаа нь түр амсхийжээ. 

	В. Дашбалжир хоригдол болж хүний харцаар, тэдний эрхшээлд бүрэн орж “эрх чөлөө” гэгч үгүй болж ялтангуудын дамжин өнгөрүүлэхийг дамжин явсаар тэр үеийн Луусангийн шорон буюу До яамны бэлтгэн хангах лагерьд ирж шоронгийн “амьдрал” эхэлжээ. 

	Шоронгийн харгалзагч, хуягуудын ааш авир нь догшин ширүүн, үг л хэлбэл зандрах, хараах эсэргүү гэх мэтээр доромжлон хүн чинээ үзэхгүй байв. Гэвч шоронд хүнийг хайрладаг өрөвч, сайхан сэтгэлтэй төв түвшин хүн бас байдгийг ойлгосон. Луусангийн шоронгийн дарга Шатар гэдэг дөлгөөн, хүнлэг сайхан хүн байсныг мартахын аргагүй. 

	Нэгэн өдөр хурандаа Шатар Дашбалжирыг дуудаж: 

	—  За Дашбалжир гуай, та санхүүгийн мэргэжлийн хүн. Энэ ажлыг сайн мэдэх учир та манай байгууллагын хоёр жилийн тайлан балансыг богино хугацаанд гаргаж өгч туслаач гэв. Эднийх хоёр жил тайлан балансаа гаргаагүй учир торгууль зэмлэлд орчихсон байжээ. Тэгээд өдөр шөнөгүй сууж байж богино хугацаанд тайлан балансыг гаргаж бэлэн болгов. Гэтэл нэг өдөр бас л нөгөө нийтийг хорьдог дамжин өнгөрүүлэхэд аваачаад хийчихжээ. Тэгсэн чинь улс төрийн онцгой гэмт хэрэгтнийг албан конторт ажиллуулсан гэж нэгэн этгээд дээш нь алтан хошуу өргөж нөгөө хүнлэг сайхан сэтгэлтэй хурандаа Шатар маань хэл аманд орох шахсаны дагуу Дашбалжирыг маань дамжин өнгөрүүлэх нийтийн зоонд аваачиж хэд хоног түр байлгажээ. Мөн ч хэцүү шүү. Зоонд хэд хонуулсны дараа нөгөө Луусангийн хориход буцаан ирүүлж хог арилгах, зөөх зэрэг аар саар ажил хийлгээд байтал нэг өдөр гурван хоригдлын хамт ачигдаж Толгойтод ажилладаг байгаа. 

	Тэнд цөөхүүл, хоол ундаа өөрсдөө хийнэ, ар гэрээс нь эргэлт чөлөөтэй ирнэ, их л аятайхан хэсэг байжээ. Тэгэхэд В. Дашбалжир маань ялтангийн нормт ажил хийхийн зэрэгцээгээр тэндхийн тоо бүртгэгч нь болжээ. Сонгино хайрханд кублэн бэлтгэсэн чулууг 10 гаруй автомашинаар зөөнө. Тэдний рейсийн тоо, чулууны хэмжээ, хамт ажиллаж байгаа гурван ялтан болон өөрийнхөө ажлын дүн мэдээг өдөр, долоо хоног, арав хоног, сараар гаргана. Тэр олон машины чулууг буулгаж дараа нь зөөж кублэн хурааж байсан ажилдаа овоо дадлагажиж, машин дээрээс нь буулгаж шууд кублэдэг боллоо, сурлаа. Машин удаан зогсоож болохгүй, маш хурдан богино хугацаанд чулууг буулгах ёстой. 

	Эхлээд чулуу буулгаж кублэнэ гэдэг маш хүнд, хуруу дорхноо цоорно, эхнэр маань бээлий хийж авчирдаг боловч өдөртөө цоорч урагдана. Туйлын их ядарна. Гэвч хэд хоногийн дараа ажилдаа дасаж чулуу буулгах, кублэх ажлыг дор нь хийдэг боллоо. Норм төлөвлөгөөгөө хэдэн зуу, мянган хувиар биелүүлнэ. Нормоо ингэж биелүүлснийг зарим хүмүүс эргэлзэж заримдаа дээд газраас шалгалт ирнэ. Үнэн юм үнэнээрээ л батлагдана. Төлөвлөгөө нормоо давуулан биелүүлсний төлөө ажлын хоног өгнө. Толгойтод барих ногооны зоорины эргэн тойрны хашаа барих ажил боллоо. Алх барьж үзээгүй болохоор бас л хэцүү. Гэвч алх барьж банз хадаж сураад хадаасны мужаан ч болж үзлээ. Дараа нь чулуу зөөж ногооны зоорь барих ажилдаа орлоо. Тэнд олон зуун хоригдол уртасгасан цагаар хоногт 10 цаг ажиллана. 

	Тэр үед монголд хүний эрх, эрх чөлөө гэдгийг цаасан дээр хэлбэрийн төдий бичсэнээс үнэн хэрэг дээрээ хүний эрх, эрх чөлөө гэдгийг мэддэггүй байлаа.

	В. Дашбалжир эхнэр П. Долгорын хамт. 1952 он

	В. Дашбалжир гэр бүлийнхээ хамт. 1974 он

	 

	 

	Ялангуяа хоригдол хүн, тэр тусмаа улс төрийн ноцтой хэрэгтэн гэж хаяг зүүлгэсэн болохоор бараг л хүний тооноос гарсан хүмүүс байв. Ногооны зоорь барих хүнд ажилд зүтгүүлсээр л байв. Ханаа өрж дуусаад дээврийн хавтан тавих хүнд ажилд оров. Гэтэл дор нь Дашбалжир ажиллаж байтал дээрээс хавтан унах (зориуд алах даалгавраар) зуур хажууд нь ажиллаж байсан хоригдол найз Бадам нь сонор соргог хүн тул Дашбалжирыг татан авч амийг аварсан ачтан болжээ. Амийг нь аварсан ачтан Бадамаа одоо ч дурсан ярьж, хоригдол дотор ч хүний сайхан чанараа алдаагүй, хүнлэг сайхан сэтгэлтэй хүн байдаг юм шүү гэж тэр бахархан ярьж байсан нь миний сэтгэлд хоногшин үлдэж, одоо тэр Бадамд баяр хүргэх сэн гэдэг бодол өөрийн эрхгүй төрсөн билээ. 

	Дашбалжир ч яах вэ, улс төрийн ноцтой хэрэгтэн гэж нэрлүүлсэн биеийн хүнд хүчир ажлыг хийсээр ядрах, өлсөх, даарах, халууцахыг алийг тэр гэх вэ? Үүний дээр гэмгүй атлаа гэмтэн болсондоо санаа сэтгэлийн хүнд дарамт, эхнэр, бага насны хэдэн хүүхдээ өрөвдөнө. Тэд маань ганц эхийнхээ цалингаар яажшуу амьдарч байгаа бол гэж битүүхэн шанална. Муу хань нь Толгойтод айлын гэрт нүүж ирээд хань нөхөртөө хувцас, хоол зөөнө. Ирэх бүрд нь өрөвдөнө, хайрлана. Өөрийн бие гүтгэлэг хардлагаар ял эдэлж биеийн хүчний хүнд хүчир хөдөлмөрт зүтгэхийн хажуугаар ар гэрт нь дарамт шахалт мундахгүй. До яамны даалгавартай нэрээ хэлэхгүй хүмүүс утасдаж доромжилно, оролдоно, зовооно. Алхам тутамд түмэн зовлон тохиолдоно. Хүмүүст “эсэргүүгийн ар гэр” гэж доромжлуулна. Эхнэр хүүхдийг нь дарамтална. Оршин сууж буй байрыг нь хураан авахаар санаархана. Нэг удаа оршин суудаг байшинг нь бүхэлд нь засварлах болж айлуудыг нүүлгэн байрыг нь суллуулан түлхүүрийг хураан авч удаан хугацаанд засвар хийжээ. 

	Энэ үеийг ашиглан Дашбалжирынхыг байрнаас нь хөөн гаргах санаархал төрж байраа бүрмөсөн хураалгахыг ч шаардаж байжээ. Энэ ажилд хотын захиргааны ажил хариуцсан хүмүүс, хорооны дарга нар идэвхтэй оролцоно. Эхнэр Долгор нь аргаа барахдаа олон зүйл бодсоны эцэст тэр үеийн АИХ-ын Тэргүүлэгчдийн дарга Ж. Самбуу гуайтай уулзаж аргагүй байдлаа ярьж туслалцаа авах санаа төржээ. Яаж уулзах вэ? бас л асуудал. Тэгээд тэр үеийн Ардын Их Хурлын Тэргүүлэгчдийн газрын өргөдөл, гомдлын товчооны дарга, хуучин танил Адъяад байдлаа ярьж Самбуу даргатай уулзуулж өгөхийг хүссэний дагуу ядарч яваа үед Адъяа гуай маань сайхан сэтгэл гарган эхнэр Долгорыг минь Самбуу гуайтай уулзуулж өгч, эхнэр Долгор минь амьдрал ахуй, хань нөхөр, үр хүүхдийнхээ тухай тодорхой ярьж одоо оршин суугаа байрнаас минь хөөгөөд биднийг гудамжинд гаргах гээд байна гэдгээ хэлж бидэнд тусалж байранд минь байлгаж өгөхийг хүсжээ. 

	Самбуу гуай “Ял эдэлдэг хүн нь ялаа эдэлдэг юм байгаа биз, гэм зэмгүй ар гэр, эхнэр хүүхдийг нь хуучин байранд нь байлга” гэсэн хариу өгсөнд баярлаад баярлаад магнай хагарах биш, баярласандаа нүднээс нь бөөн бөөн нулимс гарч хүнлэг сайхан монгол ухаантай Самбуу гуайдаа одоо ч баярлаж суудаг ажээ. Ингэж байрыг нь хурааж гудамжинд гаргахыг хүсэгч, хүн өрөвдөх сэтгэлгүй, харгис бурангуй үзэлтнүүдэд цохилт өгчээ. Хань ижил нь “хувьсгалын эсэргүү” гэсэн хаягтай шоронд тарчлан зовж байгаад хэдэн хүүхдээ ганц өөрийн цалингаар тэжээх, хувцас, бусад төлбөр зэрэгт мөнгө нь хүрэхгүй, эдийн засгийн хувьд гачигдаад түүн дээр санаа сэтгэл ийн хүнд дарамт тохиолдсоор биеийн эрүүл мэнд нь доройтож түмэн зовлон эдэлсээр байгаад муу хань, хэдэн хүүхдийн нь хайрт эх Долгор нь 1980 онд насан эцэст болжээ.

	Гэр бүлийн нэгэн тулгуур багана хугаран уналаа. Тэр үеийн бурангуй засаг, Цэдэнбал түүнийг тойрон хүрээлэгчдийн дарамт шахалт, До яамныхны бурангуй явуулга энэ бүхэн нь хүний амьдралаар тоглогсод айл гэрийн амьдралыг бусниулж байсан юм даа гэж В. Дашбалжир ярьсан юм. Ванчигийн Дашбалжир түмэн зовлон, мянган бэрхшээлийг даван туулсаар ид залуу насны эрчээр хоёр жил гаруйн ялыг даван туулж шоронгоос суллагджээ. Гэртээ ирэхэд нь эдийн засгийн хувьд маш хүнд, амьдрахын тулд л амьдарч байжээ. В. Дашбалжир шоронгоос суллагдсан өдрөөсөө эхлэн ажилд орохоор олон газраар хөлөө хөштөл олон хоног явжээ. 

	Тэр үед шоронгоос суллагдсан хүн Улаанбаатар хотын захиргааны хөдөлмөрийн товчоонд бүртгүүлж, тэндээс ажилд хуваарилдаг журамтай байлаа. Хөдөлмөрийн товчоон дээр Дашбалжир бас л очив. Гэтэл тэд Дашбалжирыг хөдөө явуулах юм ярьж Дашбалжир Шүүхийн тогтоолд суллагдсаны дараа хөдөө цөлөх заалт ч байхгүй, хөдөө явах ч бололцоогүй гэдгээ танилцуулсны дараа тус товчооны дарга байсан Дамдинсүрэн “тэгвэл өөрөө ажлаа ол” гэсэн зөвшөөрөл аваад бас л ажил эрж явсаар тэр үеийн Усны аж ахуйн институтэд эдийн засагчаар орох болж бөөн баяр болов. Гэтэл нэг өдөр очтол “та чинь улс төрийн хэргээр ял эдлээд гарсан хүн юм байна, тань шиг хүнийг байгууллагадаа ажиллуулж болохгүй гэж дээд газраас хэлсэн” гэсэн хариу авч урам зориг хугарч бас л ажил эрсээр хоног сарыг өнгөрөөсөөр байв. 

	Бага залуудаа үерхэж байсан, тэр үед өндөр албан тушаалтай байсан Дахын Готов найзтайгаа тааралджээ. Тэр найз нь яамандаа ажилд авъя гэж уриалгахан асуудлыг шийдэж бүр ажилд орох болсон боловч бас л нөгөө “эсэргүү”-г төв аппаратад ажиллуулж болохгүй гэхээр нь тэр сайн найз маань харьяа газартаа ажилд оруулж "Тэнд түр ажиллаж бай, бас хөдөө хааяа явна... шуугиан чимээ намжиж байдал хуучраг” гэсний дагуу уул ажилд нь дуртайяа орж сайн нөхрийн буянд сая нэг ажилд орсон юм. Ядарч явахад сайн нөхдийн тус дэмжлэг үнэхээр их шүү гэж Дашбалжир маань дурсан ярьж билээ. 

	1990 оны цагаан морин жил айлчлан ирж Монгол оронд ардчилсан хувьсгал ялсны дүнд эрх чөлөө, хүний эрх урьд цаасан дээр бичигдсэн тунхаг төдий байсан бол сая дөнгөж энэ үеэс амьдрал дээр биелэлээ олж эхэлсэн билээ. 1990 оны 5-р сард БНМАУ-ын Дээд шүүхийн бүгд хурлаар В. Дашбалжирыг болон тэр үед хилс хэргээр хэлмэгдэн зовж явсан хэсэг хүмүүст холбогдох хэргийг хянан хэлэлцэж тэдгээрийг цагаатгахаар шийдвэрлэжээ. 

	“Үнэн” сонины 1990 оны 5-р сарын 10-ны 3-рт нийтлэгдсэн “БНМАУ-ын Дээд Шүүхэд” гэсэн мэдээнд: 

	 

	Ванчиг овогтой Дашбалжир нь Улсын банкны ерөнхий хорооны зээл, мөнгөн эргэлтийн хэлтсийн даргаар ажиллаж байхдаа Баасанжавт хүсэлтээр нь хичээлийн материалд зориулж манай улсаас 1948, 1952, 1958 онуудад улсын банкаар дамжуулж гадаад орнуудтай харилцсан тооцооны үлдэгдэл болон 1963 онд банкны кассын орлогод худалдааны байгууллагаас оруулсан орлогын хувь ба үнэмлэхүй тоог шилжүүлэн өгч, улсын маш нууц баримтыг бусдад шилжүүлсэн хэрэгт холбогдож БНМАУ-ын Дээд шүүхээр 1961 оны Эрүүгийн хуулийн 54-р зүйлийн “а”-д зааснаар 2 жил 6 сар хорих ял шийтгүүлжээ. 

	Дээд шүүхийн бүгд хурал В. Дашбалжирт холбогдох хэрэгт улсын нууц тоо баримт задруулсан, улс нийгмийн эсрэг чиглэсэн санаа зорилго тогтоогдоогүй бөгөөд түүний үйлдлийн улмаас ноцтой үр дагавар бий болоогүй нөхцөлд түүнд эрүүгийн хариуцлага хүлээлгэх шаардлагагүй байсан гэж үзэж В. Дашбалжирт холбогдох хэргийг хэрэгсэхгүй болгон цагаатгажээ” 

	 

	гэж дурдсан байна. Ингээд 25 жил сэтгэл санааг нь шаналгасан “эсэргүү этгээд” цагаатгаж 

	 

	“Төрийн цагаатгал № 26 Ванчигийн Дашбалжир 1965 онд улс төрийн хэрэгт шийтгэгдсэнийг хянан үзэхэд, уг хэрэг хилс болох нь тогтоогдсон тул 1990—05—15-нд цагаатгаж энэхүү үнэмлэхийг олгов. 

	Монгол улсын Цагаатгах ажлыг удирдан зохион байгуулах улсын комиссын дарга Гомбожав” 

	гэсэн үнэмлэх. 

	БНМАУ-ын Дээд шүүхийн үнэмлэх. Ванчиг овогтой Дашбалжир 1965 онд улс төрийн гэмт хэрэгт шийтгэгдсэнийг хянан үзэхэд уул хэрэгт хилсээр шийтгэгдсэн тул БНМАУ-ын Дээд шүүхийн хурлын 1990 оны IV сарын 6-ний өдрийн 13-р тогтоолоор холбогдолгүй болгон цагаатгав. Дээд шүүхийн дарга Рэнцэн. МАХН-ын Хянан шалгах комиссын 1990 оны V сарын 15-ны III тогтоолоор В. Дашбалжирыг намын гишүүнээр сэргээн тогтоох тухай. 

	В. Дашбалжир 1930 онд төрсөн, намд 1951 онд элссэн, 037966 тоот бат илэрхийлэхтэй байсан. 

	НХШХ-ны 1965 оны 5/18 дугаар тогтоолоор намын гишүүнээс хөөсөн нь үндэслэлгүй байна. БНМАУ-ын Дээд шүүхийн 1965 оны таслан шийдвэрлэх тогтоолоор Дашбалжирт Эрүүгийн хуулийн 54-р зүйлийн “а”-д зааснаар 2 жил 6 сар оноосноо 1990 оны VI сарын 6-нд бүгд хурлаараа хэрэгсэхгүй болгож цагаатгасан байна. 

	МАХН-ын НХШТК-ын товчооноос Тогтоох нь: 

	 

	Ванчиг овогтой Дашбалжирыг намын гишүүнээс хөөсөн НХШХ-ны 1965 оны 2-р сарын 20-ны өдрийн 5/18 дугаар тогтоолыг хүчингүй болгож түүнийг МАХН-ын 1951 оны гишүүнээр сэргээн тогтоосугай” 

	 

	гэжээ. 

	Энэ бүх баримт бичиг юуг харуулж байна вэ? “Үнэнээр явбал үхэр тэргээр туулай гүйцнэ” гэсэн ардын маань үг яасан ч мэргэн ончтой сургаал болохыг харуулж байна. 

	Ванчигийн Дашбалжир шударга үнэнчээр явсаар цагаан нь харыгаа ялж, нэр бүтэн, нүүр бардам явах хувь тавилан ингэж ялсан байна.

	 


УГААС МОНГОЛ УХААНТАЙ, АЖИЛЧ, ЗОХИОН БАЙГУУЛАГЧ ХҮН

	Нэрийн хуудас: Дагданы ЭРДЭНЭЦОГТ

	 

	Д. Эрдэнэцогт 1928 онд Сүхбаатар аймгийн Хонгор сумын нутаг Байшинт гэдэг газар төрсөн. 1942 онд Халзан сумын бага сургуулийг төгсөж, амьдралын эрхээр сургуулиас гарч малчин болжээ. 

	Д. Эрдэнэцогт өртөө улаа хийж, жин тээж, мал маллаж явснаа 1944 оны мичин жилийн зуднаар хэдэн мал нь зудад нэрвэгдэж, 60 км-ийн холоос явган явж аймгийн төв орж, ХЗЭ-ийн хороонд бичээч хийж сард 153 төгрөгийн цалин авч ээждээ 100 төгрөг өгч, өөрөө 53 төгрөгөөрөө амьдарч явсан нэгэн. Дараа нь багш нарыг бэлтгэх курст суралцан аймгийн төвийн дунд сургуульд багшилж байгаад аймгийн гүйцэтгэх захиргаанд зааварлагчаар ажиллажээ. 

	1950―1955 онуудад НДС-д суралцаж төгсжээ. Орхоны САА-д НТХ-ны зохион байгуулагчаар ажиллаж байгаад МАХН-ын ТХ-нд ажилласнаа төдий л удалгүй МХЗЭ-ийн ТХ-ны нарийн бичгийн дарга, Улаанбаатар хотын эвлэлийн хорооны 1-р нарийн бичгийн дарга, Сэлэнгэ аймгийн намын хорооны нэгдүгээр нарийн бичгийн даргаар ажиллаж байгаад 1962 онд Тимирязевын нэрэмжит академид агрохимийн мэргэжлээр суралцаж байгаад буцаж иржээ. Ц. Лоохууз нутаг буцахдаа Д. Эрдэнэцогтод 3 рубль өгч үүгээр эхнэртэйгээ яриад тосож аваарай гэсэн хүсэлтийг гүйцэтгэснээр Ц. Лоохуузын намын эсрэг бүлгийн гишүүн хамсаатан болж сургуулиас хасагдаж нутагтаа иржээ. Бас намын үүрийн дарга атлаа Ц. Лоохуузын талаар НТХ-нд мэдэгдээгүй, түүнд нөлөөлөгдсөн гэж шийтгүүлж сургуулиас хасагдсан нэгэн. 

	 

	 

	1976 оноос Улаанбаатар хотод хог тээврийн авто баазын даргаар ажиллаж байгаад тэтгэвэртээ гарсан. Эхнэр Бадамханд, 8 хүүхдийн аав ээж, одоо ач зээ олуулаа нэгэн том "вант улс" гэсэн үг. Д. Эрдэнэцогт багаасаа ажил хөдөлмөрийн амт шимтийг мэдэрсэн, ардын гүйлгээ ухаантай, сайн зохион байгуулагч гэдгийг энэхүү тэмдэглэл, ярилцлагадаа чадан ядан гаргахыг хичээв. Эрдэнэцогт ярихдаа: 

	1964 онд юм сан. Зөвлөлтөд Тимирзевын нэрэмжит академид суралцаж байхад МАХН-ын ТХ-ны VI бүгд хурал хуралдаж энэ хурал дээр тухайн улс орны амьдрал, Цэдэнбалын ажлын хоцрогдсон арга барилыг шүүмжилсний төлөө Ц. Лоохууз, Б. Нямбуу, Б. Сурмаажав нар намын эсрэг үйл ажиллагаа бүлэглэн явуулсан гэж энэ гурваас гадна намын шударга, боловсролтой манай олон зуун сор сэхээтнүүдийг хоморголон баривчилж, шорон гянданд хорих, нутаг зааж цөлөх, бага тушаалын хүнд хүчир ажилд зүтгүүлж, хувьсгалын эсэргүү гэж нэр цол өгөн тэдний гэр бүл, үр хүүхэд, ахан дүүс, төрөл төрөгсөд, танил найз нөхдийнх нь хамт хэлмэгдүүлсэн үе. 

	Хэлмэгдэгсдийг ес эхэлж тачигнасан хүйтэн өдрүүдэд дулаан байрнаас нь цагдаа зогсоож байгаад л машинд ачуулан хөдөө хөөсөн нь үнэхээр хүний үнэргүй, хүйтэн цэвдэг сэтгэлтэн Ю. Цэдэнбал, түүний тойрон хүрээлэгчид НХШХ-ны дарга асан Лувсанравдан, НТХ-ны хэлтсийн эрхлэгч асан хар Ламжав, генерал Жамъян, С. Батаа зэрэг хүн чанаргүй этгээдүүд, өөрсдийн бууны нохой болгон ашигладаг До яамныхан маш идэвхтэй оролцож, шинэ хэлмэгдүүллийн хар өдрүүд эхэлсэн юм. Эдгээр хүмүүсийг сэтгэл санааны, эд материалын ямар их зовлонд учруулсныг тэд муухай хүмүүс яахан гадарлах билээ. Хүнийг тамлан зовоосон дээрх хүн чанаргүй чулуун зүрхтнүүдийг тамын ёроолд унаган хойд насанд нь тамлаж түүх өшөөгөө авна биз. 

	Эрдэнэцогт болон түүний нөхдийг хэлмэгдүүлэх их аянд генерал Жамъян, хар Ламжав, С. Иш (хожим Дээд шүүхийн дарга болсон) нар Москвад очиж Ц. Лоохууз нарын хамсаатан, намын эсэргүү нар гэж тэнд хамт суралцаж байсан хүмүүсийг яллахаар мордсон. Тэд коммунист намын дээд сургууль, академид суралцаж байсан олон хүнийг байцаан шүүмжилж, хэнийг татах, татаад яаж шийтгэх вэ? гэсэн асуудлыг шийдэж байсан үе. Тэдний хамсаатан Д. Эрдэнэцогт Тимирязевын академид суралцаж байсан монгол аспирант, сонсогчдын намын үүрийн дарга, Ц. Лоохууз намын үүрийн товчооны гишүүн байж. Ц. Лоохууз бүгд хуралд нутаг явахдаа Д. Эрдэнэцогтод 3 рубль өгч манайх руу утасдаж тосож аваарай гэсний төлөө Лоохуузын нөлөөнд автсан, энэ хүний тухай НТХ-нд мэдээлээгүй хэргийн учир сургуулиасаа хасагджээ. Д. Эрдэнэцогтын гэргий Монгол үлсэн гавьяат багш С. Бадамханд дурсан ярихдаа: 

	— Өвлийн ес эхэлж, тачигнасан хүйтэн цаг. Дээрээс хугацаа зааж томилсон газар яаралтай явахыг тушаасан. Ядахдаа нялх хүү минь халуураад, тариа хийж биеийг нь гайгүй болгоод нүүе гэтэл, нүүхгүй бол машины хөлсийг цагаар төлүүлнэ гэж цагдаа ачааны машинтай ирчхээд байдаг. Үүний хажуугаар САА-г удирдах газрын дарга Хаянгийн Банзрагч эхнэртэйгээ, бас “сагсуу шар” хэмээх хочтой Гочоотой ирчхээд хүлээгээд байдаг. Тэд манай байрыг авах гээд хүлээж байсан нь хожим мэдэгдсэн. Мөн ч муухай хэрэг шүү. Х. Банзрагчийнх гурван өрөө байртай байсан ч манай байрыг авч өөрсдөө эзэмшин өөрийн байраа хүүхдүүддээ өгсөн байлаа. Аргагүйн эрхэнд Зэлтэрийн САА руу нүүлээ. Дараа нь Угтаалын САА-д 2-р бригадын даргаар очлоо. Олонх хүмүүс ойлгож хөөрхий минь, ядарч яваа эр хүн гэнэ. 

	Манайх Угтаалын САА-н 2-р нутаг Ягуутын хөндий Дарь авгайн нутаг хэмээх уулын өвөрт ганц гэрээр буулаа. Энэ бригад 15 комбайн, 20 гаруй трактортой байв. Энэ бригадын дотор сахилгагүй, архичин, танхай хүмүүс мэр сэр байсан юм. Д. Эрдэнэцогт эхнэрээ хүүхдүүдтэйгээ хотод үлд... гэж учирлан хэлж ятгасан боловч үлдсэнгүй. Энд ирээд гэргий С. Бадамханд нь 60 төгрөгийн цалинтай манаач болжээ. Ажилчид нь өглөө босох ч үгүй, нэг л хашин хойрго байж. Архустын сургууль комбинат төгссөн “хутга" Далантай гэгч танхай этгээдийг эдний бригадад хуваарилан ирүүлжээ. Далантай бол архичин, очсон айлынхаа гаднаас хутгалдаг том, бага хоёр хутгатай явдаг танхай этгээд байв. 

	Д. Эрдэнэцогтынх ганц гэрээр байдаг учир танхай хүмүүсээс сэргийлж орныхоо тушаа фанер хавчуулж унтана. Хаврын тариалалтын цаг болчихсон, ажилчдад зориулж гахайн мах өгнө. Түүнийг идэж сураагүй тул иддэггүй. Ажилчид “өлслөө” гэж босох нь шахуу хэл ам гаргана. Зарим ажилчид ажилд хойрго, бие биеэ уруу татаад бэрхтэй л байжээ. Шинэ дарга үзэж алдлаа. Тракторын жолооч Доржсүрэн гэгч бас л танхай, том түлхүүр бариад дарга руугаа дайрч ч байжээ. Эрдэнэцогт үүнээс огт эмээсэнгүй, араа даавал цохь л доо, би чинь боксчин, боксын холбооны дарга байсан хүн шүү хэмээн тоосонгүй зогсож байсан гэдэг. Танхай ажилчдыг номхруулахад С. Бадамханд маань их нөлөөлсөн шүү. Өглөө эрт ирж орыг чинь хураая гэхэд тэд год үсрэн босно. Тостой хиртэй хувцсыг нь угааж өгнө. Тэд ичиж зовно. Гахайн тарган махаар янз бүрийн амттай хоол, янз бүрийн боов хийнэ. Хэд хэдэн ажилчнаа гэрлүүлж хуримыг нь ёс төртэй тэмдэглэжээ. Тэгэхэд хуримаа хийсэн тракторч Хавчуур, Галаа нар одоо 10 гаруй хүүхэдтэй өнөр өтгөн айл болон сайхан аж төрж амьдарч байгаа гэнэ билээ. Яваа яваандаа бие биедээ дасаж ахан дүүс шиг болцгоосон доо гэж дурсан ярилаа. 

	Д. Эрдэнэцогт дүү Амгалан; Батжаргал нарын хамт. 1958 он

	Д. Эрдэнэцогт эхнэр С. Бадамханд хүүхдүүдийн хамт. 1962 он

	 

	 

	Тариа тасгийн дарга “согтуу толгой” хэмээх нэртэй Ш. Бямбаа байж. Тэр их дээрэлхүү. Нэг өдөр Бямбаа дарга халамцуухан ирж, тракторч Далантай сая ирсэн шинэ тракторыг надад Эрдэнэцогт өгөхгүй гэсэн гээд матаж гарч, Бямбаа дарга Далантайд шинэ трактор өг гэж тушаав. Эрдэнэцогт ч өгөхгүй гэсэн байр суурин дээрээ баттай зогсжээ. Бямбаа даргын уур шатаж Далантайг өөр 3-р бригадад өгнө гэв. Уул нь эдний бригад хэд хэдэн тракторч дутуу байж. Хамт байсан ажилчид нүд ирмэж толгой дохиод байгаа нь Далантайг явуул гэсэн дохио байж. Далантай ч 3-р бригадад шилжлээ. Тэр тэнд 10-аад хоног болсны дараа хоёр хүн хутгалаад баривчлагдсан гэж сонсогдсон. Манай бригадынхан ч бие биедээ дасаж хүн бүр л чадах ядахаараа ажиллаж байхад нэг өдөр НТХ-ны нарийн бичгийн дарга, УТТ-ны гишүүн Ц. Дүгэрсүрэн САА-н удирдлагуудыг дагалдуулан ирлээ. 

	Ц. Дүгэрсүрэн "Эрдэнэцогт сайн ажиллаж байгаа юм байна. Та нар Эрдэнэцогтыг энд байхад жаахан юм хэлүүлж заалгаж аваарай" гэж захижээ. 

	Үүнээс хойш САА-н зарим удирдах хүмүүс нүд үзүүрлэдэг, хавчдаг байсан нь ч гайгүй болов. Тариа хураалт эхэлчихсэн намрын ид ажлын үеэр АИХ-ын дарга Ж. Самбуу гуай хэсэг хүмүүстээ хамт ирлээ. 

	Ж. Самбуу гуай "Эрдэнэцогт шиг гэрээрээ нүүж ирээд тариан талбайгаас хураалтаа хийвэл цаг шатахуун хэмнэнэ. Та нар энэ тооцоог нь хар л даа, эдний туршлагыг бусад бригадад нэвтрүүл..." гэж үүрэг өгөөд явжээ. 

	Ц. Дүгэрсүрэн, Ж. Самбуу гуайн үнэлэлт Эрдэнэцогтод аятай нөлөө үзүүлж САА-н НХ-ны дарга Лувсандондов агсан зэрэг зарим хүмүүсийн хавчих ад үзэх нь арай зөөлөрчээ. 1965 оны намар тариа хураалт ид дундаа, хотоос тариа хураалтад туслахаар ЭЗДС-ийн олон оюутан ирсэн байв. Түймэр, түймэр... гэсэн түгшүүрийн дохио өглөө. Улаан гал, өтгөн хар утаа олгойдон газар тэнгэрийн хооронд дүрэлзэн асна. Ёстой л аймаар урт улаан хэлтэй, асар том махчин амьтан шиг аймшигтай бөгөөд сүртэй. Арав гаруй хүүхэд голдуу охидыг, САА-н удирдлага түймэр унтраалгахаар ямар ч багажгүй, тэдэнд зааж зааварласан юмгүй, шууд л түймэр унтраалгахаар явуулсан нь санаатай юм шиг. Энэ хүүхдүүд бол ЭЗДС-д элссэн шинэ оюутнууд. Тэднийг хүргэсэн жолооч нь түймрийн цурам дээр орхиод явсан байгаа юм. Уул нь олон оюутныг шатаан гэмт хэрэг үйлдсэн Угтаалын САА-н удирдлага, тэр үед НТХ, СнЗ-ийн төлөөлөгч, түймэр унтраалгахаар шийдэн явуулсан хүмүүсийг шийтгэх ёстой байлаа. Талд түймэр дүрэлзэж байхад САА-н НХ-ны дарга Лувсандондов тэр хүүхдүүдийн хойноос явахын оронд “эсэргүү Эрдэнэцогтыг хаана явна” гэж тэдний бригад руу давхисан байгаа юм даа. Тэр үед Эрдэнэцогт сэлбэг авахаар САА-н төвд ирсэн байжээ. 

	Эрдэнэцогт ярихдаа: 

	—  Сэлбэгээ авчхаад бригаддаа яаралтай харих гээд хурдхан давхичихсан чинь морь маань бахардан унахад энд тэнд нь иллэг хийсний эцэст сэргэж, унаж явсан тэр сайхан морь минь намайг дэрлээд хэсэг байснаа бүр сэргэхэд морио хайрлан өрөвдөөд нулимс унагаж л явлаа шүү гээд шүүрс алдав. 

	САА-н төв дээр Бадамхандыг дуудан ирүүлээд түймэрт шатсан оюутнуудыг харж хандах, туслах үүрэг даалгавар өгчээ. Хагас дутуу шатсан хөөрхий оюутнууд орь дуу тавьсаар. Тэднийг харахад нүд халтирмаар, ингэж амьтны үрийг зовоох гэж дээ гэж өрөвдмөөр... Эдэн рүү орох хүн ч олдохгүй, дэргэд нь байж өр зүрх шаналан зовсоор шөнийг өнгөрүүлэв. Зарим нь орилж ёолсоор байгаад нөгөө ертөнц рүү явсан даа, одоо ч бодохоор нүдэнд ил байх юм гэж Бадамханд хэлээд нулимс унагаж билээ. 

	Д. Эрдэнэцогтын хоёр ч охин 10-р ангиа онц төгссөн ч “эсэргүү”-ний үр сад гээд сургуульд ч оруулахгүй дандаа л хавчлага, хардлага болсоор хэдэн жил болжээ. 

	Д. Эрдэнэцогт тэр үеэ цааш дурсан ярихдаа: 

	— Тэр үед чинь бид залуу ч байж, хүүхдүүд бага байлаа. Бадамханд маань бэрхшээл зовлонг тоох ч үгүй, наддаа хань, сэтгэлийн тэнхээ өгч байсан юм. Нэг удаа хоолны мах тасраад хэд хоног хоолгүй байхад тэмээний мах чанаад халуунаар нь идүүлсэн чинь ходоод гэдэс нь хямраад үхэх шахаж билээ. Бадамханд элэгний өвчнөөр өвчилж хотод ирж мэс засал хийлгээд эмчийн хяналтад байнга байх шаардлагатай болсон тул бидний энэ аргагүй байдлыг харгалзан үзэж сая л нэг хотод суухыг зөвшөөрсөн юм. Манай Бадамханд чинь хүүхдийн төлөө төрчихсөн хүн шүү дээ. Төрөөд 45 хоног амрах хуультай ч 14 хоноод л хүүхдүүд хэцүүдлээ гээд ажилдаа яваад өгнө шүү дээ гэж ярилаа. 

	Д. Эрдэнэцогт 1976 онд хотын хог тээврийн баазын даргаар ажиллажээ. Тэнд очиход бүх юм нь доройтчихсон үнэхээр хэцүүдсэн газар байжээ. Авто бааз нь хөлдчихсөн, ажилчид нь бүгдээрээ нэг өрөөнд орчихсон, хот хогондоо дарагдаад хог асгадаг цэгүүд нь хот руугаа түрээд орчихсон, хог тээвэр нь зогсоод ажилчид, тэдний үр хүүхэд нь шар өвчнөөр олноороо өвчилсөн, төлөвлөгөө нь их хэмжээгээр тасарсан, авто аваар ихтэй ийм нэгэн баазыг хүлээн авчээ. 

	Эрдэнэцогт ч зүрх алдаж яая даа гэж бодсоноо, би хэн болохоо үзүүлье гэж ханцуй шамлан оржээ. Юуны өмнө ажилчдаа эмчлүүлж эрүүл болгоё гэж гэр барьж түүндээ эмнэлэг байгуулав. Диспетчерийн өрөөнд гар нүүрийн угаалтуур тавьж саван, үнэртэй ус зэрэг хэрэгцээт зүйл тавьсны үр дүнд ажилчдын ариун цэврийн байдал ч дээшлэв. Халуун усны газар байгуулж ажилчдаа хир буртгаас нь салгаж авлаа. Улаанбаатарт бүр анхны саун, халуун ус, эмнэлэг, усан сан, цэцгийн хүлэмж хүртэл байгуулсан аж. Эдний саунд Зөвлөлтийн мэргэжилтэн ажилтнууд ч ордог болжээ. Дараагийн ээлжид ажилчдаа хоол хүнсний зүйлээр хангахын тулд туслах аж ахуй байгуулжээ. Үүндээ хүнсний ногоо тариалах, үхэр, гахай, туулай, шувууны аж ахуйтай ч болжээ. Туслах аж ахуй хөгжүүлснээр улсад хоёр удаа шалгарч тус бүр 30 мянган төгрөгөөр шагнуулсан ба тугалтай үнээ 40, гахай 1000, туулай 2000, шувуу 1500-тай болж ажилчид өдөрт нэг төгрөгөөр хооллох болж өвөл зунгүй сүүтэй цай, сүү тараг, чацарганын ундаагаар үйлчлэх болжээ. Ажилчдын сэтгэл өег, ажлаа сайн хийж гэртээ харих гэж яарах ч үгүй болжээ. Цалин хөлс нь ч тун боломжийн болжээ. Жилд 8000 шахам золбин нохой алж арьсаар нь дах дэгтий үйлдвэрлэн борлуулж махыг нь Солонгост гаргахаар бэлтгэж байж. Эднийх хамт олноороо V таван жилийн гавшгайч болж хоёр удаа улсын шагналд орсноор тэргүүний аж ахуй болжээ. Ажилчдын сэтгэл санаа өндөр, амьдрал ахуй нь дээшилсэн болохоор эв найрамдалтай ажиллаж амьдрах болжээ. 

	Жилд 30-аад шинэ машин авч 20 гаруй тохилог сууц авч хүнд ажилтай ажилчдадаа эхний ээлжид хуваарилан олгосон ба хөдөлмөрийн хүнд, хортой нөхцөлд оруулан эрэгтэй 55, эмэгтэй 50 настайдаа тэтгэвэрт гарах болгосон зэрэг нь ажилчдад их зүйл сануулж, ажиллахаас өөр яах вэ гэж бодуулах болжээ. Д. Эрдэнэцогт энд 15 жил ажиллаад тэтгэвэртээ гарчээ. Одоо ч зүгээр сууж чадахгүй хэлмэгдэгсдийн холбооны фондын ажил эрхэлж, мөнгө олохын тулд ногоо тариалах ажлыг эрхэлж байна. Бид ярилцлагынхаа эцэст энэ тэрийг ярилцан хөөрөлдөн нэлээд суухад их л сонин зүйл дурсамж ярилаа. Эрдэнэцогт бол аливаа ажлыг сайн зохион байгуулагч, шинийг эхлэн санаачлагч, туршлагатай ахмад ажилтан юм. 

	Тэгээд асуулт хариулт тавьж ярилцлага хийв. 

	 

	Сэтгүүлч: 1990 оны ардчилсан хувьсгал та бүхэнд мэдрэгдэхээр юу өгөв?

	Д. Э.: 1990 оны цагаан морин жил бол Монголын ард түмэнд эрх, эрх чөлөөг олголоо. Энэ бол тун том амжилт, бид чинь эрх чөлөөгүй л хөвж явлаа шүү дээ. 1990 оны ардчилсан хувьсгалын дараа хэлмэгдэж явсан бид чинь цагаатгуулж, цагаатгалын үнэмлэх хүлээн авч нөхөн олговор ч авлаа. Үүнд маш их баярлаж байна даа. 

	 

	Сэтгүүлч: Та залуустаа хандаж юу хэлмээр байна?

	Д. Э.: Залуучуудын байгууллагад олон жил ажилласан МХЗЭ-ийн ахмад ажилтан амьдрах ухаанд багаасаа сурч 16 насандаа цаашдын амьдралынхаа тодорхой ажил мэргэжил баримжааг олж ав. 20―22 насны үедээ чадал бололцоотой нь сургууль төгсөх нь чухал. Эрчүүд бол цэргийн алба хаачих. Монголын залуучуудын өвөрмөц нэг онцлог бол аав ээжийнхээ гараас гарахгүй тэжээлгэж, тэдэнд ажил амьдралын туслалцаа үзүүлэхээсээ дарамт болоход хүрдэг. Иймээс залуучууд минь амьдралд эрхтэн биеэ дааж сурах хэрэгтэй. “Аавын буйд хүнтэй танилц, агтын буйд газар үз" гэсэн мэргэн ардынхаа сургаал үгийг санаж 18―20 насандаа ахуй амьдрал зохиож ажил хөдөлмөр эрхлэхийг хичээцгээ. Манай залуучуудын нийтлэг дутагдал бол их унтдаг. “Уруудахад унтаж идэх нь их” гэсэн сайхан сургаалыг дандаа л санаж яваарай. Багаасаа ядарч, зүдэрч бэрхшээл үзэж байж гэмээ нь жинхэнэ хүн, жинхэнэ айл болно шүү. 

	Цаг бол алт гэдэг. Тэгэхээр залуу хүн бүр цагийг үр бүтээлтэй өнгөрүүлэх нь чухал. Сонин байнга уншиж бай, кино жүжиг үзэж оюуны болон соёлын түвшнээ байнга дээшлүүлэхийн төлөө чармайж бай, “нойронд сэргэг, номойд мэргэн”, “үйлэнд уран яваарай, нойроо багасгаж ногоо тариарай..." гэж захимаар байна. Хүнсний ногоо тарьчихвал өөрсдийнхөө хэрэгцээг хангаад илүү гарсныгаа борлуул. Залуу нас мөнх бус өвгөрч хөгширдөг жамтай. Тэгэхээр залуучууд минь биеэ дааж амьдар, архи, тамхи хэрэглэхгүй бай гэж захья даа гэв. 

	Д. Эрдэнэцогт, С. Бадамханд нартай ярилцаж суухад: 

	—  Бид ардчилсан хувьсгалаас өмнө шагнал, урамшил ялангуяа төрийн шагналд ер оруулдаггүй байлаа шүү дээ. 1980 онд манай хөгшин Монгол Улсын гавьяат багш, би “Алтан гадас” одонгоор шагнууллаа шүү дээ гэснээр бидний яриа өндөрлөв.

	 


 

	ВАЛЮТ ТӨГРӨГИЙН ХАНШ БОЛ НУУЦ БИШ ТОО

	Нэрийн хуудас: Гомбожавын ЖАМБАЛДОРЖ

	 

	Г. Жамбалдорж 1937 онд Сэлэнгэ аймгийн Алтанбулаг хотноо төрсөн, бага дунд сургууль төгсөж Ленинград хотын Санхүү эдийн засгийн дээд сургуулийг 1960 онд төгссөн. 1960 оноос Улсын банкны гадаад гүйлгээний газарт валютын мэргэжилтнээр ажиллаж байсан. Шоронгоос суллагдаад 3 жил гэрийн хорионд тамлагдан зовж дуусаад Төмрийн завод, Алтай зочид буудал, Оёдлын үйлдвэрийн нэгдэл, Хөнгөн Хүнсний Үйлдвэрийн Яамны авто бааз, Хүнс тээврийн компани зэрэг газар санхүү ня-богийн ажил хийж байгаад 1995 онд тэтгэвэртээ гарсан. Хүү Батжаргал, бэр, ач нарынхаа хамт амьдардаг. 

	 

	 

	1965 оны 3-р сарын 2-ны өдөр ажил дээрээ иртэл хоёр хүн албан өрөөнд нь орж ирээд дайчлан баривчлах хуудас үзүүлж “За явъя” гээд ГАЗ-69 машинд суулган гэрээр нь оруулж, гэрт нь маш нарийн нэгжлэг хийхдээ номын хуудас бүрийг эргүүлэн үзжээ. Аав нь хашир хүн болохоор охиноо баригдах нь гэж зөн совингоороо мэдэж дулаан хувцас хунар бэлдээд тавьчихсан байжээ. Г. Жамбалдорж аавынхаа бэлтгэсэн хоолыг идээд, дулаан хувцсаа өмсөж аавдаа үнсүүлэн түүнийг өрөвдөж хайрласаар гэрээсээ гарч До Яамны хүйтэн зэвүүн шоронд цоожлогдлоо. 25-хан настай залуухан эмэгтэй шоронгийн мухарт түгжигдэн аав, үр хүүхэд, хань ижлээ, эх орон, ард түмнээ санагалзан санаа сэтгэл, бие хямран “Намайг арай ч дээ. Эх орон, нам төрдөө хар буруу санаж муу муухай юм хийгээгүй дээ, хаана чиг л байдаг “Ханшийн мэдээ” Монголоос бусад орны сонин хэвлэлд гарч л байдаг тоо... Гэтэл энэ ханшийн мэдээг хүнд өгч улсын нууц задрууллаа гэж До яам, Ху намынхан баривчлан шоронд хийдэг нь юу сан билээ. Үүнд намайг сэжиглэх, сэрдэж хардаж баривчлах ямар ч үндэс байхгүй гэж элдвийг эргэцүүлэн бодно. Ингэж бодсоор заримдаа унтаж орхидог байжээ. До яамны мөрдөн байцаагч байцааж эхэлжээ. 

	 

	Мөрдөн байцаагч: — Чи хэдийд Ц. Лоохууз, Б. Нямбуу, Б. Сурмаажав нарын хань хамсаатан болсон вэ?, чи тэдний бүлгийн Д. Баасанжавт улсын нууц тоо өгсөн байна шүү дээ гэхэд:

	— Би нууц тоо өгөөгүй. Баасанжав надаас валютын ханш асуухаар нь хэдэн тоо бичээд өгчихсөн, энэ валют төгрөгийн ханш бол нууц тоо биш. Гадаадын хэвлэл дээр байж л байдаг тоо. Үүнд ямар буруу байгаа юм бэ? гэж үнэн учраа олон дахин тайлбарлан хэлсэн боловч До яамны шоронд тарчлаан зовоосоор байлаа. Би улсын нууц задруулаагүй. Валют төгрөгийн ханшийг ЭЗДС-ийн тэнхимийн эрхлэгч, багш Д. Баасанжав оюутнуудад хичээл заахдаа ашиглая, надад валют, төгрөгийн ханш хэрэгтэй байна гэхээр нь энэ ханшны хэдэн тоог бичээд өгсөн. Энэ валют, төгрөгийн ханш бол хэзээ ч нууц байгаагүй, одоо ч нууц биш юм шүү гэж байцаах бүрд нь батлан ярьж, намайг Д. Баасанжавтай нүүрэлдүүлж өгөөч гэж олон хоног, олон удаа шаардсаны дагуу гэнэт нэгэн өдөр байцаалтын өрөөнд оруулаад намайг хүлээлгэж байтал цонхийсон цагаан царайтай, хоёр хөл дээрээ тогтож чадахгүй болсон нэгэн хүнийг оруулж ирэхэд түүнийг таньсангүй. Орж ирсэн хэлхээтэй яс хөл дээрээ тогтож чадахгүй, хаалганы хажуу талыг түшээд газар ширтэн зогсов. 

	Угийн төрх байдлаар нь Д. Баасанжавыг танилаа. Хэдхэн сарын өмнө ЭЗДС-ийн тэнхимийн эрхлэгч, багш Д. Баасанжав гэж ямар сайхан залуу явлаа. Баасанжавыг өрөвдөж хайлан, ингэж ч байх гэж дээ гэж аргагүйн эрхэнд нулимс унагалаа. До Яам гэдэг, түүний шорон гэдэг хүнийг арьс махтай нь хатааж тамлан зовоож чаддаг газар юм даа, бид ямар ч гэмт хэрэг хийгээгүй байхад хилс хэргээр баривчлан хэлмэгдүүлэн зовоож байна даа гэж бодогдоно. 

	Мөрдөн байцаагч: —  За та хоёрыг нүүрэлдүүллээ. Улсын нууц тоо авч, өгөлцсөн биз дээ гэв. 

	Баасанжав маань:

	— Валют, төгрөгийн хэдэн тоо авсан минь үнэн. Энэ тоо бол улсын нууц тоо биш. Монголоос өөр аль ч орны сонин хэвлэлд нийтлэгдсэн байдаг. Харин ч олон түмэндээ мэдүүлж байх ёстой тоо шүү. Үүнд улсын ямар ч нууц байхгүйг тов тодорхой батлан ярилаа. 

	Би Баасанжавын ярьсныг байцаалт дээр урьд өмнө олон дахин тайлбарлан ярьсан ч мөрдөн байцаагч олон дахин тоть шиг энэ асуултаа давтан асуусаар байлаа. 

	 

	Г. Жамбалдорж дурсан ярихдаа:

	— Валют төгрөгийн ханш бол улсын нууцад ордоггүй, би улсын нууцыг задруулаагүй болохоор өөрийгөө яллаж шийтгэнэ гэж бодоогүй. Хэд хоног байцааж байгаад гаргана биз дээ гэж дотор сэтгэлд бодогдсоор байлаа. Улсын Дээд Шүүх намайг Ц. Лоохууз, Б. Нямбуу, Б. Сурмаажав нарын хань хамсаатан, улсын нууц задруулсан гэж шоронд 80 хоног тарчлаан зовоогоод 1965 оны 3-р сарын 2-нд Дээд Шүүхийн Эрүүгийн хуулийн 54-ийн “а”-гаар 1 жил 6 сарын ял өглөө. 

	Хилс хэрэгт холбогдон яллуулсан хөөрхий залуу эмэгтэй буутай цагдаагаар харгалзуулан бүхээгтэй тэргэнд орохын өмнө хөгшин аав, хөхнөөсөө ч гараагүй нялх үрийнхээ царайг халти харж амжлаа. Гэтэл дотор муухай болж толгой эргэн ухаан алдчихжээ. Нэг мэдэхэд эмэгтэйчүүдийн хорих “Луусанд” хүргэгдэн ирчихсэн эмч бололтой хүн, юм үнэртүүлэн зогсож байв. Залуухан эмэгтэй Г. Жамбалдорж ямар ч гэмт хэрэг хийгээгүй байж, болох болохдоо улс төрийн хэрэгтэн эсэргүү болж өргөст торны цаана суух нь тэр. Ухаан орж сэргэсний дараа ажиглавал бүх хувцсыг нь тайлж хачин эрээн хувцас өмсүүлсэн байв. Үсний хавчаараас эхлээд гялайх, гялтайх бүх зүйлийг хураан авчээ. 

	Том танхим дүүрэн хүүхнүүдийн дунд “29” гэсэн бичигтэй нааран дээр тос, толбо, хир буртаг болсон гудасны тасархай чулуудаж өгөв. Орой жагсаалаар явж адууны шөлөнд орхисон нэг аяга бантангийн бараа харсан боловч “овгор” Дулмаад булаалган хоосон хонов. Хоолноос эргэж ирсний дараа гурван хүүхний цаад нааранд гурван давхар гудсан дээр тухалж байсан овгор Дулмаа шинэ ялтнаа “үзлэгт оруулж” хамаг хувцсыг нь тайлан авч өөрийнхөө муухай хуучин хувцсыг чулуудах нь тэр. Бас үг хэлээр үзэшгүй муухайгаар хэлж доромжилно. Г. Жамбалдорж нүдээ булуу болтол шөнөжин уйлж үүр цайлгажээ. Өглөө 200-гаад ялтан эмэгтэйчүүдийг ачааны машинд мах ачиж байгаа юм шиг ачиж хэдэн буутай цагдаа тал талд нь сууж хөдөллөө. 

	Хачин муухай огиудас, бөөлжис цутгамаар газар авчирсан нь Мах комбинатын өлөнгийн цех байлаа. Нэлийсэн ус болсон газар хүүхнүүд зэрэгцэн зогсоод өлөн гэдэс ялгаж цэвэрлэнэ. Нэг хүн өдөрт 25―30 кг буюу барагцаагаар 500 метр өлөн гэдэс ялгаж цэвэрлэн нормоо биелүүлдэг байв. Үзэг харандаанаас өөр юм бариагүй Г. Жамбалдорж бүсгүйд хэчнээн хүнд байсан ч хүч чадлаа дайчлан байж өдрийн нормоо биелүүлнэ. Орой буцаж очиход: — Чи гадаадад дээд сургууль төгссөн санхүүгийн мэргэжлийн хүн учир өдрийн тооцоо гарга... гэж үүрэг өгсний дагуу шөнө орой болтол сууж уул тооцоог гарган унтахчаан болно. Шоронгийн овгоруудад муу аавынхаа авчирч өгсөн өнгөтэй өөдтэйгөө булаалгана. Г. Жамбалдоржийг баригдмагц байрнаас нь хөөн гаргаж аав, хүү хоёр нь аргагүйн эрхэнд ах Пүрэвийнд нь очжээ. Хэдэн хоног өнгөрч “тамынхан тамдаа жаргалтай” гэгчээр сайн санасан нөхөдтэй болжээ. Дэргэдэх наарны бүдүүн улаан хүүхэн: —  Ойрын хэд хоног чиний тухай л яриа. Чамайг чинь банкны “их гар”, гадаад мөнгөөр гараа угаасан хүн л гэх юм... гэх мэт олон зүйл шалгааж зовооно. Муу аав нь охиныхоо төлөө шар махаа зулгааж эргэж ирнэ. Хоол унд, хувцас хунар авчирч өгнө. Г. Жамбалдорж, ганц муу нялх үрээ санана, өрөвдөнө. Хайрт аав минь ирээд охиноо үзээд өрөвдөж нүдээ дов болтол уйлна. Хоног сар өнгөрсөөр ялын хугацаа дуусаж “орсон хаалгаараа гарах” цаг нэгэнт боллоо. Шоронгоос гараад очих өөрийн гэсэн байргүй учир аав, хүүгийнхээ байсан төрсөн ах Пүрэвийндээ очлоо. 

	Шоронд хоригдох ялын хугацаа дууссан ч гэрийн 3 жилийн хорио эхлэв. Гэрээсээ гарч болохгүй, гэртээ байх ёстой, хааяа эргэн эргэн харж айн сандран гараад ирэхэд сүүдэр мэт дагадаг байсан До Яамны “бууны ноход” мөрийг нь дагаж аль хэдийн л мэдчихсэн хаана явав? гэж асуудаг байжээ. Ингэж нэг тамаас гарч нөгөө тамд ордог байж... Аав минь БНМАУ-ын СнЗ, Ерөнхий сайдаас ардын үндэсний хувьсгал ба ардын хувьсгалт засгийг байгуулсны 13 жилийн ой ба Бүгд Найрамдах засгийг байгуулж Үндсэн хуулийг баталсны 10 жилийн ойн их баяраар тохиолдуулж Монголын үндэсний тусгаарт тогтносон засгийг бататгах тэмцлийн төлөөнөө удтал засаг захиргааны ажил хэрэгт идэвхтэйгээр ажиллаж ирсэн нөхөр Гомбожавыг сайшаан тэмдэглэж сайшаалын үнэмлэх олгосон. Ерөнхий сайд “Чойбалсан” гэсэн сайшаалын үнэмлэхтэй тулдаа үлдэж бас л улс төрийн хилс хэрэгт холбогдуулан баривчлахыг завдаж байсан удаатай. Аав Гомбожав минь нам, улсдаа хариуцлагатай алба хашиж, сайн мууг ялгах сайхан аав байлаа. 

	“Эр хүн өсдөг, эсгий сунадгийн” үлгэрээр хөхүүл хоцорсон ганц хүү минь эхийгээ шорон гянданд, гэрийн хорионд тарчлан зовсоор жил хоног өнгөрсөөр байтал сургуульд орж бас л “эсэргүүгийн хүүхэд” гэж гадуурхагдан сэтгэл санаагаар шаналан зовж хар багаасаа гадуурхагдан өсөж, дунд сургуулиа төгсөж дээд сургуульд чадал ухаанаараа орсон боловч эсэргүүгийн хүүхэд гэдгээр гадуурхагдан хасагдсаар явж байтал сайн санаат сайд Батжаргалын ачаар Киров хотод үслэг эдлэлийн засварчин бэлтгэх сургуульд явж VI зэрэгтэй мэргэжилтэн болж инженерийн цалин авч эхдээ тус дэм болж эхэлжээ. Хүү эрийн цээнд хүрч эхнэр авч, хүүтэй болж одоо ээжтэйгээ хамт амьдран олон жил шаналан зовсон ээждээ түшиг тулгуур болж байгаад “үртэй хүн жаргадаг"-ийн үлгэрээр амьдарч байгаадаа ээж нь баяртай байлгүй яах вэ. Хуучны бурангуй засгийн үе өнгөрч 1990 оны Цагаан морин жил Монгол оронд айлчлан ирж, ардчилал өрнөж, шинэ цаг ирсний буянд сая “эсэргүү” нэр минь арилж, шаналсан сэтгэл зүрхэнд минь үүрийн гэгээ туяарч тэр цагаас л бурангуй засгийн хар сүүдэр арилж нэр төрөө олж авч санаа сэтгэл нь амарчээ. 

	1990 оны V сарын 10-ны “Үнэн” сонины 111-рт нийтлэгдсэн “БНМАУ-ын Дээд Шүүхэд” гэсэн мэдээнд Гомбожав овогтой Жамбалдорж нь Улсын банканд гадаад валютын мэргэжилтнээр ажиллаж байхдаа 1960, 1961, 1962 онд манай орноос гадаадад төлөх өглөгийн жилийн эцсийн дүнг Д. Баасанжавт эрдэм шинжилгээний ажилд нь зориулж өгсөн хэрэгт холбогдож БНМАУ-ын Дээд Шүүхийн 1965 оны 4 тоот таслан шийдвэрлэх тогтоолоор 1961 оны Эрүүгийн хуулийн 54-р зүйлийн “а”-д зааснаар 1 жил 6 сар хоригдох ялаар шийтгүүлжээ. Г. Жамбалдорж нь (дээр бичигдсэн) Д. Баасанжавт эрдэм шинжилгээний ажилд зориулж улсын нууц тоо баримтыг өгсөн болох нь тогтоогдсон боловч энэ нь улсын нууц задруулсан гэмт хэргийн хэлбэрийн төдий шинжтэй байх бөгөөд тухайн үед түүний үйлдлээс улс, нийгэмд аюултай үр дагавар бий болоогүйг харгалзан эрүүгийн хариуцлага хүлээлгэхгүй байх боломжтой байжээ гэж Дээд Шүүхийн бүгд хурал үзэж Г. Жамбалдоржид холбогдох хэргийг хэрэгсэхгүй болгож, түүнийг “цагаатгахаар шийдвэрлэжээ” гэж бичсэн байв. 

	Гомбожавын Жамбалдорж бурангуй цагт гав ганцхан залуу эмэгтэй хилс хэргээр ял эдлэн зовж одоо тэр шоронгийн зовлонгийн уршиг бие эрхтэнд нь нөлөөлж эрүүл бие нь өвчтэй болж нэгэн сайхан гэр бүлийг эрэмдэг зэрэмдэг болгожээ. Ийм жишээг тэр үед улс төрийн хилс хэрэгт холбогдсон манай тэргүүний сэхээтнүүд, түүний аав, ээж, хань нөхөр, үр хүүхэд, ахан дүүс нь амссаныг цухас дурдалтай билээ. 


ЭРДЭМТЭН МАНААЧ

	Нэрийн хуудас: Хэрээт овооны Өнөрийн Өлзийхутагийн БЭХТӨР

	 

	Ө. Бэхтөр 1931 оны 2-р сарын 11-нд хууль цаазын ажилтан Өнөр овогтой Өлзийхутагийн хоёр дахь хүү болон Улаанбаатар хотод төржээ. Ө. Бэхтөр 1940―1944 онд үлгэр жишээ 3-р бага сургууль, Д. Сүхбаатарын нэрэмжит 2-р дунд сургуулийн анхны төгсөлтийн сурагч байжээ. 

	Бэхтөр 1950—1956 онд Москва хотын М. В. Ломоносовын нэрэмжит их сургуулийн биологи - хөрсний факультетад суралцан хөрс судлагчийн мэргэжлийг эзэмшжээ. 1956—1958 онд Шинжлэх Ухааны Хүрээлэнд хөрс судлагч, эрдэм шинжилгээний ажилтан, 1958―1962 ХААДС-д багш, хөрс судлал - агрохимийн тэнхимийн эрхлэгч, агрономийн факультетын декан, 1962―1965 онд Москва хотын К. А. Тимирзевийн нэрэмжит ХАА-н Академийн аспирантурыг төгсөж туурвин бичсэн диссертацаа хамгаалахын өмнөхөн улс төрийн хилс хэрэгт (Ц. Лоохууз, Б. Сурмаажав, Б. Нямбуу) нарын хамсаатан гэж хэлмэгдэн амьдралын ээдрээтэй төвөгтэй замыг туулсаар 1989 онд тус оронд өрнөсөн ардчилсан хувьсгалтай эсэн мэнд золгож үнэн мөнөө олж хал үзэж, халуун чулуу долоон байж АИХ-аас 1990 оны 4-р сарын 5-нд “Үнэн” сонинд нийтлүүлсэн 81-р тогтоолд “намын эсрэг бүлэглэсэн явуулга гэгчид оролцогсдыг дэмжсэн” гэж Ө. Бэхтөрийг зэмлэн буруушаасныг үндэслэлгүй гэж үзлээ гэсэн шийдвэрээр хилс хэргээс цагаатгагдсан буурлуудын нэгэн билээ. 

	 

	 

	Ө. Бэхтөр “Хөрс-судлал” гэдэг сурах бичгийг 1961 онд эх хэлээрээ зохиож хэвлүүлсэн юм. ХААДС-ийн багш, агрономич, аспирант, хэлмэгдэлд өртсөн Чой овогтой Лувсандамдинтай хамтран агрономийн ангид үзэх “Хөрс судлал ба газар тариалан” хэмээх анхны сурахыг зохиолцсон байна. “Хөрс судлал, агрохимийн дугуйланд суралцагсдад” хэмээх гарын авлагыг 1983 онд “Хөрс - агрохимийн Орос - Монгол нэр томьёоны толь бичиг”-ийг 1985 онд хэвлүүлснээс гадна эрдэм шинжилгээ, сурталчилгааны 114 орчим, хэвлэлийн 140 гаруй хэвлэлийн хуудас ном бичжээ. Эдгээр бүтээл нь гол төлөв УГТЭШХ-гийн бүтээл, “ШУА-ийн мэдээ”, "Шинжлэх ухаан амьдрал”, “Хөдөө аж ахуй”, “Шинэ бүтээл оновчтой санаачилга” зэрэг шинжлэх ухаан танин мэдэхүйн сурталчилгааны сэтгүүл юм. Ө. Бэхтөр “Газар зохион байгуулах институт”-д ахлах хөрс судлагчаар ажиллах хугацаандаа “Хөрс судлал” гэдэг сурах бичигтээ нэмэлт засвар хийж 1978 онд 2 дахь удаагийн хэвлэл болгон нийтлүүлээ. Мөн газар тариалангийн үйлдвэрлэл, газар ашиглалт, газар эдэлбэр, тэжээл үйлдвэрлэлт ба байгаль орчны хамгаалалттай хамааралтай нэр томьёог цэгцэлж (хуучнаар) Улсын Үнэ, Стандартын хороо, ШУА-ийн нэр томьёоны комисстой хамтран байгаль хамгаалал, газар эдэлбэр, газар ашиглалт, газар зохион байгуулалттай уялдаатай нэр томьёог оноон тогтоож, шинжлэх ухааны үндэслэлтэй тодорхойлолт, ойлголтыг боловсруулан батлуулж УСТ 3473—84 зохиогчийн эрхийн үнэмлэхийг авсан билээ. 

	Ө. Бэхтөр ХААИС, Герман улсын Вейхенстепаны мэргэжлийн дээд сургуулийн эрдэмтэн багш, профессор нартай хамтран “Монгол - Герман - Англи” хэлний сургалтын толь бичгийг зохиолцжээ. Ө. Бэхтөр их, дээд сургуулиудын газар зүй, агробиологи, газар зохион байгуулалт, ургамал зүй, агрономийн ангийн оюутан нарт зориулан хичээлийн шинэчлэгдсэн хөтөлбөрийн дагуу “Хөрс судлал” гэдэг сурах бичгээ засварлан өөрийн судалгааны материалаар баяжуулан хэвлүүлэхээр бэлтгэж байгаагийн зэрэгцээ “Хөдөө аж ахуйн товч толь” гэдэг 50000 үгийг багтаасан (Монгол - Англи - Орос) хэлний толь бичгийг мөн “Агробиологийн нэр томьёоны “Англи - Монгол" хэлний 12000 үгтэй толийг хэвлэн гаргахаар бэлтгэж байна. 

	Ө. Бэхтөр (хуучнаар) ХААЯ-ны харьяа Газар зохион байгуулалт хайгуул зураг төслийн институтэд ахлах хөрс судлагчаар ажиллаж байхдаа 1975—1976 онд Дорнод аймгийн Халх гол, Нөмрөг, Дэгээ, Хамар даваа, Буйр нуурын сав нутгаар 80 гаруй мянган атар газрыг илрүүлэх, 1977 онд Сүхбаатар аймгийн Өлзийт, Эрдэнэцагаан, Лагийн нуурын орчмоор 30 гаруй мянган га атар газрыг илрүүлэх, 1978 онд Увс аймгийн Түргэн, Сагил, Давст сумдын нутагт 80 гаруй мянган га атар хөрсийг судлан илрүүлэх, 1993 онд Хөвсгөл аймгийн Шинэ-Идэр, Жаргалант, Галт, Түнэл, Тариалан, Бүрэнхаан, Алаг-Эрдэнэ сумдад 30 орчим мянга га талбайд атар газрыг сонгон илрүүлэх хайгуул шинжилгээний ажилд оролцжээ. 

	Ө. Бэхтөр 1956—1965 онуудад Шинжлэх Ухааны Хүрээлэн, ХААДС, Шинжлэх Ухааны Академи, ХААЭШХ-гийн томилолт, сэдэвт ажлын төлөвлөгөөний дагуу ЗХУ-ын ижил мэргэжлийн нөхөдтэй хамтран буюу бие даан газар зүйн янз бүрийн бүсийн хөрсөнд агуулагдах тэжээлийн нийт болон хөдөлгөөнт хэлбэрийн төрөл бүрийн элементүүдийн хэмжээг тодорхойлох ажлыг атар ба элдэншүүлсэн хөрстэй харьцуулан судалж байжээ. Ө. Бэхтөр 1965―1987 онуудад (хуучнаар) ЗХУ-аас тус улсад атар газрыг илрүүлэх хамтарсан 3-р экспедицийн мэргэжил нэгтэй Зөвлөлт Монголын интернационалч бүлгийн нөхдийн хамт Төв, Сэлэнгэ, Хэнтий, Булган, Дорнод, Хөвсгөл, Завхан, Өвөрхангай аймгуудад 479,5 га талбайд хөрс судлалын хээрийн хайгуул шинжилгээний ажлыг гүйцэтгэсний дотор атар хөрсийг 224,0 мянган га-д илрүүлэх ажилд гар биеэр оролцсон үндэсний мэргэжилтэн, ахмад хөрс судлагч юм. 

	Ө. Бэхтөр 1967 оноос бэлэн болгосон диссертацаа хамгаалах зөвшөөрлийг НХШХ-нд хүссэн өргөдлийг нийт 14 удаа бичиж өгсөн боловч ер зөвшөөрөх талын шийдвэр өгдөггүй байсан баримтыг (1968.10.24-нд Б. Ламжавын гарын үсэгтэй, 1969.11.18-нд Лигүүгийн гарын үсэгтэй, 1970.11.14-нд Л. Ринчин, 1973.6.20-нд Ш. Цэрэвсамба) өдий хүртэл хадгалсаар иржээ. Гэтэл 1997 оны IV сарын 3-ны “Засгийн газрын мэдээ” сонинд 32 жилийн өмнө Лоохууз нарыг Төв Хороонд матсан нь” хэмээх түүхийн сонирхолтой тэр үеийн жинхэнэ коммунист бөгөөд намын манлайллыг өндөрт өргөсөн Төв Хорооны гишүүн (Жамъян, Ламжав, Иш) нарын зохион бичсэн зүйлд: “аспирантурт сурч байгаа Бэхтөр, Бөндөөхүү, оюутан Балдорж нарыг цаашид ажилд тавихдаа анхаарч үзэх зүйл бий гэж үзнэ” гэснээрээ өөрсдөдөө мэдээлэл хүлээн авч байсан Бөндөөхүү, Балдорж нарыгаа ч надад хамааруулан хоёр нүүр гаргадаг, хүний мөсөөр базаахгүй гурав гэдгээ харуулсан баримт ил гарсанд би ч баяртай байдаг. 

	Г. Дэмид жанжны охин Оюун сэтгүүлчдэд дурсамж сурвалжилга өгөхдөө: “улс төрийн хэлмэгдүүлэлт гэдэг намын зохион байгуулалттай ажиллагаа үе үед уламжлалтай байдаг хорон санааг агуулсан байдаг” гэж хэлж бичүүлсэн ч эш татахад үнэн байдлыг шударгаар тодорхойлсон зүйл билээ. Миний хувьд ч улс төрийн хэлмэгдүүлэлт гэдэг үе үе дамжсан гунигт түүхтэй юм. Миний ээж Сэмжидмаагийн төрсөн дүү Лувсандашийн Дэндэв гэж байлаа. Л. Дэндэв 1904 онд одоогийн Сэлэнгэ аймгийн Зүүнбүрэн сумын “Охиодой” гэдэг газар мэндэлжээ. Бага залуу Дэндэв 1921 онд Алтанбулаг, Хиагтыг хятад гамингуудаас чөлөөлөх тулалдаанд бага залуудаа оролцож явжээ. 1933 онд Л. Дэндэв ЗХУ-ын Ленинград хотод Дорно дахины хэл бичгийн сургуульд гурван жил суралцаж ирээд хотын худалдаа, Архангайд худалдааны трестэд хэлмэрч, орчуулагчаар ажиллажээ. Хожим нь 1936 онд эхнэр Ц. Мөнхтөмөр, хүү (2 настай) Цэцэрлэгийн хамт Ленинград хотод цэргийн хүн эмнэлгийн академид суралцан хүний эмчийн мэргэжлийг эзэмшжээ. Ингэж манай улсын анхны хүний эмч нарын нэг болжээ. Л. Дэндэв цэргийн хүн эмнэлгийн академийг төгсөж ирээд Улаанбаатар хотод шинэ тутам байгуулагдсан Улаан цэргийн хүн эмнэлгийн газрын дарга, цэргийн хүн эмнэлгийн салбараас анх удаа хошууч генерал цол хүртсэн хүн байжээ. Хошууч генерал цолын дүрэмт хувцастайгаа авхуулсан батиар зураг нь (хуучнаар) Хувьсгалын музейн үзмэрт тавьсныг миний бие анх олж хараад үеэл ах Д. Цэцэрлэгийг дагуулан очиж үзүүлж явлаа. 

	Л. Дэндэв ахыг маань 1937 онд IХ сарын 10-нд хувьсгалын эсэргүү гэж маш нууц зэрэглэлд байдаг “Хуйвалдаан” нэртэйгээр Зөвлөлтийн батлан хамгаалах хорооноос батлан гаргасан 115 монгол хүмүүсийн нэрсийн жагсаалтыг маршал Х. Чойбалсанд тэр үед манай Дотоод Яаманд сургагчаар томилогдон ирсэн Фриновский гэдэг хүн гардуулан өгч байсан тухай түүхийн баримт байдаг ажээ. Тэрхүү нэрсийн жагсаалтыг 1989 онд Хувьсгалын музейн хэлмэгдлийн тухай үзэсгэлэнд өлгөсөн байж билээ. Тэр нэрсийн жагсаалтад овог ондоотой, нэр ижил 22 Дэндэвтэн байсныг хамгийн сүүлчийнх нь Лувсандаш овогтой Дэндэв гэж байсныг түүний бүтэн өнчин хоцорсон хүү Цэцэрлэг бид хоёр уншиж билээ. 

	Л. Дэндэв ахыг бусад арван хүмүүсийн хамт 1937 оны X сарын 21-ний өдөр Улаанбаатар хотод Бөмбөгөр Төв театрт олон нийтийн өмнө (таслан шийтгэх хурлын дугааргүй) тогтоолоор шүүх цаазын бичгийн 43, 44, 45, 47-р зүйлээр хуулийн дээд хэмжээгээр анхны 14 хүний амь насыг Сонгинын буланд Хүйшийн ам гэдэг газарт хороожээ. Л. Дэндэвийг 1937 оны IХ сарын 17-ны өдөр дайчлан баривчилж, гэр орныг нь нэгжиж хураан авсан зүйл гэвэл: 

	1. Нагаан буу 1 ш

	2 Бие хамгаалах бааг буу 1 ш

	3. Калибр буу 1 ш

	4. Байлдааны винтов буу 1 ш

	5. Дөрвөн ханатай гэр 1

	6. Шавь хувцас бүрэн 1 ш

	7. Хурган дотортой чисчүү дээл 1 ш-ийг хураан авчээ. Энэ бүх зүйлийг ганц Л. Дэндэвээс хураан авсны эд материал, түүх дурсгалын үнэт эдлэлийг дайчлан баривчлах хуудас өвөрлөн очсон Дотоод яамны ногоон малгайтнууд хувьдаа авч ашиглаж байсан баримт зөндөө бий. Л. Дэндэвийн хэргийг хянан хэлэлцээд 1962 оны 2-р сарын 13-ны өдрийн БНМАУ-ын АИХ-ын тэргүүлэгчдийн хурлын 80-р тогтоолоор 1921 онд Алтанбулаг, Хиагтыг гамингаас чөлөөлөх тулалдаанд 17 настайдаа оролцож явсныг үнэлэн 1921 оны партизан цол тэмдгээр нэхэн олгож цагаатгах комиссын хурлаар улс төрийн хилс хэргээс цагаатгажээ. 

	Миний аав бол Өмнөговь аймгийн Цогтцэцийн хүн. Миний эцэг Өнөр овогтой Өлзийхутаг гэдэг багадаа мал маллаж өссөн, нутгийн номтой, соёлтой, эрдэм мэдлэгтэй их хүн “мээрэн Дорж” гэдэг хүнд шавь орж (Ж. Самбуу, Ө. Чимэд, Түмэн багш) нарын хамт хуучин монгол бичигт суралцжээ. Иймээс тэр үедээ бичээчийн ажил хийж яваад улмаар Улаанбаатар хотод Шүүх цаазын мэргэжлийн ажилтан нарыг бэлтгэх түр курст суралцан төгсжээ. 1937 онд Москва хотод Дорно дахины Хөдөлмөрийн Коммунист Их сургуульд суралцан, 1940 онд дуусган ирээд Увс аймгийн яаманд даргаар томилогдон ажиллаж байгаад өвөл нь Шүүх яамны 11 дэх сайдаар томилогдсон юм. Тэр албыг удаан хашаагүй. Учир нь гэвэл Үндсэн хууль батлагдах үед яамныхаа хэлмэрчээр ажиллаж байсан Аюур гэдэг буриадад “Үндсэн хуулийн орчуулга сайн болжээ” гэж дуугарсныг нь ашиглаад зөвлөх сургагч гэгч нь түүнд засвар, давс, хужрыг нь нэмээд маршал Х. Чойбалсанд хүрснээс болж ажлаас чөлөөлөгдөн Био-үйлдвэр гэгч (Сонгинын буланд) шинээр бий болоход үхэр тэргээр түлээг нь зөөж, босоо пийшинг галлах ажилд ажиллаж байхдаа Т. Рагчаа, Цэдэндорж нартай хамт наранд ял эдэлсэн ажээ. Рагчаа нь анх социалист өмч хөрөнгийг шамшигдуулан идсэн хэргээр хэрэг таслуулан ялын ажил хийж байсан нь тэр юм санжээ. Ө. Өлзийхутаг 1943 оноос Дээд Шүүхийн гишүүн, Багшийн Дээд сургуульд номын санч, Улсын архив, Дээд Шүүхэд манаач зэрэг ажил хийж байгаад 1969 оны 5-р сарын 26-нд өвчний улмаас нас барав.

	 


МИНИЙ МЭДЭХ ЛХАГВА

	Нэрийн хуудас: Намжилбарамын ЛХАГВА

	 

	Н. Лхагва 1934 онд Архангай аймгийн Хотонт сумын Хар чулууны булаг гэдэг газар малчин ард Намжилбарамын гэр бүлд төрж хүүхэд ахуй цагаа монголчуудын нэгэн адил мал маллаж, эцэг эхдээ тусалж, эгч дүү наймуулаа бужигнаж өсжээ. Үүнийгээ Лхагва "миний алтан үе" гэж ярих дуртай сан. Бага залуу насандаа бага, дунд сургууль, Багшийн дээд сургууль төгсөж, багшийн мэргэжил эзэмшин сум, аймгийнхаа дунд сургуульд багш, захирлаар ажиллаж туршлагажин хамт олондоо нэр хүндтэй зэгсэн сайн сурган хүмүүжүүлэгч явжээ. 

	1960 оноос Архангай аймгийн Намын Хорооны 2-р нарийн бичгийн даргаар ажиллаж байгаад 1962 онд ЗХУКН-ын Дээд сургуульд явж суралцжээ. МАХН-ын ТХ-ны VI бүгд хурлын сонсгол мэдээг чих тавин чагнаж ганцхан зохион байгуулалтын асуудал гэгчийг л сонирхож уламжлал болсон энэ мэдээнд мөн ч олон жил дасаж дээ хөөрхий. 

	1990 оны 3-р сарын 15-ны ханш нээсэн энэ өдрийн өглөө олон хүний сэтгэлд гэрэл гэгээ тусаж, элэг дэвтэж МАХН-ын ТХ-ны VIII бүгд хурлын сонсгол мэдээг нүдэндээ нулимстай сонссон сон. Ц. Лоохууз, Б. Нямбуу, Б. Сурмаажав нарын “намын эсрэг бүлгийн хэрэг” хэмээх тогтоолыг хүчингүй болгож, намын эсрэг бүлгийнхнийг цагаатгасан мэдээ байв. 

	 

	 

	Хэдийгээр Лхагва минь үүнийг сонсож чадаагүй боловч гэр бүл, үр хүүхэд, төрөл төрөгсдөд 25 жил сэтгэлдээ тээсэн хүнд дарамтыг аваад хаячих шиг санагдсан гэж эхнэр Лхамжав нь ярьж байв. 

	1964 онд Москвад коммунист намын дээд сургуульд сурч байсан Б. Нямбуугийн ангийн 19 хүний нэг Лхагва гэж хэн байв? Намын ТХ-ны боловсон хүчний хэлтсээс гаргасан нэгэн тодорхойлолтод: “н. Лхагва нь аливаа ажилд ажил хэрэгч, мэдлэгтэй ханддаг, мэдсэн сурснаа бусдад ярьж түгээн дэлгэрүүлэх дуртай, цаашдаа өсөж хөгжих ирээдүйтэй манай шилдэг сэхээтний нэг...” гэсэн нь бий. Миний мэдэх Лхагва бол аливаа юманд авхаалжтай, юмыг хурдан сэтгэн боддог, сэтгэлийн хөдөлгөөн ихтэй, тусархуу, нууж хаахыг мэддэггүй ил шууд ярьдаг, ер нь юманд шүүмжлэлтэй ханддаг, гүндүүгүй, олон түмнээр өөрийгөө хүрээлүүлсэн зохион байгуулах чадвартай, түмний итгэл найдварыг хөсөрдүүлдэггүй нэгэн байсан. Илүү дутуу үггүй хурц тод хэллэгтэй, уран илтгэгчийн авьяастай, атаархам цэвэрхэн бичдэг бөгөөд цэвэрхэн хувцаслах дуртай, цог золбоотой цэвэр цэмцгэр, нүдэнд дулаахан харагддаг сан. Дүү нараа болон биднийг цэл залуугаараа үхээнц гэдэг нь гэсэн шүү үг чулуудна. Одоогоор бодоход өөрчлөн байгуулалтын сэтгэлгээтэй, зах зээлийн эдийн засагт ёстой тохирох хүн байсан болов уу? Хэрвээ эсэн мэнд 1965 онд сургуулиа төгсөж ирсэн бол аль нэг аймаг толгойлох тэнхээ лав байж билээ. 

	 

	Улсын прокурорын ажилтан төрсөн дүү Сүрэнхорлоогийн яриаг толилуулъя. 

	— Ах сургуулиа төгсөх тэр жилийн хавар Москвагаас амралтаараа ирээд байсан цаг. Нэг өдөр надтай уулзаад, ах нь өнөөдөр НХШХ-н дээр дуудагдлаа. Цааш суралцах эсэх, ер нь бидний хувь заяаг шийдэх юм байх. Тэнд өдөр болгон л очих юм шиг байна. Улс оронд хачин уур амьсгал бий болсон ийм аймшигтай үед хэний ч хувь заяа хаашаа ч эргэж болно шүү дээ. Биднийг намын эсрэг бүлгийнхэнтэй холбоо сүлбээтэй, тэдний үйл ажиллагааг ил далд дэмжиж байсан, чи манай ангийн дарга Б. Нямбуугийн эхнэрийг буцахад бэлэг дурсгал өгсөн гэдгээр манай ангийн Гаваагаас бусад 18 хүн холбогдож байна. Харин миний дүү сэтгэл зоволтгүй, зөвхөн чамд л учрыг ойлгох болов уу гээд ярьж байна. Асуудал шийдэгдтэл аав, ээж, ах дүү, эхнэр хүүхдүүдэд дуулгахын хэрэггүй биз, гэхдээ нам засаг маань...” гээд явсан юм. 

	Улс орон даяар Ц. Лоохууз, Б. Нямбуу, Б. Сурмаажав нарын “намын эсрэг бүлгийн хэрэг” гэгчийг МАХН-ын ТХ-ноос 1964 оны бүгд хурлаар бут цохисон тухай сүржин компани өрнүүлж, үнэн чанартаа өргөн хэмжээний хэлмэгдүүлэх дайчилгаа явуулсан нь нэгэнт тодорхой болсон үе. Энэ үеэр Москвад суралцаж байсан аспирантууд, ЗХУКН-ын дээд сургуулийн оюутнуудыг газар дээр нь шалгахаар очсон Б. Ламжав, Ж. Жамъян, С. Иш (дээд шүүхийн дарга асан) нар ирээд нийслэлийн төвийн байгууллагуудын ажилтнуудад мэдээлэл хийж, тэд бараг бүгдээрээ эсэргүү дайсан болсон мэт дүгнэлт өгч байсан нь одоо ч бидэнд тодхон байна. 

	Би ч дуугаа хурааж сэтгэл хоёрдож дэнсэлсэн байдлаар өнгөрөөж маргааш нь 16 цагийн үед Элдэв-Очир кино театрын хавьд зогсож байтал Засгийн газрын ордны урд хаалгаар олон хүн гарч ирлээ. Миний танихаас Цэрэнхүү, Дүгэржав гуай хоёр лав явж харагдсан. Тэд дуу шуу ч үгүй шаналгаатай, гутрангуй царайтай алхаад өнгөрөв. Ах нөхдөөсөө салаад манайх руу очлоо. Ах нь буцаж явахгүй боллоо. Намаас хөөхийг сануулж хатуу донгодууллаа. Хэсэг нөхөд минь намаас хөөгдсөн нь харамсалтай, нам хэзээ нэгэн цагт үнэнийг ялгаж өгөх байлгүй, очсон газраа сайн л ажиллаж хэн болохоо ард түмэндээ харуулахаас өөр аргагүй боллоо. Амьд явахад туг ч барина, тугал ч хариулна шүү гээд намайг барьж авч учиргүй үнссэнийг бодоход бухимдаж, шаналж байсан нь илт. 

	Ингээд тун удалгүй 1―8 насны дөрвөн хүүхэд, эхнэрээ аваад нутаг заагдаж Шарын голын уурхайд ҮЭ-ийн даргын томилолт авч нүүлээ. Дал хүрсэн аав минь өрх гэрийг нь тохижуулан өгөхөөр ачаатай машинд суугаад явахад өрөвдмөөр байсан. Уул нь хүргэж өгөх ёстой ганц хүн нь би байлаа. Гэвч үнэний дэнс алдуурсан, цаг төр цөвүүн болсон зэргээс намайг хамт чирч ажил амьдралыг нь алдуулаад яах вэ гэж бодсон биз. Одоо бодоход хөөрхий аав минь тохижуулаад байх юу байх вэ, сэтгэлийг нь засаж дэм үзүүлэх ухаан сийлсэн нь тэр байж л дээ гэж дурсан ярьж байна. Бид нэг их ядраагүй, 10 жилийн дунд сургуультай Монголын нэг томоохон уурхай тааралдсан нь яамай гэж бодож явдаг. Харин тэндхийн хамт олон, ажилчид намайг маш халуун дотно хүлээн авч айл хашааныхантайгаа авгай хүүхдүүд дорхноо танилцаж чадах чинээгээрээ бидэнд тусалж байв. Харин НАХЯ-ныхан өөрөөр хандаж байсан нь мэдээж. 

	Тийм ээ, энэ эгзэгтэй цагт ах дүү хоёр зөв л шийдсэн байж магад. НАХЯ-ны тагнуул, туршуулаад Цэдэнбалын гар хөл бологсод нүд салгахгүй дагаж, цагдаж хэн хэнтэй хаана уулзаж юу юу ярих бол гэж тандаж байсан юм чинь. Намын эсэргүү бүлгийн эсэргүү Лхагва маань удахгүй дарга гэдэг нэрийг хамт олноосоо дуулж, жинхэнэ дарга боллоо. Өнгөрсөн 22 жилийн хугацаанд Дархан хотын Барилгын трестийн үйлдвэр баазын дарга, Барилгын П ТМС-ийн захирал хийж яллагдсан шийтгэлээ цагаатгаж муу нэрээ арилгахын төлөө амьдрал амралтаа умартан зүтгэлээ. Гэвч яам хотоос шагналын тодорхойлолтууд гаргавч усанд хаясан чулуу шиг алга болж медаль, жуух зургааг авав. Лхагва дарга яаж ч зүтгэсэн үүнээс илүү гарах тавилан үгүй ажээ. 

	Шинэ хамт олонд хүрээлэгдэж очсон газрынхаа ажлыг сайжруулан Лхагва сайн зохион байгуулагч шүү гэдэг нэрийг хамт олноосоо дуулж л байлаа. 1976 онд Лхагвааг Барилгын яам, Эрдэнэтийн барилга трестийн монгол ажилчдын захиргааны даргаар томилоод уул шийдвэрээ сар хүрэлгүй цуцалсан удаа ч бий. Энэ нь Дархан хотын Намын Хорооны бүгд хурал удирдахаар очсон улс төрийн товчооны гишүүн Алтангэрэлд, Дархан НХ-ны 1-р нарийн бичгийн дарга асан Гомбосүрэнгийн хошуу хүргэснээр “зөвшөөрөлгүй нутаг шилжүүлсэн” гэдгээр сайд Ө. Тлейхан, Дарханы Дамдин, Гомбосүрэн нарын матаасаар түр ажилгүй болсон ч удаатай. Лхагва даргад тэгж болохгүй, ингэж болохгүй гэсэн дарамт шахалт, хараа хяналт байсаар л байлаа. Гадаадад явахад Улаан-Үдээс өнгөрөх эрхгүй, дотоодод бол Архангай явж нутгаа үзэх, Булган явж Цэрэнхүүтэй уулзаж болохгүй. Улаанбаатарт зөвхөн хурал зөвлөгөөнд л суух, гэхдээ үг хэлж болохгүй сонсогчийн байр сууринаас хандаж, номхон хүлцэнгүй байх хэрэгтэй гэсэн дэглэм, бичигдээгүй хуульд захирагдсаар байв. 

	Удах тусам энэ хүний чадал тэнхээ, мөс чанар танигдаж улам хүртээлтэй болсоор л байв. Харин Лхагвад учирсан сонин нэгэн тохиолдол гэвэл: 1985 оны X сарын 2-нд Дархан хотод Д. Төмөр-Очирыг алагдахад Лхагвааг МАХН-ынхан хэргийн газрын үзлэгт оруулсан нь бас л хачин шүү. Хэрвээ Лхагваа амьд байгаад өөрөө одоо яривал юу хэлэх байсан бол? Барагтай хүнийг итгэдэггүй НАХЯ-ны өөрсдийнх нь ярьдгаар “зард гарсан задарсан хар эсэргүү Лхагва”-г яагаад ийм тун чухал нууц албанд зориуд сонгож авсан юм бол? Түүний олон түмэнтэйгээ амьдрал дунд явсан байдал, байгалиас заяасан төрөлхийн ой ухаан, ажлын өвөрмөц арга барил нь нэлээд онцгой байсан. Дандаа алсыг харсан өөдрөг сэтгэлтэй, хийе бүтээе гэсэн хүслээ орхиогүй энэ хүн 1990 оны урин хаврын сайн цагийг үзсэн сэн бол их л юм ярих байсан даа. 

	Лхагватай жил болгон уулзаж Дарханд очихоор тэднийд хонон өнжин ярьж, нэлээд шинэ юм сонсож сэтгэлээ баясгадгаа нуух юун. Эхнэр Лхамжавын ярьсныг эвлүүлье. 

	1985 онд эхэлсэн ЗХУ дахь өөрчлөн байгуулалтыг сонсоод одоо л жинхэнэ ардчилал эхэллээ. Бидний олон жилийн хүсэл, мөрөөдөл, шударга ардчилсан нийгэм байгуулагдана. Үүнийг мөн их хүссэн юм даа гээд танил орос нөхөдтэйгөө утсаар ярьж, баяр хүргэж түүнтэй гэртээ удаан ярьдаг сан. МАХН-ын ТХ-ны 1984 оны VII бүгд хуралд ч бас л их найдлага тавьсан болов уу? Тэгэхэд түүний удирдсан ТМС улсад тэргүүлж, Тэргүүний сургууль болоод олон дарга нар ирж, үзүүлэх сургууль хийсэн байв. 

	Би ер нь хот орж сургуулийнхаа талаар, улсынхаа талаар бодож санаж явдгаа нам засгийн удирдлагадаа ярина гээд явсан юм. Дөрөв, тав хоноод урам муутайхан буцаж ирсэн юм даг. Бодвол Лхагваагийн бодол саналыг сонсох зав зай гараагүй ч юм уу? Аль эсвэл олигтой хандаж дэмжээгүй ч юм уу, бүү мэд. Манай нам төрийн толгойд ийм хүмүүс байгаа цагт өөрчлөлтийн салхи удаж ирнэ. Ер нь манай дарга нар архи, найр наадам, зугаа цэнгэлд мансуурсаар байгаад мэдрэл муутай болж байгаа юм уу даа... гэж билээ. Ийм үгийг анх удаа сонссондоо айх шиг ч болж бидний яриа нэг хэсэгтээ тасалдав. Нас барахдаа үлдээсэн тэмдэглэлийн дэвтрийг нь сөхвөл: Лхагва захирал 1985 оны 10-р сарын 4-ний өглөө ажил дээрээ байтал эхнэр нь утасдаж Нинжбадгар гуай сая манайд ирээд байна гэжээ. Машин асаагаад шинэ Дархан руу орох тойргоор эргэтэл яамны хүмүүс, Дархан хотын НАХ-ийн даргаас бусад нь танихгүй хүмүүс тосож зогсоогоод танайд Нинжбадгар ирээд хүлээж байгаа шүү. Та харьж явна уу? гэж асуужээ. Бид гэдэг хүмүүс чинь ингэтлээ яамныхны хараанд орсон улс шүү гээд бодлогоширдог сон. Сэтгэл санааны ийм дарамт урин хаврыг үзүүлээгүй юм гэж гэр бүл нь ярьж байна. 

	Намын эсрэг бүлгийнхний хэргийг газар дээр нь шалгахаар очсон тэдгээр хүмүүс хүн бүртэй уулзаж, сар гаруй байцаалт явуулжээ. 

	Лхагваагаас Ж. Жамъянгийн асуусан асуултын хэсгээс сонирхъё. 

	— Танар үе үе нутаг усаараа, ангиараа цугларч найрладаг байсан гэл үү? Монгол ардын дуу их дуулдаг байсан байх аа? Чухам ямар, ямар дуу дуулдаг байсан бэ? Та нарын үргэлж дуулдаг (сүлд дуу болсон) нэгэн дуу байсан гэдэг. Түүний зорилго нь юу байсан юм бэ? гэхчлэн асуужээ. 

	Ийм жирийн юм шиг асуултад юунд нь эмзэглэх вэ? Гэвч шалгагчдын зорилго ондоо ажээ. Эцэст нь та нар цөмөөрөө “Хулсан ташуур", "Дөрвөн уул” зэрэг улс төрийн хоригдлуудын дууг яагаад сонгох болсон юм бэ? “Хадны завсар хавчуулсан халиуны зулзага хөөрхий” гэдэг үгийн утгаар ороодог байжээ. Тэр юмыг хавчуулаад байдаг айхтар “хад" чинь хэн бэ? Хавчуулагдаад зовдог халиуны зулзага чинь хэн бэ? Өөрсдийгөө зүйрлүүлээд байна уу? гэхчлэн сонин хачин асуулт тавьж мушгисаар байсан гэдэг. 

	Лхагва гуайтай нэг үе яамныхан их ойртох сонирхолтой болжээ. Тэд та өргөдлөө бичиж цагаатгуулах нь зүйтэй, бид тусалъя гэж ятгана. Энэ нь Лхагвааг хайрласандаа ч биш мэдлэг чадвартай сэхээтнийг хөгжүүлж ашиглая гэсэн дээ ч биш гэнэ. Гол зорилго нь Дархан, Шарын голд хамт газар заагдсан Д. Төмөр-Очир, Б. Нямбуу нарын талаар судалгаа явуулж, мэдээлэл авч ашиглах, Д. Төмөр-Очирын бичиж байсан номыг сонирхох гэсэн нь хэнд ч ойлгомжтой. 

	Дархан хотод ажил хөдөлмөр, авьяас билиг, зан харьцаагаараа олны талархал хүлээсэн хоёр дарга байсны нөгөөх нь А. Чүлтэм билээ. 

	Чүлтэм нь коммунист намын дээд сургуульд хамт нэг ангид суралцаж байсан, нэг хотхонд газар заагдаж ирээд нэг салбарын хоёр үйлдвэрийн даргын хувьд ч “намын эсрэг бүлэг” гэгчийн гишүүний хувьд ч уулзах ярих юм бишгүй байсан нь мэдээж. Гэвч тэр хоёр дуртай цагтаа, дуртай айлдаа уулзаж ярих боломжгүй байжээ. Лхагва нэг удаа эхнэртээ юу ярьсныг сонирхъё... 

	Нэг нь ч гэсэн юманд хүрч байвал аятай юу. Манай Чүлтэм намын шийтгэлээ арилгуулж гавьяат барилгачин болох байх, ийм эгзэгтэй үед нь чи бид хоёр ойртож хэл аманд оруулаад яах вэ? Биднийг үргэлж харж дагаж байдаг Дашдорж, Довчин, Сайн эр гээд хараа хяналт тавьж байдаг хүмүүс олон шүү дээ гэлээ. 

	Лхагвааг нас барахад хамгийн түрүүн ирэх ёстой дотнын найз Чүлтэм нь үзэгдсэнгүйд хүүхдүүд, үр ач нар нь ч гомдох шиг болжээ. Чүлтэм амьтны хөл татарсан хойно уучлал гуйж эмгэнэл илэрхийлсэн зурвас бичиж, хадаг самбайтай эхнэрээ ирүүлж байсныг бодоход аргагүй юм. Харин ийм уй гашуутай хүнд үед Шарын голоос дуулаад зориуд гэрээр нь орсон сайд П. Очирбат, мөн Лхагваагийн үлдээсэн захидлыг хүлээж авч охинд нь тусалсан Ч. Сүрэн дарга хоёрт их баярлаж явдаг гэж гэр бүлийнхэн нь ярьж байлаа. 

	 

	 

	Ангийн дарга Нямбуугийн дүгнэлт: 

	Манай ангийн 19-ийн дотор хамгийн залуу нь Лхагва байсан. Хүнтэй амархан танилцдаг, хүнд их тусархуу, ямар ч атаа жөтөө муу санаагүй, маш шулуун шударга жинхэнэ ардчилал өөрчлөлтийн уур амьсгалтай нэгэн байсан. Нутаг ус руу холбоо барих, захидал цахилгаан явуулах зэрэгт Лхагвааг л голдуу явуулна, ямар ч ажлыг бүтээдэг л байсан. Хөдөөгөөс ирсэн болоод ч тэр үү, эхэлж 1962 онд очиж байхад орос хэлд тааруухан байсан. Гэвч явцдаа цэвэрхэн ярьдаг хамгийн сайн нь болж билээ. Юмны арга эвийг олж зохион байгуулахдаа гойд авьяастай, ер нь их өсөх хүн байсан даа гэж ярив. 

	Тэд үнэн хэрэгтээ намын жанжин шугамыг эсэргүүцсэн хэрэг огт биш, харин нийгмийн түүхийн тухайн үеийн шаардлага, бодит байдлыг илүү зөв тусгаж, тавьсан зорилгодоо хүрэх талаар шинэлэг арга замыг эрж хайсан хүмүүс байжээ. Удирдагчийг шүүмжлэх нь намын бодлогыг эсэргүүцсэн хэрэг огт биш, эл хоёр ойлголтыг адилтгаж намын нэр хүндийг удирдагчийн нэр хүндээр солиход хүрсэн. 1964 оны V бүгд хурал дээр Б. Дэжид ... Цэдэнбалыг шүүмжилнэ гэдэг бол үнэн хэрэгтээ МАХН-ыг эсэргүүцэж байгаа нь онц аюултай юм гэдэг үгээрээ улам лавшруулжээ. Элдэв нэр хаягаар хэлмэгдсэн сэхээтнүүд хорвоогийн жамаар хол нутагтаа явсан ч тэдний бодож санаж явсан нь биелж, тэдгээр тэргүүний шилдэг сэхээтнүүдийг хэлмэгдүүлж байсан тэр муухай цаг үе үгүй болж ардчилал, эрх чөлөөний хаврын зөөлөн салхи үлээсээр... 

	“Идсэн эрүү хувхайрдаг, идүүлсэн дов ногоорсоор л” байна. 


 

	ХӨДӨЛМӨРИЙН БААТАРТ АМЛАГДСАН “ЭСЭРГҮҮ” БУДАА БОЛООГҮЙ... 

	“Эсэргүү болно гэдэг инээдэмтэй, эрүүл ухаанд багтамжгүй ханиадамтай” 

	Р. Чойном

	 

	Нэрийн хуудас: Дашзэвэгийн ТАНГАД

	 

	1935 онд Говь-Алтай аймгийн Чандмань суманд төрсөн, сумын бага сургуулийг 1947 онд төгссөн, 1950 онд аав, ах нартайгаа хамт улсын бэлтгэлийн мал тууварлаж, Улаанбаатар хотод ирж, Санхүү эдийн засгийн техникумд орж, 1953 онд төгссөн, мөн 1963 онд Эрхүү хотын Санхүү эдийн засгийн институтийг онц төгсжээ. 1953 оноос Сангийн яаманд байцаагч, хэлтсийн дарга, орлогч, газрын дарга, орлогч сайдын алба хашиж байгаад 1965 оны XII сард МАХН-ын УТТ-ын тогтоолоор намын эсрэг Ц. Лоохууз нарын бүлэгт улсын нууц, батлан хамгаалахын зардлын тоо баримт өгч ашиглуулсан, тэдний үйл ажиллагааг дэмжиж байсан гэж буруутган орлогч сайдын ажлаас халагдаж, НХШХ-гоор арга хэмжээ авхуулж, Увс аймагт нутаг заагдаж цөлөгдөж хэлмэгдсэн. 

	1990 онд цагаатгасан. 

	 

	 

	Нэгдэлжих хөдөлгөөний дараа хөдөөгийнхний аж амьдрал эрс доройтож, нар сар гэрэлтсэн туургатай, дөрвөн улирлын алиныг ч даах хувцас хунар, хоол ундгүй болж, нэгдлийн малын төлбөрт орсон зарим малчид хот суурин бараадаж, “яруу алдарт ажилчин анги” гэдэг цаасан малгайн дор хоног төөрүүлж явсан нь чин үнэн билээ. 1960-аад оны дундуур сэхээтний тэргүүний хэсэг байдлыг гярхай ажиглаж, яавал эх орноо өөдрөг замд оруулж хүн ардынхаа амьдралыг соёлт ертөнцийн хүний жишигт ойртуулах вэ? гэдэг талаар бодож, сэтгэж эхэлсэн юм. 1955 онд МУИС дээр Ж. Самбуу гуай ирж, яриа хийхэд эрдэмтэн зохиолч Ц. Дамдинсүрэн гуай: Ард түмний шүүмжлэлийг алга дарам цаасаар хаах юм биз, ядарсан малчдын гэрийн цоорхойг юугаар таглах юм бэ?” гэж асууж байжээ. Цаг үеийн ийм ээдрээтэй нөхцөлд НТХ-ны өөдрөг үзэлтэй зарим гишүүд, сайд, дарга нар нам, засгийн бодлогыг шүүмжилж, цаашид хэрхэх талаар үнэлэлт дүгнэлт өгч байлаа. Эдний нэг нь Сангийн яамны орлогч сайд асан Дашзэвэгийн Тангад байсан юм. Д. Тангад харамсан: “намын эсрэг бүлэг гэгчийг бут цохисны дараагаас МАХН-аас нөгөө ус агаар шиг хэрэгтэй гэдэг шүүмжлэл хаагдаж түлхүүргүй цоожинд орсон билээ. Үүний балгаар нам, улсын удирдах ажилтан, сэхээтнүүд ер бүх хүний үйл ажиллагаанд хачин хүйтэн уур амьсгал бий болж, удирдагчийнхаа ажлыг хоосон магтаж, ажлын үзүүлэлт, төлөвлөгөөний биелэлтийг хөөрөгдөн дөвийлгөх, архи дарсаар дайлан ан гөрөөнд авч явж зугаацуулсан нь дээдэстээ үнэлэгдэх нэг гол зүйл болж, худал мэдээлэл бичиж, биднээс аюулаас хамгаалахынхны амьтай, амьгүй дурангийн харааны хэрээс, сүлжээнд өөрийн эрхгүй оруулсан юм гэж ярьсан юм. 

	1964 оны намар ЭЗДС-ийн тэнхимийн эрхлэгч, багш Д. Баасанжав нарын хэсэг багш Гачууртайд нэг өдөр зугаалсныг тэнд хамт багшилж байсан П. Жасрай НХШХ-ны дарга Лувсанравданд мэдээлж бичихдээ: ... тэд нөхөд Сангийн яамны орлогч сайд Д. Тангад, Дундговь аймгийн төлөвлөгөөний комиссын дарга С. Намшир нарын автомашинаар явсныг цаг минутаар нь илтгэн бичсэн нь НАХЯ-ны сайдаар дамжин 1965 онд эсэргүү хэмээн шийтгэгдсэн Д. Баасанжавын хавтаст хэрэгт үлджээ. 1964 оны үед Монгол улс эдийн засгийн харилцан туслах зөвлөлийн гишүүн, социалист орнуудын дотор нийгэм эдийн засгийн хөгжлөөр илт хоцорч “эх орны дайны дараа хөгжлийн төвийн ойролцоо байсан Австралиас 80 дахин доогуур үзүүлэлттэй”, ард түмний аж амьдрал нэн ядуу байхад хоёр их хөршийн нэг БНХАУ-тай харилцаагаа тасалж, Зөвлөлтийн КН-ыг аялдан дагалдаж “Хятадын аюул" гэгч зохиомол номлолыг Ю. Цэдэнбал дэвшүүлэн дэвэргэж байсан тэр үед энх цагт цэргийн зардлыг эрс өсгөж, Зөвлөлтийн цэрэг Монгол орны нутагт цөмрөн орж байрласнаар бидний эх орон, дайны талбар болох аюулд нэрвэгдэж байсан юм. Энэ үед Д. Баасанжав, Д. Жамбаа, Р. Тогтох, Н. Очирбал, Д. Чогсом, Д. Тангад нарын зэрэг олон эдийн засагч нар өөрийн орны хөгжлийн хоцрогдол, зогсонги байдлыг нам, төрийн удирдлагын алдаатай бодлого, ялангуяа Ю. Цэдэнбалын албан тушаалдаа хэт зууралдаж зусарч, бялдууч нараар өөрийгөө хүрээлүүлэн боловсон хүчний алдаатай бодлого явуулж байгааг санал нэгтэй шүүмжлэн ярилцдаг байжээ. Тэд 1964 оны XII сард болох НТХ-ны бүгд хурлаас энэ байдал эрхбиш өөрчлөгдөнө гэж найдаж байв. 

	 

	Тэр бээр ярихдаа: —  Миний бүл ах Ц. Лоохууз Зөвлөлтөд суралцаж байгаад ТХ-ны бүгд хуралд оролцохоор ирэв. Ах надтай уулзаад Төв Хорооны бүгд хуралд шүүмжлэл тавихаар бэлтгэж байна. Чи батлан хамгаалахын зардлын өсөлт, бууралтын талаар тоо баримттай материал өгвөл сайн байна гэсний дагуу би холбогдох материалыг өгсөн юм. Бүгд хурал болох өдөр Засгийн газрын ордонд очтол бүгд хуралд (надад бүгд хуралд суух урилга өгсөн байсан юм) урилгаар хүн суулгахгүй хаалттай хийхээр шийдвэрлэсэн байлаа. Энэ нь тус бүгд хурал дээр нэлээд хурц шүүмжлэл гарахыг тэр үеийн удирдлага өөрсдийн тагнуул, туршуулын хүнээр мэдсэн болох нь илэрхий болсон юм. 

	Бүгд хурал өдөржин, шөнөжин хуралдаж, Ц. Лоохууз ах өглөө 6 цагт гэртээ байсан дүүгээ манайх руу явуулж чамаас авсан батлан хамгаалахын тоо баримтыг хаанаас авсныг байцаасаар байгаад Тангадаас авсныг ахаар нь хэлүүлсэн учир тоо баримт өгөөгүй гэж мэлзээд нэмэргүй болохыг надад мэдэгдэж билээ. Миний бие бүгд хурал болсны маргааш өдрөөс эхлээд 2 сарын дунд үе хүртэл НХШХ-нд дуудагдан байцаагдсандаа гэж ярив. Ц. Лоохууз, Б. Нямбуу, Б. Сурмаажав нарыг “намын эсрэг бүлэглэн тэмцсэн” хэрэгтнүүд болгох өргөн компанит ажил улс орон даяар өрнөж, бүх сонин, сэтгүүл, радиогоор өдөр болгон ярьж тэднийг хуулийн хатуу хариуцлага хүлээлгэж шүүхээр шийтгүүлэх саналыг намын гишүүд, олон түмэн шаардаж байгаа мэт ярьж, намын бүх шатны байгууллагын хурлаар хэлэлцүүлсэн юм. 

	Ийм нэг хурал Сангийн яамны дэргэдэх намын үүрт болжээ. Уг хуралд МАХН-ын ТХ-ны УТТ-ны гишүүн, СнЗ-ийн 1-р орлогч дарга С. Лувсан оролцов. Уг хурлаар намын эсрэг бүлгийн үйл ажиллагааг бут цохисон бүгд хурлын шийдвэрийг дэмжихийн сацуу намын эсрэг бүлгийнхэнд улсын нууц материал өгч ашиглуулсан Д. Тангадыг яллахаар хэлэлцэж, намын нэлээд гишүүн шүүмжлэн намын эсрэг бүлэгт тусалсан Тангадыг зэмлэн буруушааж байжээ. Хурлын төгсгөлд хурлаас гаргах тогтоолыг намын үүрийн дарга уншихад уг хурал дээр хэн ч санал гаргаагүй байтал тогтоолд, намын эсрэг бүлэглэн тэмцсэн Ц. Лоохууз, Б. Нямбуу, Б. Сурмаажав нарыг шүүхэд шилжүүлж хуулийн хатуу хариуцлага хүлээлгэх нь зүйтэй гэсэн байжээ. 

	 

	Тэгэхэд Тангад босоод саналаа хэлэхдээ: — Өнөөдрийн хуралд санал шүүмжлэл тавьсан хүмүүсээс хэн ч ийм санал гаргаагүй байхад яагаад тогтоолын төсөлд ийм заалт оруулсан юм бэ? ТХ-ноос ийм чиг өгсөн юм уу? гэж асуугаад хүмүүс дуугарахгүй болохоор тогтоолын төслөө баталъя гэхэд бүх гишүүд гар өргөж, би ганцаараа татгалзаж билээ гэж хуучилж байлаа. 

	Үүнээс болж албан хариуцлага алдаж, намын эсрэг бүлэгт нууц материал ашиглуулсны дээр тэднийг дэмжин өмгөөлөн хамгаалсан гэмт этгээд болсон хэрэг. Тэр үед Тангад намын эсрэг бүлэглэн тэмцэгч гэгдэх Б. Нямбууг огт танихгүй, харин Сурмаажавыг Статистикийн Төв Газрын дарга байсны хувьд дөнгөж танихаас өөр ямар ч холбоогүй байжээ. Харин Ц. Лоохууз бол Тангадын ээжийн том эгчээс төрсөн учраас ах дүүгийн ойр дотно холбоотой байсан. Цааш нь ярихдаа: —  МАХН-ын ТХ-ны УТТ-ны хурал дээр Ю. Цэдэнбал надаас асуухдаа: —  Чи Лоохуузыг Зөвлөлтөөс ирэхэд өөрийн машинаараа угтаж авсан гэдэг үнэн үү? Мөн хөдөө явахад машинаа өгсөн үү? гэж байцааж байсан бөгөөд, би ч тийм гэсэн хариу өгсөн нь намын эсрэг бүлгийн толгойлогч нарт тусалсан, түүний бүл дүү учир зайлшгүй шийтгэгдэх нь тодорхой болсон байлаа. Тэр ч байтугай 1964 оны 12-р сарын 31-ний орой ахынхдаа очиж шинэ жилийн мэнд хүргэсэн явдал ч Ю. Цэдэнбалын уурыг их хүргэсэн нь илэрхий мэдэгдэж байжээ. 

	Д. Тангад НХШХ-ны хурлаар орж арга хэмжээ авхуулах болжээ. Энэ хурал дээр тэр үеийн Сангийн Яамны сайд асан Д. Содномыг (сүүлд СнЗ-ийн дарга байсан) дуудан аваачиж номхон зогсоогоод Лувсанравдан, н. Содномыг зарчимгүй хариуцлагагүй хандсан гэж хатуу зэмлэсэн байна. Тангадын ажил байдлын тодорхойлолтыг НТХ-нд гаргаж өгөхдөө Д. Содном, Д. Тангадыг хариуцлагатай, туршлагатай, мэдлэг сайтай гэсэн тодорхойлолт бичсэн учраас хатуу зэмлэл хүлээжээ. Ингээд Лувсанравдан даргын даалгавраар Тангадыг хөдөө явуулах болоход СнЗ-ийн 1-р орлогч дарга, улс төрийн товчооны гишүүн н. Лувсан гуайтай уулзаж хоёр хүсэлт тавьжээ. Д. Тангад 1955—1958 онуудад Сангийн Яаманд хэлтсийн даргаар ажиллаж байхдаа СнЗ-ийн дэргэдэх орон тооны комиссын нарийн бичгийн даргын ажлыг хавсран ажилладаг байсан тэр комиссын дарга нь С. Лувсан гуай байжээ. Лувсан дарга Тангадыг сайн мэддэг байжээ. Тангад, Лувсан даргад дотносон 2 хүсэлт тавьж нэгдэх нь: намаас шийтгэл хүлээж хөдөө явах болсон учир техникум, дээд сургууль төгссөн мэргэжлийн санхүүч, нягтлан бодогч учир мэргэжлийн ажлаа хийж улс эх орондоо тус болох, хоёрт: 1—7 насны дөрвөн хүүхэдтэй, хөгшин аав, ээж, мөн хадам ээж гурван хөгшин байгаа учир гэр бүлээ хотод үлдээх талаар туслахыг гуйжээ. Лувсан дарга ч түүний хүсэлтийг зөвшөөрч “яв” гэсэн газар явахыг зөвлөжээ. 

	Тэгээд Д. Тангад ганц биеэр Увс аймаг явжээ. Лувсанравдан түүнийг ганц биеэрээ явсныг дор нь мэдээд түүний гэр лүү хоёр цагдаа явуулж гэр бүлийг нь айлган сүрдүүлж, ажлаас нь халуулж түүний хойноос яв, орон сууц чөлөөлж өг гэж шахаж, хэрэв явахгүй бол хүчээр гэр орны хэрэглэлийг гудамжинд гаргана гэж дарамталж, хойноос нь Увс аймаг явуулсан байна. Д. Тангад Увс аймагт хоёр жил сайн ажиллаж аймгийн удирдлагаас дэмжлэг олж, Улаанбаатарт шилжих хүсэлтээ Ю. Цэдэнбалд, дараа нь Д. Моломжамцад тавиад зөвшөөрөл авч чадсангүй. Д. Тангадын хойноос Увс аймагт очсон хадам ээжийн нь бие муудаж арга буюу Сэлэнгэ аймгийн Зүүнхараад байдаг эмч хүргэн, охин хоёрынд очив. Эхнэр нь ч арга буюу тэдэнтэйгээ хамт явах болжээ. Тангад Увсад нэг жил ганцаараа тарчилсны дараа Сэлэнгэ аймгийн Зүүнхараад шилжих зөвшөөрөл Лувсанравдан даргаас арай чүү авчээ. Тангад Увс аймагт гурван жил ажиллахдаа намын эсрэг бүлэг гэдэг эсэргүүнүүд зөвхөн дарга, мяндаг тушаалтнуудын хүрээнд л байдаг, жирийн сэхээтэн, албан хаагчид, ажилчин ард олны дунд эсэргүүнүүд ерөөс байхгүй, тэд зөвхөн улс эх орныхоо төлөө шүүмжлэл тавьсан гэсэн ойлголттой байсныг сайн ойлгожээ. 

	Удирдах дарга нарын дунд ч гэсэн намын эсрэг бүлэг гэгч нь зохиомол, түүнд өртөгдсөн хүмүүсийн дотор мэдлэг чадвар сайтай хүмүүс байгаа, тэдний мэдlэг чадварыг ашиглах нь зөв гэж үздэг хүмүүс байсан билээ. Тийм хүмүүсийн дотор Ю. Цэдэнбалын дотоод хүрээний алба болох НАХЯ-ны сайд байгаад Ю. Цэдэнбалын хөлийг хугалсан осол гарсны буруутан болж ажлаасаа халагдсан генерал Ц. Нансалжав, Увс аймгийн дарга байхдаа аймгийн санхүүг сайжруулах талаар Тангадын мэдлэг, дадлага, туршлагыг бүрэн дайчилж ашигласан ажээ. Д. Тангадыг Зүүнхараад шилжиж ирээд Төмөр замын мод боловсруулах үйлдвэрт засварчин хийж байхад Төмөр замын 1-р орлогч дарга Цэрэнноров нар шууд үйлдвэрийн ахлах эдийн засагч, хоёрхон жилийн дараа үйлдвэрийн даргаар томилж, эцэстээ өөрөө намын хорооны дарга Батсүхдээ матуулж буруудах шахсаныг 20-иод жилийн өмнөх Төмөр замын намын хорооны гишүүд мэдэх билээ. 

	Гэсэн ч Төмөр замынхан ажил хэрэгч сайн дарга Цэрэнноровоо хамгаалж чадсан байна. Намын эсрэг бүлэгт оролцож шийтгэгдсэн хэн ч ямар ч амжилт гаргаад төрийн шагнал урамшил авах, албан тушаал ахих ёсгүй харин шийтгүүлж, муулуулж байх жамтай байлаа. Д. Тангад Төмөр замын модны үйлдвэрт 8 жил ажиллахдаа үйлдвэрийн техникийн бүрэн шинэчлэл хийх, дэр мод хийх хүчин чадлыг 2 дахин нэмэгдүүлж хөдөлмөрийн бүтээмж, ашигт ажиллагааны түвшнийг эрс нэмэгдүүлж ажлын үзүүлэлтээр олон удаа төмөр замын хэмжээнд шалгарч байсан боловч хөдөлмөрийн осол гаргасан, гал алдсан, төмөр замын бус газарт гэрээний алданги төлсөн (бусдаас авсан алдангиас төлсөн нь хоёр дахин бага байсан) гэх зэрэг шалтгаанаар замын даргаас 8 удаа донгодуулж шийтгүүлж байжээ. Харин шинэ санаачилга гаргаж, үйлдвэрт нэвтрүүлж, төмөр замын хэмжээнд 1-р байрт шалгарч нэг удаа сайшаалын үнэмлэх авч шагнуулсан нь ганц тохиолдол байсан байна. 

	Харин Тангад 1990 оны 3-р сарын 30-нд цагаатгагдсанаас тав хоногийн дараа "Хүндэт төмөр замчин” тэмдгээр шагнуулжээ. Эхнэр Дариймаа нь хэвлэх үйлдвэрт хянагчаар 10 жил ажиллаж байгаад ажлаас халагдаж, мөн нутаг заагдсан учир хөдөө номын санч, худалдагч, тооцооны ня-бо зэрэг бага цалинтай ажлыг 20 жил хийж яваад өндөр насны тэтгэвэрт гарсан нэгэн. Таны цөлөгдсөн 25 жилийн хугацаанд хамгийн их баярласан зүйл юу вэ? гэж асуухад: 

	―1990 оны цагаан морин жилийн ардчилсан хувьсгал, манай залуучууд зориг шийдмэг, ухаалаг ажиллаж Ю. Цэдэнбалын тоталитар дэглэмийг нурааж улс төр, эдийн засгийн системд эрс өөрчлөлт хийж эрүүл уур амьсгал бий болгосон явдал гэж хариулав. 1990 оны Ардчилсан хувьсгалын дараа ч Монголын коммунистууд харгис бөгөөд хүчтэй хэвээрээ байжээ. Тэр жилийн хавар Ардын Их Хурлын сонгууль болоход Ардчилсан хүчнийхэн Д. Тангадыг, Зүүнхараагаас нэр дэвшүүлжээ. Гэтэл Сэлэнгийн намын хороо Спиртийн үйлдвэрийн дарга, хөдөлмөрийн баатар Дорлигсүрэнтэй зориуд оноож бөх амлаж байгаа юм шиг баатарт ойчно гэж тооцоолжээ. Коммунист дарангуйллаас уйдсан ухаант ард түмэн Тангадын төлөө сонголтоо хийжээ. Сэлэнгийн коммунистууд Дорлигсүрэн баатрыгаа баахан зэмлээд нууцхан найруулсан спирт ууж “гашуудлаа тайлсан" гэж залуучууд ярьдаг. 

	Тангад Ардчилсан Монгол Улсын шинэ Үндсэн хуулийг батлалцсан бас ч азтай хүн. Тангад ардчилсан залуу намуудын итгэлийг дааж АИХ-ын үйл ажиллагаанд оролцохдоо “Ардчилсан Холбоо" депутатуудын бүлэгт бүртгэгдэн улс төр, эдийн засгийн хуучин тогтолцоог халж, шинэ тогтолцоонд шилжихийг тууштай хамгаалж байжээ. Одоо Д. Тангад шинэ залуу намын орон нутгийн салбар байгууллагыг бэхжүүлэх, туршлага багатай залуучуудад үнэт зөвлөгөө өгч тусалсаар байна. 

	 


ДӨЧӨӨД ОНЫ ДӨМӨГ СЭХЭЭТЭН ДӨНГӨЛӨГДЖЭЭ

	Нэрийн хуудас: Жодвоогийн ТӨМӨРБААТАР

	 

	Жовдоогийн Төмөрбаатар 1911 онд Өвөрхангай аймгийн Тариат суманд малчин ардын гэрт төрсөн, арван гурван хүүхдийн хамгийн отгон нь юм. Тэр бээр хүүхэд ахуй насаа жирийн малчдын нэгэн адил эцэг эхийн гар дээр өсөж, мал маллаж байгаад 14 насандаа оюуныхаа гарааг эхэлжээ. 1936—1937 онд Өвөрхангай аймгийн Эвлэлийн Хороонд зааварлагч, 1937―1940 онд МАХН-ын ТХ-нд лектор, 

	1940 оноос Москва хотын Дорно дахины судлалын их сургуульд суралцаж ирээд 1944―1945 онд МУИС, Намын шинэ хүчний дээд сургуульд багш, 1945―1955 онд Шинжлэх Ухааны Хүрээлэнд эрдэм шинжилгээний ажилтан, эрдэмтэн нарийн бичгийн дарга, 1955 оноос Намын түүхийн институтэд эрдэм шинжилгээний ахлах ажилтан, 1959—1962 онд ЗХУ-д Нийгмийн ухааны академид аспирантурт суралцаж, философийн ухааны дэд докторын зэрэг амжилттай хамгаалжээ. 1956 онд сэхээтний төөрөгдөлд орж, 1962 онд Д. Төмөр-Очирын багийн гишүүн, намын эсрэг Д. Төмөр-Очирыг идэвхтэй дэмжигч, баруун гар нь гэж үзээд намаас шийтгэж, хөдөө цөлөгдөж хэлмэгджээ. 1990 онд улс төрийн хилс хэрэгт гүтгэгдэж хэлмэгдсэн гэж үзээд цагааджээ. 

	 

	 

	Сэхээтний төөрөгдөл гэгчид яагаад өртөх болов?

	МАХН-ын ТХ-ны УТТ-ны 1956 оны 12-р сарын 5-нд (Манай намын бодлогод харш үзэл бодол, үг өгүүлэл гарч байгаа тухай) маш нууц тогтоол гаргажээ. Энэхүү тогтоол манай сэхээтнүүдийн урмыг хугалсан ноцтой гажуудал байлаа. Уг тогтоол гарахын өмнөхөн МАХН-ын ТХ-ны УТТ-ны гишүүд, Намын түүхийн институт, Намын дээд сургууль, МУИС, МХЗЭ-ийн Төв Хороо, УТК, ШУА зэрэг сэхээтэн олонтоо төвлөрсөн газраар явж намын гишүүд, сэхээтнүүдтэй уулзаж “та нар санал бодлоо илэн далангүй чөлөөтэй ярилцахыг уриалжээ. Тухайлбал: Намын түүхийн институтийн хамт олон, орчуулгын тасгийн нөхдөөс (МАХН-ын Төв Хороонд хандаж хэлэх зүйл байгаа бололтой. Намын гишүүн хүн бүхэн бодож санаснаа хурал цуглаан ба дээд байгууллагад чөлөөтэй ярих эрхтэй гэж намын дүрэмд ч заасан байдаг. Сүүлийн үед хоёр гурвуулаа нийлж шивэр авир ярьдаг зүйл ажиглагдаж байна. Үүнийг журамтай зарчимтай болгох нь хэрэгтэй гэдэг үүднээс энэ зүйлийг намын түүхийн институтийн хамт олноороо хэлэлцэж болохын хамт шийдвэрлэж болохгүй асуудлуудыг Намын Төв Хороонд хэлэлцүүлж болох юм. Та нарын дэл сул яриаг хүмүүс ашиглаж янз бүрийн ойлголтод хүргэх явдал гарч байна. Ялангуяа онолын болон түүхийн асуудлыг тусгайд нь шийдвэрлэж болох юм) гэжээ. Намын түүхийн институтийн хамт олон энэ саналыг халуун бүлээн хүлээн авч байгаадаа талархаж санал бодлоо чөлөөтэй хэлжээ. 

	Тухайлбал, Намын түүхийн институтийн ахлах ажилтан Ж. Төмөрбаатар (бидний яриаг бичиж аваад нууцаар ашиглах юм биш биз дээ гэж анхааруулж байжээ. Гэвч УИХ-ын дарга Ж. Самбуу, НТХ-ны 1-р нарийн бичгийн дарга Д. Дамба нар яалаа гэж дээ, та нарын яриа сэхээтэн эрдэмтдийн Монгол улсын ирээдүйн хөгжилтөд чухал холбогдолтой гэж итгүүлж ятгажээ. Чухам тэр үед эрдэмтэн, сэхээтнүүд хойчийн үед До Яам шиг биднийг хуурч янз бүрийн нэр хоч өгч үнэндээ санасангүй. Бодол санаагаа илэн далангүй ярилцжээ. Цагаан цайлган сэтгэлээр хандсан тэдний яриаг МАХН, До Яам, (КГБ-ынх шиг махны машинд оруулж шинжлээд) тийм уршигтай айхтар тогтоол гаргаж, Монголын олон шилдэг сэхээтнүүдийг удаан хугацаанд хэлмэгдүүлнэ гэж санасангүй. Харин ч тэд нар НАХЯ-ны хар дансандаа хийж удаан хугацаанд шүд зуун хадгалжээ. 

	Уг тогтоолд тэмдэглэхдээ: эдгээр нөхөд гол төлөв нам, засгийн бодлогын зарим асуудлыг ойлгоогүй байгаагийн улмаас алдаатай буруу өгүүлэл, яриануудыг гаргаж байна. Ингэхдээ үзэл суртлын талаар өөр өөрийн байр сууриа эзэмшээгүй, тогтворгүй, зарчимгүй, зарим хүмүүс илт намын эсрэг хандсан байна. Жишээ нь: намын түүхийн институтийн ахлах ажилтан Ж. Төмөрбаатар (БНМАУ Ардын Хувьсгалын жилүүдэд ялангуяа сүүлийн 10 жилд олигтой амжилт олох нь байтугай, хувьсгалын өмнөх үетэй зэрэгцүүлэхэд ард түмний аж амьдрал туйлын доройтож нэгдлийн ялтай хэдэн малаас өөр юмгүй хөл нүцгэн үлдлээ) гэж гүтгэж байна. Түүгээр ч барахгүй Монголын малчид хувийн өмчгүй ядуу даржин амьдарч нэгдлийн малын төлбөрт орж шоронд орохын даваан дээр хот суурин бараадаж, яруу алдарт ажилчин анги гэдэг цаасан малгайн дор хот хүрээний ядуучуудыг дэмжих гээд байна. 

	Малчид халуун зун хар цай ууж байна гэсэн яриаг найз нөхдөдөө ярьдаг байсан нь тойруу замаар МАХН-ын Төв Хороо, До Яаманд мэдээлэгджээ. 

	 

	Уг тогтоолд тэмдэглэхдээ: 

	 

	“Үндэсний үзэл бол нам ард түмэнд хамгийн аюултай зүйл байсан бөгөөд одоо ч байгаа юм. Одоо үед манай дотор гарч байгаа үндэсний үзэлтэй хатуу тэмцэх явдал хурцаар тавигдаж байна. Үндэсний үзлийн үзэл санаа нь мэдэгдэхүйц сэргэж байгааг харуулсан баримтууд сүүлийн үед нэлээд гаарч байна” гэжээ. 

	 

	Сэхээтний санал бодлын гол нь: 

	нэгдүгээрт, улс орныхоо эдийн засгийг түргэн хурдацтай хөгжүүлэх, үүнд үйлдвэржүүлэх, гадаад худалдааг зохистой хөгжүүлж, олон улс оронтой худалдаа хийх, 

	хоёрдугаарт, хөдөө аж ахуйг зөв замаар хөгжүүлэх, юуны өмнө ардын хувийн аж ахуйтны эрх ашиг, сонирхлыг улс нийгмийн эрх ашигтай зөв хослуулан ард түмнийхээ аж амьдралын түвшнийг дээшлүүлэх, мал сүргээ түргэн өсгөн үржүүлэх, 

	гуравдугаарт, үндэснийхээ соёл боловсролыг хөгжүүлэх, үүнд түүх, хэл, соёл зан заншлын дэвшилт өв санг хайрлан хамгаалах, зөв ашиглах, 

	дөрөвдүгээрт, нэг хүнийг тахин шүтэх, хүнд суртал гаргах, хууль ёсыг завхруулах, захиргаадан тулгах, асуудлыг олон түмнээс далдуур дур мэдэн буруу шийдэх явдлыг зогсоох, нам улсынхаа түүхийг үнэн мөнөөр нь бичиж туурвих, 

	тавдугаарт, сонгуулийн системийг боловсронгуй болгох, ардчиллыг хөгжүүлэх, өргөн шүүмжлэлийг өрнүүлэх (шүүмжлэлийн эсрэг шүүмжлэлийг ч зөвшөөрөн өрнүүлэх), 

	зургаадугаарт, ард түмэн, удирдлагын холбоог ойртуулан бэхжүүлэх, 

	долоодугаарт, ЗХУ болон социалист бусад оронтой улс төр, эдийн засаг, соёлынхоо эрх тэгш харилцааг улам өргөтгөн, найрамдлаа бэхжүүлэхийн зэрэгцээгээр дэлхийн улс орнуудтай улс төр, эдийн засгийнхаа харилцааг тэгш эрхийн үндсэн дээр хөгжүүлэх, 

	наймдугаарт, эх орныхоо баялгийг хайрлан хамгаалах, эзний ёсоор үр ашигтай ашиглах гэсэн санаанд багтаж байна. Харин ганц нэгэн хүний ярьсан зүйлд дийлэнх олонхынхоосоо нэлээд өөр, үндэс муутай, үл биелэгдэх, хөөрүү, дарвисан хөнгөн сэтгэлийн үүднээс ярьсан зүйл байжээ. 

	 

	Намын Төв Хорооноос сэхээтний талаар гаргасан дээрх тогтоолын эцэст сэхээтний “эдгээр харш үзэл санаа, үг яриа” гарсны гол шалтгааныг “хүний ухамсарт байгаа хуучны үлдэгдэл... үндэсний үзэл, ялангуяа жижиг таваарын аж ахуй, жижиг хөрөнгөтний урсгал хүч зонхилж байгаа үед тун их амь бөхтэй байдаг, эдгээрийг манайд дайсагнагч империалист лагериас... янз бүрийн арга замаар хийж байгаа цадиггүй ухуулга тэжээж, сэргээдэг гэсэн марксист үндэслэлийг мартсанаар, намын үзэл суртал, ухуулга дайчин, давшигч шинжгүй, харш үзэл суртал, санаанд цаг тухайд нь “зохих цохилт өгөөгүй”, намаас тус орныг хөгжүүлэх ирээдүйн төлөвийн талаар тавьж байгаа практик зорилго, онолын асуудлыг "дутагдалтайгаар тайлбарлан таниулснаас" зарим сэхээтэн “тус улсын социализмд шилжин орох онцлог байдал, мөн өсөж, хөгжихийн бэрхшээлүүдийг давж, туулах арга замыг ойлгож, чадахгүй байсан"-аар үндсэнд нь тайлбарлажээ. 1962 оны зун Д. Төмөр-Очирыг хуйвалдааны замаар ЗХУ-д амраагаад, ирэхэд нь авч хаясны дараа" Ж. Төмөрбаатар нарын бичсэн МАХН-ын түүхийн сурах бичиг боловсруулж бичсэн байдлыг сүрхий анхаарчээ. 

	 

	Үүнд тэмдэглэхдээ: нөхөр Төмөрбаатар 1934 онд хэвлэгдсэн Лосол, Дэмид, Чойбалсан нарын бичсэн “Монголын Үндэсний Ардчилсан Хувьсгалын анх үүсэн байгуулагдсан түүх” номд хувьсгалт нууц хоёр бүлгийг Бодоо, Данзан нар тэргүүлэн байгуулсан гэдэг биз ээ. 1940 онд уг номыг Чойбалсан гуайн нэрээр хэвлэхдээ дээрх хоёр бүлгийг Сүхбаатар, Чойбалсан нар удирдаж үүсгэсэн юм шиг засварласан юм биш үү. Би санахдаа, сайн үйл бүтээж байсан зүйлийг сайнаар нь, саар мууг нь гоёж чимж өнгөлөн далдалж болохгүй гэсэн этгээд буруу ойлголттой явдаг, түүгээр ч олон зуун оюутан сурагчдыг мунхруулан төрүүлж байна” гэжээ. 

	Намын түүхийн институт дээр болсон нэгэн удаагийн хурал дээр нөхөр Төмөрбаатар, эсэргүү Бодоо, Данзан нарыг хаацайлдаг. Ер нь Монголд эсэргүү үйл ажиллагаа байхгүй гэж шүтдэг нь сонин байна гэж намын зарим гишүүд шүүмжилж байжээ. Түүгээр ч барахгүй Ж. Төмөрбаатарын бичсэн өгүүллэг, онол эрдэм шинжилгээний бага хурал дээр тавьсан илтгэлдээ түүхийн бодит байдлыг гүйцэд судлаагүй, зориуд санаатай ч гэмээр түүхийн чухал баримтыг мушгин гуйвуулж байсан гэж үзжээ. Манай намд Марскист шинж чанар байж чадаагүй гэдэг буруу үзэл санааг шингээхийг оролдсон, Сүхбаатарын ролийг зохих ёсоор нь гаргаагүй Бодоо, Данзан нарын хувьсгалын замын хань Гэндэн, Дэмид мэтийн туйлбаргүй балмад этгээдийн үйл ажиллагаа үнэн нүүр царайг жинхэнэ ёсоор нь харуулж чадаагүй, ардын аж ахуйтныг дэмжиж, тэдний хувийн соёрхлыг дээшлүүлэх, албан татварын ба бэлтгэлийн бодлого улс орныг үйлдвэржүүлэх, ХАА хоршоолох зэрэг зангилгаа асуудлыг гүнзгий судалж тал бүрээс нь дүгнэж бичих явдал хангалтгүй болсон, МАХН-ын их хурал намын Төв Хорооны удаа дараагийн шийдвэр төсөл тусгалаа зохих ёсоор олоогүй гэж заажээ. 

	Ж. Төмөрбаатар багш ЗХУ-ын КН-ын дэргэдэх нийгмийн ухааны академид суралцаж байхдаа Герман, Чех, Польш зэрэг Дорнод Европын юм үзэж, нүд тайлсан олон залуучуудтай танилцаж, нөхөрлөж илэн далангүй ярилцаж байлаа. 

	Тэд ярихдаа: Бидний байгуулж байгаа социализмын материал техникийн бааз маань бүтэх болов уу? Өмчөөсөө хагацсан бэлэнчлэх сэтгэлгээтэй ард түмнийг зөвхөн нэг намын үзэл суртлаар тогтоон барьж чадахгүй гэдэг нь ойлгомжтой байсан. Төмөрбаатар түүний ах дүү нараас олон хүн эсэргүүд хэлмэгдэж байсан хийгээд Сталин, Чойбалсан нарыг тахин шүтэж байсан үеийн хор уршиг улс төрийн хэлмэгдлийг багагүй судалсан хүний нэг. 20 гаруй жил улс төрийн хэлмэгдэлд өртөж явахдаа улс төрийн хэлмэгдлийн үүсэл хөгжил, учир шалтгааныг багагүй тунгаажээ. Энэ бол зөвхөн социалист системд байсан үзэгдэл хийгээд Орост Октябрийн хувьсгал ялж Ленин, Николай хааныг гэр бүлээр нь буудсанаас эхэлж, энэ нь Монголд нөлөөлж 1922 онд Ерөнхий сайд Бодоог, 1924 онд НТХ-ны дарга Данзаныг буудсанаар эрч хүчээ авч үндсэндээ 1985 онд Орост өөрчлөн байгуулалт эхлэх хүртэл үргэлжилжээ. Орост коммунист дарангуйлагчдын гарт өртсөн хүний тоо 66 сая болсон нь дэлхийн 2-р дайнд амь үрэгдэгсдээс давсан гээд бод. Хүн амтайгаа харьцуулахад Чойбалсангийн цуст яргалал дэлхийд толгой цохидог. Гэтэл хөрөнгөтөн оронд улс төрийн хэлмэгдэл гэдэг ойлголт байдаггүй. 

	Сталинаас хойш улс төрийн хэлмэгдлийн агуулга үндсээрээ өөрчлөгдсөн байдаг. 1957 онд ЗХУКН Молотов тэргүүтэй намын эсрэг бүлгийнхнийг бут цохиж, намаас хөөсөн боловч ажил амьдралыг нь хохироогоогүй. Молтовыг БНМАУ-д элчнээр томилж, Орос улс хил хязгаар газар нутгаа тэлж үүргээ гүйцэтгэсэн. Гэтэл Цэдэнбал намын эсрэг бүлгийн толгойлогч гэгдэж яллагдсан Төмөр-Очир, Лоохууз нарыг малчин, ажилчин, жижүүр, манаач болгосон нь энд бас зарчмын ялгаа ажиглагддаг ажээ. Уг тогтоол 7 заалттай бөгөөд түүний 1-р зүйлд (намын эсрэг эдгээр үзэл санаа үг өгүүллийг эрс буруушаахын) хамт намын зарим байгууллагын гишүүдээс сэхээтний санал бодлын гаж илрэлүүдэд шийдвэртэй цохилт өгөхгүй эвлэрэн сууж байсныг намын дүрмийн шаардлагад тохирохгүй, эвлэршгүй зүйл гэж үзжээ. 

	 

	Одоо Төмөрбаатар гуайн гэргий Цэрэндолгор гуайн яриаг сонсъё. 

	— Манай өвгөнийг эхлээд Өвөрхангай аймгийн Хужиртын МААМС-ын орлогч даргаар томилсон. Би ч нэг их татгалзаагүй. Нэгэнт 10 жилийн сургуультай, хүн эмнэлэгтэй газар очно гэдгээ ойлгоод ажлаасаа гарсан. Гэтэл биднийг явуулдаггүй. Хоёр сар гаруй хүлээсний эцэст та нарыг Хөвсгөл аймгийн Их-Уул суманд явуулах болсон гэдэг шийд ирлээ. Үүний учир нь Төмөрбаатар багш Өвөрхангай аймгийн хүн учраас сэхээтэн олон төвлөрсөн, бас улсын чанартай амралтын газартай Хужирт суманд томилсныг Намын Төв Хороо зөвшөөрөөгүй юм байжээ. Ингээд зориуд 10 жилийн сургуульгүй, их эмчийн салбаргүй газарт зориуд томилж гэр бүлийг салгах зорилготой байжээ. Харин хөдөөгийнхөн бидэнд их найрсаг хандаж ах дүү шиг тусалж байсныг тэмдэглэмээр байна. Манай өвгөн хөдөөгийн амьдралыг ерөөсөө мэдэхгүй, ялангуяа гэр ахуйн ажил, хоол ундыг огт мэддэггүй учраас гэр ахуйн хамаг ажил надад ноогдож, хөдөө идшиндээ хүртэл би явдаг байсан. Өвгөн угаасаа ном, эрдмийн хүн болохоор тодорхой хэдэн зүйлийн сонин захиалж уншихыг зөвшөөрдөг бас л НАХЯ-ны хараа хяналтад байсан учраас нэлээд уйтгарладаг байсан. Намайг ч гэсэн нэг эмч дагаж тагнадаг байсан юм билээ. Миний хувьд би их эмчийн мэргэжлийнхээ ажлыг хийж байсан учир олон түмэнтэйгээ ойр дотно танилцаж, нэг их гутраагүй гэснээр бидний яриа өндөрлөв. 

	 

	1989 онд Г. Жамъянгийн бичсэн зүйлийг сонирхъё. Мод боловсруулах комбинатад нэг зүйл онцгой анхаарал татаж билээ. Улс төрийн хилс хэрэгт өртөгчид, өөрийн гэсэн үзэл бодлынхоо улмаас лай ланчгаа эдэлж яваа хүн энд цөөнгүй байлаа. Д. Төмөр-Очирын хамсаатан гэгдэн хилс арга хэмжээ авагдсан Чогсом, аймгийн дарга байсан Ром гуай, кино жүжигчин Ганболд, авьяаслаг яруу найрагч Н. Очирбат, П. Гантөмөр гэх мэтийн олон хүн байв. Арга хэмжээ авагдсан хүмүүсийг чухам яагаад энэ комбинат руу очуулдаг байсныг одоо хүртэл би бодоод олдоггүй. Ямар сайндаа НАХЯ-ны нэг гол хүн тэнд суудаг, тэгээд биднийгээ ивээлд нь өгдөг юм болов уу ч гэж шивнэсэн бүгд хэзээний очих газраа хүрчихсэн байдаг байлаа. 

	Нэг өдөр “Төмөр-Очирын баруун гар Төмөрбаатар гэгч хамгийн том эсэргүү иржээ. Үүдэн дээр харуул хийж байна” гэсэн яриа чих дэлсэв. Оройхон шиг харуулуудтай уулзах хэрэг гараад очвол төмөр замын манааны шовгорт настайвтар эрэгтэй хүн сууж байв. Биднийг оронгуут цэргийн хүн шиг тэвхийн босож номхон зогслоо. Хүн болгонд загнуулж, хөөгдөж, туугдаж яваад тийм бол оо болов уу. Их л айсан бэргэсэн янзтай байлаа. Асуусан зүйлд л товч хариулж байв. Таарсан ч амьтнаасаа айж дээ. Мөн л адилхан арга хэмжээ авагдаад аргагүйн эрхээр ээлжийн диспетчер гэдэг мэдэхгүй ажил хийж яваа нэгэн... гэж бодоод дотроо өрөвдөж байсан сан. Тэгээд Төмөрбаатар гуай бид хоёр яваандаа танилцлаа. Манай урдаа барьдаг философичдын нэг, нэрт эрдэмтэн энэ хүнийг би сургаар мэдэх билээ. 

	Олон жилийн дараа тэр хүнтэй нүүр учирсан төдийгүй, модны үйлдвэрт алба хашихчаан болж гэдэс тэжээсэн нь сонин санагдаж байв. 

	Төмөрбаатар гуай нэг удаа:

	— Цаагуур чинь биднийг отож байдаг хүмүүс бий. Чи намайг бодвол залуу хүн битгий наашаа ирээд бай. Шөнийн ээлж таарвал л ах нь цай чаначхаад хүлээж байна гэсэн сэн. Нэг шөнө бид хоёрын гараа таарчээ. Төмөрбаатар гуай үртэсний хаалган дээр гарсан байв. Энд галлах хориотой учир цахилгаан буцалгуураар жаахан цай чаначихсан сууна.

	— Хөвсгөл, Улаан-Уулаас орж ирж болдоггүй хэцүү байлаа. 1966 оноос Ю. Цэдэнбал, Д. Моломжамц, Н. Лувсанравдан гуравт дөрвөн удаа өргөдөл өгч “ар гэрийн амьдрал хэцүү байна. Намайг Улаанбаатарт суулгаж өгөөч” гэж гуйсан сан. Ердөө хариу өгөлгүй жил тойрлоо. Хүний эрхийн амьтан яалтай билээ, хий л бухимдахаас цаашгүй. Гэтэл нэг өдөр төвөөс дууджээ. Баярласан гэдэг ч жигтэйхэн. За манайхныг Улаанбаатарт суулгаж өгөх нь дээ. Арга хэмжээ авсан нэг өдөр байхад, харж үзэх нэг өдөр байж л таарна гэж бодоод хөл газар хүрэхгүй шахам Улаанбаатарт ирж билээ. Намын Төв Хороонд очсон чинь ер дуудсан хүн алга. Мэдвэл мэдэхээр олон л дарга, даамалтай уулзлаа. Мэдэх хүн огт алга. Намын Хянан Шалгах хорооны зарим нөхөд л НАХЯ руу очиж асуусан нь дээр байх гэлээ. Генерал Гүнсэн дээр очсон чинь хүнээ олоод оччихжээ. Энэ сайд тун уриалгахан угтлаа, муу “эсэргүү”-гээ тамхиар хүртэл дайлах нь тэр. 

	Тэгтэл миний НТХ-нд бичсэн өргөдлүүдийн утга санааг бүгдийг энэ генерал мэдэж байна. Намайг харж үзээд Улаанбаатарт суулгаж болно гэнэ. Орон сууц ч олгохоор, мэргэжлийн дагуу өндөр цалинтай ажил ч хийлгэж болох бололтой. Тэгснээ залирхуу инээж:

	— Та нэг л үүрэг гүйцэтгэнэ. Түүнийг л зөвшөөрөх эсэхээс болно гэлээ. Би түүнийг нь сонсъё гэв. Тэгсэн чинь намайг тагнуул хийлгэх юм гэнэ. Лоохууз, Нямбуу, Сурмаажав нарын намын эсрэг бүлгийнхнийг сайн таних учир тэдний дунд ажиллаж хэлсэн, ярьсан, хийсэн бүхнийг нь НАХЯ-нд мэдэгдэж байх үүрэгтэй гэнэ. Тэр бузар үйлдлийг би сонсонгуутаа эсэргүүцсэн. 

	— Та нар Монгол түмнийг нэгээр нөгөөг нь битгий тагнуул. Ард түмний хөвгүүд, охидыг хооронд нь битгий дайсагнуул гэж хэлээд гарч билээ. Тэгээд ахыг чинь хотод оруулж ирэхээ больчихсон юм. Эхнэр хүүхдээ зовоон хөдөө тэнэсээр байгаад өндөр насны тэтгэвэрт гарч сая нэг юм Улаанбаатарын бараа харлаа. Зүгээр сууж болохгүй юм. ”Эсэргүү” ажиллуулдаг газар байх биш. Арга тасраад энд манааны ажил хийж байна даа гэсэн сэн. Нэг мэдсэн Төмөрбаатар гуай алга болчихлоо. Хожим сураг сонсвол нас барсан гэнэ. 

	Би хөгшинтэй нь уулзаж ярилцсан. Шадавын Цэрэндолгор гэж манай бас л өмнөө барьдаг эмч нарын нэг. "Эсэргүү” нөхрийгөө даган аймаг сум дамжиж явсаар толгойтой үс нь дун цагаан, тоолдог нас нь тун ч хол явчхаж дээ. Муу өвгөн минь амьсгал хураахынхаа өмнө охин, хүү бид хэдийг толгойныхоо дэргэд суулгачхаад “эсэргүү” гэдэг нэрээсээ л салж үхэж чадсангүй дээ. Цаг цагаараа байхгүй биз. Үнэний тэнгэр цэлмэж бидэнд олгосон “эсэргүү” нэрийг халах цаг ирэх ёстой. Тэр цагт та нар минь үнэнийг ард түмэндээ хэлээрэй гэсэн сэн... гээд нулимсаа арчиж билээ. Гэмгүй мөртөө гэмтэн болж, гэр бүлээрээ хөөгдөж туугдаж явсан олон хүний дунд эрдэмтэн Жовдоогийн Төмөрбаатарын мөр баларшгүй үлдсэн юм.

	“Үнээр явсан хүн 

	Үхэр тэргээр туулай гүйцнэ” 

	(зүйр үг)

	 

	Нэрийн хуудас: Доржпаламын ЦЭЕН

	 

	1936 оны гал хулгана жилийн өвлийн адаг сарын сүүлчээр Түшээт Хан аймгийн Зоригт Вангийн хошуу, одоогийн Төв аймгийн Бүрэн суманд малчин ардын гэрт төрсөн. Бага сургууль (1949), Санхүү эдийн засгийн техникум (1952), Полтава хотын Зенитийн артиллерийн дунд сургууль (1960), Ленинградын артиллерийн командын академи (1966) тус тус суралцаж төгсжээ. Мөн академийн адъяюнктурийг (1982) дүүргэж, Техникийн шинжлэх ухааны дэд доктор болсон. Эрдмийн профессор цолтой Төв аймгийн гар үйлдвэрийн холбоонд ня-бо хийж хөдөлмөрийн гараагаа эхэлсэн. 

	Цэргийн ангид тусгай салааны дарга, биеийн тамирын зааварлагч, штабын дарга, бригадын их бууны дарга, ЦНДС-ийн тэнхимийн даргаар ажиллаж байгаад тэтгэвэрт гарсан. Академийн III курст сурч байхдаа нэг хүнийг тахиж, шүтэх асуудал тавьсан тул Намын Төв Хорооны шийдвэрт эргэлзсэн намын эсрэг бүлгийн үзэл санааг дэмжсэн гэж МАХН-аас гурван удаа шийтгэгдсэн. 1990 оны V сард цагаадсан. Нэг хүнийг тахин шүтэж байх үед монголын сэхээтний тэргүүний хэсгийг хэлмэгдүүлэн хүний эрхийг бүдүүлгээр зөрчиж, дур зоргоороо авирлаж, улс нийгмийг хохироож, хөгжил цэцэглэлтэд саад болж байсан Цэдэнбал болон түүнийг тойрон хүрээлэгчдийн хүнд хэцүү дарангуйллыг 26 жилийн турш амссан хүний нэг бол хурандаа Доржпаламын Цэен юм. 

	 

	 

	Намын эсрэг бүлэг гэгчийн тухай авч хэлэлцсэн МАХН-ын ТХ-ны VI бүгд хурлын шийдвэрийг таниулахаар 1965 оны I сард МАХН-ын Төв Хорооны гишүүн, генерал Жамъян ЗХУ-ын Ленинград хотын цэргийн бүх хүмүүсийг цуглуулж яриа хурал хийжээ. Жамъян генерал МАХН-ын ТХ-ны VI бүгд хурлын шийдвэрийн тухай мэдээлэл хийхийнхээ өмнө “Ямар нэгэн тэмдэглэл хийж, бичиж болохгүй, зөвхөн сонс, харин санал бодлоо дэлгэрэнгүй хэлэх хэрэгтэй. Бид тодорхой бичиж авна. Бүгд хурлын шийдвэртэй холбогдсон асуултыг зөвхөн бичгээр өгнө. Гэхдээ та нар хаягаа тодорхой бичнэ шүү” гэж анхааруулжээ. Цааш нь Ц. Лоохууз манай хайрт, шалгарсан удирдагч Ю. Цэдэнбалыг Монгол Улсын хөгжлийн замд бул хар чулуу болон хэвтэж саад болж байна. Иймээс тэрхүү бул хар чулууг авч хаяхгүй бол Монгол орон хөгжихгүй гэж түүний мэргэн удирдлагаар цэцэглэсэн манай орны үсрэнгүй хөгжлийг үгүйсгэсэн гэжээ. Цэен энэ яриан дээр “Зөвхөн намын үүрийн хурал дээр хариулт өгнө үү” гэж дээд талд нь бичээд, манайд нэг хүнийг тахин шүтэх илрэл байна уу? Хэрэв байхгүй бол МАХН-ын ТХ-ны нэгдүгээр нарийн бичгийн дарга, БНМАУ-ын СнЗ-ийн даргын албан тушаалд яагаад нэг хүн ажиллаж байна вэ? МАХН-ын удирдлагын дор СнЗ-ийн даргын ажил хийгээд байх тийм боловсон хүчин манайд байхгүй юу? гэж асуусан тэр үеэс л Д. Цэенгийн их хэлмэгдэл эхэлжээ. 

	Намын үүрийн хурлын сонсгол дуусмагц, генерал Жамъян босоод, Цэенгийн асуултыг бариад ийм ноцтой асуулт тавьж байгааг бодоход та нарын дунд намын эсрэг бүлгийн хамсаатан байх шиг байна. Тэгээд ч энэ хүн нэлээд төөрөлдөж, яваа бололтой. Энэ хүнийхээ тухай тодорхой ярих хэрэгтэй гэж Цэенгийн тавьсан асуултад тодорхой хариулт өгөхийн оронд эргүүлж мушгиж эхэлжээ. Д. Цэен босож үзэл бодлоо хэлж байтал генерал Жамъян түүний үгийг зогсоож, өөрийнхөө тухай ярь гэхээр нь надад өөрийнхөө тухай ярих юм байхгүй гээд суужээ. Гэтэл ахмад Санхүү гэдэг хүн босож, Цэен бол “жижиг Лоохууз” байгаа юм гээд түүнийг газар дор ортол муулж, түүний дараа боссон болгон “Жижиг Лоохууз” гэдэг үгийг давтан хэлж Цэенг хазайсан дээр нь улам түлхжээ. Маргааш нь Жамъян генерал Цэенгийн бичсэн үг бүрийг тайлбарлуулж, маш олон асуулт дандаа мушгих, гуйвуулах талаас нь тавьж, удаан ярилцсаны эцэст чиний энэ чинь намын эсрэг бүлэгт холбогдолгүй, өөр асуулт байна. Сайн сурч зорьсон хэргээ бүтээгээрэй гэж хэлээд дутагдлаа засах баталгаа гаргуулж, аваад үлдээсэн ажээ. 

	Ингэж МАХН-ын ТХ, БХЯ-ны хар дансанд “Жижиг Лоохууз" гэсэн нэртэй намын эсрэг бүлгийн үйл ажиллагааг дэмжигч “болдоггүй” хүнээр анх бүртгэгдсэн нь энэ ажээ. Д. Цэен 1965 онд НТХ-ны VI бүгд хурлын шийдвэр танилцуулах тэр цуглаан дээр Ю. Цэдэнбалыг шүүмжилсэн хандлагатай асуулт тавьсныг НТХ-ны шийдвэрт эргэлзсэн намын эсрэг бүлгийн үзэл санааг дэмжсэн гэсэн дүгнэлт өгч түүний зан харьцааны гэх дутагдлаа шалтаг болгон 1966 онд намын орлогч гишүүн болгож, 1983 онд донгодож, 1985 онд намаас хөөж шийтгэжээ. Д. Цэен 1966 оны XI сард НХШХ-ны дарга агсан Лувсанравданд намын орлогч гишүүн болгон шийтгээд орлогчийн батлах олгохгүй байгаа тухай өргөдөл бичсэнийг Армийн улс төрийн газрын ажилтан Гүрдорж "дээш нь бичиж заргалдлаа" гэсэн утга санаагаар загнаж сүрдүүлж, байж намын орлогч гишүүний батлах олгожээ. Энэ бол “зарга” биш асуудлын үнэн мөнийг шударгаар олж, зөв шийдвэрлэх ёстой гэсэн зарчим баримталж, бичсэн өргөдөл байж. Ингээд ямар ч асуудлыг нам, захиргааны аль ч дээд байгууллагад хэчнээн шударга тавилаа ч гэсэн түүнийг зөвөөр нь шийдвэрлэх механизм байхгүй, тийм хүнд сурталт захиргаадалтын системд орсон юм байна гэдэг ойлголтыг Д. Цэен бүрэн авч үүнээс хойш шударга үнэний тухай мэдээлэл, өргөдөл дээд байгууллагад бичиж болохгүй юм байна гэсэн хувийн дүгнэлт хийжээ. 

	Д. Цэен намын шийтгэлийг хүмүүжлийн арга хэмжээ гэж ойлгон зарчимтай хөдөлмөрлөж, засарснаа харуулахыг хичээн ажиллаж, тодорхой үр дүнд хүрч амжилт гаргалаа ч гэсэн зохих ёсоор үнэлэгдэхгүй байжээ. Ажил нь өөдрөг сайн байсан учраас хариуцлагатай албан тушаалд тавигдаж 019-р ангийн штабын дарга болж тэнд цэргийн алба дүрмийн дагуу дэвших эхлэл тавигдаж, эмх дэглэм зохион байгуулалт сайжирсан учир тушаал дэвшүүлэхээр (ангийн дарга болгохоор) БХЯ-ны коллеги, МАА-ийн улс төрийн газрын товчоогоор ороход боловсон хүчний хэлтсийн дарга асан хурандаа Бээжин “хүн зодсон” учир энэхүү тушаалд томилж болохгүй гэсэн санал гарган “жижиг Лоохууз” нэрийн хажуугаар хилсээр “хүн зодсон” нэр зүүлгэж, ЦЕДС-ийн тэнхимийн дарга, ахлах багшаар 1969 онд томилсон байна. 

	Коллеги товчооны хурлыг удирдаж байсан генерал Б. Дорж, Ёндондүйчир нар “чи залуу хүн, санаа сэтгэлээр унаж болохгүй, сайн ажиллах хэрэгтэй” гэж захиж, урам хайрласан болохоор улс, армидаа мэдлэг боловсролтой боловсон хүчин бэлтгэх хариуцлагатай бөгөөд хүндтэй ажилд зориг гарган шамдан орсон аж. Энэ хоёр генерал ч Д. Цэенд хүний сайхан сэтгэлээр хандаж, анхаарал халамж тавьж, дэмжлэг тусламж үзүүлсэнд Д. Цэен туйлаас баярлаж явдгаа дурсан ярьсан юм. Д. Цэен сургалт хүмүүжлийн ажлыг шинжлэх ухааны үндэстэй зохион байгуулах, багш нарын мэдлэг, заах аргын түвшнийг дээшлүүлэх, сургалтын материаллаг баазыг сайжруулах ажилд гол анхаарлаа хандуулж, үр дүнд хүрчээ. “Газрын артиллерийн буудлагын дүрмийг судлах гарын авлага” гэсэн буудлагын онолын чухал номыг анх удаа зохиомжлон орчуулж, 1972 онд хэвлүүлсэн байна. 

	Судалгаа шинжилгээний ажлын үр дүнд Монгол орны нөхцөлд уулын буудлагын таблицыг ашиглах нь зүйтэй гэсэн санал боловсруулж, мөрдүүлжээ. Академийн дээд курс 1973 онд төгсөж, удалгүй БХЯ-ны 15-р хэлтсийн штабын орлогч даргаар томилогдож, ардын армийн артиллерийн байлдааны бэлэн байдал, ялангуяа буудлагын бүтээмжийг дээшлүүлэх асуудалд голчлон анхаарч энэ чиглэлээр том, жижиг таван ном хэвлүүлж, олон өгүүлэл бичиж, “Ардын арми” сэтгүүл “Улаан од” сонинд нийтлүүлсэн учраас “Улаан од” сонины 1975 оны ээлжит “Тэргүүн” шагнал авсан байна. 

	1976 оны V сард Ховдын хорооны артиллерийн буудлагыг өндөр шаардлага зохион байгуулалттай удирдахын зэрэгцээгээр МАХН-ын ТХ-ны X бүгд хурлын (1975 он) шийдвэрийг хэрэгжүүлэх, намын ХVII их хурлыг угтсан ажил өрнүүлж, орон нутгийн нөөц бололцоог ашиглан “Цагаан үнээт" гэдэг газарт чулуун байшин 2, малын хашаа 1-ийг МХЗЭ-ийн гишүүд, залуучуудын хүчээр бариулсан бөгөөд хорооны артиллерийн галыг анх удаа нийлүүлж Ховд аймгийн намын хорооны нэгдүгээр нарийн бичгийн дарга, АДХГЗ-ны дарга нарт үзүүлэн, тэднээс өндөр үнэлэлт авчээ. БХЯ-нд байсан богинохон хугацаанд намын гишүүн хамт олны итгэл найдвар хүлээж, 1974 оны 1 сард байлдааны бэлтгэл хэлтсийн дэргэдэх МАХН-ын үүрийн товчооны гишүүнээр, 1976 оны I сард мөн үүрийн нарийн бичгийн даргаар тус тус сонгогдож ажилласан байна. 

	Эрхэлсэн ажил нь өөдрөг байхлаар удирдлагын зарим хүмүүст огтхон ч таалагдахгүй элдвээр улыг нь шагайж, хавчиж, мөрдөж мөшгөх, зохиомол дутагдал гаргаж, буруутгахыг оролдох, элдэв нэр хоч зүүх, гүжирдэн гүтгэх зэрэг арга заль тасарсангүй үргэлжилсээр байжээ. Тэрхүү олон зохиомол үйл явдлаас ганцхан жишээ дурдахад 1974 оны XI сард болох байсан Армийн эрдэм шинжилгээний бага хуралд “Артиллерийн буудлагад Монгол орны цаг уурын нөхцөлийн нөлөөг тооцоолж байгаа нь” гэсэн хэлэх үг бэлтгэж очсон газартаа шаардлагатай буудлага, туршилт хийх үүрэг хурандаа Шуувай өгсний дагуу 1974 оны IV сард Зүүнбаянгийн нутагт артиллерийн буудлагад оролцож байх үедээ нарийн тооцоо гаргаж, нэг сум буудах зөвшөөрлийг 126-р нэгтгэлийн их бууны командлагч хурандаа Дашцэрэнгээс авч туршилт хийх гэтэл гэнэт болиулсан нь дивизионы дарга “нохой” хэмээх хочтой Норов Зөвлөлтийн мэргэжилтэнд “Энэ хүн дураараа буудаж, сум гарздах гэж байна” гэж шивнэж, хутган үймүүлсэн тул ямар ч учрыг ойлгоогүй байсан мэргэжилтэн болиулсан нь тэр байжээ. 

	Үүний дараа “Буудлага удирдахаар ирсэн хошууч Д. Цэен зөвлөлтийн мэргэжилтэнтэй хэрэлдэж, цэргүүд буудах ёстой сумаар өөрөө буудаж, улсын хөрөнгө сүйтгэж, дураараа ажиллаж байна” гэсэн албан ёсны яриаг гаргасныг зөвлөлтийн мэргэжилтэн сонсож мэдээд гайхан "Хэзээ бид хоёр муудалцсан бил ээ?” гэж Д. Цэенгээс асуугаад, бид хоёр хэзээ ч муудалцаагүй, харин эвтэйхэн ажиллаж байгаа шүү дээ гэж мэргэжилтэн өөрөө баталж хэлжээ. Д. Цэен Армийн эрдэм шинжилгээний Бага хуралд үг хэлсний үр дүнд артиллерийн цаг уурын радио локаторын станцыг ЗХУ-аас авч хэрэглэх нь зүйтэй гэсэн Д. Цэенгийн санал дэмжигдэж, захиалсны дагуу 1976 оны II сард станц ирж, ашиглахаар орон тоо, зохион байгуулалт хийж, БХЯ-ны коллеги, УТГ-ын товчоогоор оруулж батлуулах ажлыг зөвлөлтийн мэргэжилтэн, Д. Цэен хоёр шууд эрхэлж байжээ. 

	Гэтэл хурандаа Шуувай нэг өдөр Д. Цэенг дуудаж, чи юун орон тоо барьж гүйгээд байгаа юм бэ? гэхлээр нь Д. Цэен цаг уурын станцын орон тоог мэргэжилтэнтэй хамтарч боловсруул гэж та надад үүрэг өгсөн шүү дээ, түүнийг л оролдож байна гэж хэлжээ. Чи тэрийг хийх гээд байх явдалгүй, өөр хэлтэст шилжүүлсэн тул тэд хийнэ гэхээр нь шийдвэр буруу гэдгийг ойлгож, мэргэжлийн хүний хувьд дуугүй өнгөрч болохгүй байсан учраас намын хурал дээр энэ тухай ярьсан нь даргаа шүүмжилсэн хэрэгт оржээ. 1976 оны VI сард хурандаа Бээжин Д. Цэенг дуудаж, “чи даргыгаа (хурандаа Шуувайг хэлж) шүүмжилсэн, чамайг өөрчилж дивизионы даргаар явуулна, маргааш коллеги, товчоогоор орно” гэжээ. 

	Хурандаа Бээжин коллеги, товчооны хурал дээр “очсон газартаа хүнтэй хэрэлдээд болдоггүй, зөвлөлтийн мэргэжилтний зөвлөгөөг сонсдоггүй учир солих шаардлагатай” гэж Цэенд хэлснээсээ огт өөрөөр танилцуулсанд Сайд, УТГ-ын дарга хоёр “таарч тохирч байсан газарт нь буцааж өг” гэсэн учир ЦНДС-ийн тэнхимийн дарга, ахлах багшаар дахин томилжээ. Д. Цэен сургууль, инженерийн боловсролтой мэргэжилтэн бэлтгэдэг болсон, материаллаг бааз байхгүй, сургалт, хүмүүжлийн ажлын нэгдлийг хангах нөхцөл бүрдээгүй бэрхшээл ихтэй байсан ч энэхүү бэрхшээлийг давахын тулд хамт олноо сайн зохион байгуулж, зөв чиглүүлэх шаардлагатай армийн командлал, сургуулийн удирдлагын дэмжлэг тусламжийг ихээхэн авахад бүх анхаарлаа хандуулж ажилласны дүнд богино хугацаанд (2 жил орчим) сургалтын шинэ төлөвлөгөө, хөтөлбөр боловсруулж, түүний дагуу сургалтыг зохих ёсоор явуулж, бололцоогоороо материаллаг бааз байгуулж ажиллажээ. 

	Д. Цэен сурах бичиг, гарын авлага бичих, редакторлах, сургалтын төлөвлөгөө, хөтөлбөр зохиох, эрдэм шинжилгээний болон сурталчилгааны өгүүлэл нийтлүүлэх зэргээр нийтдээ 106 хэвлэлийн хуудас бүтээл туурвисан учир 1980 оны X сард сургуулийн ойг тохиолдуулан доцент цол мэдүүлэхэд БХЯ Лоохуузын бүлэгтэй холбоод олгуулаагүй аж. Д. Цэен эрдмийн зэрэг хамгаалах асуудлыг БХЯ-ны удирдлагад тавьсан ч намын эсрэг бүлэгт оролцож явсан гэдгээр шалтаглан зөвшөөрдөггүй байжээ. Д. Цэенг Зөвлөлтөд дээд курст суралцаж байх үед орос багш Власов нь эрдэм шинжилгээ эрхэлсэн орлогч захирал, урьд өмнө Д. Цэенд артиллерийн буудлагын онол зааж байсан техникийн шинжлэх ухааны доктор (их эрдэмтэн), профессор-генерал Матвеевт уламжлан эрдмийн зэрэг хамгаалах хүсэлтийг дэмжүүлээд зарчмын хувьд зөвшөөрөн удирдагчаар доктор, профессор хурандаа Куренковтой уулзахыг зөвлөсний дагуу энэ хүн ч удирдахаа дуртай зөвшөөрч сэдвийн чигийг гаргажээ. Гэвч хурандаа Шуувай дэмжсэнгүй. Түүнээс хойш гурван жил өнгөрсний дараа 1976 оны X сард МАА-ийн улс төрийн газрын товчоогоор орж, аспирантурын уралдаант шалгалт өгөхөөр батлагджээ. 

	Шалгалтад тэнцээд МАХН-ын ТХ-ны нарийн бичгийн дарга нарын зөвлөгөөний 1977 оны III сарын 2-ны өдрийн 93 дугаар тогтоолоор ЗХУ-д эчнээгээр адъюнктурт суралцах болжээ. Адъюнктурт суралцах зөвшөөрөл ЗХУ-аас 1977 оны ХII сарын сүүлээр ирсэн боловч уул зөвшөөрөл дарагдсаар 1978 оны X сард мэдэж, шаргуу хөөцөлдсөний дүнд нэг жил долоон сарын дараа сая л суралцах болсон байна. Академийн захирлын баталсан эрдэм шинжилгээний ажлын хувийн төлөвлөгөөгөөр 1980 оны IV улиралд тус бүр 1 удаа сорилт, туршилт хийхээр БХЯ-ны ерөнхий арга хэмжээний төлөвлөгөөнд оруулах захиалгыг 1979 оны VI сард артиллерийн удирдах газраар дамжуулан өгсөн боловч төлөвлөгөөнд оруулсангүй. Хурандаа Шуувай, дэд хурандаа Хүрэлжанцан нарт шийдэх хүсэлт тавихад эдийн засгийн тооцоо хийгээд сайдад рапорт бич гэсний дагуу эдийн засгийн тооцоог 3 хувилбараар гаргаад распорт бичиж өгснийг газрын удирдлага БХЯ-ны коллегид оруулж, хэлэлцүүлэхдээ хөрөнгө их хэмжээгээр зарах бөгөөд нэлээд чирэгдэлтэй тул болиулах, цаашдаа Д. Цэенгийн эрдмийн зэрэг хамгаалах явдлыг зогсоох санал тавьсныг сайд Авхиа эс зөвшөөрч хээрийн буудлага, сургуулийн явцад туршилт хийгээд хамгаалуулах шийдвэр гаргажээ. 

	БХЯ-ны хамгийн дээд хамтарсан шийдвэр гаргадаг байгууллага - коллеги, товчооны шийдвэр биелэгдсэнгүй. Уул үүргийг авсан генерал Ёндон туршилт хийлгээгүй, элдэв шахалт хавчилтаар тасарсан болохоор онолын үндэслэлийг гаргаад зөвхөн туршилтаас дүгнэлт хийгээд гүйцээх, бараг бэлэн болсон диссертаци нь бүтэхгүй тийшээ ханджээ. Өөр чиглэлээр ажиллах шаардлага гарч БНМАУ-ын СнЗ-ийн дэргэдэх Улсын ус цаг уурыг удирдах ерөнхий газрын эрдэм шинжилгээний институтээс аэрологийн станцын олон жилийн мэдээ, тусгай лавлахыг авч эрдмийн ажилдаа ашиглажээ. 

	Нисдэг тэрэгний тусламжтай зохиомол солбицол байгуулах санаа ч орж, энэ тухай эрдэм шинжилгээний ажлын удирдагчтайгаа очиж уулзаж, зөвлөх шаардлага гарсан тул ЗХУ-д явах талаар олон хоног сар хөөцөлдсөний эцэст сайд Авхиа болох талаас нь дэмжиж, коллеги, товчоо хуралдаж «явуулах нь зүйтэй» гэсний дагуу 1981 оны I сард ЗХУ-д явжээ. Монголын аэро-уур амьсгалын лавлахыг шинжлэн судлахад салхи нь зүүн эргэлттэй, агаарын халуун хүйтэн нь (температур) Европынхоос өөр байсан. Таблиц зохиож, зөвлөмж бичиж, түүнийг артиллерийн анги, салбарт туршиж үзэхээр 1981 оны III сард БХЯ-ны ХV газрын удирдлагаар дамжуулан тараахад батлагдаагүй зүйлийг бид хэрэглэхгүй гэж шууд татгалзжээ. Гэвч Д. Цэен ЦНДС-ийн сонсогчдын артиллерийн буудлагын үед бүх санаагаа туршиж үзэхэд үр дүнгээ өгөх нь харагдсан байна. Урьдчилсан хамгаалалт (1982 оны 5, 6, 7-р сард) амжилттай болж, ЗХУ-ын цэргийн 4 тойрог, артиллерийн 4 дээд сургуульд автореферат тарж, судлагдаад бүх санал (отзыв) шинэ зүйлийг хүлээн зөвшөөрч зарим сургуулийн газар нь сургалтдаа нэвтрүүлсэн баримт ирүүлсэн байлаа. Д. Цэенг эрдмийн зэрэг хамгаалуулахгүй гэсэн ээлжит хавчилт, гүтгэлэг, хуйвалдаан эхэлж, Ж. Ёндоны багийн хүмүүсийн үйл ажиллагаа идэвхжиж зохиомол шалтаг эрсээр байжээ. 

	Урьдчилсан хамгаалалт хийж явах хугацаанд ЦНДС-ийн улсын шалгалт болж, артиллерийн дөрвөн сонсогч мэргэжлийн хичээлд унасныг ашиглаж, БХЯ-ны XV газрын удирдлага, кафедрын сурлага, сахилга муу гэж шуугиан дэгдээж, Д. Цэенг ажлаас халуулах санал боловсруулсан байжээ. Мөн хугацаанд ЦНДС-ийн багш нарын аттестатчилал явагдаж, хэдийгээр эрдмийн зэрэг хамгаалахаар бүтээл нь бэлэн болсон хүн энэхүү шалгалтад орохгүй ёстой атал Д. Цэенг эзгүй хойгуур оруулж, “Дээшээ доошоо таардаггүй, мэргэжлийн газартаа нэр хүндгүйгээс болж, дэмжлэг авдаггүй, мэргэжлийн сонсогчдоос улсын шалгалтад олон хүн унасан сурлага, сахилга муу, тэнхимийн дотор хагарал гарч хоёр бүлэг болсон” зэрэг дутагдал зааж, тэнхимийн дарга, ахлах багшийн ажилд тэнцэхгүй гэсэн дүгнэлт гаргасан байжээ. 

	Д. Цэен эрдмийн зэрэг хамгаалах бэлтгэл ажлаа хангаад 1982 оны II сард Улаанбаатарт ирэхэд генерал Самбуу 1982.7.31-нд сургуулийн удирдлагын зөвлөгөөн зохион байгуулж багш нарын аттестатчиллын дүнг мэдэгдэж, Д. Цэенг ажлаас халж, БХЯ-ны боловсон хүчний газарт очиж ажлаа ол гэж будилуулсаар хавчигдсаар байтал Ленинградын артиллерийн академиас X сарын 1-нд бэлэн байх дуудлага ирсэн боловч чам шиг зан харьцаа муутай хүнийг эрдмийн зэрэг хамгаалуулахгүй гэдэг байгаа. 

	Д. Цэенгийн эрдмийн зэрэг хамгаалах асуудлыг БХЯ-ны коллеги, УТГ-ын товчоогоор 1982.IХ.23-нд гурав дахь удаагаа оруулж, гол нь тэнхимийн сонсогчдын сахилга, сурлага муу, хүнтэй таардаггүй, тэнхимийн дотор хагарал гарсан гэдэг дутагдал зааж, эрдмийн зэрэг хамгаалуулахгүй, ажлыг нь өөрчилнө гэж хурандаа Бээжин мэдэгдэв. Сайдын тушаалыг арай гэж гаргуулж, сургуулийн удирдлагад авчирч өгтөл улс төрийн хэлтсийн дарга дэд хурандаа Дашдондов “Коллеги, товчооны хурал дээр авирласан тул намаас арга хэмжээ аваад ир гэж хурандаа Хашбат үүрэг өгсөн” танд арга хэмжээ авна гэжээ. Намаас арга хэмжээ авна гэдэг бол эрдмийн зэрэг хамгаалуулахгүй гэсэн үг юм. 

	Д. Цэен хөөцөлдсөөр байж X сарын 9-нд Ленинград явж, тогтоосон хугацаанаас нь 16 хоног хоцорч очсон тул маш их хөдөлмөрлөх шаардлагатай болжээ. X сарын 28-нд Академийн эрдмийн зэрэг хамгаалуулах зөвлөл хуралдаж, зөвлөлийн бүх гишүүд нэгэн дуугаар санал өгч техникийн шинжлэх ухааны дэд эрдэмтний зэрэг амжилттай хамгаалсан ч БХЯ-ны XV газрын дарга хурандаа Хүрэлжанцан тусгай комисс гаргаж, цуцлах тухай ярьж, албан тушаал өөрчилнө гэх зэргээр зовоож, их урт зам туулж, эцсийн эцэст хэвээрээ ажиллах болжээ. Байдал дахин хурцдаж, Д. Цэенг намаас хөөж, ажлаас халах арга явууллага илэрхий болж, 1983 оны 1 сарын 14-нд Армийн намын комиссын хурлаар оруулахад дутагдлаа засна гэж хүлцэнгүй зогсож байгаад намаас донгодож шийтгүүлжээ. Д. Цэенг оролдох, өө эрэх явууллага үүгээр зогссонгүй, түүнийг хэлмэгдүүлэн хохироох оролдлого янз бүрийн аргаар бус нэг удаа гарсны нэг нь сургуулийн улс төрийн хэлтсийн дарга дэд хурандаа Дашдондов 1983 оны X сард МАА-ийн улс төрийн газарт хуурамч мэдээлэл бичсэнийг улс төрийн газраас шалгаж, зохиомол болохыг баталсан ч худал мэдээлсэн хүнд хариуцлага хүлээлгэх ёстой байсан ч түүнд зэмлэл хүлээлгэсэнгүй өнгөрүүлжээ. 

	Энэ мэтчилэн байнга шалтаг, өө сэв эрж байснаа 1983 оны XI сард явагдсан МАХН-ын ТХ-ны шалгалт Д. Цэенгийн удирдсан кафедрын ажлыг сургуулийн хэмжээн дээр үлгэр жишээ байна гэж дүгнэснээс хойш түр чимээгүй болжээ. Ер нь үнэнийг худал болгож, нам төрийн бодлого, нийгмийн эрх ашгийг хохироож байгаа хүмүүс нам төрийнхөө бодлогыг хэрэгжүүлэн биелүүлэхийн төлөө тэмцэж, ажил үүргээ зохих ёсоор гүйцэтгэдэг олон сайхан боловсон хүчнийг яаж хавчин хяхаж, гүжирдэн гүтгэж, ажиллах бололцоо олгохгүй байгаа, хувийн явцуу эрх ашгийг нийгмийнхээс дээгүүр тавьж, алдар цол, албан тушаалын хойноос хөөцөлдөж, юу ч хийхээс буцахгүй болсон тийм өөдгүй өөр хоорондоо зусар бялдуучийн холбоотой хүмүүсийн ноцтой дутагдлын харгайгаар цэргийн сахилга бат суларч, цэргийн нэр хүнд ард түмний дотор буурч, нам, төрийн бодлого биелэгдэхгүй МАА-ийн байлдааны бэлэн байдал дээшлэхгүй дутагдал газар авсаар байсан үе юм. Эрдэм шинжилгээний ажлын ач холбогдол үнэ, цэнийг үнэлж үздэггүй, ойлгодоггүй, ойлгохыг хүсдэггүй, онол, шинжлэх ухааны ололтыг үгүйсгэдэг явдал армийн дотор түгээмэл байсантай эвлэрдэггүй байсан Д. Цэенг олон удаа оролдож, зовоож байсныг түүх гэрчлэх аж. 

	БХЯ-ны удирдлага зөвхөн Д. Цэенг хэлмэгдүүлээд зогсоогүй түүний төрөл төрөгсдийг ч хамруулан хэлмэгдүүлжээ. Тухайлбал, түүний төрсөн эгчийн хүү Рагчаагийн Ганболдыг ЦНДС-ийн артиллерийн IV дамжааг төгсгөх улсын шалгалтад оруулаагүй хасаж, суралцсан хугацааг цэргийн алба хаасанд тооцохгүй дутуу алба хаалгахаар явуулж, нийтдээ тэр хүүхэд 6 жил цэргийн алба хааж хохирсон. Мөн 1987 онд түүний хүүг ЦНДС-д орох боломж байсаар байтал аваагүй. Мөн Д. Цэенг халаад зогсоогүй, түүний хойноос мөрдөн мөшгөж, ШУА-ийн физик-техникийн хүрээлэнд ажиллаж байхад “болдоггүй хүн” гэж ажлаас гаргасан байна. 

	МАХН-ын онц Их хурлаас намын эсрэг бүлэг гэж байгаагүй бөгөөд түүний удирдагч гэгдэж байсан Ц. Лоохууз, Б. Нямбуу, Д. Сурмаажав нарыг цагаатгасан таатай нөхцөл бүрдсэн үед МАХН-ын хянан шалгах төв комиссын товчооны хурлаар орж, 1990 оны V сарын 15-ны өдрийн 22-р тогтоолд: “Д. Цэен 1965 онд НТХ-ны VI бүгд хурлын шийдвэр танилцуулах цуглаан дээр Ю. Цэдэнбалыг шүүмжилсэн хандлагатай асуулт тавьсныг НТХ-ны шийдвэрт эргэлзсэн, намын эсрэг бүлгийн үзэл санааг дэмжсэн гэсэн дүгнэлт өгч түүний зан харьцааны зарим дутагдлаар шалтаг болгон 1966 онд МАХН-ын орлогч гишүүн болгон шийтгэх, 1983 онд донгодох, 1985 онд МАХН-аас хөөх хүртэл арга хэмжээ авчээ. 

	НХШТК Д. Цэенгийн гомдлын мөрөөр хянан үзэхэд намын дотоод хэв хэмжээг зөрчиж түүнийг хохироосон байна. Иймд НХШТК Д. Цэенг МАХН-ын 1962 оны гишүүнээр сэргээн тогтоосон армийн намын комиссын 1990 оны III сарын 16-ны өдрийн X тогтоолыг баталж, Д. Цэенгийн гомдлыг хэрэгсэхгүй болгосон НХШХ-ны 1985 оны VIII сарын 27-ны өдрийн XXXII тогтоолыг хүчингүй болгосугай” гэжээ. Д. Цэен нэгэнт намын гишүүнээр сэргээгдсэн болохоор урьд ажиллаж байсан албан тушаалдаа эргэж орох хууль эрхийн үндэслэлийн дагуу, өөрийнхөө өргөдлийг БХЯ-ны сайдад 1990 оны V сарын 23 ба VI сарын 13-нд гаргажээ. БХЯ-ны сайд уг хоёр өргөдлийг нааштай шийдвэрлэхийн оронд цэргийн прокурорт хянуулахаар шилжүүлжээ. Цэргийн ерөнхий прокурор хянаж үзээд сайдад ирүүлсэн 1990 оны VIII сарын 3-ны 20/492 тоот албан бичигтээ: 

	 

	“... Д. Цэенг Армиас халсан нь хууль бус шийдвэр болжээ” 

	 

	гэж заагаад 

	 

	“... БХЯ Цэенг цэргийн албанаас халахаар гаргасан үндэслэл муутай шийдвэрээ өөрчилж, цэргийн жинхэнэ албанд эргүүлэн авч зохих тэнцэх ажилд томилсон байхад хууль зүйн хувьд нийцнэ” 

	 

	гэж мэдэгдсэн байна. 

	БХЯ-ны удирдлага цэргийн прокурорын зөвлөмжийг биелүүлэхгүй байгаа тухай БНМАУ-ын Ардын Их Хурлын Тэргүүлэгчдийн даргад өргөдөл өгсний дагуу БНМАУ-ын Ерөнхийлөгчийн Тамгын газрын 1990 оны IX сарын 22-ны өдрийн 3 тоот албан бичигт:

	 

	.. Д. Цэенг мэргэжлийн дагуу ажилд томилж хурандаа цолыг нь нөхөн олгох буюу доцент цол олгуулахаар зохих журмын дагуу уламжилж болох тул хянан үзэж, шийдвэрлэхийг мэдэгдье” 

	 

	гэжээ.

	Тамгын газрын энэхүү хариу шийдвэрийн дагуу Батлан Хамгаалахын зөвлөлийн анхны хуралдаанаар Д. Цэенд хурандаа цол олгож, ЦНДС-д багшаар томилж ажиллуулах нь зүйтэй гэж шийдвэрлэсэн тул сайдын 1990 оны X сарын 12-ны өдрийн 15 тоот тушаал гарчээ. Ингэж Д. Цэен ЦНДС-ийн хамт олныхоо эгнээнд дахин орж “үнэнээр явсан хүн үхэр тэргээр туулай гүйцнэ” гэсэн монгол ардын маань мэргэн үг биелж, хар цагаан нь ялгарч Д. Цэенд шинэ зам, амьдрал эхэлжээ. 

	Д. Цэенгийн хэрэг цагаатгагдаж, ажил алба сэргээгдсэний дараа шавь Г. Баатарнум нь “Үг” сонины 1990 оны 12-р сарын 20—31-ны № 24-нд нийтлүүлсэн “Үүдээ нээсэн нь үнэнд нийцэв” гэсэн дурсамждаа: 

	 

	“.. Цэен багш их үнэнч, шударга, хөдөлмөрч, хэлэх гэсэн үгээ хэний ч өмнө хэлчихдэг нь удирдах хүмүүсийн дургүйг хүргэдэг байсан нь үнэнтэй”, мөн “... ажилсаг, зарчимч, өндөр шаардлагатай бас өрөвчхөн сэтгэлтэй. Цэен даргын удирдлагад байсан 1980-аад оны сонсогчид өндөр тэсвэр хатуужилтай, шулуун шударга, зорьсондоо хүрэх эрмэлзэлтэй офицерууд болсон”, бас "... би энэ хүнтэй дөрвөн жил багш шавийн барилдлагатай байсны хувьд ажилсаг, үнэнч, шударга, өндөр шаардлагатай, удирдан зохион байгуулах авьяастай, их мэдлэгтэй дарга байсан гэдгийг л бага боловч хэлэхийг хичээв. Их буучдын дундаас төрөн гарсан анхныхаа эрдэмтнийг нүд үзүүрлэн, эрдмийн их ажлынх нь үр дүнг үзэлгүйгээр яаран сандран армиас зайлуулсан нь харамсаад ч баршгүй” 

	 

	гэж онцлон бичсэн нь Д. Цэенгийн төрх байдлыг илэрхийлсэн багшийгаа хүндэтгэн хайрлаж, бас харамсан өрөвдөж явдаг олон зуун шавь нарын чин сэтгэлийн тайлал юм аа. 

	“Хэлмэгдэл” бол хүний эрх, эрх чөлөөг бүдүүлгээр зөрчиж, гүжирдэн гүтгэж, хяхан хавчиж, ажиллах амьдрах бүх бололцоог хааж, боосон туйлын гунигт явдал мөн. Хүн хэлмэгдэх нь оюун санаа, ёс суртахуун, ажил амьдрал, эд материал, эрүүл мэндийн хувьд ч гэр бүл, үр хүүхэд, садан төрлөөрөө ихээхэн хохирч туулддагийг Д. Цэен биеэр амссан нэгэн билээ. 

	Хэлмэгдлийн хар салхи Монгол оронд эцэс болж, хойч үеийнхэнд минь дахин бүү давтагдаасай. 

	 

	Монгол түмэн минь сонор соргог байгтун!


УЛС ТӨРИЙН ТАЛААР ХЭЛМЭГДСЭН НЬ

	Нэрийн хуудас Гончигийн ОЙДОВЖАМЦ

	 

	Ойдовжамц нь 1930 онд (одоогийн) Булган аймгийн Могод сумын 4-р багийн нутагт малчин ард Мэтэвийн (Гончиг нь миний хойд эцэг) 2-р хүү болон төрсөн. 1940 онд гэрээрээ Улаанбаатарт шилжин ирж, 1941―1945 онд бага, 1945―1951 онд офицерын, 1951―1953 онд Цэргийн ерөнхий, 1956―1960 онд Эдийн засгийн дээд сургуулийг тус тус суралцан төгссөн. Эдийн засагч мэргэжилтэй. 

	1953―1956 онд ардын армид салааны даргаар ажиллаж байсан. Эдийн засгийн дээд сургуулийг төгсмөгц багшаар үлдэж, 1960―1967 онуудад тэндээ багш, тэнхимийн эрхлэгчээр ажиллаж байгаад эдийн засгийн дээд сургууль татан буугдахад МУИС-д 1967―1973 онд багшаар ажилласан юм. 1973 оноос МАХН-ын Төв Хорооноос газар заагдаж, Түлш эрчим хүчний эрдэм шинжилгээний зураг төслийн институтэд 1991 он хүртэл ажиллаж байгаад тэтгэвэрт гарсан даа. 

	 

	 

	Би 1949 оны 10-р сарын 18-нд 19 настайдаа МАХН-д гишүүнээр элссэн. Дэлхийн II дайны дараах энэ үед хүүхдийн коммунист хөөрөлд автагдан МАХН-ын гишүүнд элссэнээ би одоо хүртэл буруутгаж чаддаггүй юм. Тэр үед зөвхөн коммунист хүн л ялагч, коммунист хүн л үнэнч хүчтэй, шударга, хүн байдаг гэж тэр үеийн сурталчилгааны бүх хэрэгслээр (сонин, ухуулга зөвлөлтийн кино) ухуулж байсан юм. Тэр үед МАХН-ын өнгөрсөн үеийн үйл ажиллагаанд өчүүхэн ч хар толбо байгаагүй, цаашид ч байх ёсгүй гэдэгт итгэж явсан нь ганц би биш байсан биз ээ. Гэтэл 42 жилийн дараа 1991 онд МАХН-аас өөрөө гарснаа зайлшгүй зөв үйлдэл гэж үздэг, энэ нь одоо ч батлагдсаар байна. 

	Эдгээрийн тухай хойно өгүүлэх болно. 

	Би одоо хөгшинтэйгөө хоёул, зургаан хүүхэд зургаан айл болоод тэднийхээ хүчинд сайхан л амьдарч байна. 

	 

	1. Хэлмэгдэхийн урьдач нөхцөл бүрэлдсэн нь: 

	1951, 1952 оны үед шиг санана. Х. Чойбалсан нас барсны дараахан л байх даа. И. В. Сталин амьд байсан юм даг. Энэ үед намын үнэн сонины тэргүүн нүүрэнд Хятадын засгийн газраас ЗХУ-ын засгийн газарт Монгол Улсын цаашдын хувь заяаг хэрхэх вэ? гэсэн утгатай зүйл илгээж, түүнд ЗХУ-ын Засгийн газраас Монгол Улс хувь заяагаа Улаанбаатартаа шийдвэрлэнэ гэсэн утгатай хариу өгсөн юм. Би үүнийг үзээд ихэд эмзэглэж, улмаар гутарч явдаг болж билээ. Учир юу вэ гэвэл манай улс 1921 онд “хувь заяагаа” шийдвэрлэсэн (би тэгж ойлгож байсан) атал биш байжээ. Монгол улс, эсвэл ЗХУ, эсвэл Хятадын эрхшээлд орох ёстой юм уу гэж бодоод ингэж хоёр том хөрш бие биедээ ийм асуудал тавьж байгаа нь гагцхүү Ю. Цэдэнбалын улс төрийн харалган бодлогын уршиг гэж хатуу дүгнэж, түүнийгээ хэнд ч хэлээгүй, хэлж ч болохгүй гэж бодсоор 1964 оны 6-р бүгд хурал болоход одоо л үзэл бодлоо илэрхийлэх цаг болов гэж үзээд бичиж өгсөн нь тэр юм. 

	Миний улс төрийн талаар хэлмэгдэх оюун санааны нөхцөл гэх юм уу, үзэл баримтлал ингэж бүрдсэн юм. 50―60 жилийн турш ЗХУ-ын туршлага бол тэргүүний бүхний охь манлай, Монгол - Зөвлөлтийн найрамдал бол Монгол Улсын хөгжлийн үндсийн үндэс мөн гэдгийг би тухайн үедээ үгүйсгэдэггүй байсан. Харин ЗХУ-ын болон социалист гэгдэж байсан орнуудын туршлагыг механикаар хуулж хэрэглэхийг дотроо дургүйцдэг байсан, түүнийгээ ил гаргаж хэлж бас л болохгүй байлаа. Түүнчлэн манай улсын улс ардын аж ахуйд оруулж байсан хөрөнгийн тал хувь нь гадаадын зээлийн (бараг бүхэлдээ Зөвлөлтийн) хөрөнгө байсан. Хөрөнгийн ийм эх үүсвэртэй Монголын нөхөн үйлдвэрлэл цаашаа яагаад ч явахгүй тооцоо гардаг байв. Эдгээрийг би дээрх бүгд хуралд оруулсан нэргүй захидалдаа бичсэн, энэ нь миний улс төрийн хэлмэгдлийн нийгэм эдийн засгийн үндэс нь болсон нь гарцаагүй юм. 

	Ер нь 1960-аад оны эхээр манай Эдийн засгийн дээд сургуулийн зарим багш нарын дунд Ю. Цэдэнбалын явуулж байсан улс төр эдийн засгийн бодлогод дургүйцэх явдал их болсон нь ажиглагдаж байсан бөгөөд энэ үзэгдэл бусад сэхээтнүүдийг хамарч байсанд би эргэлзэхгүй. Тэр үед бид Ю. Цэдэнбал улсын хөгжлийн явцаас хоцрогдож, ЗХУ-ыг хэт шүтэж байна, хүргэн хүний хүзүү бүдүүн гэгчээр хойд хөршид ч үйлчилж байна. Цэдэнбал бол биеэр нь монгол цус гүйсэн орос хүн юм гэх мэтээр ярилцаж, цаашид хэрхэх ёстойг шүүмжлэн санал солилцдог л байлаа. Тухайлбал: тэр үед сургуулийн Марксизм - Ленинизмын тэнхимийн эрхлэгчээр ажиллаж байсан Лхамжав агсан Цэдэнбал бол Монголын нийгмийг бүхэлд нь баллаж байгаа хүн гэж батлан ярьдаг байсныг би одоо тод санаж байна. Нэг зүйлийг дурдахад бидний сэхээтнүүдийн яриа шүүмжлэл нь МАХН-ын нэр хаягаар бус гагцхүү Цэдэнбалын нэр дээр л явагддаг байсан, энэ нь МАХН-ын түүх зориудаар гуйвуулагдаж, түүний улс төрийн харгис яргалал мэтийн Монголын ард түмний өмнө үйлдсэн бүх бузар нүгэл нууц өнгөлөн далдлагдсан байсан, нөгөө талаар Цэдэнбал бүхнийг ганцаар захирч байсантай холбоотой биз ээ. Ийнхүү 1950, 1960-аад оны үеийн дээрх нөхцөл байдал миний улс төрийн хэлмэгдлийн урьдач нөхцөлүүд болсон, ингэж л хэлмэгдэхээс өөр зам байгаагүй юм байна гэдгийг би одоогийн өндөрлөгөөс дүгнэж байна. Ер нь тухайн гарцаагүй үнэн бодит байдлаас хүний оюунд шингэсэн үзэл баримтлалаас илүү хүнийг жолооддог зүйл үгүй болов уу. 

	 

	 

	2. Намын Хянан Шалгах Хороо хэмээх мөрдөн байцаалтад: 

	1964 оны 12-р сараас 1965 оны 2-р сар хүртэлх сар гаруйхан хугацаанд намын эсрэг бүлэгт идэвхтэй оролцсон хэргээр эдийн засгийн дээд сургуулиас 6 багш намын хянан шалгах хорооны хэмээх шүүхийн хурлаас гурав нь (Тогтох, Жамбаа, Цэрэн) газар заагдан цөлөгдөж, (Баасанжав, Лхамжав) гянданд хоригдохоор шийтгүүлж билээ. Миний бие хэзээ дуудагдахаа битүүхэн хүлээж ажлаа хийсээр л байв. Гэтэл огт чимээ гарахгүй байсаар 1965 оны 8 сар хүрлээ. Зун нь амраад 8 сарын эцсээр ажилдаа ороод байтал нэг өглөө сургуулийн захирал Ж. Батмөнх гадаа тааралдаад, чамайг маргааш намын хянан шалгах хороон дээр Дамчаажамц гэдэг хүн дуудсан гэв. 

	Ингэж хүлээсэн мөч ирэх нь тэр. Намайг ингэж хожуу дуудсан нь хоёр шалтгаантай болов уу гэж би боддог. 

	 

	Нэгд: Өнгөрсөн өвөл нь Р. Тогтох цөлөгдөөд Увс хүргэгдэхийн өмнө "За Ойдовжамц аа, намын хянан шалгах хороон дээр чиний бичсэн зүйлийг зааж энэ хэний бичиг вэ гэж асуусан, би мэдэхгүй, харахад эмэгтэй хүний л бичиг шиг байна” гэж хэлсэн шүү, чи наад бичгээ (почерк) жаахан бодоорой гэж билээ. Үүнээс болж эрэл төөрсөн байж болох. 

	 

	Хоёрт: 1963 оноос манай тэнхимд Киевээс А. П. Степанов гэдэг доктор профессор хүн ирж, зөвлөх багшаар ажиллаж байгаад 1965 оны 8-р сард хугацаа дуусаад буцсан юм. Энэ хүнийг явсны маргааш нь намайг дуудсан. Энэ нь тэр профессорыг байхад намайг дуудаж, шийтгэвэл нөгөө найрамдалд эвгүй болно гээд тэр хүнийг явахыг хүлээсэн хэрэг гэж би боддог. Ямар ч гэсэн тэр үед намын хянан шалгах хороо сургуулийн захирал Ж. Батмөнхтэй миний талаар холбоотой байсан болов уу. 

	 

	Дамчаажамц гэдэг хүн олон удаа дагнан байцаасан. Хэдэн удааг санахгүй байна. Хамгийн анхны байцаалтад, чи ямар нэгэн газар байгууллагад юм бичиж өгсөн үү? өгсөн бол хэзээ юу бичсэн бэ гээд байсныг санаж байна. Би хариулахдаа багш хүн энд тэнд ямар нэгэн хүнд юм уу албан газар юм бичиж өгдөг л байсан, хэнд хаана юу бичиж өгч байснаа тэр бүр тогтоож байгаагүй учир одоо санахгүй байна гээд л байсан. Цаашид удаа дараа байцаахдаа надаар юм бичүүлж авдаг байсан нь миний бичгийг нөгөө нэргүй бичиж өгсөн зүйлтэй минь тулгаж, шинжилгээ хийгээд байсан юм билээ. Сүүлийн нэг байцаалт дээр миний бичиж өгсөн тэр зүйлийг машинаар цохисон хувийг үзүүлээд “за үүнийг чи бичсэн биз, хэргээ шууд хүлээ" гээд байсан. Дараагийн байцаалт дээр миний бичиж өгсөн зүйл, сүүлд байцаалтад бичиж өгсөн зүйлүүдийг миний өмнө тавиад намайг гарцаагүй байдалд оруулж, би зөвшөөрөн хүлээхээс өөр аргагүй болсон юм даа. Үүний дараа намын хянан шалгах хорооны хурлаар оруулна, дуудсан цагт саадгүй ир, эрт хэргээ шударгаар хүлээсэн бол гайгүй өнгөрөх байсан юм. Одоо яая гэхэв, хатуу арга хэмжээ авагдах байх гээд намайг явуулсан. 

	 

	3. Хурал дээр... 

	Намын хянан шалгах хорооны гишүүд бүрдэл болохгүй удсаны эцэст маргааш хурал болно гэж надад урьд өдөр нь утсаар мэдэгдэж, тэр өдрийн орой нь Лувсанравдан дарга чамайг дуудсан гэж мөнөөх Дамчаажамц гэдэг хүн хэлэв. Энэ нь 1965 оны 9-р сарын хорин хэдэн л байсан л байх. Лувсанравдан дарга надад “за маргааш хурал болно. Чамайг намаас хөөхгүй, тэнхимийн эрхлэгчээс чинь буулгаж, жирийн багшаар ажиллуулна" гэдэг юм байна. Үүнийг дуулаад би сэтгэл ихэд амарч билээ. 

	Маргааш нь болсон хуралд: Лувсанравдан, Ламзав, С. Батаа гурав л байсан, бусад гишүүд нь байгаагүй. Манай сургуулийн захирал Ж. Батмөнх, намын хорооны дарга Н. Чулуундорж хоёрыг суулгасан. Хуралд орохын өмнөхөн Дамчаажамц “за энэ том хуралд хэлэлцэгдэж байгаа хүн их сандарч, элдэв юм хэлдэг юм шүү, чи надад хэлсэн зүйлээ л хэлдэг юм шүү” гэж захисан юм даг. Энэ хүн надаас ахмад хүн байсан, би тэр захисан үгэнд нь их баярлаж билээ. Ер нь Дамчаажамц гуай олон хүнийг ийм хуралд оруулж, их залхсан янзтай байсан юм. Хурлыг Лувсанравдан даргалж, нээгээд миний тухай товч танилцуулж, асуулт хариулт явагдсан. Энэ хурал дээр ганцхан С. Батаа л олон ноцтой асуулт тавьсан, түүгээрээ ч өмнөх өдөр нь миний талаар надад өгсөн шийдвэрээ Лувсанравдан даргыг эргэлзээнд оруулж байх шиг санагдсан. С. Батаа маш их ширүүн хурц намайг хааш нь ч гаргахгүй байж, би ч их сандарч билээ, чухам юу гэж асууж, юу гэж хэлснийг одоо мартаж дээ. Гагцхүү энэ нөхрийг намаас хөөж, хөдөө явуулж ажиллуулах нь зүйтэй гэсэн утгатай үг хэлсэн юм даг. Энэ хурлын явцын материал байдаг бол 67-р хавтаст хэрэгт байх ёстой. Хурлыг түр завсарлуулж, намайг гаргасны дараа дахин оруулж, санал гаргах болоход мөн л С. Батаа босож ирсэн, би одоо өнгөрч хөдөө хаана заагддаг бол гэж бодсон чинь өмнө нь Лувсанравдангийн урьдчилан өгсөн шийдвэрээр болъё гэж билээ. Ингэж намаас хөөхийг сануулж, донгодуулж, багшаараа үлдсэн юм. Энэ хурал дээр миний бичиж өгсөн юмны тухай (энэ хүн ингэж бичсэн, үүгээрээ буруутай гэх мэт) огт дурдахгүй, намын эсрэг бүлэгт гүнзгий орсон л гээд байсан. Хурлын төгсгөлд надад хэлэх юм байна уу гэхэд би буруугаа хүлээж, үг хэлсэн дээ, яг юу хэлж байснаа санахгүй байна. Хуралд суусан Ж. Батмөнх, Н. Чулуундорж нараас энэ хүнийхээ тухай хэлэх юм байна уу гэхэд хэн ч дуугараагүй дээ. Ийнхүү Ю. Цэдэнбалын хаягаар түүний бодлогыг шүүмжилсэн маань МАХН-ын бодлогын эсрэг хандсан этгээд болж, улс төрийн хэлмэгдэлд анхны удаа өртөгдөж, хохирсон юм аа. Тэр үед залуу байсан, бүх талын буурь суурь суугаагүй, хянан шалгах хорооны хурал дээр тэгж, ингэж хэлэх минь яалаа гэж сүүлд нь бодогдох явдал бишгүйдээ л тохиолдож байв. 

	 

	 

	4. Дахин хэлмэгдсэн нь

	Анх намын хянан шалгах хорооны хурлаар орж, арга хэмжээ авхуулснаас хойш төлөвлөлтийн тэнхимийг (анхных нь эрхлэгч би байсан) татан буулгаж, статистикийн тэнхимтэй нийлүүлж, би жирийн багшаараа 8 жил ажиллаад байтал 1973 оны 6 сарын сүүлчээр юм даг, хаврын шалгалт дуусаж, багш нарын түрүүч амарч байсан үе. Нэг өглөө өрөөндөө ажлаа хийж байтал сургуулийн эрдмийн зөвлөлийн хуралд намайг дуудлаа, би ихэд гайхан тэр зөвлөлийн гишүүн биш намайг яагаад тэнд дууддаг бил ээ? хэмээн очсон чинь эрдмийн зөвлөлийн гишүүд бүгд цугларчихсан захирал Ж. Батмөнх намайг ормогц хурлыг нээгээд өнөөдрийн хурлаар н. Ойдовжамцын тухай хэлэлцэнэ, улс төрийн хэргээр намаас арга хэмжээ авагдсан хүн оюутнуудтай ажиллаж болохгүй, иймд н. Ойдовжамцыг багшаас халж, өөр ажилд шилжүүлэх саналтай байна. Эрдмийн зөвлөлийн гишүүд юу гэж үзэж байна, асуудал байвал асуу, санал бодлоо хэл гэдэг юм байна. Би ч дуудсан учрыг ойлголоо. Эрдмийн зөвлөлийн гишүүд бие бие рүүгээ харж намайг гайхан ширтэцгээж байсан даа, тэгээд нэг ч хүн асуулт тавиагүй, нэг ч хүн санал бодлоо хэлээгүй юм. Ж. Батмөнх надад хандаж, чамд хэлэх үг байна уу? гэсэн шиг санана. Би ийм шийдвэрийг хэн гаргаж байгаа юм бэ? гэж асуусан. Тэгэхэд Ж. Батмөнх сургууль шийдвэрлэж байгаа юм хэмээсэн. Би ийм ёс байхгүй гэж хэлээд шууд хурлаас гараад явснаа тод санаж байна. Маргааш өглөө Ж. Батмөнх дуудаад ихэд учирлан, чи одоо амраад намар хүрээд ир, тэр үед чиний цалинг бууруулахгүй мэргэжлийн ажилд шилжүүлнэ гэж билээ. Би ч зөвшөөрч амралтаа аваад явсан хэрэг. 

	Дээрх эрдмийн зөвлөлийн хурлаар арав гаруй багш нарыг (физикийн Цэрэн, философийн Нямдорж, эдийн засгийн Занабазар, орос хэлний Бадамсүрэн, Алтанзагас, математикийн Чимэдцэрэн мэтийн) ажлаас халсан, улс төрийн шалтгаантай нь ганц би байсан юм. Ийнхүү Ж. Батмөнх МУИС-ийн ректороор ганцхан сар ажиллахдаа хийсэн дорвитойхон ажил нь ийм л юм даа. 1973 оны намар би ажилдаа орлоо. Сонсвол нөгөө Ж. Батмөнх маань намын төв хорооны хэлтсийн эрхлэгчээр дэвшээд өгчээ. 8-р сарын 27―28-ний үед байх, Төв Хороон дээр Ж. Батмөнх дуудаж байна гэв, яваад очихоос яах вэ очлоо, тэгсэн чинь урьдын учирлаж байсан Батмөнх биш болжээ. Ж. Батмөнхийн иймэрхүү зан ганц над дээр ч биш өөр хүн дээр харагдаж байсан нэг баримт дурдахад: Ц. Лоохууз гуай Хөвсгөлийн цөллөгөөс Улаанбаатарт нүүж ирээд намайг Улаанбаатарт суулгаж өгөөч гэж Ж. Батмөнхөд өргөдөл бичиж өгөхөд, Батмөнх хариулахдаа Ц. Лоохуузыг анх нутаг заасан газарт нь (Өвөрхангайн Сантад) 14 хоногийн дотор нүүлгэ гэж хариу өглөө гэж Лоохууз гуай надтай тааралдаад ярьж байсан юм. 

	Намайг хармагц шууд Төв Хорооны үйлдвэрийн хэлтсийн эрхлэгч Мишигдорж гэдэг хүн зурвас бичиж өгөөд, тэр нь намайг ТЭХҮГЯ-нд, яам нь харьяа институтдээ эрдэм шинжилгээний ажилтнаар шууд томилолт бичиж билээ. Энэ хүрээлэнд би тэтгэвэрт гартлаа ажилласан, миний мэргэжлийн биш байгууллага учир надад хэцүү л байсан. Гэхдээ тэнд олон жил чадахаасаа чадахгүйг нь хүртэл зүтгэсэн. Тэндхийн хамт олон надад их тусалсан, намайг мөн ч их өрөвдөн хайрлаж, дэмжсэн дээ, би энэ хамт олны ачийг хэзээ ч мартахгүй. Би МУИС-иас халагдаад хүнд мэдэгдэхгүй уйлж явсан удаа олон бий. Их сургуулийн хамт олон надад маш их дотно, намайг хүн болгосон, одоо ч намайг мартаагүй 20 гаруй жилийн дараа миний хэргийг цагаадахад намайг хүлээн авч, эд материалын тусламж үзүүлж байлаа. Хүнд үүнээс илүү сайхан юм гэж яаж байх вэ дээ. 

	Би гагцхүү Ж. Батмөнхөд үнэн голоосоо гомдож явдаг, намайг хазайсан дээр нь түлхэж, булсан дээр нь нэмж хүрз шороо хаясан хүн дээ. Ер нь хүнийг албан тушаалаас авч хаяхад хуйвалдаан зохион байгуулж байсан Монголын туршлага багадаагүй, бас хүнийг албан тушаалд дэвшүүлэхэд бас хуйвалдаан болсон гэж боддог, ямар ч гэсэн Ю. Цэдэнбалын шууд татлага явагдсан нь гарцаагүй. Ж. Батмөнхийг нам төрийн өндөр албанд хүрэхэд “аргагүй ийм ажилд очих чадалтай, хүнлэг чанартай хүн” гэж хэлэх хүн түүнтэй хамт ажиллаж байсан хүмүүс дунд нэг ч хүн байхгүй гэдгийг би баттай хэлж чадна. Би Батмөнхтэй ямар нэгэн хувийн тооцоо хийхгүй бөгөөд тэртэй тэргүй ардчилсан хувьсгал Монголд ялж, Ю. Цэдэнбал, Ж. Батмөнх нарын ноёрхол нуран унаж, улс төрийн хэлмэгдэгсэд бидний үзэл баримтлал үйл хэрэг ялж байгаа нь ардчиллын ач үр мөн хэмээн сүсэглэн явна. 

	 

	 

	5. Хэлмэгдсэний хор уршиг 

	Улс төрийн талаар хэлмэгдсэний гай гамшиг, хор уршгийг хэлээд бичээд барахгүй ээ. 1921 оны ардын хувьсгал ялсны дараахнаас эхлээд олон мянган шилдэг хүмүүсээ сорчлон устгасан, үр хүүхэд гэр орныхныг нь хавчиж харгисалсан, эд хөрөнгө, ёс суртахууны хохирол үзүүлсэн, нутаг зааж цөлсөн, эрх чөлөөг нь хассан гээд дэлхийн бусад улс оронд байгаагүй гай гамшиг бидний монголчуудад тохиолдож байжээ. 

	Миний бие зөвхөн 1960-аад оны эхний намын эсрэг бүлгийнхэнд учирсан хор хохирлын талаар өөрөөрөө жишээлэн дурдахад: 

	 

	1. Миний хувьд 34―62 насандаа буюу тэтгэвэрт гартлаа хэлмэгдсэн нь хүний ид мэдлэг мэргэжлээрээ ид үр бүтээлтэй ирмүүн ажиллах нөхцөл боломжийг нь зориуд хясан боогдуулж, хасаж байсан нь ихээхэн хорлонтой байлаа. Учир нь юу вэ гэвэл хэлмэгдэгсдийг хот хөдөөд ажилд томилохдоо тэднийг зориуд унагааж, бах таваа хангах гэж мэргэжлийн биш хаа хамаагүй ажилд хүчээр явуулаад энэ нөхрийг Намын Төв Хорооны зөвшөөрөлгүйгээр хааш нь ч хөдөлгөж болохгүй гэж орон нутгийн намын байгууллагуудад даалгавар өгдөг байв. Бас болоогүй ээ, аж амьдралыг нь доройтуулах, гэр бүлийг нь хүнд байдалд оруулах гэж цалинг нь төдөөс хэтрүүлж болохгүй гэж хязгаарлана. Энэ бол тухайн хүнийг сайн ажиллаж сайхан амьдрах уг сурвалжийг нь таслахад чиглэгдсэн хамгийн хүнлэг биш бүдүүлэг арчаагаа алдсан хэрэг байлаа. 

	 

	2. Бидний томоохон хохирол эдийн засгийн буюу аж амьдралаар асар их хохирол үзсэн явдал билээ. Жишээлэхэд: би 1965 оноос тэтгэвэрт гартлаа зөвхөн цалингийн зөрүүгээр бүүр хуучин ханшаар 100 гаруй мянган төгрөгийн хохирол хүлээсэн. Сүүлд 1991―1992 онд энэ зөрүүг нэхэмжлэн шүүхэд хандахад таныг одоо хүртэл багшаараа ажиллана гэх баталгаа байхгүй гэдэг байлаа, тэгэхээр нь багшаараа ажиллахгүй гэх баталгаа бас байхгүй гэхээр юм хэлж чадаагүй юм. Ингээд би тэнхимийн эрхлэгчийн нэмэгдлийг оруулахгүйгээр (би татгалзсан) 74 мянган төгрөг нэхэмжилснээс 13 мянган төгрөг нөхөн олгож билээ. Үлдсэнийг нь шударга бус шалтгаанаар олгоогүй өнгөрсөн юм. 

	 

	3. Улс төр, ёс суртахуун, эрх зүй, сэтгэл зүйн талаар хэчнээн хохирсныг хэн ч хэзээ ч юугаар ч нөхөж чадахгүй юм. Жишээлбэл: гадаадад (ЗХУ) явах буюу дотооддоо ч мэргэжил дээшлүүлэх эрхгүй, сонгох эрхтэй, сонгогдох эрхгүй, үүргээ биелүүлэх эрхтэй, эрх эдлэх эрхгүй ямар нэг том жижиг гавьяа шагнал авах эрх байхгүй байлаа. Хэлмэгдсэн 25 жилд хурлын тэргүүлэгчдэд ч сонгогдож байсангүй. Социалист уралдаанд байр эзлээд шагналыг нь авах эрхгүй л байлаа шүү дээ. Ямар нэг хүмүүстэй элдэв асуудлаар маргалдахад нөгөө талын зарим хүн ялагдахад хүрвэл “муу эсэргүү чи” гэж тавлаж гарна даа. Энэ мэт улс төр нийгмийн олон талаар хэлмэгдсэнийг тоочоод баршгүй юм. Энэ бүхнийг цухас дурдаж байгаагийн учир гэвэл: би өөрийгөө товойлгох, үнэд оруулах, илүү эрх дарх эдлэх гэх зэрэг явдал өчүүхэн ч үгүй зөвхөн үнэн байдлыг хэлж хойшид энэ хэлмэгдэл гэгч юм хэзээ ч бүү болоосой гэсэндээ л бичлээ. 


Р. ЧОЙНОМД БАЙГАЛИАС СОД АВЬЯАС ЗАЯАЖЭЭ 

	Нэрийн хуудас: Ринчиний ЧОЙНОМ

	 

	Ард түмнийхээ сэтгэл зүрхийг соронздон татаж, хайр хүндэтгэлийг нь хүлээсэн ховорхон авьяас билэг тохиосон, ёстой билиг танхай найрагч бол Ринчиний Чойном билээ. 

	Түүний богинохон хугацааны амьдралд бичсэн шүлэг, дуу, найраглал, орчуулга, нийтлэлийг ард түмэн цагаан цаасан дээр 

	бус зүрх сэтгэлдээ буулган ам дамжин уншиж, амаргүй хавчлагатай он жилүүдэд ч сэтгэлдээ шивнэн үгүйлж, өврийн тэмдэглэлдээ буулган нууцхан уншиж цээжилдэг байсныг үгүйсгэх аргагүй. Чойномын ид цэцэглэж байсан хорин хэдэн нас бол Монголд коммунист дарангуйлал туйлдаа хүрч дэндүү хүчээ авсан, гашуун бөгөөд эмгэнэлтэй цаг үетэй давхацжээ. 

	Чойномын төгссөн сургууль гэвэл Хэнтий аймгийн Дархан сумын сургуулийн 6-р анги, явсан газар гэвэл Улаанбаатар - Хэнтий - Дорноговь - Дархан, хийсэн ажил нь алдаг оног олддог зураач, хянагч, нярав, мужаан авдаг цалин нь 450 төгрөгөөс дээш гарч үзээгүй. Гэхдээ л цэл залуухан хорин хэдэн насандаа залуучуудын дуртай уншиж, өврийн тэмдэглэлдээ тэмдэглэж, цээжилдэг яруу найргийн “Хүн” роман, “Алтай”, “Залуу нас” найраглалаа туурвиж, хэдийн олны анхаарал татсан байлаа. Дэлхийн сонгодог зохиолчдын зохиол бүтээл, улс төрийн нийтлэлийг орос, англи, казак хэлнээс монгол хэлнээ орчуулж эрдэмтдийн танил болсон нэгэн. 

	 

	 

	“Тэр нэгэн гайтай үдийн цай” гэж дүү Гансүх нь ярьж байна. 1969 оны 1-р сарын 27-ны өдрийн үдийн завсарлагаар Баянхонгор аймгийн НАХЯ-ны хэлтсийн дарга дэд хурандаа Дорж, аймгийн төвийн арван жилийн хичээлийн эрхлэгч Балдандоржийнд очиж цай зооглон тухлав. Тэдний аяганы ширээн дээр байсан нимгэн дэвтрийн ар талд

	 

	“Алт живж, холтос хөвдөг хуультай

	Алаг цоог энэ хорвоод

	Авьяастан нь зовж

	Нүгэлтэн нь жаргах ёсон бий” 

	 

	гэж сурагч бэхээр цэвэрхэн бичсэн дөрвөн мөр шүлэг Дорж даргын нүднээ тусч анхаарлыг нь гойд татжээ. “Социализмыг идэвхтэй гардан байгуулагч, цэвэр ариун ёс суртахуунтай, намын гишүүн сэхээтэн хүн, коммунист ёс суртахуунд харш аливаа улс төрийн гаж үзэгдэлтэй шийдвэртэй тэмцэж, илэрсэн дутагдлыг газар дээр нь нам дарж байх ёстой” гэсэн Ю. Цэдэнбалын хэлсэн үг сэтгэлийг нь зовоож, тавтай тухтай хооллож ч чадсангүй. Нөгөө нимгэн дэвтрийг сэмхэн аваад арилж өгчээ. 

	 

	Р. Чойномд холбогдох 564 тоот хавтаст хэрэг ингэж нээгдсэн түүхтэй

	Энэ тухай хүргэн Загдрагчаа ийнхүү ярьж байна. 

	1969 оны 3-р сарын 21-ны шуудангаар Баянхонгор аймгийн Баацагаан сумын хүний их эмч Эрдэнээд гэсэн буцах хаяггүй нэгэн захидал ирсэн нь НАХЯ-ны дарга нарыг туйлгүй ихээр баярлуулжээ. Баянхонгорын НАХХ-ны хэлтсийн ажилтнууд олон хүний бүрэлдэхүүнтэй тусгай комисс томилж, харуул хамгаалалт тавьж, гэрчийн этгээд байлцуулан уг захидлыг задлав. Улаан хавтастай тэмдэглэлийн дэвтрийн хавтсыг нээхэд 

	 

	“Нөхөр Очирхуягт. 

	Сайн байна уу? 

	Чиний хаягийг мэдэхгүй болохоор энэ захидлыг шуудангаар эхнэрт чинь явууллаа 

	 

	гээд “Өөрөө өөртөө унших шүлэг” хэмээсэн хэдэн бадгаа бичсэн байв. 

	Тэр шүлэгт:

	 

	Уурлаж байна би, уурлаж байна

	Унаган насаа ахих тусам

	Улсын мунхгийг ажих бүр

	Уур минь хүрч байна, 

	улам цаашаа шатаж байна 

	 

	гээд үргэлжилжээ гэв. Бөөн олз олсон Дорж дарга босон харайж тогтож сууж чадахаа болив. Энэ хэрэгт холбогдуулан 9, 10-р ангийн сурагчид, багш сурган хүмүүжүүлэгчид, эцэг эх, энгийн ард нийлсэн 200-гаад хүнийг байцааж тун удалгүй Чойном, Очирхуяг багш хоёр баригдаж, хэргийн сүүдэр хүүшилж, Цэдэнбалд үнэнчээ харуулж том эсэргүүг илрүүлсэн Дорж дарга хурандаа болж, НАХЯ-д дэвшиж, мөрдөн байцаалтыг удирдсан хурандаа Цэрэнхүү гавьяат хуульч болсон ажгуу. 

	Жирийн хоригдол, хүн амины хэрэгтэн, хулгайч дээрэмчдийг цагдаа прокурор байцаадаг атал хөөрхий муу Чойномыг НАХЯ-ны мөрдөн байцаах хэлтсийн даргаар толгойлуулсан бүлэг чекистүүд ээлжлэн байцаав. Улс төрийн хэрэг, эсэргүү тагнуулд нэр холбогдогсод нэн ховордсон далаад онд НАХЯ-ны ажилтнууд овоо хийх ажилтай болсондоо баярлаж Чойномтой муур хулгана шиг тоглож яаралгүй тухтай үзэлцэв. 

	Байцаалт өглөөний есөн цагаас шөнө дүл болтол үргэлжилнэ. Чойномоос асуудаг юм нь түүний бичсэн шүлэг, зохиолын мөр бадгаас сэдэвлэж, улс төрийн тайлбар авах явдал байв. 

	 

	Н. Загдрагчаа цааш нь ярихдаа: 

	Чойномын бичсэн шүлэг зохиолд одоо бол харшлаад байх юу байх вэ? Ер нь шүлгээ их хурц, ил тод байдлаар бичнэ. Жишээ нь: 

	 

	Ядамсүрэн Буяннэмэхийг, 

	Яруу Нацагдоржийг 

	Тастаж хэн алсан бэ? 

	Та нар шүү дээ. 

	Улаан хувьсгалчид аа! 

	 

	гэх мэтээр. Тэр үеийн засаглалын тогтолцоо, нэг нам, нэг хүний дарангуйллын дэглэмийг их хурц шүүмжилдэг байсан. Ямартаа л 

	 

	“Ангийн нам гэдэг чинь 

	Асар том махны машин” 

	 

	гэж бичих вэ дээ. Эрхээ хамгаалуулах арга ухаанаа мэдэхгүй туйлдсан ард түмэндээ хандаж: 

	 

	Нүглийг туулсан түмэн минь 

	Нүдэнд чинь үүл суув уу?

	Хүчтэний өмнө бөхийж, 

	хүчгүйн өмнө годойж 

	Хамелеон шиг явсан та нарын

	Харамсалтай түүхийг би мэднэ... 

	 

	гэсэн шүлгийн мөр бадгаас сэдэвлэж, улс төрийн тайлбар авахыг шаардаж байцаадаг байсан юм билээ гэв. Тусгай мэргэжлийн хүмүүсийн нарийн төвөгтэй мэдлэг мэргэжил шаардсан энэ хэргийг хянан шийдвэрлэхэд мэргэжлийн эксперт томилох шаардлага гарав. НАХЯ-ны мөрдөн байцаах хэлтсийн даргын 1969 оны 7-р сарын 2-ны өдрийн тушаалаар Чойномын бичсэн шүлэг зохиолд улс төрийн мэргэжлийн дүгнэлт өгөх комиссыг эрдэмтэн зохиолч доктор С. Лувсанвандан, утга зохиол судлаач Ц. Мөнх, МРТУХ-ны ерөнхий редактор зохиолч Наваансүрэн нарын бүрэлдэхүүнтэй байгуулжээ. 

	Тэд 

	 

	“Дэлхийн коммунист хөдөлгөөний гарамгай зүтгэлтэн Ю. Цэдэнбал туйлын хоцрогдсон Монгол улсыг өндөр хөгжилтэй, цэцэглэн хөгсөн тэргүүний орон болгосныг бүх дэлхий мэднэ. Гэтэл нөхөр Чойном өөрийн гүехэн үзэл бодолдоо хөтлөгдөн манай орны улс төр, эдийн засаг, соёлын гайхамшигт ололтыг үгүйсгэж, Монгол - Зөвлөлтийн ард түмний эвдэршгүй мөнхийн ган бат найрамдлыг задлах, яс хаясан байдлаар шүлэг зохиолоо бичсэн байна” 

	 

	гэсэн нь мэргэжлийн бодит дүгнэлт өгөх нь байтугай давхар ялласан байдлаар тодорхойлжээ. Түүгээр ч барахгүй Чойномын хүүхэд ахуй насны зан байдалд хүртэл улс төрийн дүгнэлт өгчээ. Тэд тодорхойлолтдоо: 

	 

	“Чойном дунд сургуульд онц сурдаг байсан ч аймхай, хүнтэй ярихдаа муу, үг дуу цөөнтэй, үерхэл нөхөрлөл нь хомс, ганцаараа байх дуртай, өөрийн санаснаар зүтгэдэг, нойр хоолондоо муу, дандаа юм оролдож суудаг, ялангуяа зураг зурах, техникийн зүйлд сонирхолтой нэгэн” байсан 

	 

	гэжээ. Чойном энэ бүх байдалд өөрийн дүгнэлтийг өгөхөөр шоронгийн 227 хоногийн хугацаанд бодсоор л байв. 

	Эцэст нь:

	 

	Гандах мандах хоёрын хар цагааны зааг дээр

	Ганхаж гунхаж явсан гучин гурван жилээ 

	Анх удаа би оюуны шүүхээр шүүж 

	Алдаж явж ээ! гэсэн онош хийж байна... 

	 

	хэмээн бичжээ. 

	Чойномын хувьд эцсийн найдвар бол шүүх хурал байсан бөгөөд ялангуяа Чойномын өмгөөлөгч Д. Ёндоны байр суурь сүүлийн аврал нь байв. Гэртээ бичсэн нэгэн захидалдаа:

	 

	Учир мэдэхгүй насны минь халуун мөрийг хадгалж 

	Уултай устай хөвчөөс өвөл зунгүй дуудах 

	Уужим эх нутагтаа эргээд очно, би 

	Удах удахгүй хоёрыг Улсын дээд шүүх шийднэ... 

	 

	гэж бичжээ. 

	Чойном өврөөсөө үзэг харандаа салгахгүй явж, өдөр бүр олон цөөн мөр бичдэг хүн байв. Уран санаа хурц хэллэгтэй хаа ч байсан гарын үзүүрээр таталган бичиж түүнийгээ дараа бичих юманд хэрэг болно гэх буюу ийм юм бичих нь шүлэг зохиол бичих дасгал сургууль болдог юм гэж ярьдаг байлаа. Тухайлбал Эрдэнэт яваад (1975 оны 4 сард) ирэхдээ: 

	 

	Эрдэнэтийн овоо өнгөгүй байна 

	Илгээлтийн залуус мөнгөгүй байна 

	Элэгний нухаш хоолтой байна

	Эвлэлийн Төв Хороо хуурсан байна... 

	 

	гэх буюу эхнэртээ зориулж бичсэн бадагтаа:

	 

	Биш л гэх юм, буруу л гэх юм 

	Битгий л гэх юм, байг л гэх юм 

	Би морь болъё доо, яршиг 

	Чи унаад явж бай, зүгээр... 

	 

	гэх буюу 

	 

	Үзмэр зугаалга эргүүлсэн 

	Үзэсгэлэнт амраг гэдэг 

	Үнгэгдсэн цаасан төгрөг шиг 

	Үнэтэй мөртөө балиар байдаг... 

	 

	гэж бичсэн байдаг. 

	Ах дүү, найз нөхдөдөө бичсэн захидалдаа ч шүлэглэж бичих, түүндээ нэр өгсөн байдаг. Төрсөн ах Р. Төмөрбатад “Салхинд шивнэсэн үг”, найз Чулуунбаатарт “Хаалганд хавчуулсан үг” нэртэй захидлууд ч бий. 

	Чойномыг шоронд орохын өмнөхөн ээж нь ирж уулзаад: Миний хүү ээжийгээ мөн ч их зовоосон юм даа гэхэд нь сайн хүү тэгдэг юм аа гээд инээмсэглэж байжээ. Чойном үнэхээр сэтгэлийн тэнхээтэй, ирээдүйг өөдрөгөөр төсөөлж явсан хүн бөгөөд намайг битгий л шийтгээсэй, наранд байвал надад хийх юм мөн ч их байна даа гэж дандаа ярьдаг байжээ. Шүүх хурал 1970 оны 4-р сарын 1-нд хаалттай болж Улсын яллагчаар прокурор Хишигдэлгэр, өмгөөлөгчөөр Д. Ёндон оролцож шүүх хуралдааныг УДШ-ийн гишүүн Дэндэв даргалжээ. Тус хуралд өмгөөлөгч Ёндон юу ярсныг сонирхъё. 

	 

	“Миний өмгөөллийн дор шүүгдэж байгаа Р. Чойном тус улсын Эрүүгийн хуулийн тусгай ангийн 49-ийн “а”-д гэмт хэргийг үйлджээ. Манай төрийн байгууламж, социалист ардчилал, эдийн засаг, соёлын гайхамшигт ололт амжилтыг үгүйсгэн гуйвуулж Зөвлөлтийн ард түмний өгөөмөр тусламжийг өрийн тулам болгож байна гэж басамжилж, нам төрийн гарамгай удирдагч Ю. Цэдэнбалыг бүдүүлгээр гүтгэн дайрсан үзэл санаа бүхий шүлэг зохиолоороо сурталчилж нийтийг мунхруулжээ. 

	Жишээ нь: 

	 

	Хаан ширээ рүү таван зуун жил гэтээд

	Хатан Мандухайд тархиа хага харвуулаад 

	Хувиа бодож суусан дөрвөд өөлдийн үлдэгдэл 

	Хувьсгалын далимаар эзэн ширээнд суусан... 

	 

	гэсэн шүлгээрээ Цэдэнбалыг хэлж байгаа юм. Энэ үгний цаана үндэсний дээрэнгүй үзлийн уур амьсгал ханхалж байна. Жинхэнэ социалист ардчиллын үндсэн дээр сонгогдож нам ард түмнийхээ өмнө шалгарсан удирдагч гэдгээ харуулсан Цэдэнбал даргыг бид хамгаалах ёстой” 

	 

	гэжээ. Шүүх хурал Чойномыг онцгой дэглэмийн хорих ангид таван жилийн ял шийтгэснээр Чойномын хувь заяа цэглэгдсэн юм. 

	Чойном явсан газар бүхэндээ догшин ширүүн дарга нарын гарын шүүс болох тавилантай нэгэн байж. До яамнаас гаралтай С. Удвалаас авхуулаад МЭДН-т Ж. Роозонд, Хэнтийн зочид буудалд улаан хувьсгалч Баатарт (Хэнтийн дарга байсан) хөөгдөж туугдаж л явав. Нэгэн үе найрагчтай ханилж явсан Н. Туул “Сүмтэй бударын чулуу” найраглалыг машиндаж эмхэтгээд Удвал дарга дээр ороход нь 

	 

	“Би чамайг бүсгүй хүний хувьд чинь өрөвдөж байна. Чи Чойномтой суугаад хэрэггүй. Номыг хэвлүүлэх энэ тэрийн хувьд бүүр ч дэмий” 

	 

	гэжээ. Тэгэхэд нь Туул 

	 

	“суух суухгүйн тухайд та яриад яах вэ дээ, би номыг нь хэвлүүлэхийг гуйж байна"

	 

	гэжээ. 

	 

	"Тэгвэл чи тэр эсэргүүтэйгээ эсэргүү юмаа яриад явж л бай"

	 

	гээд хөөн гаргажээ. До яамнаас мангас Доржтой ханилж явсан Удвал дарга тэр бүсгүйг өрөвдөх сэтгэлийн тэнхээ дутжээ. 

	Чойномын оршуулгын талаар түүний дүү Гансүх ярихдаа: 

	 

	"Миний ах нас барахад зөвлөх эмч Дондог гуай задлан шинжилгээ хийгээд уушгинаас гадна бөөр нь бараг алга. Яаж амьд явж байсан юм бол доо гээд гайхаж байжээ. Ах олон ч найз нөхөдтэй байсан. Тэд бүгдээрээ л ажил явдалд нь оролцсонд баярладаг. Хөшөөний сийлбэрийг Н. Зулзага хийж, Д. Галсандорж зургийг нь зурсан. Сүрэнжав, Намжимын Очирбат, Очирхуяг, найз Дэмбэрэл, Нармандах бүгд ирсэн. Яг хөдөөлүүлэх үед тийм ч олон хүн яваагүйг бодоход НАХЯ-ны хараа хяналтаас айгаа биз

	 

	гэж билээ. Сонирхуулахад хүргэн Загдраднаа Чойномд англи хэл дээр хэвлэгдсэн Мао Зедунийн Соёлын хувьсгалын улаан ном өгсөн хэрэгт До яаманд баригдаж (Чехэд сурч байгаад амралтаараа ирсэн үе) Отгондорж гэдэг чекистэд сар гаруй байцаагджээ. Ер нь Чойномын ах дүү нараас баригдаж тавигдаж, халагдаж байсан хүн олон аж. 

	Бурангуй дэглэмтэй үнэн шударгын төлөө үзэг цаас хоёроос өөр үзэлцэх зэвсэг Р. Чойномд байсангүй. 

	Хорин жилийн дараа Р. Чойномд ял шийтгэл оноосон дээд шүүхийн хурал дахин болж түүнийг “Улс төрийн тэрс үзэлтэн, нам төрийн эсрэг дайсагнасан” хэмээн хэргийг хилс болжээ гэж үзээд цагаатган, төрийн соёрхол хүртээлээ. Гэвч энэ их алдар хүндийг амьдадаа амсаж эдлэх хувь тавилан түүнд байсангүй. 

	Р. Чойном наранд ч, нарсанд ч шүлэг найраглалаа бичсээр байгаад бөхсөн ажгуу. 

	Шувуу нисэж байгаад үхэх сайхан гэдэг...

	 


ӨӨЛДИЙН ГАНЦ САЙД ӨРӨВДӨЛТЭЙ ХЭЛМЭГДЖЭЭ

	Амьтан хүнтэй инээж наадаж явбал 

	Болгоомжлоорой ухуулж эхэллээ гэдэг 

	Амаа хамхиад хэлээ хазаад дуугүй явбал 

	Амьдадаа илрэхгүй эсэргүүгийн тулам гэдэг 

	Эсэргүү ер нь амиа хорлочихвол таарна. 

	Р. Чойном

	 

	Нэрийн хуудас: Амгалангийн ОТГОНБАЯР

	 

	Амгалангийн Отгонбаяр 1915 онд төрсөн. Ойрдын хан Галдан Бошигтын удам, эдүгээгийн Ховд аймгийн Эрдэнэбүрэн сумын уугуул иргэн. Ах дүү тавуулаа Эрхэмбаяр, Шарав, Лувсан, Цэндээ гэдэг хүмүүс байжээ. Түүний хүүхэд насны амьдрал жирийн малчны адил инээдтэй, нулимстай, унаж босож явсаар Алтай нутгийн Цамбагарав уулын хормойд малчны хот, малын бэлчээрт өнгөрчээ. Аав нь бас шинэ цагийг мэдэрдэг, амьдралын хар ухаантай хүн байсан учир хүүгээ нутгийн бичигтэн Дүгэрсүрэн гэдэг хүнд шавь оруулан бичиг үсэг заалгаж, эрдмийн дөрөөнд аялах эхлэлийг нь тавьж өгсөн гэдэг. 

	 

	 

	Монгол бичиг, тоо бодлого гадарладаг Отгонбаяр хүүгийн бага нас тийм ч баяр баясгалантай байсангүй. Хайрт ээж нь галзуу чононд, хонь хариулж яваад уруулан нас барж, удалгүй аав нь өөд болсноор 15 настайдаа Улаанбаатарт ирж, нягтлан бодохын курс төгсөн, Баян-Өлгий аймгийн Улаан Хус сумын хоршоонд нягтлан болсноор хөдөлмөрийн гараагаа эхэлсэн түүхтэй гэнэ. 

	Отгонбаяр хүү хөдөө газар нягтлан бодох хийгээд суугаад байхыг хүссэнгүй, цаашдаа сурч боловсрох, юм үзэж нүд тайлах хязгааргүй хүсэлдээ хөтлөгдөж, эвлэл, намын гишүүн болж, хурал дугуйланд сууж, эрдэмтэй, номтой хүмүүсийн яриаг сонсож, мэдлэгээ зузаалсаар нэг мэдэхэд нам, эвлэлийн ажилтан болж, улмаар аз дайрч Намын шинэ хүчний дээд сургуульд оржээ. Ингэж нам, улс төрийн ажилтан болох суурь тавигдав. 

	Энэ хугацаанд Увс аймаг, Улаанбаатар хотын Намын Хорооны нарийн бичгийн дарга, Завхан, Дундговь, Архангай аймгийн Намын Хорооны нэгдүгээр нарийн бичгийн дарга хийж байгаад ЗХУКН-ын дээд сургуульд орж, дэлхийн олон орны эрдэмтэн мэргэдтэй хөл нийлүүлэн явах болсон нь түүний хувьд алтан үе байв. 

	Отгонбаяр гуайтай хамт ажиллаж байсан нөхөд нь ярихдаа байгалиас заяасан хурц ухаан, ой сайтай, барагтай тоог мартдаггүй, төвшин дөлгөөн, өндөр нуруутай, долгионтсон хар халимагтай нүдэнд дулаахан хүн байсан гэдэг. Энэ сод авьяасыг нь ч ашигласан юм уу, Лувсанцэрэнгийн Цэнд гэдэг том эдийн засагч Улсын Төлөвлөгөөний Комиссын дарга байхдаа Отгонбаярыг өөрийн орлогчоор томилуулжээ. Төвлөрсөн төлөвлөгөөт эдийн засгийн үеийн УТК гэдэг байгууллага бүх яамдын эдийн засгийн бодлого, үйл ажиллагааг зангиддаг маш их эрх мэдэлтэй байгууллага байсан бөгөөд УТК-ын нэгдүгээр орлогч бөгөөд төрийн сайдын албыг 1962 он хүртэл хашив. 

	Ардын Их Хурлын депутат МАХН-ын НТХ-ны гишүүнээр удаа дараа сонгогдож байсан тэрээр ярихдаа: Алтны дэргэдэх гууль шарлана гэдэг шиг л Л. Цэнд гэдэг нөмөр нөөлөг лут эрдэмтний дэргэд байсны хүчинд эдийн засгийн зохих боловсролтой болж, ялангуяа социализмын эдийн засгийн тогтолцоо, хууль зарим талаар зөрчигдөж байгаа, Монголын эдийн засаг хэт их гүрний хараанд экспортлогч (түүхий эд нийлүүлэг) орон болж хувирсан, хөдөөгийн малчид амины өмчгүй, нэгдлийн малын төлбөрт орж байгаа зэрэгт сэтгэл эмзэглэж явдаг байжээ. 

	Нэг удаа Л. Цэнд дарга дээр орж дэлхийн эдийн засгийн хөгжлийн дагуу улс орны эдийн засгийн бодлогыг удирдана гэдэг над мэтийн зөвхөн намын сургуультай хүн амжуулах цаг өнгөрч байх шиг байна. Гадаадад сургууль төгссөн эдийн засагчдын үзэж судалсан зүйл ондоо болжээ. Иймд та жинхэнэ эдийн засагч хүнийг олж миний оронд тавибал ямар вэ? гээд П. Нэргүй, С. Ринчинпэлжээ нарын хэдэн хүний нэрийг ч хэлжээ. Цэнд дарга ч зөв ойлгож тэр саналыг хүлээж аваад улс төрийн товчоонд танилцуулж сүүлийн хэдэн жил мал өсөх төлөвлөгөөг дараалан тасалсан арын сайхан хангайд намын хорооны нэгдүгээр нарийн бичгийн даргаар тавьжээ. 

	Архангай аймагт очоод ажилласан хугацаанд аймгийн ажил төрөл сайжирч эхний тавд ордог болжээ. Энэ дашрамд оюутан цагийн сэтгэлд хоногшин үлдсэн нэг содон зүйпийг дурдахад: 1960 оны өвөл Эдийн Засгийн Дээд Сургуулийн намын хорооны тайлангийн хурал удирдахаар НТХ-ны гишүүн, төрийн сайд А. Отгонбаяр ирсэн юм. Тэр үед намын дээд сургууль татан буугдаад Цэнд, Төмөр-Очир, Отгонбаяр нарын идэвхтэй оролцоотойгоор Сүхбаатарын нэрэмжит эдийн засгийн дээд сургууль байгуулагдаж удирдлагад нь Ц. Сүрэнжав, Цогтсайхан, Гончигдорж, Уламбаяр гэсэн хэт хуучинсаг үзэлтэй коммунистууд толгойлж байсан цаг. Энэ удаагийн намын тайлангийн хурал шинж чанараараа ч, үргэлжилсэн хугацаагаараа ч ер бусын хурал болж, дээрх удирдлагуудыг хэт хурц шүүмжилж, намын хорооны товчоог сонгох НТХ-ны бодлогыг унагасан явдалд бид гайхаж байсан. Зөвхөн энэ хурлын уур амьсгалыг харахад хурал удирдсан Отгонбаяр, намын төв хорооны бодлогод харшилж байна, зарчимгүй шүүмжлэл тавьж байна гэж хааж боогдуулалгүйгээр маш олон намын гишүүдийн шүүмжлэлийг чөлөөтэй гаргуулж буйр суурьтай хандаж Ч. Сүрэнжав, О. Цогтсайхан, Гонбигдорж, Олонбаяр (намын хорооны дарга) нарыг товчооны бүрэлдэхүүнд оруулалгүй шинэ залуу багш нараас бүрдүүлсэн юм. Ингээд ч удаагүй тус сургуулийн захирлаар Ч. Сэрээтэр, орлогч захирал Б. Долгормаа, Ш. Бат-Очир нарын гялалзсан залуусыг тавьсан юм даг. 

	Зөвхөн энэнээс харахад Отгонбаяр ардчилал шинэчлэлийг мэдэрдэг, залуучуудад итгэл үзүүлж чаддаг, улс төрийн гарамгай зүтгэлтэн байсан нь тодорхой. Отгонбаярыг Архангай аймагт явахад Цэнд дарга халуун бүлээн үдэж ангийн чех буу бэлэглэсэн нь сүүлд Цэндийн хамсаатан гэдэг нэр хоч зүүхэд нь нэрмээс болжээ. Нам төрийн өндөр албан тушаалд гарч нэр хүндтэй болсон энэ “өөлд” эрээс Ху нам түүний улс төрийн товчоо ихээхэн цэрвэж, ихээхэн шалтаг эрсээр л байв. Ашгүй тэдний хүсэл хүзүүгээр татаж эсрэг бүлгийн толгойлогч Лоохуузын хамсаатан гэгдэж 1965 онд А. Отгонбаярыг Архангай аймгийн намын хорооны нэгдүгээр нарийн бичгийн дарга байхад НТХ-ноос дуудаж ирүүлээд намаас хөөж, Сэлэнгэ аймгийн Зэлтэрийн сангийн аж ахуйд цөлсөн. 

	Тэнд очоод жил гаруй болж байхад нь Сэлэнгэ аймгийн Намын Хороо нөхөр Отгонбаяр Сангийн аж ахуйд сайн ажиллаж байгаа тул намд нь гишүүнээр нь сэргээе гэсэн санал тавьж, Намын Төв Хороонд явуулж байжээ. Гэтэл Намын Хянан Шалгах Хороо огтхон ч хайхарч үзсэнгүй. 

	Үүний учир шалтгааныг Ц. Лоохууз гуай ийнхүү хуучилж байна: Манай Отгонбаяр их ухаалаг, алсын хараатай сайн боловсролтой шалгарсан сэхээтэн байсан. Аливаа ажилд хүлээцтэй хандана, маш төвшин дөлгөөн, найз нартайгаа илэн далангүй ярьдаг, хүний санаа бодлыг тусгаж авахдаа гарамгай ийм л хүн байсан. Бид нэг байшинд (ямбатны цагаан) суудаг хааяа уулзаж шатар тоглоно, надаас ах. 1949 онд анх МАХН-ын ТХ-ны бүгд хуралд хурцхан шүүмжлэл тавьж олны анхаарал татсан хүн байсан учир би хүндэтгэж мэдэхгүй юмаа асуудаг байсан. Ялангуяа намайг САА-н удирдах газрын дарга байхад жилийн болоод хэтийн төлөвлөгөөг зохион байгуулж хөрөнгө мөнгөний асуудал шийдэхэд ихээхэн тусалдаг байв. 

	1964 оны зун би Тимирязовийн академид аспирантурт байхдаа зуны амралтаар Москва нисэхэд Румыны КН Их Хуралд төлөөлөгчөөр оролцоод буцаж явсан Отгонбаяртай (эхнэртэйгээ) хамт сууж, элдэв сонин зүйл ярьж ирсэн. Отгонбаяр гуай намайг чи ядарч байх шиг байна, манай аймагт очиж амраарай гэж зөвлөв. Ингээд л би шууд хамт Отгонбаяр гуайн машинаар явсан юм. Зориуд дурдахад Отгонбаярыг Цэнд даргатай холбогдсоноос хойш жолоочийг нь зориуд сольж НАХЯ-ны мэдээлэгч хүн тавьсан юм билээ. Сүүлд харж байхад бидний замдаа ярьсан яриаг дэндүү цэгцтэй мэдээлсэн байсан. Бидний яриа: Цэндийн хамсаатан яагаад болсон бэ? гэдгээс эхэлсэн. Үүнээс үүдээд чи ер нь задгай цагаан хүн шүү, над шиг хэл аманд өртөгдөв өө. Гуч, дөчөөд он биш ч гэсэн Монголд улс төрийн хэлмэгдэл ямар нэгэн хувилбараар гарч болзошгүй юм шүү гэж зориуд над анхааруулсан. Тэгэхэд нь би улс төрийн хэлмэгдэл гэдэг чинь зөвхөн социалист оронд байдаг юм билээ. Удирдлагаа хэт тахин шүтсэн, нэг намын үзэл суртал ноёрхож дарангуйлал хэмээс хэтэрсэн Орос, Монгол мэтийн оронд гардаг юм байна. Октябрийн хувьсгал ялж Николай хааныг гэр бүлээр нь буудсанаас эхлээд энэ нь Монголд нөлөөлж 1922 онд ерөнхий сайд Д. Бодоог, 1924 онд НТХ-ны дарга С. Данзаныг буудсанаар эрч хүчээ авч үндсэндээ коминтерн болоод Сталинизмын харгислалд жараад сая хүн хэлмэгдсэнийг би Москвад зарим багш нараасаа сонссоноо сонирхуулав. 

	Тэгэхэд Отгонбаяр гуай Монголын сор болсон удирдагч Д. Төмөр-Очир, Л. Цэнд хоёроос МАХН хагацсан явдал үнэнхүү эмгэнэл гэж надад хэлэв. Хүн амтайгаа харьцуулахад Чойбалсан, Цэдэнбал хоёрын цустай, цусгүй хэлмэгдэл хэмээс хэтэрч дэлхийд толгой цохих болсныг нуух юун. Ер нь улс төрийн хэлмэгдэл гэгч гаж буруу дарангуйлал хүмүүсийг үзэл бодлоор нь ялган зааглах, яллан шийтгэх тухай ойлголт огт байдаггүй ажээ. Түүгээр бараагүй Сталинаас хойш ЗХУ дахь улс төрийн хэлмэгдлийн агуулга үндсээрээ өөрчлөгдсөн гэнэ. 1957 онд ЗХУКН, Молотов тэргүүтэй намын эсрэг бүлгийнхнийг бут цохиж намаас хөөсөн боловч ажил амьдралыг нь хохироогоогүй. Молотовыг л гэхэд БНМАУ-д суух Онц Бүрэн Эрхт элчнээр томилж Орос улс хил хязгаар газар нутгаа тэлж үүргээ гүйцэлдүүлсэн. Гэтэл МАХН Лоохууз, Нямбуу, Сурмаажав нарыг малчин болгосон гээд бодоход МАХН-ын дарангуйлал хэт хүчтэй энэрэлгүй байсан бололтой. Энэ хоёр том сэхээтэн Монгол дахь социализмын материал техникийн баазын бүтэлгүйтэл, ард түмний амьдралын доройтол, малчдын гэрийн цоорхойгоос авахуулаад харилцан ярилцаж бие биеэ сэлбэж явсан нь сүүлд Лоохуузыг ялласан шүүх хурлын материалд үлджээ. 

	Лоохууз Архангайд ирээд гурав хоног голын хөвөөнд загас шүүрч, ганц удаа хорхог хийж идээд л буцжээ. Гэтэл 1965 онд Лоохууз МАХН-ын ТХ-ны VI бүгд хурал дээр Цэдэнбал болоод МАХН-ын зохисгүй үйл ажиллагааны байдал тойрон хүрээлэгчдийн хэт хоцрогдсон арчаагүй байдлыг шүүмжилсэн хэргээр 1965 оны 1-р сарын 9-нд хэрэг мандаж гэр бүлээрээ цөлөгдөв. Тэр бүгд хуралд Отгонбаяраар үг хэлүүлж, Лоохуузын эсрэг чиглэсэн баримт гаргахыг Ю. Цэдэнбал зориуд анхааруулсны гадна Лоохуузтай холбоотой баримтыг НТХ-ны ХШК-т Архангай аймгийн НАХ-ийн дарга хурандаа Төмөр-Очир бичиж өгчээ. Яг энэ өдрөөс Архангай аймгийн дарга нар цэрвүүхэн хөндий зай барьж харьцаж, болгоомжилж, дуугаа хурааж эхэлсэн нь Отгонбаярт ч ажиглагджээ. Жолооч нь ч амралтаа аваад хот яваад өгч. Огт зүс үзээгүй энгийн хувцастай хүмүүс ч үүдээр нь үзэгдэх болж энэ бүхэн нэг юм хэлээд байгааг би гадарласан даа гэж Лоохууз гуай бүүр хожим ярьжээ. Нэг өдөр МАХН-ын ТХ-ны УТТ-ны хуралд та сонсгол тавих болжээ гэж үзэл суртал эрхэлсэн нарийн бичгийн дарга нь хэлсэн гэдэг. Отгонбаяр тавиад оноос эдийн засгийн өндөрлөгт ажиллаж төрийн сайд хийсний хувьд Цэдэнбалын тойрон хүрээлэгчдийн бодол санааг төсөөлөхтэйгөө болжээ. Үнэндээ Цэнд, Төмөр-Очир шиг ховорхон авьяас, оюуны гайхамшигт чадал тэнхээ заяагаагүйдээ хорссон Б. Лувсанравдан, С. Батаа, Ж. Жамъян, Ч. Пүрэвжав, Б. Дэжид, Б. Ламжав мэтийн хүмүүс намын эсрэг бүлгийн гэгч зохиомол хэрэгт хамрагдагсдыг амьд явах эрхгүй мэтээр үзэж байв. 

	Нэгэн намар Зэлтэр САА-д ургац хураалттай танилцаж явсан Ж. Жамъян генерал Отгонбаярыг харчхаад энэ нөхрийг их, дээд сургуулийн оюутан, багш нарын бригадын (ургац хураалтаар очсон) дэргэд байлгаж болохгүй. Эсэргүү үзэл бодлоо оюутнуудад халдаана гэж байжээ. Ер нь жараад он бол ирээдүйд учрах эдийн засгийн сүйрлийг сэрэмжлэн засаж тогтоож болох үе байв. Үүнийг юм мэддэг, алсыг хардаг боловсролтой сэхээтнүүд гадарладаг байжээ. Харин намын эсрэг бүлгийг бут цохих далбаан дор нийгэм, хамт олон, найз нөхдөд аюултай тийм урт хугацааны уршиг тарьж Монголын сор болсон сэхээтнүүдээ тэгтлээ хөөнө гэж төсөөлөөгүй гэж Лоохууз гуай ярьж байна. 

	Отгонбаярыг яллах хурал сүртэй болжээ. НТХ-ны боловсон хүчний хэлтсийн дарга хар Ламжав До яамнаас гаралтай С. Батаа, Ж. Жамъян, генерал Р. Гүнсэн нар урьд Отгонбаяраас байцаалт авчээ. 

	Ж. Жамъян байцаахдаа: дэлхийн коммунист хөдөлгөөний шалгарсан гарамгай удирдагч улс төрийн зүтгэлтэн Цэдэнбалыг шүүмжлэх санаа яаж төрөв? Хэрэв үүнээс болж эрүүл саруул бие сэтгэл нь муудвал Монголд ямар их хохирол, уй гашуу учрахыг төсөөлж байсан уу? гэжээ. 

	Энэ мэт хэт бялдууч тун зэвүүн асуултай тулгарч байна. Эхлээд НХШХ-ны хурлыг даргалагч Лувсанравдан: 1964 оны намар Лоохуузыг цайлж, дайлж албаны машинаар үйлчлэхэд гарсан зардал чинь намын үзэл суртлын талаас нь авч үзвэл хэдэн сая төгрөг болж байна. Чи энийг төлж чадах уу? гэжээ. Гэтэл хажуугаас нь Жалан-Аажав, үүнийг мөнгөөр яаж хэмжих вэ? Энэ улс төрийн янхнуудыг шоронд хийвэл таарна гэж хатуурхжээ. 

	Далимд нь дурдахад Лоохууз нарыг шийтгэх тогтоолын төслийг прокурор Ёндондүйчир, шүүхийн Х. Дамдин нар аль хэдийн бэлэн болгоод байтал НАХЯ-нд ажиллаж байсан ерөнхий зөвлөх орос (нэрийг нь мартжээ) одоо эднийг шийтгэх цаг биш ээ, үзэл бодлыг алдааг ингэж болохгүй, ЗХУ-д намын эсрэг фракцийг толгойлсон Молотовыг хар, түүнийг ажил амьдралаар нь хохироогоогүй шүү дээ гэж зөөлрүүлсэн юм санж. Өөлдүүд ганц сайдтай байх эрхгүй байжээ гэж Эрдэнэбүрэнгийнхэн харамсдаг. 

	Түүний цөллөг хэлмэгдлийн талаар отгон охин Нарантуяа ийнхүү ярьж байна. Би тэгэхэд арван настай байсан. Нэг өдөр аав ээж минь дуугаа хураасан гунигтай болсон байв. Удаа ч үгүй ачааны машин ирж, манай гэрийн юмыг ачиж, хөдөө явахыг шаардсан. Цагийн 25 төгрөгийн торгуультай машиныг удаан зогсоох эрх байхгүй. Ингээд хөдөөгийн айл болов оо гээд санаа алдав. Биднийг очиход хөдөөгийнхөн, жирийн малчид, тариаланчид халуун бүлээн хандаж аль болох дэм үзүүлэхийг хичээнэ. Гэвч хувь тавилан тэдний санаагаар болохгүй. Дээрээс тусгай томилолттой ирсэн эсэргүүгийн гэр орноор нь орж болохгүй. Эхнэр хүүхэдтэй нь үерхэж нөхөрлөж болохгүй гэсэн бичигдээгүй зар биднийг ирэхээс өмнө сумаар тарсан байв. Манай аав НАХЯ-ны хоёроос гурван сүүдэр дагуултай байсан байх. Нөхөр Лоохууз бол Хятадын эрлийз хүн, тэдний хань хамсаатан бас хятадын эрлийз байж таарна гэсэн хий хардлага ч явна. Яльтай яльгүй шалтгаанаар аавын минь ял шийтгэл зугуухан чангарсаар байгаад нэг их урт насалж чадаагүй юм даа. Харин Улаанбаатарт ирэхэд тусалсан тэр сайн санаат хүмүүс, албан газартаа авч ажиллуулсан 28-р баазын дарга Сандуйжав нарт туйлаас бид баярлаж явдаг гэв ээ. 

	Энэ хүний гэр бүл хэлмэгдлийн жилүүдэд хярсан туулай шиг айж эмээсэн, болгоомжилсон байдалтайгаар явж зарим нь хорвоогийн мөнх бусыг үзжээ. Том хүү О. Бэгз гэхэд ЗХУ-д Хөгжмийн дээд сургууль төгссөн ховорхон мэргэжлийн хүн атал Баянхонгор аймагт цөлөгдсөн, мөн хүү Чимэдцэрэнг Их тэнгэрийн лабораторийн дарга байхад нь халсан. Үүнээс болж Бэгзийн эхнэр, хоёр хүүхэд амь насаараа хохирчээ. Ер нь төрсөн ах дүү нар нь хүртэл гэрээр нь орж чадахгүй хий цэрвэнэ. Отгонбаяр гуай ч ах дүү нараа надаас холхон явж үзээрэй, чамд гай болно гэдэг байж. Эхнэрийнх нь төрсөн дүү Ж. Пүрэв (зохиолч) гэхэд амьд ахуйд нь гэрт нь очиж чаддаггүй айдас хүйдэстэй явсаар өнгөрчээ. Энэ бол ганц айлын эмгэнэл биш ээ. 

	Эцэст нь хэлэхэд хүний нэр төрийг гутааж, хөдөлмөр зүтгэлийг нь хөсөр хаяж сэтгэл санаагаар унагах, ах дүү төрөл төрөгсөд найз нөхдийг нь хүртэл хэлмэгдүүлдэг хамгийн харгис дэглэм ноёрхож байсан юм. Үүнийг тухайн үед нь дэвэргэн өдөөж, амьд хүмүүсийн амьдралаар тоглодог бялдууч хоёр нүүрт олиггүй хүмүүс МАХН-ын ТХ-нд өндөр албан тушаалд хоргодон сууж байсан зарим хүмүүсийн үйл ажиллагаа их нөлөөлсөн гэж үздэг. Тэд социализмын нэрээр нийгмийн амьдралыг хатуу дарангуйлалд оруулсан Сталинизмын бүхнийг хамран дарангуйлах арга барилын амин сүнс нь байсан юм.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Харчу овгийн Бадарчийн Мягмаржав

	1927 онд Завхан аймгийн Алдархаан суманд төрсөн туулай жилтэй. Бага дунд сургууль төгсөж 1945―1948 онуудад улсын хэвлэх үйлдвэрт үсэг хянагчаас ажлын гараагаа эхэлсэн. 

	МУИС-ийн Монгол хэл, утга зохиолын анги, ЗХУ-ын Коммунист Намын Дээд сургуулийн сэтгүүлчийн ангийг тус тус төгсөж сэтгүүлчийн мэргэжилтэй болсон. 

	1945 оноос Улсын Хэвлэлийн удирдах газар редактор, ахлах редактор, МАХН-ын ТХ-нд зааварлагч, Олон Улсын Онол, улс төрийн сэтгүүлч “Энх тайван, социализмын асуудал” сэтгүүлийн Монгол Хэвлэлийн хариуцлагатай нарийн бичгийн дарга, “Намын амьдрал” сэтгүүлд утга зохиолын ажилтан, хариуцлагатай нарийн бичгийн дарга, МҮЭ-ийн ТЗ-ийн “Хөдөлмөр” сонины хариуцлагатай эрхлэгч, эмнэлгийн хэвлэлийн редактор, хариуцлагатай нарийн бичгийн дарга зэрэг сонин сэтгүүлийн ажилд ихэнх насаараа ажилласан багш сэтгүүлч билээ. 

	Монголын Сэтгүүлчдийн Холбооны гишүүн, Монголын сэтгүүлчдийн холбооны нарийн бичгийн дарга, МҮЭ-ийн ТЗ-ийн гишүүний сонгуультай олон жил явсан. 

	1978 оны хоёрдугаар сард “Хөдөлмөр" сонинд ХТТФ-ын дарга Цэдэнбалын авгай Анастасия Ивановнад Монголын нэгэн иргэн 30 мянган төгрөг бэлэглэж энэ тухай Мягмаржавыг амралттай байхад “Хүний сайхан сэтгэл" нэртэй мэдээ, гэрэл зураг нийтлэхдээ Филатовагийн гуншин, албан тушаалыг тавиагүйгээр гаргасан учир МАХН-ын УТТ-гээр хэлэлцэж "Үзэн суртлын чухал ажилд хариуцлага алдсан” гэдгээр “Хөдөлмөр” сонины хариуцлагатай ажлаас халж хатуу донгодуулж шийтгэгдэж Улс төрийн хэлмэгдэлд олон жилээр санаа сэтгэл, эд материалын асар их хохирол амсаж яваад 1998 онд цагаатгуулж “Төрийн цагаатгалын" 341 номерын үнэмлэх авч санаа сэтгэл нь ариуссан юм. 

	Бадарчийн Мягмаржав одоо ч сэтгүүлчийн ажлаа үргэлжлүүлэн хийж сонин гаргах, хүмүүсийн тухай сурвалжилга бичсээр байна.


Цэрэнгийн Навагчамба

	1936 онд Увс аймгийн Бөхмөрөн сумын нутагт төрсөн. Сумынхаа бага сургуулийг төгсөөд хэдэн жил мал маллажээ. 1956 онд Санхүү Эдийн Засгийн Техникум, 1962 онд МУИС-ийн Эдийн Засгийн Сургуулийг Эдийн Засагч мэргэжлээр төгсөж Эдийн Засагч мэргэжилтэй болсон. 

	Үндсэн ажлаа хийхийн зэрэгцээ 1960-аад оноос төвийн сонин сэтгүүлд сурвалжилга нийтлэл бичиж эхэлсэн. 1990 оноос Эдийн Засгийн Дээд сургууль, “Тэнгэр" дээд сургуульд багш, мөн “Ардын Эрх”, “Өдрийн Мэдээ” сонинд сурвалжлагч зэрэг ажлыг хийж байсан. Түүний бичсэн арваад ном, 200 гаруй нийтлэлийн ихэнх нь хуучны Коммунист системийн гажиг, нэг нам нэг хүний дарангуйллыг хурцаар шүүмжилж, янз бүрийн үе шатанд улс төрийн хэлмэгдэлд өртөгдөгсдийн ариун үйлс гэгээн дурсгалыг хүндэтгэхэд чиглэж байжээ. Иймийн учир Монгол улсын цагаатгах ажлыг удирдах зохион байгуулах комиссоос 1998 онд тэргүүн бичлэгийн шагналыг хүртэж байв. 

	Ц. Навагчамба нь 1974 онд улс төрийн календарь зохиохдоо Монгол улсын сүлд дуунд байсан “Зөвлөлт Холбоот Улсыг магтан дуулсан" дөрвөн мөр шүлгийн үгийг хассан хэрэгт Зөвлөлтийн эсрэг, улс төрийн тэрс үзэлтэн гэдэг хаяг зүүж МАХН-аас хөөгдөж ажлаас халагдаж, газар заагдаж, жижүүр, манаач, гүйдэг нярав зэрэг хар бор ажил хийж явсаар 1990 оны Цагаан Морин жилийн Ардчилсан Хувьсгалаар улс төрийн хувьд нь цагаатгагджээ.

	 


2000 оны хэвлэлийн Хэвлэн нийтлэлийн мэдээлэл

	 

	Монголын улс төрийн хэлмэгдэгсдийн холбоо

	 

	Найруулан бичсэн: Б. Мягмаржав, Ц. Навагчамба

